
Zvaungaita Kuti Ubatsirwe neBhaibheri

Nhamba 1 2017


© 2016 Watch Tower Bible and Tract Society of Pennsylvania






Magazini ino haitengeswi. Ndeimwe yemabhuku anoshandiswa pabasa rokudzidzisa Bhaibheri munyika yose uye basa iri rinotsigirwa nezvipo.

Magwaro anobva muShanduro yeNyika Itsva yeMagwaro Matsvene, kunze kwokunge pataurwa kuti pane pamwe paatorwa.

MAGAZINI INO yeNharireyomurindi, inorumbidza Jehovha Mwari, Mutongi wezvinhu zvose. Inonyaradza vanhu nemashoko akanaka okuti Umambo hwaMwari huri kudenga, hwava pedyo nokugumisa uipi hwose, hwochinja pasi rino kuti rive paradhiso. Inokurudzira vanhu kuti vatende muna Jesu Kristu, uyo akatifira kuti tikwanise kuwana upenyu husingaperi uye uyo ari kutonga iye zvino saMambo weUmambo hwaMwari. Magazini ino yagara ichibudiswa kubvira muna 1879 uye haisi yezvematongerwo enyika. Zvainotaura zvose zvinobva muBhaibheri.











Zviri Mukati


NYAYA IRI PAKAVHA

ZVAUNGAITA KUTI UBATSIRWE NEKUVERENGA BHAIBHERI

 3  Kuverenga Bhaibheri Kwakanakirei?

 4  Ndingaita Sei Kuti Nditange?

 5  Ungaitei Kuti Unakidzwe Nekuriverenga?

 6  Bhaibheri Ringandibatsira Sei Muupenyu?

DZIMWEWO NYAYA

 8  BHAIBHERI RINOCHINJA UPENYU
Ndakanga Ndisingadi Kufa!

10  TEVEDZERA KUTENDA KWAVO | INOKI
“Akanga Anyatsofadza Mwari”

14  ZVAKAKOSHEREI KUTI UZIVE CHOKWADI?

16  BHAIBHERI RINOTII?









Sumo




UNOFUNGEI?


Unofunga kuti Bhaibheri richiri kushanda here mazuva ano? Bhaibheri pacharo rinoti: “Rugwaro rwose rwakafuridzirwa naMwari uye runobatsira.”—2 Timoti 3:16, 17.

Magazini ino inoratidza kuti Bhaibheri rinogona kutibatsira pazvinhu zvipi uye kuti ungaita sei kuti zvaunoverenga muBhaibheri zvikubatsire.











^ (2 Tim. 3:16, 17) Rugwaro rwose rwakafuridzirwa naMwari uye runobatsira pakudzidzisa, pakutsiura, pakururamisa zvinhu, pakuranga nokururama, 17 kuti munhu waMwari akwanise zvizere, akashongedzerwa zvakakwana kuita mabasa ose akanaka.

Kuverenga Bhaibheri Kwakanakirei?


“Ndaifunga kuti Bhaibheri rakaoma kunzwisisa.”—Jovy



“Ndaifunga kuti harinakidzi.”—Queennie



“Pandaiona kukura kwaro, ndaibva ndashaya chido chekuriverenga.”—Ezekiel








Wakamboda kuverenga Bhaibheri here asi uchibva warega nemhaka yezvikonzero zvataurwa pamusoro apa? Vakawanda vanoona sekuti kuverenga Bhaibheri kwakaoma. Asi ko kana ukaziva kuti kuriverenga kunogona kukubatsira kuti ufare uye worarama upenyu hune chinangwa? Ko kana ukaziva kuti pane zvimwe zvaunogona kuita kuti kuverenga kwacho kunakidze? Ungada here kumboriedza?

Verenga unzwe zvakataurwa nevamwe vakaona kubatsira kunoita Bhaibheri.

Ezekiel, ane makore ekuma20 anoti: “Kare ndaiita semunhu aingotyaira mota asi asingazivi kwaari kuenda. Asi kuverenga Bhaibheri kwandibatsira kuti ndirarame upenyu hune chinangwa. Rine mazano anobatsira andinogona kushandisa muupenyu.”

Frieda, anewo makore ekuma20, uye anoti: “Ndaidziya musoro. Asi kuverenga Bhaibheri kwandibatsira kuti ndizvidzore. Izvi zvakaita kuti ndikwanise kuwirirana nevamwe uye ndava neshamwari dzakawanda.”

Mumwe mukadzi ane makore ekuma50 anonzi Eunice anoti nezveBhaibheri, “Riri kundibatsira kusiya unhu hwakaipa hwandaiva nahwo, kuti ndive munhu akanaka.”

Kuverenga Bhaibheri kunogona kukubatsira kuti ufare muupenyu sezviri kuita mamiriyoni evanhu, kusanganisira vataurwa pamusoro apa. (Isaya 48:17, 18) Richakubatsira pazvinhu izvi: (1) kugona kusarudza zvekuita, (2) kuva neshamwari dzakanaka, (3) kuderedza kuzvidya mwoyo, uye chinonyanya kukosha (4) kuziva chokwadi pamusoro paMwari. Mazano ari muBhaibheri anobva kuna Mwari, saka ukaashandisa zvinhu zvichakufambira zvakanaka. Mwari haapi vanhu mazano asingashandi.

Chinokosha ndechokuti utange kuriverenga. Zvii zvaungaita kuti utange uye kuti uwedzere kunakidzwa nekuriverenga?









^ (Isa. 48:17, 18) Zvanzi naJehovha, Mudzikinuri wako, Mutsvene waIsraeri: “Ini, Jehovha, ndini Mwari wako, Iye anokudzidzisa kuti ubatsirwe, Iye anokufambisa panzira yaunofanira kufamba nayo. 18 Haiwa kudai waizoteerera mirayiro yangu! Rugare rwako rwaizoita sorwizi, nokururama kwako semafungu egungwa.

Ndingaita Sei Kuti Nditange?







[image: Mukadzi ari kunyengetera asati averenga Bhaibheri]


Ungaita sei kuti unakidzwe uye unyatsobatsirwa nekuverenga Bhaibheri? Verenga unzwe zvinhu 5 zvakabatsira vakawanda.

Nzvimbo yauchaverengera. Tsvaga nzvimbo yakanyarara. Ita kuti pasava nezvinhu zvinokuvhiringidza. Verengera pane chiedza chakakwana uye panofefetera mhepo. Izvi zvichaita kuti unyatsonzwisisa zvaunoverenga.

Iva munhu anoda kudzidza. Sezvo Bhaibheri richibva kuna Baba vedu vekudenga, kana ukaita sezvinoita mwana anoda kudzidziswa nemubereki wake, uchabatsirwa nezvaunoverenga. Kana uine mamwe mafungiro asina kunaka nezveBhaibheri, edza kuabvisa woita kuti Mwari akudzidzise.—Pisarema 25:4.

Nyengetera usati watanga kuverenga. Bhaibheri rine pfungwa dzaMwari, saka tinotoda kubatsirwa naye kuti tirinzwisise. Mwari anovimbisa kuti achapa mweya mutsvene kune vaya vanomukumbira. (Ruka 11:13) Mweya mutsvene unogona kukubatsira kunzwisisa mafungiro aMwari. Nekufamba kwenguva, uchakubatsira kunzwisisa “kunyange zvinhu zvakadzama zvaMwari.”—1 VaKorinde 2:10.

Verenga kuti unzwisise. Usaverenga zvekuti ungopedza. Nyatsodzamisa pfungwa pane zvauri kuverenga. Zvibvunze kuti: ‘Munhu wandiri kuverenga nezvake ane unhu hwakaita sei? Zvandiri kuverenga izvi ndingazvishandisa sei muupenyu?’

Iva nezvinangwa. Kuti zvaunoverenga zvikubatsire, verenga nechinangwa chekuti udzidze chimwe chinhu. Unogona kuzviudza kuti: ‘Ndinoda kuziva zvakawanda pamusoro paMwari.’ ‘Ndinoda kuva munhu akanaka, murume akanaka kana kuti mudzimai akanaka.’ Zvadaro, chitsvaga zvikamu zveBhaibheri zvichakubatsira kuita izvozvo.*

Mazano 5 ataurwa aya achakubatsira kuti utange kuverenga Bhaibheri. Asi zvii zvaungaita kuti kuverenga kwacho kuwedzere kunakidza? Nyaya inotevera inotaura zvaungaita.







^ ndima 8 Kana usinganyatsozivi kuti ndezvipi zvikamu zvacho zveBhaibheri zvinoenderana nenyaya dzaunoda, unogona kukumbira Zvapupu zvaJehovha kuti zvikubatsire.




ITA KUTI ZVAUNOVERENGA ZVIKUBATSIRE


	  Usaverenga uchimhanya



	  Dzamisa pfungwa pane zvaunoverenga, uye ita seuri kuona zviri kutaurwa



	  Edza kuona kuti zviri kutaurwa zviri kubatana papi nenyaya yacho yese



	  Tsvaga zvidzidzo pane zvaunoverenga











^ (Pis. 25:4) Itai kuti ndizive nzira dzenyu, haiwa Jehovha; Ndidzidzisei makwara enyu.



^ (Ruka 11:13) Naizvozvo, kana imi muchiziva kupa vana venyu zvipo zvakanaka, kunyange zvazvo makaipa, Baba vari kudenga vachapa vaya vanovakumbira mudzimu mutsvene zvikuru sei!”



^ (1 VaK. 2:10) Nokuti Mwari akazvizarurira isu achishandisa mudzimu wake, nokuti mudzimu unoongorora zvinhu zvose, kunyange zvinhu zvakadzama zvaMwari.

Ungaitei Kuti Unakidzwe Nekuriverenga?





Kuverenga Bhaibheri kuchakunakidza here? Zvichaenderana nemaverengero auchariita. Ngatitarise zvinhu zvingakubatsira kuti uwedzere kufarira kuverenga Bhaibheri.

Shandisa Bhaibheri rinovimbwa naro uye riri nyore kuverenga. Kana ukaverenga bhuku rine mashoko akawanda akaoma kunzwisisa kana kuti aishandiswa kare kare, kazhinji kacho haunakidzwi nekuriverenga. Saka tsvaga Bhaibheri riri nyore kunzwisisa, richabata mwoyo wako. Asiwo Bhaibheri racho rinofanira kunge richitaura chokwadi.*

Shandisa zvinhu zvemazuva ano. Mazuva ano Bhaibheri haringowaniki rakaita zvekuprindwa chete. Wava kukwanisa kuriverengera paindaneti kana kuridhaunirodha woriverengera pamakombiyuta, matablet kana kuti mafoni. Mamwe maBhaibheri anoita kuti ukwanise kuona mamwe mavhesi anoenderana nenyaya yauri kuverenga kana kuti kuona zvinotaurwa nemamwe maBhaibheri. Panewo maBhaibheri akaita zvekurekodhwa kana uchifarira ekuteerera. Vanhu vakawanda vanofarira kuteerera pavanenge vari mukombi, vachiwacha kana kuti pavanenge vachiita mamwe mabasa anovabvumira kuteerera. Wadii kuedza zvaunoona zvinokuitira?

Shandisa zvinhu zvinokubatsira pakudzidza Bhaibheri. Kushandisa zvinhu izvi kuchaita kuti zvaunoverenga zvinyatsokubatsira. Pane mamepu anokuratidza nzvimbo dzinotaurwa muBhaibheri uye achaita kuti uwedzere kunzwisisa zvaunenge uchiverenga. Nyaya dzakaita sedziri mumagazini ino kana kuti dziri pawebsite inonzi jw.org, pachikamu chakanzi “Zvinodzidziswa neBhaibheri,” dzinogona kukubatsira kuti unzwisise zvinorehwa nemavhesi akawanda ari muBhaibheri.

Chinja maverengero aunoriita. Kana uchiona sekuti kuverenga Bhaibheri kubva kwarinotangira kwakaoma, wadii kutanga nechikamu chaunofarira kuti uve nechido chekuriverenga? Kana uchida kuziva nezvevanhu vanonyanya kuzivikanwa vanotaurwa muBhaibheri, unogona kuverenga mavhesi anotaura nezvevanhu ivavo. Pane nzira mbiri dzaunogona kushandisa dzakanyorwa mubhokisi rakanzi, “Ukaziva Vanhu Vari muBhaibheri Uchawedzera Kurinzwisisa.” Kana kuti unogona kuverenga Bhaibheri uchibata nyaya imwe panguva kana kuti kuverenga nyaya uchitevedza maitikiro ayo. Wadii kumboedza imwe yacho?







^ ndima 4 Vakawanda vanofarira Shanduro yeNyika Itsva yeMagwaro Matsvene nokuti yakarurama, inovimbwa nayo uye iri nyore kuverenga. Bhaibheri iri rakabudiswa neZvapupu zvaJehovha uye rinowanika mumitauro inopfuura 130. Unogona kuridhaunirodha pajw.org kana kuti kudhaunirodha JW Library app. Kana uchida, Zvapupu zvaJehovha zvinogona kukuvigira kumba kwako.




UKAZIVA VANHU VARI MUBHAIBHERI UCHAWEDZERA KURINZWISISA


Vamwe vakadzi vakavimbika


	Abhigairi


	1 Samueri chitsauko 25




	Esteri


	Esteri chitsauko 2-5, 7-9




	Hana


	1 Samueri chitsauko 1-2




	Mariya


	(Amai vaJesu) Mateu chitsauko 1-2; Ruka chitsauko 1-2; verengawo Johani 2:1-12; Mabasa 1:12-14; 2:1-4




	Rakabhi


	Joshua chitsauko 2, 6; verengawo VaHebheru 11:30, 31; Jakobho 2:24-26




	Ribheka


	Genesisi chitsauko 24-27




	Sara


	Genesisi chitsauko 17-18, 20-21, 23; verengawo VaHebheru 11:11; 1 Petro 3:1-6







Vamwe varume vaiita zvakanaka


	Abrahamu


	Genesisi chitsauko 11-24; verengawo 25:1-11




	Dhavhidhi


	1 Samueri chitsauko 16-30; 2 Samueri chitsauko 1-24; 1 Madzimambo chitsauko 1-2




	Jesu


	Evhangeri yaMateu, Mako, Ruka naJohani




	Mosesi


	Eksodho chitsauko 2-20, 24, 32-34; Numeri chitsauko 11-17, 20, 21, 27, 31; Dheuteronomio chitsauko 34




	Noa


	Genesisi chitsauko 5-9




	Pauro


	Mabasa chitsauko 7-9, 13-28




	Petro


	Mateu chitsauko 4, 10, 14, 16-17, 26; Mabasa chitsauko 1-5, 8-12











ZVINHU ZVAKABUDISWA NEZVAPUPU ZVAJEHOVHA


	  JW.ORG—Website iyi ine zvinhu zvakawanda zvinobatsira pakudzidza, kusanganisira chikamu chakanzi “Mibvunzo yeBhaibheri Inopindurwa.” Inewo mirayiridzo yekuti unodhaunirodha sei JW Library app



	  “Ona Nyika Yakanaka”—Iri ibhuku rine mamepu nemapikicha enzvimbo dzinotaurwa muBhaibheri



	  Insight on the Scriptures—Aya mabhuku maviri anonyatsodzika-dzika neBhaibheri achitsanangura vanhu, nzvimbo uye mashoko anowanikwa muBhaibheri



	  “Rugwaro Rwose Rwakafuridzirwa naMwari Uye Runobetsera”—Iri ibhuku rinotsanangura kuti bhuku rimwe nerimwe reBhaibheri rakanyorwa riini, kupi uye rakanyorerwei. Rinopawo pfupiso yezviri mubhuku rimwe nerimwe



	  Bhaibheri—iShoko raMwari Here Kana Kuti Romunhu?—Iri ibhuku rinonyatsoratidza kuti ndezvechokwadi kuti Bhaibheri rakafemerwa naMwari



	  Bhaibheri—Rinombotaura Nezvei?—Iri ibhuku rine mapeji 32 rinopa pfupiso yedingindira reBhaibheri











^ (Mab. 1:12-14) Vakabva vadzokera kuJerusarema vachibva mugomo rinonzi Gomo reMiorivhi, riri pedyo neJerusarema, zvarinongova chinhambwe chingafambwa pazuva resabata. 13 Naizvozvo, pavakanga vasvika, vakakwira muimba yepamusoro, mavakanga vachigara, Petro pamwe chete naJohani naJakobho naAndreya, Firipi naTomasi, Bhatoromeyo naMateu, Jakobho mwanakomana waArifiyosi naSimoni aishingaira, naJudhasi mwanakomana waJakobho. 14 Ivava vose vairamba vachinyengetera nomwoyo mumwe, pamwe chete nevamwe vakadzi naMariya amai vaJesu nevanun’una vake.



^ (Mab. 2:1-4) Zvino zuva romutambo wePendekosti zvarakanga richipfuurira, vose vakanga vari panzvimbo imwe chete, 2 uye kwakangoerekana kwava noruzha rwakaita semhepo inovhuvhuta nesimba rwakabva kudenga, rukazadza imba yose mavakanga vagere. 3 Vakaona ndimi dzakafanana nedzomoto uye dzakapararira pose, pane mumwe nomumwe wavo pakagara rumwe chete, 4 vose vakazadzwa nomudzimu mutsvene, vakatanga kutaura nedzimwe ndimi, sokupiwa kwavakanga vachiitwa nomudzimu kuti vataure.



^ (VaH. 11:30, 31) Nokutenda, masvingo eJeriko akawira pasi pashure pokunge apotererwa kwemazuva manomwe. 31 Nokutenda Rakabhi hure haana kuparara pamwe chete nevaya vasina kuteerera, nokuti akagamuchira vasori norugare.



^ (Jak. 2:24-26) Munoona kuti munhu achanzi akarurama nemabasa, kwete nokutenda chete. 25 Saizvozvowo Rakabhi hure, haana kunziwo akarurama nemabasa here, pashure pokunge agamuchira nhume zvakanaka, akadzibudisa neimwe nzira? 26 Chokwadi, muviri usina simba roupenyu zvawakafa, saizvozvowo kutenda kusina mabasa kwakafa.



^ (VaH. 11:11) Nokutenda naiyewo Sara akagamuchira simba rokubata pamuviri pomwana, kunyange akanga apfuura zera racho, sezvaaifunga kuti akanga amupikira akanga akatendeka.



^ (1 Pet. 3:1-6) Saizvozvowo, imi madzimai, zviisei pasi pevarume venyu, kuti kana paine vasingateereri shoko, muvawane nomufambiro wenyu pasina shoko rinotaurwa, 2 nokuva kwavo zvapupu zvakaona mufambiro wenyu wakachena pamwe chete noruremekedzo rukuru. 3 Kushonga kwenyu ngakurege kuva kwokunze, kwokuruka bvudzi uye kwokupfeka zvishongo zvendarama kana kwokupfeka nguo dzokunze, 4 asi ngakuve munhu akavanzika womwoyo akapfeka chipfeko chisingaori chomudzimu wakanyarara uye munyoro, uyo unokosha kwazvo pamberi paMwari. 5 Nokuti, kare vakadzi vatsvene vakanga vaine tariro muna Mwari vaizvishongedza saizvozvowo, vachizviisa pasi pevarume vavo, 6 saSara aiteerera Abrahamu, achimuti “ishe.” Zvino mava vana vake, kana mukaramba muchiita zvakanaka uye musingatyi chero chinhu chipi zvacho chinovhundutsa.

Bhaibheri Ringandibatsira Sei Muupenyu?





Bhaibheri rakasiyana nemamwe mabhuku. Mazano arimo anobva kuMusiki wedu. (2 Timoti 3:16) Zvarinotaura zvinogona kutibatsira chaizvo. Bhaibheri pacharo rinoti: “Shoko raMwari ibenyu uye rine simba.” (VaHebheru 4:12) Rine simba rekuchinja upenyu hwedu munzira mbiri. Rinotitungamirira muupenyu mazuva ano uye rinotibatsira kuti tizive Mwari uye zvaanotivimbisa.—1 Timoti 4:8; Jakobho 4:8.

Rinoshandura upenyu hwako iye zvino. Bhaibheri rinogona kubatsira pazvinhu zvakadai seizvi

	  Kugarisana nevamwe.—VaEfeso 4:31, 32; 5:22, 25, 28, 33.



	  Utano.—Pisarema 37:8; Zvirevo 17:22.



	  Kuzvibata.—1 VaKorinde 6:9, 10.



	  Kushanda.—Zvirevo 10:4; 28:19; VaEfeso 4:28.*





Mumwe murume nemudzimai vekuAsia vakatenda chaizvo mazano avakawana muBhaibheri. Sezvinongoitika kuvanhu vanenge vachangoroorana, zvainge zvakavaomera kuti vajairane uye vabudirane pachena pavaitaurirana. Asi vakabva vatanga kushandisa zvavaiverenga muBhaibheri. Zvakavabatsira here? Murume wacho, Vicent, anoti: “Zvandakaverenga muBhaibheri zvakandibatsira kuti ndigadzirise matambudziko emumba asi ndichizviita nerudo. Kuita zvinotaurwa neBhaibheri kuri kuita kuti mhuri yedu ifare.” Mudzimai wake, Annalou, anobvumiranawo nazvo achiti: “Kuverenga nezvevanhu vanotaurwa muBhaibheri kwakatibatsira. Iye zvino ndava kufara uye ndava kugutsikana nezvatinovavarira kuita muupenyu.”

Kuziva Mwari. Kunze kwekutaura nezvewanano yavo, Vicent anotiwo: “Kuverenga Bhaibheri kuri kuita kuti ndiwedzere kuva pedyo naJehovha kupfuura zvazvaiva kare.” Zvakataurwa naVicent zvinoratidza kuti chinhu chinonyanya kukosha ndechekuti Bhaibheri rinobatsira pakuziva Mwari. Kunze kwekungobatsirwa nemazano anopiwa naMwari, kuverenga Bhaibheri kuchaita kuti umuone seshamwari chaiyo. Uchaonawo kuti anotaura kuti upenyu huchange hwakanaka zvakadii mune ramangwana pauchararama hunonzi “upenyu chaihwo” nekusingaperi. (1 Timoti 6:19) Zvechokwadi, hapana bhuku rakafanana neBhaibheri.

Kana ukatanga kuverenga Bhaibheri, woramba uchidaro, uchaona kuti upenyu hwako huchachinja uye uchaziva Mwari. Asi paunenge uchiriverenga, unogona kuva nemibvunzo yakawanda. Kana ukava nayo, yeuka zvakaitwa nemukuru mukuru wekuItiopiya akararama makore 2 000 apfuura. Aiva nemibvunzo yakawanda nezveBhaibheri. Paakabvunzwa kana ainzwisisa zvaaiverenga, akati: “Chokwadi, ndingadaro sei kana mumwe asingandirayiridzi?”* Akabva abvuma nemwoyo wose kubatsirwa nemumwe wevadzidzi vaJesu ainzi Firipi, uyo ainyatsoziva Shoko raMwari. (Mabasa 8:30, 31, 34) Saka kana uchida kuziva zvakawanda zvinotaurwa neBhaibheri, unogona kutumira chikumbiro chako paIndaneti pawww.jw.org kana kuti kukero iri pedyo newe pane dziri mumagazini ino. Unogona kutaura neZvapupu zvaJehovha zviri pedyo nekwauri kana kuti kuenda paImba yoUmambo. Wadii kubva watotanga kuverenga Bhaibheri nhasi, woita kuti rikutungamirire muupenyu?







Kana usina chokwadi kuti ungavimba here neBhaibheri, ona vhidhiyo inonzi Tingaziva Sei Kuti Bhaibheri Rinobva Kuna Mwari? Unogona kuiwana kana ukaenda pajw.org pachikamu chakanzi MABHUKU NEZVIMWEWO > MAVHIDHIYO > BHAIBHERI



^ ndima 8 Kuti uone zvimwe zvinotaurwa neBhaibheri vhura website yedu, jw.org. Tarisa pakanzi ZVINODZIDZISWA NEBHAIBHERI > MIBVUNZO YEBHAIBHERI INOPINDURWA.


^ ndima 11 Verengawo nyaya yakanzi “Zvakakosherei Kuti Uzive Chokwadi?” iri mumagazini ino.






^ (2 Tim. 3:16) Rugwaro rwose rwakafuridzirwa naMwari uye runobatsira pakudzidzisa, pakutsiura, pakururamisa zvinhu, pakuranga nokururama,



^ (VaH. 4:12) Nokuti shoko raMwari ibenyu uye rine simba, rakapinza kupfuura bakatwa chero ripi zvaro rinocheka nekwose uye rinobaya kusvikira panoparadzana mweya nomudzimu, uye mapfundo nemwongo yawo, uye rinokwanisa kunzwisisa kufunga nevavariro zvomwoyo.



^ (1 Tim. 4:8) Nokuti kurovedza muviri kunobatsira zvishoma; asi kuzvipira kuna Mwari kunobatsira muzvinhu zvose, zvakuine chipikirwa choupenyu huno nohuya huchauya.



^ (Jak. 4:8) Swederai pedyo naMwari, uye iye achaswedera pedyo nemi. Chenesai maoko enyu, imi vatadzi, munatse mwoyo yenyu, imi mune mwoyo miviri.



^ (VaEf. 4:31, 32) Pfini dzose nokutsamwa nehasha nokupopota nokutuka ngazvibviswe kwamuri pamwe chete nezvakaipa zvose. 32 Asi itiranai mutsa, muchinzwirana tsitsi kwazvo, muchikanganwirana nomwoyo wose Mwari zvaakakukanganwiraiwo nomwoyo wose achishandisa Kristu.



^ (VaEf. 5:22) Madzimai ngaazviise pasi pevarume vawo sokunaShe,



^ (VaEf. 5:25) Varume, rambai muchida madzimai enyu, Kristu zvaakadawo ungano, akazvipa nokuda kwayo,



^ (VaEf. 5:28) Saizvozvo varume vanofanira kuda madzimai avo semiviri yavo. Anoda mudzimai wake anozvida,



^ (VaEf. 5:33) Kunyange zvakadaro, mumwe nomumwe wenyu ngaadewo mudzimai wake sezvaanozviita; uyewo, mudzimai anofanira kuremekedza murume wake kwazvo.



^ (Pis. 37:8) Rega kutsamwa, usiye hasha; Usashatirwa kuti ungoita zvakaipa.



^ (Zvir. 17:22) Mwoyo unofara unorapa, asi kushushikana kunoomesa mapfupa.



^ (1 VaK. 6:9, 10) Chii! Hamuzivi here kuti vanhu vasina kururama havazogari nhaka youmambo hwaMwari? Musatsauswa. Zvifeve, kana vanonamata zvidhori, kana mhombwe, kana varume vanochengeterwa kuita zvinhu zvisiri zvomusikirwo, kana varume vanorara nevarume, 10 kana mbavha, kana vanhu vanokara, kana zvidhakwa, kana vanotuka, kana makororo havazogari nhaka youmambo hwaMwari.



^ (Zvir. 10:4) Munhu anoshanda akarembedza maoko achava murombo, asi ruoko rwomunhu anoshingaira ruchamupfumisa.



^ (Zvir. 28:19) Munhu anorima munda wake achava nezvokudya zvakakwana, asi uya anotevera zvinhu zvisina zvazvinobatsira achava nourombo kwazvo.



^ (VaEf. 4:28) Anoba ngaachirega kubazve, asi ngaashande nesimba, achiita basa rakanaka nemaoko ake, kuti ave nechimwe chinhu chokupa mumwe munhu anoshayiwa.



^ (1 Tim. 6:19) vachizvichengetera nheyo yakanaka yenguva yemberi sepfuma yavo, kuti vabatisise upenyu chaihwo.



^ (Mab. 8:30, 31) Firipi akamhanya ari parutivi, akamunzwa achiverenga zvinonzwika bhuku romuprofita Isaya, akati: “Unonyatsoziva zvauri kuverenga here?” 31 Iye akati: “Chokwadi, ndingadaro sei kana mumwe asingandirayiridzi?” Iye akakumbira Firipi kuti akwire, agare naye.



^ (Mab. 8:34) Achipindura, mukuru mukuru wacho akati kuna Firipi: “Ndinokukumbira, Muprofita ari kutaura izvi pamusoro paani? Pamusoro pake here kana kuti pamusoro pomumwe munhu?”

MARARAMIRO ANDAIITA

 Ndakaberekerwa muguta rinogara vanhu vakawanda rinonzi Paddington, riri kuLondon muEngland. Ndaigara naamai navanasisi vangu vatatu. Baba vangu vaiva chidhakwa saka vaimboita vachitisiya tega.

Pandaiva mudiki, amai vaindidzidzisa kunyengetera manheru ega ega. Ndaiva nekaBhaibheri kaingova nebhuku raMapisarema, uye ndaigadzira chuni kuti ndikwanise kuimba mashoko acho. Ndinoyeuka ndichiverenga rimwewo bhuku raiva nemashoko akaramba ari mupfungwa dzangu ekuti: “Rimwe zuva tichafa.” Mashoko aya aindishayisa hope ndichifunga nezveramangwana. Ndakafunga kuti, ‘Upenyu hunofanira kuva nechinangwa. Chinangwa chekurarama ndechei?’ Ndakanga ndisingadi kufa!

Ndakatanga kufarira zvemashiripiti. Ndaiedza kutaura nevakafa, taienda kumakuva neshamwari dzangu dzekuchikoro, uye taiona mafirimu anotyisa. Zvaiita sezvinonakidza asiwo zvaityisa.

Pandakasvika makore 10, ndakatanga kunetsa. Ndakatanga kusvuta fodya uye pasina nguva yakanga yandipinda muropa. Ndakazopedzisira ndava kusvuta mbanje. Ndava nemakore 11 ndakatanga kunwa doro. Raisandinakira asi ndaifarira zvandainzwa kana ndadhakwa. Ndaifarirawo zvemimhanzi nekutamba. Pandaiwana mukana ndaienda kumapati nekumanightclub. Ndaibuda usiku pasina ari kundiona ndozodzoka kwava kunoedza vanhu vasati vamuka. Ndaimuka ndakaneta saka kakawanda kacho ndaitiza chikoro. Mazuva andaiswerawo kuchikoro, ndaiwanzonwa doro panguva yataimirira kuti mumwe mudzidzisi auye.

Pandakapedza chikoro ndakafoira. Sezvo amai vakanga vasinganyatsoziva nezvemisikanzwa yangu vakarwadziwa. Takapopotedzana ndichibva ndatiza pamba. Ndakambonogara nemukomana wangu aiva murasta anonzi Tony. Aiita zvechitsotsi, kutengesa madrugs uye aiva nembiri yekurwa nevanhu. Pasina nguva ndakabva ndabata pamuviri ndikasununguka mwana mukomana ndiine makore 16.






KUCHINJWA KWAKAITWA UPENYU HWANGU NEBHAIBHERI

 Ndakaonana neZvapupu zvaJehovha kekutanga pandaigara padzimba dzinogarwa navanaamai vasina kuroorwa. Ndakanga ndapiwawo pekugara panzvimbo iyi. Pane vakadzi vaviri veZvapupu zvaJehovha vaigara vachishanyira vamwe vakadzi vechidiki vataigara navo. Rimwe zuva ndakaendawo kunogara pavakanga vachikurukura ndichida kuvaratidza kuti zvavaidzidzisa ndezvekunyepa. Asi vakanyatsopindura mibvunzo yangu yose vakadzikama vachishandisa Bhaibheri. Ndakayemura unhu hwavo hwakanaka. Saka ndakabvuma kuti vazondidzidzisa Bhaibheri.

Pane zvandakadzidza muBhaibheri zvakabva zvachinja upenyu hwangu. Kubva ndichiri mudiki, ndaitya kufa. Asi ndakazoona zvinodzidziswa naJesu nezverumuko. (Johani 5:28, 29) Ndakadzidzawo kuti Mwari anondida. (1 Petro 5:7) Mashoko akandibata ndeari pana Jeremiya 29:11 anoti: “‘Nokuti ndinonyatsoziva pfungwa dzandiri kukufungirai,’ ndizvo zvinotaura Jehovha, ‘pfungwa dzorugare, kwete dzedambudziko, kuti ndikupei nguva yemberi netariro.’” Ndakatanga kuona kuti ndinokwanisawo kuzorarama nokusingaperi muParadhiso pano panyika.—Pisarema 37:29.

Zvapupu zvaJehovha zvakanyatsondiratidza rudo. Musi wandakatanga kuenda kumisangano yavo ndakagamuchirwa zvakanaka, zvekuti ndainyatsonzwa ndakasununguka! (Johani 13:34, 35) Zvanga zvakasiyana nekure chaizvo nezvaiitika kuchechi kwandakamboenda. Zvapupu zvakandigamuchira pasinei nezvandaiva. Vaiva nehanya neni, vainditeerera pandaitaura uye vaindibatsira pane zvimwewo zvandaida pakurarama. Ndainyatsonzwa kuti ndiri mumhuri yakakura, ine rudo.

Zvandaidzidza muBhaibheri zvakaita kuti ndione kuti ndinofanira kuchinja mararamiro angu kuti ndifadze Mwari. Zvakanga zvisiri nyore kusiya fodya. Ndakaonawo kuti pane nziyo dzandaiteerera dzaiita kuti ndinzwe ndichida kusvuta mbanje, saka ndakabva ndasiyana nenziyo idzodzo. Ndakasiyawo zvekuenda kumapati nemanightclub nekuti zvaindiisa pamuedzo wekudhakwa. Ndakabva ndatsvaga shamwari itsva dzaizondikurudzira kuita zvinhu zvakanaka.—Zvirevo 13:20.

Panguva iyi, Tony akanga achidzidzawo Bhaibheri neZvapupu zvaJehovha. Mibvunzo yake yakapindurwa pachishandiswa Bhaibheri, zvikaita kuti aone kuti aidzidziswa chokwadi. Akarega kuita zvechitsotsi, kusvuta mbanje uye kutamba neshamwari dzaida zvekurwa. Kuti tinyatsofadza Jehovha, takaona kuti taifanira kusiya upenyu hwakashata hwatairarama, toita kuti mwana wedu akure mumhuri ine vanhu vane tsika dzakanaka. Takazoroorana muna 1982.

“Handichashayi hope nekufunga nezveramangwana kana kutya kufa”



Ndichiri kuyeuka ndichitsvaka nyaya dzaiva muNharireyomurindi nemuMukai!* dzaitaura nezvevanhu vaimbenge vakaitawo seni asi vakazokwanisa kuchinja. Zvavakaita zvakandikurudzira! Zvakandipa simba rekuti ndisadzokera kumashure. Ndakaramba ndichinyengetera kuna Jehovha kuti arambe achindibatsira. Ini naTony takazobhabhatidzwa kuva Zvapupu zvaJehovha muna July 1982.

KUBATSIRWA KWANDAKAITWA

 Kuswedera pedyo naJehovha Mwari kwakandiponesa. Ini naTony takaona Jehovha achititsigira zvinhu pazvaitiomera. Izvi zvakatibatsira kuvimba naMwari uye tinoona kuti nanhasi achiri kutibatsira uye ari kutitsigira.—Pisarema 55:22.

Ndinofara kuti ndakabatsira vana vedu vaviri kuti vazivewo Jehovha. Iye zvino ndiri kufara kuonawo vana vavo vachishumira Jehovha.

Handichashayi hope nekufunga nezveramangwana kana kutya kufa. Ini naTony tinogara tichishanyira ungano dzeZvapupu zvaJehovha vhiki nevhiki tichidzikurudzira. Tinoendawo navo kunodzidzisa vamwe kuti vatende muna Jesu vazowanawo upenyu husingaperi.







^ ndima 17 Mukai! inobudiswawo neZvapupu zvaJehovha.






^ (Joh. 5:28, 29) Musashamiswa neizvi, nokuti awa iri kuuya mairi vaya vose vari mumakuva vachayeukwa uye vachanzwa inzwi rake, 29 vobuda, vaya vakaita zvakanaka vachamukira upenyu, vaya vaiva netsika yokuita zvakaipa vachamukira kutongwa.



^ (1 Pet. 5:7) muchikanda kuzvidya mwoyo kwenyu kwose paari, nokuti iye ane hanya nemi.



^ (Jer. 29:11) “‘Nokuti ndinonyatsoziva pfungwa dzandiri kukufungirai,’ ndizvo zvinotaura Jehovha, ‘pfungwa dzorugare, kwete dzedambudziko, kuti ndikupei nguva yemberi netariro.



^ (Pis. 37:29) Vakarurama vachagara nhaka yenyika, Vachagara mairi nokusingaperi.



^ (Joh. 13:34, 35) Ndiri kukupai murayiro mutsva, kuti mudanane; sokuda kwandakakuitai, kuti nemiwo mudanane. 35 Vose vachaziva kuti muri vadzidzi vangu neizvi, kana muine rudo pakati penyu.”



^ (Zvir. 13:20) Munhu anofamba nevanhu vakachenjera achava akachenjera, asi iye anofambidzana nemapenzi zvichamuipira.



^ (Pis. 55:22) Kanda mutoro wako pana Jehovha, Iye achakutsigira. Haazombobvumiri munhu akarurama kuti azununguke.

TEVEDZERA KUTENDA KWAVO | INOKI

“Akanga Anyatsofadza Mwari”





INOKI akanga ararama kwemakore akawanda. Zvingatiomera kubvuma kuti murume uyu akararama makore 365. Kana tikazvienzanisa nemazuva ano, akararama upenyu hunopfuura hwezvizvarwa 4! Asi kana tikazvienzanisa nemakore airarama vanhu kare ikako, Inoki ainge asina kuchembera. Iye zvino patopfuura makore 5 000, uye kare ikako vanhu vairarama kwenguva yakareba. Adhamu akanga atova nemakore anopfuura 600 pakaberekwa Inoki, uye Adhamu akazoraramazve mamwe makore 300! Vamwe vana vaAdhamu vakatorarama makore aipfuura ipapo. Saka Inoki paakasvitsa makore 365 anogona kunge aiva achakasimba, achitarisira kurarama mamwe makore akawanda. Asi haana kuzomboenda kure.

Inoki akanga abatira ura mumaoko. Ita seuri kumuona achitiza, mupfungwa dzake ari kuona kushatirwa kwevanhu vaainge achangobva kuudza mashoko aMwari. Vanhu ivavo vaimuvenga. Havana kufarira zvavakaudzwa uye vaivenga Mwari ainge amutuma. Hapana zvavaikwanisa kuita Jehovha, Mwari waInoki, asi munhu wavaikwanisa kurwisa, ndiInoki! Zvimwe Inoki ainetseka kuti aizoonazve mhuri yake here. Aifunga nezvemudzimai wake nevanasikana vake here kana kuti nezvemwanakomana wake Metusera kana muzukuru wake Rameki? (Genesisi 5:21-23, 25) Aizopona here?

Bhaibheri haritauri zvakawanda nezvaInoki. Panongova nendima shomanana chete dzinotaura nezvake. (Genesisi 5:21-24; VaHebheru 11:5; Judha 14, 15) Kunyange dziri shoma, dzinotiratidza kuti murume uyu aiva nekutenda kukuru. Une mhuri yaunoriritira here? Wakamboomerwa here nekuita zvinhu zvaunoziva kuti ndizvo zvakanaka? Unogona kudzidza zvakawanda kubva pakutenda kwaInoki.






“INOKI AKARAMBA ACHIFAMBA NAMWARI WECHOKWADI”


Makore akararama Inoki, zvinhu zvakanga zvawedzera kuipa. Inoki aiva wechizvarwa chechi7 kubva kuna Adhamu. Panguva iyoyo vanhu vairarama kwenguva refu, nekuti chivi chavakawana kuna Adhamu naEvha chakanga chisati chadzika midzi. Asi tsika dzavo dzakanga dzaora uye vasisanamati Mwari. Kwese kwese vanhu vakanga vava kungorwisana. Izvi zvakatanga naKaini aiva wechizvarwa chechipiri, paakauraya munin’ina wake Abheri. Mumwe wevazukuru vaKaini anofanira kunge aitozvikudza neutsinye hwaakaita kudarika hwaKaini! Pachizvarwa chechitatu, zvinhu zvakatowedzera kuipa. Vanhu vakatanga kudana zita raJehovha, asi kwete nechinangwa chekumunamata. Zviri pachena kuti vaishandisa zita dzvene raMwari vachirizvidza panzvimbo pekuti variremekedze.—Genesisi 4:8, 23-26.

Kunamata kwenhema ikoko kunogona kunge kwakanga kwazara panguva yakararama Inoki. Saka paaikura, aifanira kusarudza zvekuita. Aizobatana nevanhu ivavo here, kana kuti aizotsvaka Mwari wechokwadi, Jehovha, Musiki wedenga nenyika? Paakanzwa kuti Abheri ainge aurayiwa nemhaka yekushumira Jehovha, zvinofanira kunge zvakamukurudzirawo kuti atange kunamata Jehovha. Genesisi 5:22 inotiudza kuti: “Inoki akaramba achifamba naMwari wechokwadi.” Mashoko aya anonyatsoratidza kuti Inoki ainamata Jehovha kunyange zvazvo airarama pakati pevanhu vakanga vakaipa. Ndiye wekutanga kutsanangurwa saizvozvo muBhaibheri.

Vhesi imwe chete iyoyo inoti Inoki akaramba achifamba naJehovha kunyange pashure pekubereka Metusera. Inoki paakanga ava nemakore anenge 65 ndipo paakabereka Metusera. Mudzimai wake haataurwi nezvake muMagwaro, uye “vanakomana nevanasikana” vaInoki havataurwi kuti vaiva vangani. Kuti baba vafambe naMwari vachirera mhuri yavo, vanofanira kuedza kuitungamirira maererano nezvinodiwa naMwari. Inoki aiziva kuti aifanira kuramba akavimbika kumudzimai wake nokuti ndizvo zvaidiwa naJehovha. (Genesisi 2:24) Uye akaita zvose zvaaigona kuti adzidzise vana vake nezvaJehovha Mwari. Zvakabatsira here?

Bhaibheri haritauri haro zvakawanda nezvazvo. Haritauri nezvekutenda kwemwanakomana wake Metusera, uyo akararama kwemakore akawanda kupfuura vanhu vose vanotaurwa muBhaibheri, kusvika azofa mugore rakauya Mafashamo. Metusera akabereka mwanakomana ainzi Rameki. Rameki akararama makore anopfuura 100 Inoki achiri mupenyu. Rameki aiva nekutenda kwakasimba. Jehovha akaita kuti Rameki ataure uprofita hwaiva nechekuita nemwana wake Noa, uye uprofita ihwohwo hwakazadzika pashure peMafashamo. Noa akanziwo aiva murume aifamba naMwari sezvakaita sekuru vake Inoki. Noa haana kumbobvira aonana naInoki. Asi zvakanaka zvakaitwa naInoki hazvikanganwiki. Baba vake Rameki kana kuti sekuru vake Metusera ndivo vanogona kunge vakamuudza nezveupenyu hwaInoki. Mumwe anogona kunge akamuudza ndiJaredhi baba vaInoki, avo vakafa Noa paaiva nemakore 366.—Genesisi 5:25-29; 6:9; 9:1.

Funga nezvemusiyano uri pakati paInoki naAdhamu. Adhamu akasikwa asina chivi, asi akatadzira Jehovha achibva apinza vana vake mumatambudziko uye zvaakaita zvakaita kuti vana vake vazodawo kupandukira Mwari. Inoki aiva nechivi, asi akafamba naMwari uye akasiyira vana vake muenzaniso wakanaka wekutenda. Adhamu akazofa Inoki ava nemakore 308. Kutadza kwakaitwa naAdhamu kunoratidza kuti aingofunga zvakamunakira. Saka paakazofa, mhuri yake yakamuchema here? Hatizivi. Chatinoziva ndechokuti Inoki “akaramba achifamba naMwari wechokwadi.”—Genesisi 5:24.



[image: Chati iri kuratidza vanhu vemuBhaibheri vakararama panguva imwe chete naInoki]


Kana uine mhuri, tarisa uone zvaungadzidza kubva pakutenda kwaInoki. Kunyange zvazvo zvakakosha kuti uriritire mhuri yako, chinotonyanya kukosha kuitungamirira pakunamata. (1 Timoti 5:8) Zvaunotaura uye zvaunoita ndizvo zvinoratidza kuti uri kuitungamirira pakunamata. Kana ukasarudza kufamba naMwari uchibvuma kutungamirirwa naye sezvakaitwa naInoki, uchaita kuti mhuri yako isafa yakakukanganwa uye icharamba ichida kukutevedzera.






INOKI “AKAPROFITAWO PAMUSORO PAVO”


Sezvo vanhu vairarama panguva yaInoki vakanga vasina kutenda, Inoki anogona kunge aizviona sezambiringa munyemba. Asi Mwari wake Jehovha aimuona here? Ehe. Rimwe zuva, Jehovha akataura nemushumiri wake akavimbika. Akamupa mashoko ekuti audze vanhu. Akabva aita kuti Inoki ave muprofita wake wekutanga kutaurwa muBhaibheri. Chinoita kuti tidaro ndechokuti Mwari akaita kuti Judha munin’ina waJesu anyore mashoko euprofita akanga ataurwa kare kare naInoki.*

Inoki akaprofita kuti kudii? Akati: “Tarirai! Jehovha akauya nemakumi ake ezviuru zvengirozi tsvene, kuti atonge vose, uye kuti ape mhosva vose vasingadi Mwari pamusoro pemabasa avo ose okusada Mwari avakaita nenzira yokusada Mwari, uye pamusoro pezvinhu zvose zvinoshamisa kwazvo zvakataurwa pamusoro pake nevatadzi vasingadi Mwari.” (Judha 14, 15) Waona here kuti Inoki ari kutaura sekunge kuti zvinhu zvacho zvakatoitika? Ndiwo manyorerwo akaitwa uprofita hwakawanda hwakazotevera. Sei hwainyorwa saizvozvo? Muprofita aitaura zvinhu sekunge kuti zvakatoitika nemhaka yekuti zvinhu zvaaitaura zvaitoti zviitike chete!—Isaya 46:10.



[image: Inoki achiparidzira vanhu vasingadi Mwari]
Inoki haana kutya kutaura shoko raMwari kuvanhu vaityisa





Unofunga kuti Inoki ainzwa sei paaiudza vanhu mashoko aya? Akadzokorora ka4 mashoko ane simba airatidza kuti vanhu ava vakanga vasingadi Mwari. Mashoko acho ainyatsofumura mabasa akaipa avaiita. Uprofita hwacho hwairatidza kuti zvinhu zvavakanga vava kuita kubva pakadzingwa Adhamu muEdheni zvakanga zvanyanya kuipa. Jehovha aizoparadza vanhu ivavo paaizouya nemauto “engirozi tsvene.” Inoki haana kutya kuvaudza izvozvo uye akazviita ari oga! Rameki akanga achiri mudiki uye zvimwe aishamiswa neushingi hwaiva nasekuru vake. Kana zviri izvo zvakaitika, hazvingambotishamisi.

Kutenda kwaInoki kunogona kuita kuti mumwe nemumwe wedu azvibvunze kuti maonero aanoita zviri kuitika munyika akafanana here neaMwari. Shoko raiparidzwa naInoki rokuti vanhu vakaipa vachaparadzwa richiri kushandawo nanhasi. Jehovha akaita zvaakanga audza Inoki, achibva ashandisa Mafashamo kuparadza vanhu vakaipa vemunguva yaNoa. Mwari achaparadzazve vanhu vakaipa uye kuparadza kwacho kuchange kwakakura kudarika zvaakaita mumazuva aNoa. (Mateu 24:38, 39; 2 Petro 2:4-6) Sezvaakaita kare ikako, iye zvino Mwari nengirozi dzake vakamirira nguva yekuti vaparadze vanhu vakaipa. Mumwe nemumwe wedu anofanira kuteerera zvaitaurwa naInoki, ozviudzawo vamwe. Hama neshamwari dzinogona kusatifarira, tobva tatanga kuzviona sezambiringa munyemba. Asi Jehovha haana kumbosiya Inoki uye haasi kuzombosiya vashumiri vake vakavimbika!






“AKATAMISWA KUTI ASAONA RUFU”


Inoki akazofa sei? Mafiro ake haanzwisisiki uye anoshamisa. Muna Genesisi tinongoudzwa kuti: “Inoki akaramba achifamba naMwari wechokwadi. Haana kuzovapo, nokuti Mwari akamutora.” (Genesisi 5:24) Zvinorevei kuti Mwari akamutora? Muapostora Pauro akazozvitsanangura achiti: “Nokutenda Inoki akatamiswa kuti asaona rufu, uye haana kuzomboonekwa nokuti Mwari akanga amutamisa; nokuti asati atamiswa akapupurirwa kuti akanga anyatsofadza Mwari.” (VaHebheru 11:5) Pauro airevei paakati Inoki “akatamiswa kuti asaona rufu”? Mamwe maBhaibheri anoti Inoki akaenda kudenga. Asi handizvo, nekuti Bhaibheri rinoratidza kuti munhu wekutanga akamutswa kubva kuvakafa achibva aenda kudenga ndiJesu Kristu.—Johani 3:13.

Saka zvinorevei kuti Inoki “akatamiswa kuti asaona rufu”? Zvimwe Jehovha akaita kuti Inoki afe rufu rwusingarwadzi, panzvimbo pekumusiya achiurayiwa zveutsinye nevavengi vake. Asi Inoki asati afa, “akapupurirwa kuti akanga anyatsofadza Mwari.” Zvakaitika sei? Nguva pfupi Inoki asati afa, Mwari anogona kunge akamuonesa nyika yava paradhiso. Izvozvo zvairatidza kuti Mwari aimufarira uye Inoki akabva azorora. Muapostora Pauro paainyora nezvaInoki uye varume nevakadzi vakavimbika akati: “Ivava vose vakafa vachitenda.” (VaHebheru 11:13) Vavengi vake vanogona kunge vakatsvaga chitunha chake, asi ‘hachina kuzomboonekwa,’ zvimwe nekuti Jehovha akaita kuti chinyangarike kuti vasaita zvavanoda nacho kana kuti vasachishandisa pakunamata kwenhema.*

Tichifunga zvataurwa izvi zvinobva muMagwaro, ngatichifungidzirai kuti Inoki anogona kunge akafa sei, asi ngatizivei kuti anogona kunge ainewo mamwe mafiro aakaita. Inoki akanga achitiza uye akanga ava kufemera pamusoro. Akanga achidzingirirwa nevanhu vaimutambudza uye vakanga vachipupa nehasha nemhaka yeshoko raaiparidza. Inoki akawana pekumbohwanda achibva amboti zororei, asi aiziva kuti vachapedzisira vamubata chete. Ainge atarisana nerufu rwunorwadza. Paanga akazorora, akanyengetera kuna Mwari wake. Akabva anzwa kakugadzikana. Zvaakaoneswa naMwari zvakaita kuti ambokanganwa zvanga zvichiitika, achibva atozviona ava muparadhiso.



[image: Inoki akahwanda mubako vavengi vake vachipfuura]
Inoki anogona kunge aida kuurayiwa zveutsinye Jehovha paakamutora





Fungidzira achiona nyika yakasiyana nekure neyaakanga ajaira. Yainge yakanaka semunda weEdheni, asi pakanga pasina makerubhi aichengetedza nzvimbo iyi kuti vanhu vasapinda. Maiva muzere varume nevakadzi vakanga vaine utano uye vachiratidza kuti vachiri kuzvinzwa. Vose vaigarisana zvakanaka. Makanga musina zvinhu zvaakanga ajaira kuona zvakadai sekuvengana kana kuti kutambudzwa nenyaya yekuti uri munamati waJehovha. Inoki akanyatsoona kuti Jehovha aimuda uye aifarira zvaakanga achiita. Akanyatsoona kuti nzvimbo iyi ndiyo yainyatsoenderana naye; uye kuti rimwe zuva aizoigara. Inoki zvaairamba achiwedzera kugadzikana, akabva atsinzina achibva abatwa nehope, ndiye sarai.

Nanhasi achakafa, uye Jehovha Mwari achiri kumuyeuka! Sekuvimbisa kwakazoita Jesu, pachasvika zuva rekuti vose vanoyeukwa naMwari vachanzwa inzwi raKristu, vomuka kubva kumakuva, voona nyika itsva yakanaka ine vanhu vanogarisana zvakanaka.—Johani 5:28, 29.

Unodawo here kuzorarama munyika iyoyo? Fungidzira kufara kwauchaita pauchaona Inoki. Funga zvinhu zvatisingazivi zvaachazotiudza! Achazotiudza kuti zvataifungidzira kuti ndizvo zvakaitika paakanga ava kufa ndizvo here. Asi pane chimwe chinhu chatinofanira kudzidza kwaari iye zvino. Paakapedza kutaura nezvaInoki, Pauro akati: ‘Pasina kutenda hazvibviri kunyatsofadza Mwari.’ (VaHebheru 11:6) Izvi zvinoita kuti tide kutevedzera kutenda kwakasimba kwaiva naInoki!







^ ndima 14 Dzimwe nyanzvi dzeBhaibheri dzinoti zvakanyorwa naJudha akazviwana mubhuku reapokirifa rinonzi Book of Enoch. Bhuku iri rizere nengano uye harizivikanwi kuti rakabvepi uye vamwe vanonyepa vachiti rakanyorwa naInoki. Mashoko euprofita aInoki arimo ndeechokwadi asi hatizivi kuti akaita zvekukopwa here kana kuti wacho akaanyora akaita zvekuudzwa nevamwe. Judha anogona kunge akakopawo kana kuti akaudzwa nevamwe nezvaInoki. Anogonawo kunge akaudzwa naJesu sezvo Jesu akanga ari kudenga achiona zvaiitika muupenyu hwaInoki.


^ ndima 20 Ichi chinogona kunge chiricho chikonzero chakaitawo kuti Mwari anyangarise chitunha chaMosesi nechaJesu.—Dheuteronomio 34:5, 6; Ruka 24:3-6; Judha 9.






^ (Gen. 5:21-23) Inoki akararama kwemakore makumi matanhatu nemashanu, akazobereka Metusera. 22 Abereka Metusera, Inoki akaramba achifamba naMwari wechokwadi kwemakore mazana matatu. Munguva iyi akabereka vanakomana nevanasikana. 23 Naizvozvo mazuva ose aInoki akasvika makore mazana matatu nemakumi matanhatu nemashanu.



^ (Gen. 5:25) Metusera akararama kwemakore zana nemakumi masere nemanomwe, akazobereka Rameki.



^ (Gen. 5:21-24) Inoki akararama kwemakore makumi matanhatu nemashanu, akazobereka Metusera. 22 Abereka Metusera, Inoki akaramba achifamba naMwari wechokwadi kwemakore mazana matatu. Munguva iyi akabereka vanakomana nevanasikana. 23 Naizvozvo mazuva ose aInoki akasvika makore mazana matatu nemakumi matanhatu nemashanu. 24 Inoki akaramba achifamba naMwari wechokwadi. Haana kuzovapo, nokuti Mwari akamutora.



^ (VaH. 11:5) Nokutenda Inoki akatamiswa kuti asaona rufu, uye haana kuzomboonekwa nokuti Mwari akanga amutamisa; nokuti asati atamiswa akapupurirwa kuti akanga anyatsofadza Mwari.



^ (Jud. 14, 15) Chokwadi, Inoki, wechinomwe mumutsara kubva kuna Adhamu, akaprofitawo pamusoro pavo, paakati: “Tarirai! Jehovha akauya nemakumi ake ezviuru zvengirozi tsvene, 15 kuti atonge vose, uye kuti ape mhosva vose vasingadi Mwari pamusoro pemabasa avo ose okusada Mwari avakaita nenzira yokusada Mwari, uye pamusoro pezvinhu zvose zvinoshamisa kwazvo zvakataurwa pamusoro pake nevatadzi vasingadi Mwari.”



^ (Gen. 4:8) Pashure paizvozvo Kaini akati kuna Abheri munun’una wake: “Handei kusango.” Naizvozvo pavakanga vari kusango Kaini akarwisa Abheri munun’una wake, akamuuraya.



^ (Gen. 4:23-26) Naizvozvo Rameki akataurira madzimai ake Adha naZira mashoko aya: “Inzwai inzwi rangu, imi madzimai aRameki; Teererai zvandiri kutaura: Ndakauraya munhu nokuti akandikuvadza, Iro jaya nokuti rakandirova. 24 Kana Kaini achifanira kutsiviwa kanomwe, Rameki anofanira kutsiviwa kane makumi manomwe nekanomwe.” 25 Adhamu akararazve nomudzimai wake, iye akabereka mwanakomana, mudzimai wacho akamutumidza kuti Seti, nokuti, sezvaakataura: “Mwari andipa mumwe mwana panzvimbo paAbheri, nokuti Kaini akamuuraya.” 26 Seti akaberekerwawo mwanakomana, akabva amutumidza kuti Inoshi. Panguva iyoyo kudana zita raJehovha kwakatanga.



^ (Gen. 5:22) Abereka Metusera, Inoki akaramba achifamba naMwari wechokwadi kwemakore mazana matatu. Munguva iyi akabereka vanakomana nevanasikana.



^ (Gen. 2:24) Ndokusaka murume achasiya baba vake naamai vake uye achanamatira mudzimai wake uye vachava nyama imwe.



^ (Gen. 5:25-29) Metusera akararama kwemakore zana nemakumi masere nemanomwe, akazobereka Rameki. 26 Abereka Rameki, Metusera akararama kwemakore mazana manomwe nemakumi masere nemaviri. Munguva iyi akabereka vanakomana nevanasikana. 27 Naizvozvo mazuva ose aMetusera akasvika makore mazana mapfumbamwe nemakumi matanhatu nemapfumbamwe uye iye akafa. 28 Rameki akararama kwemakore zana nemakumi masere nemaviri, akazobereka mwanakomana. 29 Akamutumidza kuti Noa, achiti: “Uyu achatinyaradza pabasa redu nepakurwadziwa kwemaoko edu kunobva panyika yakatukwa naJehovha.”



^ (Gen. 6:9) Iyi ndiyo nhoroondo yaNoa. Noa akanga ari munhu akarurama. Akanga asina mhosva pakati pevanhu venguva yake. Noa akafamba naMwari wechokwadi.



^ (Gen. 9:1) Zvino Mwari akakomborera Noa nevanakomana vake akati kwavari: “Berekai muwande, muzadze nyika.



^ (Gen. 5:24) Inoki akaramba achifamba naMwari wechokwadi. Haana kuzovapo, nokuti Mwari akamutora.



^ (1 Tim. 5:8) Chokwadi kana munhu asingagoveri vokwake, kunyanya nhengo dzeimba yake, iye aramba kutenda uye akaipa kwazvo kupfuura munhu asingatendi.



^ (Jud. 14, 15) Chokwadi, Inoki, wechinomwe mumutsara kubva kuna Adhamu, akaprofitawo pamusoro pavo, paakati: “Tarirai! Jehovha akauya nemakumi ake ezviuru zvengirozi tsvene, 15 kuti atonge vose, uye kuti ape mhosva vose vasingadi Mwari pamusoro pemabasa avo ose okusada Mwari avakaita nenzira yokusada Mwari, uye pamusoro pezvinhu zvose zvinoshamisa kwazvo zvakataurwa pamusoro pake nevatadzi vasingadi Mwari.”



^ (Isa. 46:10) Iye ari kuzivisa zvokuguma kubvira pakutanga, uye zvinhu zvisati zvaitwa kubvira kare kare; Iye ari kuti, ‘Zvandakaronga zvichamira, uye ndichaita zvinhu zvose zvandinofarira’;



^ (Mat. 24:38, 39) Nokuti sezvavakanga vakaita mumazuva iwayo mafashamo asati auya, vakanga vachidya vachinwa, varume vachiroora nevakadzi vachiroorwa, kusvikira zuva rakapinda Noa muareka; 39 uye havana kucherechedza kusvikira mafashamo auya akavakukura vose, ndizvo zvichaitawo kuvapo kwoMwanakomana womunhu.



^ (2 Pet. 2:4-6) Chokwadi Mwari haana kurega kuranga ngirozi dzakatadza, asi, nokudzikanda muTatarosi, akadziisa mumakomba erima guru kuti dzichengeterwe kutongwa. 5 Haanawo kurega kuranga nyika yekare, asi akachengeta Noa, muparidzi wokururama, akachengeteka nevamwe vanomwe paakaunza mafashamo panyika yevanhu vakanga vasingadi Mwari. 6 Akaroromesawo maguta eSodhoma neGomora akaapa mhosva, achiisira vanhu vasingadi Mwari muenzaniso wezvinhu zvichauya.



^ (Gen. 5:24) Inoki akaramba achifamba naMwari wechokwadi. Haana kuzovapo, nokuti Mwari akamutora.



^ (VaH. 11:5) Nokutenda Inoki akatamiswa kuti asaona rufu, uye haana kuzomboonekwa nokuti Mwari akanga amutamisa; nokuti asati atamiswa akapupurirwa kuti akanga anyatsofadza Mwari.



^ (Joh. 3:13) Zvakare, hapana munhu akakwira kudenga asi uya akaburuka achibva kudenga, iye Mwanakomana womunhu.



^ (VaH. 11:13) Ivava vose vakafa vachitenda, kunyange vasina kuwana kuzadzika kwezvipikirwa, asi vakazviona zviri kure, vakazvikwazisa, vakazivisa pachena kuti vakanga vari vaeni nevagari venguva duku munyika yacho.



^ (Joh. 5:28, 29) Musashamiswa neizvi, nokuti awa iri kuuya mairi vaya vose vari mumakuva vachayeukwa uye vachanzwa inzwi rake, 29 vobuda, vaya vakaita zvakanaka vachamukira upenyu, vaya vaiva netsika yokuita zvakaipa vachamukira kutongwa.



^ (VaH. 11:6) Zvakare, pasina kutenda hazvibviri kunyatsomufadza, nokuti iye anosvika kuna Mwari anofanira kutenda kuti ariko uye kuti anopa mubayiro vaya vanomutsvaka nomwoyo wose.



^ (Dheut. 34:5, 6) Pashure paizvozvo, Mosesi mushumiri waJehovha akafira imomo munyika yeMoabhi sezvakanga zvarayirwa naJehovha. 6 Iye akamuviga mumupata uri munyika yeMoabhi pakatarisana neBheti-peori, uye hapana anoziva guva rake kusvikira nhasi.



^ (Ruka 24:3-6) uye pavakapinda havana kuwana mutumbi waShe Jesu. 4 Vachiri kuvhiringidzika pamusoro peizvi, tarira! varume vaviri vakanga vakapfeka zvipfeko zvaipenya vakamira pedyo navo. 5 Sezvo vakadzi vacho vakatya, vakaramba vakatarira pasi, varume vacho vakati kwavari: “Muri kutsvakirei Munhu mupenyu pakati pevakafa? 6 [[Haasi pano, asi amutswa.]] Yeukai kutaura kwaakaita kwamuri achiri muGarireya,



^ (Jud. 9) Asi Mikaeri ngirozi huru paakapesana naDhiyabhorosi uye achiita nharo pamusoro pomutumbi waMosesi, haana zvake kuda kumutonga nemashoko okutuka, asi akati: “Jehovha ngaakutsiure.”








Zvakakosherei Kuti Uzive Chokwadi?





Kamwe kasikana kakaona utsi hwaipwititika kubva mufekitori huchinoita semakore mudenga. Kakabva kafunga kuti fekitori iyi inogadzira makore. Kasikana aka kakatadza kunzwisisa kunobva makore, uye izvi zvinogona kusetsa. Asi kumwe kutadza kunzwisisa kunogona kutoisa upenyu hwedu pangozi. Semuenzaniso, kana ukatadza kunzwisisa zvinenge zvakanyorwa pabhodhoro remushonga, unogona kuzvikuvadza.

Kutadza kunzwisisa zvinotaurwa muBhaibheri kune ngozi yakatokura kudarika zvimwe zvese. Semuenzaniso, vamwe vanhu havana kunzwisisa dzidziso dzaJesu. (Johani 6:48-68) Pane kuti vadzidze kuna Jesu, vakaramba zvose zvaaidzidzisa. Vakatambisa mukana!

Unoverenga Bhaibheri kuti rikutungamirire muupenyu hwako here? Kana uchiriverenga, uri kuita zvakanaka. Asi zvinogona kuitika here kuti unogona kutadza kunzwisisa zvimwe zvaunenge waverenga? Izvi zvinoitika kune vakawanda. Chimboona nyaya 3 dzisingawanzonzwisiswa nevamwe.

	  Vamwe vanhu havanzwisisi zvinorehwa neBhaibheri parinoti “itya Mwari wechokwadi.” Vanofunga kuti kutya kunenge kuchirehwa kutya kuzorangwa. (Muparidzi 12:13) Asi Mwari haadi kuti vaya vanomunamata vamutye nenzira iyi. Anoti: “Usatya, nokuti ndinewe. Usatarira-tarira, nokuti ndiri Mwari wako. Ndichakusimbisa. Chokwadi ndichakubatsira.” (Isaya 41:10) Kutya Mwari kunongoreva kumuremekedza zvikuru.



	

[image: Nyika iri kutsva]
Pasi rino richaparadzwa nemoto here?





  Vamwe havanzwisisi mashoko akafemerwa naMwari ekuti: “Chimwe nechimwe chine nguva yakatarwa, . . . nguva yokuberekwa nenguva yokufa.” Vanofunga kuti munhu wese ane zuva rake rokufa raakatarirwa naMwari. (Muparidzi 3:1, 2) Asi chokwadi ndechekuti vhesi iyi inenge ichingotaura zvinoitika pakurarama, uye kuti munhu wese anoguma afa. Shoko raMwari rinodzidzisawo kuti zvatinosarudza muupenyu zvinogona kuita kuti tirarame kwenguva refu kana kuti pfupi. Semuenzaniso, tinoverenga kuti: “Kutya Jehovha kuchawedzera mazuva.” (Zvirevo 10:27; Pisarema 90:10; Isaya 55:3) Nei tichidaro? Semuenzaniso, kuremekedza Shoko raMwari kunoita kuti tirege zvinhu zvinotikuvadza zvakadai seudhakwa uye unzenza.—1 VaKorinde 6:9, 10.



	  Vamwe vanofunga kuti Bhaibheri parinoti matenga nenyika “zvakachengeterwa moto” rinenge richireva kuti Mwari achatoparadza pasi rino. (2 Petro 3:7) Asi Mwari anotivimbisa kuti haasi kuzomboparadza pasi rino. Mwari “akavaka nheyo dzenyika panzvimbo dzayo dzisingachinji; haizozununguswi nokusingagumi, kana kuti nokusingaperi.” (Pisarema 104:5; Isaya 45:18) Vanhu vakaipa nezvose zvakaipa zvavari kuita ndizvo zvichaparadzwa, zvoita sekunge kuti zvaparadzwa nemoto nekuti hazvizovikozve. Asi panenge pachitaurwa nezvematenga chaiwo dzimwe nguva chinenge chichirehwa idenga ratinoona rizere nenyeredzi kana kuti kudenga kunogara Mwari. Hapana chichaparadzwa pazviviri izvi yaanogara.










NEI DZIMWE NGUVA VANHU VACHITADZA KUNZWISISA BHABHERI?


Sezvawaona mumienzaniso iyi, vanhu vanowanzotadza kunzwisisa mavhesi avanoverenga muBhaibheri. Asi nei Mwari achisiya izvozvo zvichiitika? Vamwe vangafunga kuti: ‘Kana Mwari akachenjera uye ariye anoziva zvose, angadai akanyora bhuku rekuti munhu wose anokwanisa kunyatsonzwisisa. Nei asina kudaro?’ Ona zvikonzero zvitatu zvinowanzoita kuti vanhu vasanzwisisa Bhaibheri.

	               Bhaibheri rakanyorwa nenzira yekuti rinzwisiswe nevanhu vanozvininipisa uye vanoda kudzidza. Jesu akati kuna Baba vake: “Ndinokurumbidzai pachena, Baba, Ishe wokudenga nenyika, nokuti makanyatsovanzira vakachenjera nevakangwara zvinhu izvi, mukazvizarurira vacheche.” (Ruka 10:21) Bhaibheri rakanyorwa nenzira yekuti vaya chete vanoda kudzidza varinzwisise. Vaya vanozvikudza, sezvinowanzoita “vakachenjera nevakangwara,” vanowanzotadza kunzwisisa Bhaibheri. Asi vanhu vanozvininipisa uye vanoda kudzidza sezvinoita vana vadiki, vanonzwisisa mashoko aMwari. Mwari akanyora Bhaibheri neunyanzvi!



	               Bhaibheri rakanyorerwa vanhu vanoda kubatsirwa naMwari kuti varinzwisise. Jesu akataura kuti vanhu vaizofanira kuwana rubatsiro kuti vanzwisise zvaaidzidzisa. Vaizoruwana sei? Jesu akati: ‘Mubatsiri, iwo mweya mutsvene, uchatumirwa naBaba muzita rangu, iwoyo uchakudzidzisai zvinhu zvose.’ (Johani 14:26) Saka Mwari anopa vanhu mweya mutsvene, kureva simba rake, kuti avabatsire vanzwisise zvavanoverenga muBhaibheri. Asi haapi mweya mutsvene kuvanhu vasingavimbi nerubatsiro runobva kwaari, saka vanhu vakadaro vanowanzoona sekuti Bhaibheri harinzwisisiki. Mweya mutsvene unoitawo kuti vaKristu vane ruzivo vabatsire vamwe vanoda kunzwisisa Bhaibheri.—Mabasa 8:26-35.



	               Mamwe mavhesi emuBhaibheri anonzwisiswa nevanhu kana nguva yekuti anzwisiswe yasvika. Semuenzaniso, muprofita Dhanieri akaudzwa kuti anyore zvinhu zvaizoitika mune ramangwana. Ngirozi yakamuudza kuti: “Dhanieri, vanza mashoko acho uname bhuku racho, kusvikira kunguva yokuguma.” Kwemazana emakore, vanhu vakawanda vakaedza kuverenga bhuku raDhanieri, asi vasingarinzwisisi. Uye Dhanieri wacho pachake haana kutonzwisisa zvaainyora. Akaratidza kuzvininipisa paakataura kuti: “Ndakazvinzwa, asi handina kuzvinzwisisa.” Pakupedzisira, kana nguva yaMwari yakwana, vanhu vaizonzwisisa uprofita hwaMwari hwakanyorwa naDhanieri. Ngirozi yacho yakati: “Enda, Dhanieri, nokuti mashoko acho akavanzwa uye akanamwa kusvikira kunguva yokuguma.” Ndiani achanzwisisa mashoko aMwari? “Hapana kana vakaipa vachanzwisisa; asi vaya vane njere vachanzwisisa.” (Dhanieri 12:4, 8-10) Saka Mwari ndiye anosarudza nguva yekuti mamwe mavhesi ari muBhaibheri anzwisiswe.





Zvapupu zvaJehovha zvakambotadza kunzwisisa Bhaibheri nekuti nguva yaMwari yainge isati yakwana here? Hungu. Asi nguva yaMwari payaisvika, Zvapupu zvaibva zvachinjawo manzwisisiro azvinoita Bhaibheri. Saka pavanodaro, vanenge vachitevedzera vaapostora vaKristu, avo vaiti kana vakaruramiswa naJesu, vaizvininipisa, vobva vagadzirisa mafungiro avo.—Mabasa 1:6, 7.

Zvaifungwa nekasikana kaya zvekuti makore anobva kupi kwaingovawo kusanzwisisa kudiki. Asi zvinodzidziswa neBhaibheri zvinhu zvinokosha zvaunofanira kunzwisisa. Mashoko ari muBhaibheri haasi ekuti ungaanzwisisa uri wega, saka unofanira kuwana rubatsiro. Tsvaga vanhu vanodzidza Bhaibheri vachizvininipisa, vanovimba nemweya mutsvene waMwari kuti varinzwisise, uye vanoziva kuti tiri kurarama munguva iyo Mwari anoda kuti tinzwisise Bhaibheri kupfuura kare. Taura neZvapupu zvaJehovha kana kuti verenga nyaya dzakatsvakurudzwa dzavanobudisa pawebsite yejw.org. Bhaibheri rinovimbisa kuti: “Kana ukachemera kunzwisisa . . . , uchawana zivo pamusoro paMwari.”—Zvirevo 2:3-5.









^ (Mup. 12:13) Pashure pokunge zvinhu zvose zvanzwiwa, mhedziso yenyaya yacho ndeiyi: Itya Mwari wechokwadi uchengete mirayiro yake. Nokuti izvi ndizvo zvose zvinosungirwa kuti munhu aite.



^ (Isa. 41:10) Usatya, nokuti ndinewe. Usatarira-tarira, nokuti ndiri Mwari wako. Ndichakusimbisa. Chokwadi ndichakubatsira. Chokwadi ndicharamba ndakakubata zvakasimba noruoko rwangu rworudyi rwokururama.’



^ (Mup. 3:1, 2) Chinhu chimwe nechimwe chine nguva yakatarwa, uyewo zvose zvinoitwa pasi pematenga zvine nguva yazvo: 2 nguva yokuberekwa nenguva yokufa; nguva yokudyara nenguva yokudzura zvakadyarwa;



^ (Zvir. 10:27) Kutya Jehovha kuchawedzera mazuva, asi makore evakaipa achatapudzwa.



^ (Pis. 90:10) Mazuva emakore edu makore makumi manomwe; Asi kana tiine simba kwazvo, makore makumi masere, Asi anoramba achiunza kunetseka nezvinhu zvinokuvadza; Nokuti achakurumidza kupfuura, tobhururuka, toenda.



^ (Isa. 55:3) Rerekai nzeve dzenyu muuye kwandiri. Teererai, mweya yenyu irambe iri mipenyu, uye ndichabva ndangoita nemi sungano inogara nokusingagumi pamusoro pomutsa worudo wakatendeka kuna Dhavhidhi.



^ (1 VaK. 6:9, 10) Chii! Hamuzivi here kuti vanhu vasina kururama havazogari nhaka youmambo hwaMwari? Musatsauswa. Zvifeve, kana vanonamata zvidhori, kana mhombwe, kana varume vanochengeterwa kuita zvinhu zvisiri zvomusikirwo, kana varume vanorara nevarume, 10 kana mbavha, kana vanhu vanokara, kana zvidhakwa, kana vanotuka, kana makororo havazogari nhaka youmambo hwaMwari.



^ (2 Pet. 3:7) Asi neshoko iroro matenga nenyika zviripo iye zvino zvakachengeterwa moto uye zviri kuchengeterwa zuva rokutongwa nerokuparadzwa kwevanhu vasingadi Mwari.



^ (Pis. 104:5) Akavaka nheyo dzenyika panzvimbo dzayo dzisingachinji; Haizozununguswi nokusingagumi, kana kuti nokusingaperi.



^ (Isa. 45:18) Nokuti zvanzi naJehovha, Musiki wematenga, Iye Mwari wechokwadi, Muumbi wenyika noMuiti wayo, Iye akaisimbisa kwazvo, asina kungoisikira pasina, akaiumba kuti igarwe: “Ndini Jehovha, hakuna mumwezve.



^ (Ruka 10:21) Paawa iyoyo chaiyo akafara kwazvo nomudzimu mutsvene, akati: “Ndinokurumbidzai pachena, Baba, Ishe wokudenga nenyika, nokuti makanyatsovanzira vakachenjera nevakangwara zvinhu izvi, mukazvizarurira vacheche. Chokwadi, haiwa Baba, nokuti makasarudza kuti zvive saizvozvo.



^ (Joh. 14:26) Asi mubatsiri, iwo mudzimu mutsvene, uchatumirwa naBaba muzita rangu, iwoyo uchakudzidzisai zvinhu zvose nokukuyeuchidzai zvinhu zvose zvandakakuudzai.



^ (Mab. 8:26-35) Zvisinei, ngirozi yaJehovha yakataura naFiripi, ichiti: “Simuka uende kumaodzanyemba kumugwagwa unobva kuJerusarema uchiburukira kuGaza.” (Uyu mugwagwa womurenje.) 27 Naizvozvo iye akasimuka, akaenda, uye tarira! kwaiva nomukuru mukuru wokuItiopiya, murume aiva nesimba aiva pasi paKandase mambokadzi wevaItiopiya, akanga ari mutarisiri wepfuma yake yose. Akanga aenda kuJerusarema kunonamata, 28 asi akanga ava kudzokera uye akanga agere mungoro yake achiverenga zvinonzwika bhuku romuprofita Isaya. 29 Naizvozvo mudzimu wakati kuna Firipi: “Swedera ufambe pamwe chete nengoro iyi.” 30 Firipi akamhanya ari parutivi, akamunzwa achiverenga zvinonzwika bhuku romuprofita Isaya, akati: “Unonyatsoziva zvauri kuverenga here?” 31 Iye akati: “Chokwadi, ndingadaro sei kana mumwe asingandirayiridzi?” Iye akakumbira Firipi kuti akwire, agare naye. 32 Zvino chikamu choRugwaro chaakanga achiverenga zvinonzwika chaiva ichi: “Segwai akaendeswa kunourayiwa, uye segwayana rinyerere pamberi pomuveuri waro, naizvozvo iye haashami muromo wake. 33 Paainyadziswa kutongwa kwakabviswa kwaari. Ndiani achataura mashoko echizvarwa chake? Nokuti upenyu hwake hunobviswa panyika.” 34 Achipindura, mukuru mukuru wacho akati kuna Firipi: “Ndinokukumbira, Muprofita ari kutaura izvi pamusoro paani? Pamusoro pake here kana kuti pamusoro pomumwe munhu?” 35 Firipi akashama muromo wake uye, achitanga noRugwaro urwu, akamuzivisa mashoko akanaka pamusoro paJesu.



^ (Dhan. 12:4) “Asi iwe Dhanieri, vanza mashoko acho uname bhuku racho, kusvikira kunguva yokuguma. Vazhinji vachamhanya-mhanya, uye zivo yechokwadi ichawanda.”



^ (Dhan. 12:8-10) Zvino ini ndakazvinzwa, asi handina kuzvinzwisisa; zvokuti ndakati: “Haiwa ishe wangu, zvinhu izvi zvichaguma sei?” 9 Iye akati kwandiri: “Enda, Dhanieri, nokuti mashoko acho akavanzwa uye akanamwa kusvikira kunguva yokuguma. 10 Vazhinji vachazvigeza vozvichenesa uye vachanatswa. Vakaipa vachaita zvakaipa, uye hapana kana vakaipa vachanzwisisa; asi vaya vane njere vachanzwisisa.



^ (Mab. 1:6, 7) Zvino, pavakanga vaungana, vakatanga kumubvunza vachiti: “Ishe, mava kudzorera umambo kuna Israeri panguva ino here?” 7 Iye akati kwavari: “Hazvisi zvenyu kuti muzive nezvenguva kana mwaka zvakaiswa naBaba musimba ravo;



^ (Zvir. 2:3-5) uyezve, kana ukachemera kunzwisisa, ukashevedzera kuti uwane ungwaru, 4 kana ukaramba uchizvitsvaka sesirivha, ukaramba uchizvitsvaka sepfuma yakavanzwa, 5 ipapo uchanzwisisa kutya Jehovha, uye uchawana zivo pamusoro paMwari.

Panyika pakazara nematambudziko asi tingati ndiMwari here ari kuakonzera?






Bhaibheri Rinotii?




Mwari ndiye anokonzera kutambura here?


Ungati kudii?

	  Ehe



	  Aiwa



	  Zvimwe





Zvinotaurwa neBhaibheri

Mwari wechokwadi haamboiti zvakaipa, uye Wemasimbaose haamboiti zvisina kururama!” (Jobho 34:10) Mwari haambokonzeri zvinhu zvakaipa kana kuti kutambura kuri kuita vanhu panyika.

Ndezvipi zvimwe zvatinodzidza muBhaibheri?

	  Matambudziko akawanda atinosangana nawo anokonzerwa naSatani Dhiyabhorosi, “mutongi wenyika.”—Johani 14:30.



	  Kutambura kwatinoita kunokonzerwawo nezvakaipa zvinoitwa nevanhu.—Jakobho 1:14, 15.










Kutambura kuchapera here?


Vamwe vanoti vanhu vanokwanisa kupedza matambudziko kana vakaisa misoro pamwe, asi vamwe vanoona sekuti zvinhu zviri kuitika munyika hazvifi zvakachinja. Unofungei?

Zvinotaurwa neBhaibheri

Mwari achabvisa kutambura panyika. “Rufu haruchazovipo, kana kuchema kana kuridza mhere kana kurwadziwa hazvingazovipozve.”—Zvakazarurwa 21:3, 4.

Ndezvipi zvimwe zvatinodzidza muBhaibheri?

	  Mwari achashandisa Jesu kuti abvise kutambura kuri kukonzerwa naDhiyabhorosi.—1 Johani 3:8.



	  Vanhu vanoita zvakanaka vachararama nekusingaperi murugare pano panyika.—Pisarema 37:9-11, 29.











Kuti uzive kuti nei Mwari achirega vanhu vachitambura, verenga chitsauko 11 chebhuku iri, Bhaibheri Rinombodzidzisei Chaizvo?, rakabudiswa neZvapupu zvaJehovha

Rinowanikawo pawww.jw.org





^ (Job. 34:10) Naizvozvo, nditeererei imi varume vane mwoyo ine njere. Mwari wechokwadi haamboiti zvakaipa, Uye Wemasimbaose haamboiti zvisina kururama!



^ (Joh. 14:30) Handichataurizve zvizhinji nemi, nokuti mutongi wenyika ari kuuya. Asi haana simba pandiri,



^ (Jak. 1:14, 15) Asi mumwe nomumwe anoedzwa nokutorwa mwoyo onyengerwa nokuchiva kwake. 15 Ipapo kuchiva pakunenge kwakura, kunobereka chivi; chiviwo pachinenge chaitwa, chinokonzera rufu.



^ (Zvak. 21:3, 4) Naizvozvo ndakanzwa inzwi guru richibva kuchigaro choumambo richiti: “Tarirai! Tende raMwari riri pakati pevanhu, iye achagara navo, uye ivo vachava vanhu vake. Mwari pachake achava navo. 4 Achapukuta misodzi yose pamaziso avo, rufu haruchazovipo, kana kuchema kana kuridza mhere kana kurwadziwa hazvingazovipozve. Zvinhu zvokutanga zvapfuura.”



^ (1 Joh. 3:8) Uyo anoramba achiita chivi anobva kuna Dhiyabhorosi, nokuti Dhiyabhorosi ave achitadza kubvira pakutanga. Nokuda kwaizvozvi Mwanakomana waMwari akaratidzwa pachena, kuti aputse mabasa aDhiyabhorosi.



^ (Pis. 37:9-11) Nokuti vanoita zvakaipa vachaparadzwa, Asi vaya vanotarisira kuna Jehovha ndivo vachagara nhaka yenyika. 10 Kwangosara nguva duku, munhu akaipa haazovipozve; Uchanyatsotarira panzvimbo yake, asi haachazovipo. 11 Asi vanyoro ndivo vachagara nhaka yenyika, Uye vachafara kwazvo norugare rukuru.



^ (Pis. 37:29) Vakarurama vachagara nhaka yenyika, Vachagara mairi nokusingaperi.

Bhaibheri Rinozvipikisa Here?

^ (1 Sam. 25:1-44) Kwapera nguva yakati, Samueri akafa; vaIsraeri vose vakaungana, vakamuchema, vakamuviga pamba pake muRama. Dhavhidhi akabva asimuka, akaenda kurenje reParani. 2 Zvino muMaoni maiva nomumwe murume, uye aishandira muKameri. Murume wacho akanga ari mukuru kwazvo, akanga aine makwai zviuru zvitatu nembudzi chiuru; uye aiveura makwai ake muKameri. 3 Murume wacho ainzi Nabhari, uye mudzimai wake ainzi Abhigairi. Mudzimai wacho akanga akangwara uye aine chimiro chakanaka, asi murume wacho akanga aine hasha uye akaipa pamabasa ake; uye aiva muKarebhi. 4 Dhavhidhi akanzwa ari murenje kuti Nabhari akanga achiveura makwai ake. 5 Naizvozvo Dhavhidhi akatuma varume gumi, Dhavhidhi akati kuvarume vacho: “Kwirai kuKameri, musvike kuna Nabhari, mumubvunze kuti akadini nezita rangu. 6 Muti kuhama yangu, ‘Iva norugare uye imba yakowo ngaive norugare nezvose zvauinazvo ngazvive norugare. 7 Zvino ndanzwa kuti une vaveuri. Takanga tiine vafudzi vako. Hatina kuvanetsa, uye hapana kana chavo chakashayikwa mazuva ose avakanga vari kuKameri. 8 Bvunza varume vako, vachakuudza, kuti unzwire nyasha varume vangu, nokuti tauya pazuva rakanaka. Ndapota, chingopa vashandi vako nomwanakomana wako Dhavhidhi chero chauinacho.’” 9 Naizvozvo varume vaDhavhidhi vakasvika, vakataurira Nabhari maererano nemashoko aya ose nezita raDhavhidhi vachibva vamirira. 10 Nabhari akabva apindura vashandi vaDhavhidhi, akati: “Dhavhidhi ndianiko, uye mwanakomana waJese ndianiko? Mazuva ano vashandi vari kutiza, mumwe nomumwe achitiza tenzi wake, vawanda. 11 Zvino nditore chingwa changu nemvura yangu nenyama yangu yandaurayira vaveuri vangu ndopa varume vandisingatombozivi kwavanobva here?” 12 Varume vaDhavhidhi vakabva vatendeuka, vakadzokera, vakasvika, vakamuudza maererano nemashoko ose aya. 13 Dhavhidhi akabva ati kuvarume vake: “Munhu wose ngaasungirire bakatwa rake!” Nokudaro mumwe nomumwe akasungirira bakatwa rake uye Dhavhidhi akasungirirawo bakatwa rake; vakatanga kutevera Dhavhidhi, varume vanenge mazana mana, asi mazana maviri akanga akagara pedyo nomukwende. 14 Munguva iyi, mumwe wevarume vacho akaudza Abhigairi, mudzimai waNabhari, achiti: “Tarirai! Dhavhidhi atuma nhume kubva kurenje kuti dzizokwazisa tenzi wedu, asi iye adzituka kwazvo. 15 Varume vacho vakanga vakanaka kwazvo kwatiri, havana kutinetsa, uye hatina kana chatakashayiwa mazuva ose atakafamba-famba navo patakanga tiri musango. 16 Vakava rusvingo kumativi edu ose usiku nemasikati, mazuva ose atakanga tiinavo, tichifudza makwai. 17 Zvino zivai, muone zvamuchaita, nokuti tenzi wedu neimba yake yose vasarudzirwa dambudziko, zvaakanyanya kuva munhu pasina kuti titaure naye.” 18 Abhigairi akabva achimbidza, akatora zvingwa mazana maviri nezvirongo zvikuru zvewaini zviviri nemakwai mashanu akagadzirwa nemaseya mashanu ezviyo zvakakangwa nemakeke emazambiringa akaomeswa zana nemakeke emaonde akasvinwa mazana maviri, akazviisa pambongoro. 19 Akabva ati kumajaya ake: “Tungamirai. Tarirai! Ndiri kukuteverai.” Asi haana zvaakaudza murume wake Nabhari. 20 Paakanga akatasva mbongoro achiburuka mugomo chinyararire, chokwadi Dhavhidhi nevarume vake vakanga vachiuya kuzosangana naye. Naizvozvo akasangana navo. 21 Asi Dhavhidhi, akanga ati: “Ndakarinda zvinhu zvose zvomunhu uyu murenje kuti ndiodzwe mwoyo zvangu uye hapana kana chimwe chete pazvinhu zvake chakashayikwa, asi anonditsiva zvakaipa nokuda kwezvakanaka. 22 Naizvozvo Mwari ngaaitire vavengi vaDhavhidhi saizvozvo uye ngaawedzere pazviri kana ndikarega ani naani wevanhurume vake vose ari mupenyu kusvikira mangwanani.” 23 Abhigairi paakaona Dhavhidhi, akabva achimbidza, akaburuka pambongoro, akawira pasi nechiso chake pamberi paDhavhidhi, akakotama. 24 Akabva awira patsoka dzake, akati: “Kukanganisa ngakuve pandiri, haiwa ishe wangu; ndapota, murandasikana wenyu ngaataure muchinzwa, uye teererai mashoko omurandasikana wenyu. 25 Ndapota, ishe wangu ngaarege kuisa mwoyo wake pamurume uyu pasina, iye Nabhari, nokuti zvakaita zita rake, ndizvo zvaakaita. Zita rake ndiNabhari, uye upenzi huri maari. Ini murandasikana wenyu, handina kuona varume vashe wangu vamanga matuma. 26 Zvino, ishe wangu, naJehovha mupenyu uye nomweya wenyu mupenyu, Jehovha akudzivisai kuva nemhosva yeropa uye kuita kuti ruoko rwenyu rukuponesei. Zvino vavengi venyu nevaya vari kutsvaka kuitira ishe wangu zvinokuvadza ngavave saNabhari. 27 Zvino chipo chokuonga ichi chaunzwa nomushandikadzi wenyu kunashe wangu, ngachipiwe varume vari kufamba-famba vachitevera tsoka dzashe wangu. 28 Ndapota, regererai kudarika kwomurandasikana wenyu, nokuti chokwadi Jehovha achaitira ishe wangu imba inogara kwenguva refu, nokuti ishe wangu ari kurwa hondo dzaJehovha; uye zvakaipa hazvizowaniki mamuri mazuva enyu ose. 29 Munhu paanosimuka kuti akudzingirirei nokutsvaka nzira yokuuraya mweya wenyu, mweya washe wangu uchava wakaputirwa muhomwe youpenyu naJehovha Mwari wenyu; asi mweya yevavengi venyu, achaipotsera sokunge kuti iri kubva muchipfuramabwe. 30 Nokuti Jehovha achaitira ishe wangu zvakanaka maererano nezvose zvaakataura, achakurayirai kuti muve mutungamiriri waIsraeri. 31 Izvi ngazvirege kukudzungaidzai kana kuti kuva chinhu chinogumbura mwoyo watenzi wangu, nokuteura ropa pasina chikonzero uye nokuita kuti ruoko rwashe wangu rumuponese. Jehovha achaitira ishe wangu zvakanaka, uye yeukai murandasikana wenyu.” 32 Dhavhidhi akabva ati kuna Abhigairi: “Jehovha Mwari waIsraeri ngaarumbidzwe, akutuma nhasi kuti usangane neni! 33 Kuchenjera kwako ngakukomborerwe, uye komborerwa iwe wandidzivisa nhasi kuti ndirege kuva nemhosva yeropa uye ndiite kuti ruoko rwangu rundiponese. 34 Uyewo, naJehovha Mwari waIsraeri mupenyu, andidzivisa kukuitira chinhu chinokuvadza, kudai wanga usina kuchimbidza kuti usangane neni, chokwadi Nabhari angadai asina kusarirwa nomunhurume chero upi zvake kusvikira kwaedza mangwanani.” 35 Naizvozvo Dhavhidhi akagamuchira paruoko rwake zvaakanga amuunzira, akati kwaari: “Enda kumba kwako norugare. Ona, ndateerera inzwi rako kuti ndive nehanya newe.” 36 Gare gare Abhigairi akapinda maiva naNabhari, akamuwana achiita mutambo mumba make wakafanana nomutambo wamambo; uye mwoyo waNabhari waifara, uye akanga akadhakwa kwazvo; asi haana kana kumuudza chinhu, chiduku kana chikuru, kusvikira kwaedza mangwanani. 37 Mangwanani, Nabhari paakanga apengenuka pawaini, mudzimai wake akamuudza zvinhu izvi. Mwoyo wake ukava wakafa mukati make, iye akaita sedombo. 38 Pashure paizvozvo mazuva anenge gumi akapfuura, Jehovha akabva arova Nabhari, zvokuti akafa. 39 Zvino Dhavhidhi akanzwa kuti Nabhari akanga afa, nokudaro akati: “Jehovha ngaarumbidzwe, areverera mhosva yokuzvidzwa kwangu kuti andisunungure paruoko rwaNabhari uye adzora mushumiri wake pakuita zvakaipa, uye Jehovha adzorera zvakaipa zvaNabhari pamusoro wake!” Dhavhidhi akatuma shoko kunokumbira Abhigairi kuti amutore ave mudzimai wake. 40 Naizvozvo vashandi vaDhavhidhi vakasvika kuna Abhigairi kuKameri, vakataura naye, vachiti: “Dhavhidhi atituma kwamuri kuti tikutorei muve mudzimai wake.” 41 Akabva asimuka, akakotama, chiso chake chakatarira pasi, akati: “Heuno murandasikana wenyu kuti ave mushandikadzi wokuti ageze tsoka dzevashandi vashe wangu.” 42 Abhigairi akabva achimbidza, akasimuka, akatasva mbongoro, vashandikadzi vake vashanu vachifamba vari shure kwake; uye akaenda nenhume dzaDhavhidhi akabva ava mudzimai wake. 43 Dhavhidhi akanga atorawo Ahinoamu wokuJezreeri; uye vakadzi vacho, vari vaviri, vakava madzimai ake. 44 Asi Sauro akanga apa mwanasikana wake Mikari, mudzimai waDhavhidhi kuna Pariti mwanakomana waRaishi, wokuGarimu.



^ (Est. 2:1-5:14) Pashure pezvinhu izvi, hasha dzaMambo Ahashivheroshi padzakanga dzaserera, akayeuka Vhashti nezvaakanga aita uye zvaakanga asarudzirwa. 2 Vashandi vamambo, ivo vashumiri vake, vakabva vati: “Ngavatsvakire mambo vasikana, mhandara, dzine chitarisiko chakanaka, 3 uye mambo ngaagadze vamiririri mumatunhu ose oumambo hwake, uye ngavaunganidze vasikana vose, mhandara, dzine chitarisiko chakanaka, panhare yeShushani, paimba yevakadzi vanotarisirwa naHegai mukuru mukuru wamambo, mutarisiri wevakadzi; uye ngavakwizwe miviri nemafuta okutsvindisa. 4 Musikana iyeye anenge akanakira mambo achava mambokadzi panzvimbo paVhashti.” Chinhu chacho chakanga chakanakira mambo, uye akaita saizvozvo. 5 Mumwe murume, muJudha, akanga ari munhare yeShushani, uye ainzi Modhekai mwanakomana waJairi, mwanakomana waShimei, mwanakomana waKishi muBhenjamini, 6 akanga atapwa achibva kuJerusarema nevanhu vakabviswa munyika yavo vakatapwa vaina Jekoniya mambo waJudha, akanga atapwa naNebhukadhinezari mambo weBhabhironi. 7 Iye akava mutarisiri waHadhasa, kureva Esteri, mwanasikana wehama yababa vake, nokuti akanga asina baba kana amai; uye musikana wacho aiva nechimiro chakanaka nechitarisiko chakanaka, uye parufu rwababa vake naamai vake Modhekai akamutora kuti ave mwanasikana wake. 8 Zvino shoko ramambo nomutemo wake pazvakanzwiwa, uye vasikana vakawanda pavakaunganidzwa panhare yeShushani, vachitarisirwa naHegai, Esteri akabva aendeswa kuimba yamambo yaitarisirwa naHegai mutarisiri wevakadzi. 9 Zvino musikana wacho aiva akanaka kwaari, zvokuti akamuitira mutsa worudo, akachimbidza kumukwiza muviri nemafuta okutsvindisa nokumupa zvokudya zvake zvakakodzera, nokumupa vasikana vanomwe vakasarudzwa paimba yamambo, akamutamisira iye nevasikana vake kunzvimbo yakanaka kwazvo yeimba yevakadzi. 10 Esteri akanga asina kutaura nezvevanhu vake kana nezvehama dzake, nokuti Modhekai akanga amurayira kuti asataura. 11 Zuva nezuva Modhekai aifamba pamberi pechivanze cheimba yevakadzi kuti azive kuti Esteri akadini uye zvaakanga achiitirwa. 12 Jana romusikana mumwe nomumwe paraisvika rokupinda maiva naMambo Ahashivheroshi pashure pokunge aitirwa maererano nomurau wevakadzi kwemwedzi gumi nemiviri, nokuti ndiko kukwana kwaiita mazuva okukwizwa kwavo muviri zvishoma nezvishoma, mwedzi mitanhatu nemafuta emura, mwedzi mitanhatu nemafuta ebharisamu, vakadzi vacho vachikwizwa miviri; 13 pashure pokunge izvi zvaitwa musikana wacho aibva apinda maiva namambo. Zvinhu zvose zvaaitaura aizvipiwa, kuti abve nazvo kuimba yevakadzi achiuya kuimba yamambo. 14 Manheru aipinda, mangwanani odzokera kuimba yechipiri yevakadzi vaitarisirwa naShaashgazi mukuru mukuru wamambo, mutarisiri wevarongo. Aisazopindazve maiva namambo kutoti mambo amufarira uye ashevedzwa nezita. 15 Jana raEsteri mwanasikana waAbhihairi hama yaModhekai, waakanga atora kuti ave mwanasikana wake, parakasvika rokuti apinde maiva namambo, haana kukumbira chinhu chero chipi zvacho kunze kweizvo Hegai mukuru mukuru wamambo, mutarisiri wevakadzi, akataura (nguva yose iyi Esteri aingoramba achinzwirwa nyasha nomunhu wose aimuona). 16 Esteri akabva aendeswa kuna Mambo Ahashivheroshi paimba yake youmambo mumwedzi wechigumi, kureva mwedzi waTebheti, mugore rechinomwe rokutonga kwake. 17 Mambo akada Esteri kupfuura vamwe vakadzi vose, zvokuti akanzwirwa nyasha nokuitirwa mutsa worudo pamberi pake kupfuura dzimwe mhandara dzose. Akabva aisa chishongo chomusoro choumambo mumusoro make, akamuita mambokadzi panzvimbo paVhashti. 18 Mambo akaitira machinda ake ose nevashandi vake mabiko makuru, mabiko aEsteri; uye akabvumira kuti pave nokusunungurwa mumatunhu acho, uye iye akaramba achipa zvipo maererano nokuwana kwaiita mambo. 19 Zvino mhandara padzakaunganidzwa kechipiri, Modhekai akanga agere pagedhi ramambo. 20 Esteri akanga asiri kutaura nezvehama dzake nevanhu vake, sezvaakanga arayirwa naModhekai; uye Esteri akanga achiita zvakanga zvataurwa naModhekai, sezvaakanga achiita paaitarisirwa naye. 21 Pamazuva iwayo Modhekai paakanga agere pagedhi ramambo, Bhigtani naTereshi, machinda maviri amambo, vachengeti vemasuo, vakatsamwa, vakaramba vachitsvaka kuuraya Mambo Ahashivheroshi. 22 Chinhu chacho chakazivikanwa naModhekai, akakurumidza kuudza mambokadzi Esteri. Esteri akazotaurawo namambo nezita raModhekai. 23 Naizvozvo nyaya yacho yakaongororwa ikazowanikwa, vaviri vacho vakaturikwa padanda; zvichibva zvazonyorwa mubhuku remabasa epamazuva acho pamberi pamambo. 
3 Pashure pezvinhu izvi Mambo Ahashivheroshi akakudza Hamani mwanakomana waHamedhata muAgagi, akamukwidziridza, akaisa chigaro chake choumambo pamusoro pemamwe machinda ose aaiva nawo. 2 Vashandi vose vamambo vaiva pagedhi ramambo vaikotama nokugwadamira Hamani, nokuti mambo akanga arayira kudaro pamusoro pake. Asi kana ari Modhekai, aisakotama kana kugwadama. 3 Vashandi vamambo vaiva pagedhi ramambo vakati kuna Modhekai: “Uri kudarikirei murayiro wamambo?” 4 Zvino zvavaitaura naye zuva nezuva, iye asingavateereri, vakabva vaudza Hamani kuti vaone kana zvaiitwa naModhekai zvaizoramba zvakadaro; nokuti akanga avaudza kuti aiva muJudha. 5 Zvino Hamani akaramba achiona kuti Modhekai akanga asiri kumukotamira nokumugwadamira, uye Hamani akashatirwa kwazvo. 6 Asi zvaizvidzika kwaari kuti auraye Modhekai oga, nokuti vakanga vamuudza nezvevanhu vaModhekai; uye Hamani akatanga kutsvaka kutsakatisa vaJudha vose vaiva muumambo hwose hwaAhashivheroshi, ivo vanhu vaModhekai. 7 Mumwedzi wokutanga, kureva mwedzi waNisani, mugore rechigumi nemaviri raMambo Ahashivheroshi, mumwe munhu aikanda Puri, kureva Mujenya, pamberi paHamani zuva nezuva uye mwedzi nomwedzi, kusvikira kune wechigumi nemiviri, kureva mwedzi waAdhari. 8 Hamani akati kuna Mambo Ahashivheroshi: “Pane vamwe vanhu vakapararira uye vakasiyana nemarudzi ari mumatunhu ose oumambo hwenyu; uye mitemo yavo yakasiyana neyevamwe vanhu vose, havasi kuchengeta mitemo yamambo, uye hazvina kufanira kuti mambo avarege vakadaro. 9 Kana zvakanaka kuna mambo, ngapave netsamba yokuti vaparadzwe; uye ini ndicharipa matarenda esirivha ane zviuru gumi mumaoko evaya vachaita basa racho, vaaise munochengeterwa pfuma yamambo.” 10 Mambo akabvisa rin’i yake ine chidhindo paruoko rwake akaipa Hamani mwanakomana waHamedhata muAgagi, uya aivenga vaJudha. 11 Zvino mambo akati kuna Hamani: “Wapiwa sirivha, nevanhu vachowo, kuti uvaitire zvakakunakira.” 12 Vanyori vamambo vakabva vashevedzwa mumwedzi wokutanga pazuva rechigumi nematatu rawo, tsamba ikanyorwa maererano nezvose izvo Hamani akarayira machinda amambo nemagavhuna aitarisira matunhu akasiyana-siyana, nemachinda emarudzi akasiyana-siyana, edunhu rimwe nerimwe, nemanyorero aro, uye rudzi rumwe norumwe norurimi rwarwo; yakanyorwa nezita raMambo Ahashivheroshi ikaiswa chisimbiso nerin’i yamambo ine chidhindo. 13 Tsamba dzakatumirwa nenhume kumatunhu ose amambo, kunotsakatisa, kunouraya, nokuparadza vaJudha vose, jaya neakwegura, vana nevakadzi, pazuva rimwe chete, pazuva rechigumi nematatu romwedzi wechigumi nemiviri, kureva mwedzi waAdhari, uye kunopamba zvinhu zvavo. 14 Kopi yetsamba yacho yaifanira kupiwa somutemo mumatunhu ose akasiyana-siyana yaiziviswa marudzi ose, kuti agadzirire zuva iri. 15 Nhume dzacho dzakabuda, dzichikurumidziswa neshoko ramambo, mutemo wacho ukapiwa munhare yeShushani. Kana ari mambo naHamani, vakagara pasi kuti vanwe; asi guta reShushani, rakanga ravhiringidzika. 
4 Zvino Modhekai akaziva zvinhu zvose zvakanga zvaitwa; uye Modhekai akabvarura nguo dzake, akapfeka masaga, akaisa madota, akabuda, akaenda pakati peguta, akachema kwazvo zvinoshungurudza. 2 Akazosvika pamberi pegedhi ramambo, nokuti hapana aifanira kupinda pagedhi ramambo akapfeka masaga. 3 Mumatunhu ose akasiyana-siyana, kwose kwaisvika shoko ramambo nomutemo wake, vaJudha vakachema kwazvo, vakatsanya nokusvimha misodzi nokuungudza. Vakawanda vakawaridza masaga nemadota sepokurara. 4 Zvino vasikana vaEsteri nevakuru vakuru vake vakapinda mukati, vakamuudza. Mambokadzi akarwadziwa kwazvo. Akabva atumira nguo dzokuti Modhekai apfeke uye kuti abvise masaga ake. Asi haana kudzigamuchira. 5 Esteri akashevedza Hataki, mumwe wevakuru vakuru vamambo, waakanga aita kuti amushandire, akamurayira pamusoro paModhekai, kuti azive kuti izvi zvairevei uye zvaiitirwei. 6 Naizvozvo Hataki akabuda, akaenda kwaiva naModhekai munzvimbo yeguta yaiungana vanhu yaiva pamberi pegedhi ramambo. 7 Modhekai akabva amuudza zvinhu zvose zvakanga zvamuwira nemari chaiyo iyo Hamani akanga ati aizoisa munochengeterwa pfuma yamambo nokuda kwevaJudha, kuti avaparadze. 8 Akamupa kopi yetsamba yomutemo wakanga wapiwa muShushani kuti vatsakatiswe kuti anoratidza Esteri uye kuti amuudze nokumurayira kuti apinde maiva namambo, amuteterere kuti anzwirwe nyasha naye nokukumbirira vanhu vake zvakananga pamberi pake. 9 Zvino Hataki akapinda mukati, akaudza Esteri mashoko aModhekai. 10 Esteri akabva ataura naHataki, akamurayira pamusoro paModhekai achiti: 11 “Vashandi vose vamambo nevanhu vomumatunhu amambo vanoziva kuti, chero murume upi zvake kana mukadzi anopinda muna mambo muchivanze chomukati asina kushevedzwa, mutemo wake mumwe chete ndewokuita kuti aurayiwe; kutoti kana mambo akamutambanudzira tsvimbo youmambo yendarama, iye acharambawo ari mupenyu. Ini handisati ndashevedzwa kuti ndipinde muna mambo zvino kwemazuva makumi matatu.” 12 Zvino vakaudza Modhekai mashoko aEsteri. 13 Modhekai akabva ati vapindure Esteri vachiti: “Usafunga mumweya wako kuti imba yamambo ichapukunyuka kupfuura vamwe vaJudha vose. 14 Nokuti kana ukanyarara panguva ino, kubatsirwa nokununurwa kwevaJudha zvichabva kune imwe nzvimbo; asi iwe neimba yababa vako, muchaparara. Ndiani anoziva kana wakava vahosi nokuda kwenguva yakaita seino?” 15 Naizvozvo Esteri akati vapindure Modhekai vachiti: 16 “Endai, unganidzai vaJudha vose vari muShushani mutsanye nokuda kwangu uye musadya nokunwa kwemazuva matatu, usiku nemasikati. Iniwo nevasikana vangu, ndichatsanyawo, ndichabva ndapinda muna mambo, zvisingabvumirwi nomutemo; uye kana ndikaparara, ngandiparare hangu.” 17 Modhekai akaenda, akaita maererano nezvose zvaakanga arayirwa naEsteri. 
5 Zvino pazuva rechitatu Esteri akapfeka nguo dzoumambo, achibva amira pachivanze chomukati cheimba yamambo chakatarisana neimba yamambo, mambo paakanga agere pachigaro chake choumambo muimba youmambo yakatarisana nesuo reimba yacho. 2 Mambo paakangoona mambokadzi Esteri akamira pachivanze, akamunzwira nyasha, zvokuti mambo akatambanudzira Esteri tsvimbo youmambo yendarama yaiva muruoko rwake. Zvino Esteri akaswedera pedyo, akabata pamusoro petsvimbo youmambo. 3 Mambo akabva ati kwaari: “Unei, haiwa mambokadzi Esteri, uye unokumbirei? Chipiwe—kusvikira kuhafu youmambo!” 4 Esteri akatiwo: “Kana zvakanaka kuna mambo, mambo ngaauye naHamani nhasi kumabiko andamuitira.” 5 Naizvozvo mambo akati: “Itai kuti Hamani akurumidze kuita zvataurwa naEsteri.” Gare gare mambo naHamani vakauya kumabiko akanga aitwa naEsteri. 6 Pashure penguva yakati, mambo akati kuna Esteri pamabiko ewaini: “Unotetererei? Chipiwe! Uye unokumbirei? Ngachiitwe—kusvikira kuhafu youmambo!” 7 Esteri akapindura kuti: “Chandinoteterera nechandinokumbira ndeichi, 8 Kana ndanzwirwa nyasha namambo uye kana zvakanaka kundipa chandinoteterera nokuita chandinokumbira, mambo naHamani ngavauye kumabiko andichavaitira mangwana, uye mangwana ndichaita maererano nezvataurwa namambo.” 9 Naizvozvo Hamani akabuda zuva iroro achifara uye aine mwoyo unofara; asi Hamani paakangoona Modhekai pagedhi ramambo uye kuti haana kumusimukira uye haana kubvunda nokuda kwake, Hamani akabva ashatirirwa Modhekai kwazvo. 10 Zvisinei, Hamani akaramba achizvidzora, akapinda mumba make. Akabva atumira shoko uye akaita kuti shamwari dzake naZereshi mudzimai wake vaunzwe; 11 Hamani akavazivisa mukurumbira wepfuma yake nokuwanda kwevanakomana vake nezvinhu zvose izvo mambo akanga amukudza nazvo nokumukwidziridza kwaakanga amuita pamusoro pemachinda nevashandi vamambo. 12 Hamani akati: “Zvakare, mambokadzi Esteri haana mumwe waapinza namambo kumabiko aanga aita kunze kwangu, uye mangwanawo ndakokwa kwaari pamwe chete namambo. 13 Asi zvose izvi—hapana chinondifadza chero bedzi ndiri kuona Modhekai muJudha agere pagedhi ramambo.” 14 Zereshi mudzimai wake neshamwari dzake dzose vakati kwaari: “Ngavagadzire danda rakareba makubhiti makumi mashanu. Mangwanani ibva wataurira mambo kuti vaturike Modhekai pariri. Ipapo pinda namambo kumabiko wakafara.” Naizvozvo chinhu chacho chakava chakanaka kuna Hamani, akabva aita kuti danda rigadzirwe.



^ (Est. 7:1-9:32) Zvino mambo naHamani vakapinda kuti vaite mabiko namambokadzi Esteri. 2 Mambo akabva atiwo kuna Esteri pazuva rechipiri pamabiko ewaini: “Unotetererei, haiwa mambokadzi Esteri? Chipiwe. Uye unokumbirei? Ngachiitwe—kusvikira kuhafu youmambo!” 3 Mambokadzi Esteri akapindura kuti: “Kana mandinzwira nyasha, haiwa mambo, uye kana zvakanaka kuna mambo, regai ndipiwe mweya wangu pane zvandinoteterera nevanhu vangu pane zvandinokumbira. 4 Nokuti tatengeswa, ini nevanhu vangu, kuti titsakatiswe, tiurayiwe uye tiparadzwe. Zvino kudai tanga tangotengeswa kuti tive hedu varandarume uye tive hedu vashandikadzi, ndingadai ndaramba ndakanyarara. Asi kutambudzika kwacho hakuna kukodzera kana kuchikuvadza mambo.” 5 Zvino Mambo Ahashivheroshi akati kuna mambokadzi Esteri: “Ndiani uyu, uye azvishingisa kuita saizvozvo aripiko?” 6 Esteri akabva ati: “Munhu wacho, mhandu nomuvengi, ndiHamani uyu akaipa.” Kana ari Hamani, akatya mambo namambokadzi. 7 Mambo akasimuka pamabiko ewaini akashatirwa kuti aende kumunda womuzinda; uye Hamani akasimuka kuti akumbirire mweya wake kuna mambokadzi Esteri, nokuti akaona kuti mambo akanga amusarudzira zvakaipa. 8 Mambo akadzoka kuimba yemabiko ewaini achibva kumunda womuzinda; uye Hamani akanga awira pachigaro paiva naEsteri. Naizvozvo mambo akati: “Wava kudawo kubata mambokadzi chibharo, ini ndiri mumba here?” Shoko rakabuda mumuromo mamambo, vakafukidza chiso chaHamani. 9 Zvino Habhona, mumwe wemachinda aiva pamberi pamambo, akati: “Uyewo, pane danda rakagadzirirwa Modhekai naHamani, aiva ataura zvakanaka pamusoro pamambo, rakamira mumba maHamani—rakareba makubhiti makumi mashanu.” Mambo akati: “Muturikei pariri.” 10 Vakabva vaturika Hamani padanda raakanga agadzirira Modhekai; uye hasha dzamambo dzakaserera. 
8 Pazuva iroro Mambo Ahashivheroshi akapa mambokadzi Esteri imba yaHamani, uya aivenga vaJudha; uye Modhekai akauya pamberi pamambo, nokuti Esteri akanga ataura kuti aiva ani wake. 2 Mambo akabva abvisa rin’i yake ine chidhindo yaakanga atorera Hamani akaipa Modhekai; uye Esteri akaita kuti Modhekai atarisire imba yaHamani. 3 Zvakare, Esteri akataurazve ari pamberi pamambo, akawira pasi pamberi petsoka dzake, akasvimha misodzi nokuteterera kunzwirwa nyasha naye kuti abvise zvakaipa zvaHamani muAgagi nezano rake raakanga arongera vaJudha. 4 Mambo akabva atambanudzira Esteri tsvimbo youmambo yendarama, Esteri akabva asimuka, akamira pamberi pamambo. 5 Zvino akati: “Kana zvakanaka kuna mambo, uye kana andinzwira nyasha uye kana zvakakodzera pamberi pamambo uye ndakanaka kwaari, ngapanyorwe kuti magwaro akanyorwa achinjwe, iro zano raHamani mwanakomana waHamedhata muAgagi, raakanyora kuti aparadze vaJudha vari mumatunhu ose amambo. 6 Nokuti ndingazvitsungirira sei kana ndichitarira nhamo ichawana vanhu vokwangu, uye ndingazvitsungirira sei kana ndichitarira kuparadzwa kwehama dzangu?” 7 Naizvozvo Mambo Ahashivheroshi akati kuna mambokadzi Esteri nokuna Modhekai muJudha: “Tarirai! Ndapa Esteri imba yaHamani, uye iye vamuturika padanda, nokuti akatambanudzira vaJudha ruoko rwake. 8 Zvino imi nyorai nokuda kwevaJudha zvakakunakirai nezita ramambo, muzvisimbise nerin’i yamambo ine chidhindo; nokuti hazvibviri kuchinja tsamba yakanyorwa nezita ramambo uye yakasimbiswa nerin’i yamambo ine chidhindo.” 9 Naizvozvo vanyori vamambo vakashevedzwa panguva iyoyo mumwedzi wechitatu, kureva mwedzi waSivhani, pazuva rechimakumi maviri nematatu rawo; uye kunyora kwakaitwa maererano nezvose izvo Modhekai akarayira vaJudha nemachinda nemagavhuna nemachinda ematunhu aibva kuIndiya kusvikira kuItiopiya, matunhu zana nemakumi maviri nemanomwe, kudunhu rimwe nerimwe nemanyorero aro uye kurudzi rumwe norumwe norurimi rwarwo, uye kuvaJudha nemanyorero avo norurimi rwavo. 10 Akanyora nezita raMambo Ahashivheroshi, akaisa chisimbiso nerin’i yamambo ine chidhindo, akatumira magwaro akanyorwa noruoko rwenhume dzaiva pamabhiza, dzakanga dzakatasva mabhiza aishandiswa kuendesa tsamba mubasa ramambo, mabhiza makono akaberekwa nemabhiza anomhanya kwazvo, 11 kuti mambo akabvumira vaJudha vaiva mumaguta ose akasiyana-siyana kuti vaungane uye varwire mweya yavo, kuti vatsakatise nokuuraya nokuparadza uto rose revanhu nematunhu aivavenga, vana nevakadzi, uye kuti vapambe zvinhu zvavo, 12 pazuva rimwe chete mumatunhu ose aMambo Ahashivheroshi, pazuva rechigumi nematatu romwedzi wechigumi nemiviri, kureva mwedzi waAdhari. 13 Kopi yetsamba yacho yaifanira kupiwa somutemo mumatunhu ose akasiyana-siyana, zvichiziviswa marudzi ose, kuti vaJudha vagadzirire zuva iri kuti vatsive vavengi vavo. 14 Nhume dzacho, dzakanga dzakatasva mabhiza aishandiswa kuendesa tsamba mubasa ramambo, dzakaenda, dzichikurudzirwa nokukurumidziswa neshoko ramambo; uye mutemo wacho wakapiwa munhare yeShushani. 15 Kana ari Modhekai, akabva pamberi pamambo akapfeka zvipfeko zvoumambo zvebhuruu nejira rerineni, nekorona huru yendarama, nejasi rejira rakanaka kwazvo, uye reshinda yepepuru yakatsvukuruka. Guta reShushani rakapururudza uye raifara. 16 Pakava nechiedza nokufara nokupembera nomufaro nokukudzwa kuvaJudha vaiva ikoko. 17 Mumatunhu ose akasiyana-siyana nomumaguta ose akasiyana-siyana kwose kwaisvika shoko ramambo nomutemo wake kwaiva nokufara nokupembera nomufaro kuvaJudha, mabiko nezuva rakanaka; uye marudzi mazhinji enyika yacho aizviti vaJudha, nokuti akanga ava kutya vaJudha. 
9 Zvino mumwedzi wechigumi nemiviri, kureva mwedzi waAdhari, pazuva rechigumi nematatu rawo, pakasvika nguva yokuti shoko ramambo nomutemo wake zviitwe, pazuva iro vavengi vevaJudha vakanga vamirira kuvadzvinyirira, zvinhu zvakatochinja, pakuti vaJudha ndivo vakadzvinyirira vaya vaivavenga. 2 VaJudha vakaungana mumaguta avo mumatunhu ose aMambo Ahashivheroshi kuti vauraye vaya vaitsvaka kuvaitira zvinokuvadza, uye hapana munhu akamirisana navo, nokuti marudzi ose akanga abatwa nokuvatya. 3 Machinda ose ematunhu nemachinda nemagavhuna nevanhu vaiita basa ramambo vakanga vachibatsira vaJudha, nokuti vakanga vabatwa nokutya Modhekai. 4 Nokuti Modhekai akanga ari mukuru muimba yamambo uye mukurumbira wake waisvika mumatunhu ose, nokuti murume wacho, iye Modhekai akaramba achiva mukuru. 5 VaJudha vakatema vavengi vavo vose vachivauraya nebakatwa uye vakavauraya nokuvaparadza, vakaita maererano nezvavaida kune vaya vaivavenga. 6 Munhare yeShushani, vaJudha vakauraya uye vakaparadza varume mazana mashanu. 7 Uyewo, Pashandata naDharifoni naAspata 8 naPorata naAdhariya naAridhata 9 naPamashta naArisai naAridhai naVhaizata, 10 ivo vanakomana gumi vaHamani mwanakomana waHamedhata, uya aivenga vaJudha, vakavauraya; asi havana kubata zvinopambwa. 11 Pazuva iroro kuwanda kwevaya vakaurayiwa munhare yeShushani, kwakasvika pamberi pamambo. 12 Mambo akati kuna mambokadzi Esteri: “Munhare yeShushani, vaJudha vauraya, uye varume mazana mashanu nevanakomana gumi vaHamani vaparadzwa. Mune mamwe matunhu ose amambo vaitei? Unotetererei? Chipiwe. Unokumbireizve? Ngachiitwe.” 13 Naizvozvo Esteri akati: “Kana zvakanaka kuna mambo, mangwana vaJudha vari muShushani ngavabvumirwewo kuita maererano nomutemo wanhasi; uye vanakomana gumi vaHamani ngavaturikwe padanda.” 14 Naizvozvo mambo akati zviitwe saizvozvo. Mutemo wakabva wapiwa muShushani, uye vanakomana gumi vaHamani vakaturikwa. 15 Zvino vaJudha vakanga vari muShushani vakaunganazve pazuva rechigumi nemana romwedzi waAdhari, vakauraya varume mazana matatu muShushani; asi havana kubata zvinopambwa. 16 Kana vari vamwe vose vaJudha vakanga vari mumatunhu amambo, vakaungana, vakarwira mweya yavo, vakatsiva vavengi vavo nokuuraya vaya vaivavenga vane zviuru makumi manomwe nezvishanu; asi havana kubata zvinopambwa, 17 pazuva rechigumi nematatu romwedzi waAdhari; uye vakazorora pazuva rechigumi nemana, rikaitwa zuva remabiko nerokufara. 18 Kana vari vaJudha vakanga vari muShushani, vakaungana pazuva rechigumi nematatu rawo nerechigumi nemana rawo, vakazorora pazuva rechigumi nemashanu rawo, vakariita zuva remabiko nerokufara. 19 Ndokusaka vaJudha vomumisha, vaigara mumaguta emaruwa okure, vaiita zuva rechigumi nemana romwedzi waAdhari rokufara nerokuita mabiko nezuva rakanaka nerokutumirana zvinhu. 20 Modhekai akanyora zvinhu izvi, akatumira magwaro akanyorwa kuvaJudha vose vaiva mumatunhu ose aMambo Ahashivheroshi, aiva pedyo neaiva kure, 21 kuti avasungire kugara vachichengeta zuva rechigumi nemana romwedzi waAdhari nezuva rechigumi nemashanu rawo gore rimwe nerimwe, 22 maererano nemazuva akanga azorora vaJudha pavavengi vavo nomwedzi wavakachinjirwa kushungurudzwa kukava kufara uye kuchema kukava zuva rakanaka, kuti achengetwe semazuva okuita mabiko neokufara neokutumirana zvinhu neezvipo kuvarombo. 23 Zvino vaJudha vakagamuchira zvavakanga vatanga kuita nezvavakanga vanyorerwa naModhekai. 24 Nokuti Hamani mwanakomana waHamedhata, muAgagi, uya aivenga vaJudha vose, akanga arongera vaJudha kuti vaparadzwe, uye akanga aita kuti Puri, kureva Mujenya, ukandwe, kuti avanetse ovaparadza. 25 Asi Esteri paakauya pamberi pamambo iye akati norugwaro rwakanyorwa: “Zano rake rakaipa raarongera vaJudha ngaridzokere pamusoro wake”; uye vakamuturika iye nevanakomana vake padanda. 26 Ndokusaka vakashevedza mazuva aya kuti Purimu, nezita rePuri. Ndokusaka, maererano nemashoko ose etsamba iyi nezvavakanga vaona nezvakanga zvavawira, 27 vaJudha vakaita kuti kusungirwa kugara vachichengeta mazuva maviri aya maererano nezvakanyorwa nezvawo uye maererano nenguva yawo yakatarwa gore rimwe nerimwe, vasingaregi, kuve pavari uye vakugamuchire ivo nevana vavo navose vaienda navo. 28 Mazuva aya aifanira kuyeukwa ndokuchengetwa muchizvarwa chimwe nechimwe, mhuri imwe neimwe, dunhu rimwe nerimwe neguta rimwe nerimwe, uye mazuva aya ePurimu haafaniri kuguma pakati pevaJudha uye kuyeukwa kwawo hakufaniri kugumira pavana vavo. 29 Zvino mambokadzi Esteri, mwanasikana waAbhihairi, naModhekai muJudha vakanyora nesimba rose kuti vasimbise tsamba iyi yechipiri yezvePurimu. 30 Akabva atumira magwaro akanyorwa kuvaJudha vose vaiva mumatunhu zana nemakumi maviri nemanomwe, ihwo umambo hwaAhashivheroshi, nemashoko orugare nechokwadi, 31 kuti vasimbise mazuva aya ePurimu panguva yawo yakatarwa, sezvavakanga vatarirwa naModhekai muJudha namambokadzi Esteri, uye sezvavakanga vatarira mweya yavo nevana vavo, nyaya dzokutsanya nokuchemera kwavo kubatsirwa. 32 Mashoko aEsteri akasimbisa nyaya idzi dzePurimu, zvikanyorwa mubhuku.



^ (1 Sam. 1:1-2:36) Zvino kwaiva nomumwe murume wokuRamataimu-zofimu iri munharaunda ine makomo yaEfremu, ainzi Erikana, mwanakomana waJehoramu, mwanakomana waErihu, mwanakomana waTohu, mwanakomana waZufi, muEfremu. 2 Iye akanga aine madzimai maviri, mumwe ainzi Hana, uye mumwe wacho ainzi Penina. Penina akava nevana, asi Hana akanga asina vana. 3 Gore negore murume iyeye aibva muguta rake kuti anogwadamira uye anobayira kuna Jehovha wemauto muShiro. Vanakomana vaviri vaEri, Hofini naFiniyasi, vaiva vapristi vaJehovha ikoko. 4 Zvino rimwe zuva Erikana paakabayira chibayiro, akapa Penina mudzimai wake nevanakomana vake nevanasikana vake vose migove; 5 asi akapa Hana mugove mumwe chete. Zvisinei iye aida Hana, asi Jehovha akanga avhara chibereko chake. 6 Mukadzinyina wake aimunetsawo kwazvo achiitira kuti avhiringidzike nokuti Jehovha akanga avhara chibereko chake. 7 Ndizvo zvaaiita gore negore, kazhinji paaienda kuimba yaJehovha. Ndiwo manetsero aaimuita, zvokuti aisvimha misodzi uye aisadya. 8 Zvino Erikana murume wake akati kwaari: “Hana, unosvimhirei misodzi, unoregererei kudya, mwoyo wako unonetsekerei? Handisi nani kwauri kupfuura vanakomana gumi here?” 9 Hana akabva asimuka vapedza kudya nokunwa vari muShiro, mupristi Eri paaiva akagara pachigaro chaiva pedyo negwatidziro retemberi yaJehovha. 10 Akanga aine mweya waishungurudzika, akatanga kunyengetera kuna Jehovha, akasvimha misodzi kwazvo. 11 Akapika akati: “Haiwa Jehovha wemauto, chokwadi kana mukatarira kutambudzika kwomurandasikana wenyu, mukandiyeuka, mukasakanganwa murandasikana wenyu uye mukapa murandasikana wenyu mwana mukomana, ndichamupa Jehovha mazuva ose oupenyu hwake, uye musoro wake hauzoveurwi nechisvo.” 12 Paainyengetera kwenguva refu pamberi paJehovha, Eri akanga akatarira muromo wake. 13 Hana akanga achitaurira mumwoyo make; miromo yake ndiyo yaingodedera, uye inzwi rake rakanga risinganzwiki. Asi Eri akafunga kuti akadhakwa. 14 Naizvozvo Eri akati kwaari: “Ucharamba wakadhakwa kusvikira rini? Pengenuka pawaini yako.” 15 Hana akapindura kuti: “Aiwa, ishe wangu! Ndiri mukadzi ane shungu; handina kunwa waini nedoro rinodhaka, asi ndiri kudururira mweya wangu pamberi paJehovha. 16 Musaita kuti murandasikana wenyu aite somukadzi pasina, nokuti ndataura kusvikira zvino nokuda kwokunetseka kwangu kukuru uye kutambudzika kwangu.” 17 Eri akabva apindura kuti: “Enda norugare, uye Mwari waIsraeri ngaakupe chikumbiro chako chawamukumbira.” 18 Iye akati: “Mushandikadzi wenyu ngaanzwirwe nyasha nemi.” Mukadzi wacho akaenda, akadya, uye chiso chake hachina kuzonetsekazve. 19 Vakabva vafumomuka, vakagwadama pamberi paJehovha, vakazodzokera, vakasvika kumba kwavo muRama. Zvino Erikana akarara naHana mudzimai wake, Jehovha akatanga kumuyeuka. 20 Naizvozvo gore rava kunopera, Hana akava nepamuviri, akabereka mwanakomana, akamutumidza kuti Samueri, nokuti akati, “ndakamukumbira kuna Jehovha.” 21 Kwapera nguva yakati, murume wacho Erikana akaenda neimba yake yose kunobayira Jehovha chibayiro chegore negore nechinopiwa chake chemhiko. 22 Asi Hana haana kuenda, nokuti akanga ati kumurume wake: “Kana mukomana angorumurwa, ndichauya naye, ave pamberi paJehovha, agareko nokusingagumi.” 23 Murume wake Erikana akabva ati kwaari: “Ita zvakakunakira. Sara pamba kusvikira wamurumura. Jehovha ngaangoita zvaakataura.” Naizvozvo mukadzi wacho akasara pamba, akaramba achiyamwisa mwanakomana wake kusvikira amurumura. 24 Naizvozvo paakangomurumura, akaenda naye, pamwe chete nenzombe ine makore matatu neefa imwe chete yefurawa nechirongo chikuru chewaini, akapinda muimba yaJehovha yaiva muShiro. Uye aiva nomukomana wacho. 25 Vakabva vauraya nzombe yacho, vakauya nomukomana wacho kuna Eri. 26 Naizvozvo akati: “Pamusoroi, ishe wangu! Noupenyu hwomweya wenyu, ishe wangu, ndini mukadzi uya akanga akamira nemi munzvimbo ino kuti ndinyengetere kuna Jehovha. 27 Ndakanyengetera pamusoro pomukomana uyu kuti Jehovha andipe chikumbiro changu chandakamukumbira. 28 Iniwo, ndamupa Jehovha. Mazuva ose aanenge ari mupenyu, ndiye akakumbirirwa Jehovha.” Zvino iye akakotamira Jehovha ipapo. 
2 Zvino Hana akanyengetera akati: “Mwoyo wangu unopembera nomufaro nokuda kwaJehovha, Chokwadi simba rangu rinokwidziridzwa nokuda kwaJehovha. Muromo wangu wakashamira vavengi vangu, Nokuti ndinofarira ruponeso rwenyu.  2 Hakuna mutsvene akafanana naJehovha, nokuti hakuna mumwe kunze kwenyu; Uye hakuna dombo rakafanana naMwari wedu.  3 Musataura muchizvikudza kwazvo, Musarega chinhu chichibuda mumuromo menyu chisingadzorwi, Nokuti Jehovha ndiMwari wezivo, Uye nenzira yakarurama anoona zvakaita mabasa.  4 Varume vane simba vouta vavhunduka kwazvo, Asi vaya vari kugumburwa vanozvisunga nesimba.  5 Vakaguta vachashandira zvokudya, Asi vane nzara havasisina nzara. Kunyange asingabereki abereka vanomwe, Asi iye akanga aine vanakomana vakawanda aparara.  6 Jehovha Muurayi uye Muponesi, Anoburutsira kuSheori, uye Anomutsa.  7 Jehovha ndiye Anopa urombo uye Anopfumisa, Anoderedza, uyewo Anokwidziridza,  8 Anosimudza akaderera kubva muguruva; Anosimudza murombo kubva mugomba remadota, Kuti avagarise nevanokudzwa; uye anovapa chigaro choumambo chinobwinya kuti chive chavo. Nokuti zvinotsigira pasi ndezvaJehovha, Uye anoisa nyika inobereka pazviri.  9 Anorinda tsoka dzevakavimbika vake; Asi vakaipa vanoitwa kuti vanyarare murima, Nokuti munhu haakundi nesimba. 10 Kana ari Jehovha, vanorwisana naye vachatyiswa; Achatinhira kwavari ari kumatenga. Iye Jehovha achatonga migumo yenyika, Kuti ape mambo wake simba, Kuti akwidziridze nyanga yomuzodziwa wake.” 11 Erikana akabva aenda kuRama kumba kwake; asi mukomana wacho akava mushumiri waJehovha pamberi pomupristi Eri. 12 Zvino vanakomana vaEri vakanga vari varume pasina; havana kuva nehanya naJehovha. 13 Kana zviri zvaifanira kupiwa vapristi nevanhu, chero munhu upi zvake paaipa chibayiro, mushandi womupristi aiuya aine forogo ine zvokubayisa zvitatu muruoko rwake, nyama payainge ichibikwa, 14 uye aibaya mumudziyo wokubikira kana kuti muhari yaiva nemibato miviri kana kuti mugate kana kuti muhari yaiva nomubato mumwe chete. Mupristi wacho aitora chero chinhu chipi zvacho chaibudiswa neforogo. Ndizvo zvavaiita muShiro kuvaIsraeri vose vaiuyako. 15 Uyewo, vasati vamboita kuti mafuta apfungaire, mushandi womupristi aiuya oti kumurume akanga achibayira: “Ndipe nyama yokugochera mupristi kuti awane nyama mbishi, kwete yakabikwa kubva kwauri.” 16 Munhu wacho paaiti kwaari: “Ngavatange vaita kuti mafuta apfungaire, wozotora chinhu chero chipi zvacho chinopangwa nomweya wako,” iye aibva ati: “Aiwa, asi ndipe iko zvino; kana ukasadaro, ndichachitora nechisimba!” 17 Chivi chevashandi vacho chakava chikuru kwazvo pamberi paJehovha; nokuti varume vacho havana kuremekedza chinopiwa chaJehovha. 18 Zvino Samueri akanga achishumira pamberi paJehovha, somukomana, akasunga efodhi yomucheka werineni. 19 Uyewo, amai vake vaimugadzirira jasi duku risina maoko, uye vaienda naro kwaari gore negore pavaienda nomurume wavo kunobayira chibayiro chegore negore. 20 Eri akakomborera Erikana nomudzimai wake, akati: “Jehovha ngaaite kuti uve nomumwe mwana nomudzimai uyu kutsiva akapiwa, uya akapiwa Jehovha.” Uye ivo vakaenda kumba kwavo. 21 Naizvozvo Jehovha akafunga nezvaHana, zvokuti akava nepamuviri, akabereka vanakomana vatatu nevanasikana vaviri. Asi mukomana wacho Samueri akaramba achikura Jehovha ainaye. 22 Zvino Eri akanga akwegura kwazvo, uye akanga anzwa nezvezvose zvairamba zvichiitirwa vaIsraeri vose nevanakomana vake uye kurara kwavaiita nevakadzi vakanga vachishanda pasuo retende rokusanganira. 23 Aigara achiti kwavari: “Munorambirei muchiita zvinhu zvakadai? Nokuti zvinhu zvandiri kunzwa nevanhu vose pamusoro penyu zvakaipa. 24 Aiwa, vanakomana vangu, nokuti mashoko andiri kunzwa haana kunaka, ayo vanhu vaJehovha vari kuparadzira. 25 Kana munhu akatadzira mumwe munhu, Mwari ndiye achatonga nokuda kwake; asi kana munhu akatadzira Jehovha, ndiani achamunyengeterera?” Asi vaisateerera inzwi rababa vavo, nokuti Jehovha zvino akanga ava kuda kuvauraya. 26 Nguva yose iyi mukomana Samueri akanga achikura uye aidiwa zvikuru naJehovha nevanhu. 27 Zvino munhu waMwari akauya kuna Eri akati kwaari: “Zvanzi naJehovha, ‘Chokwadi handina kuzviratidza kuimba yatateguru vako pavakanga vari muIjipiti sevaranda veimba yaFarao here? 28 Ndakamusarudza pamadzinza ose aIsraeri, kuti ave mupristi uye akwire paatari yangu kunokwidza utsi hwezvibayiro mudenga seshongwe, kuti atakure efodhi pamberi pangu, kuti ndipe imba yatateguru vako zvinopiwa zvose zvinopiswa nomoto zvevanakomana vaIsraeri. 29 Nei muchiramba muchikava chibayiro changu nechinopiwa changu zvandakarayira ndiri mandinogara, uye nei uchiramba uchikudza vanakomana vako kundipfuura nokuzvikodza nezvakanaka zvechinopiwa chose chevanhu vangu vaIsraeri? 30 “‘Ndokusaka Jehovha Mwari waIsraeri ati: “Chokwadi ndakati, Kana iri imba yako neimba yatateguru vako, vachafamba pamberi pangu nokusingagumi.” Asi zvino zvanzi naJehovha: “Handingambofungi zvakadaro, nokuti ndichakudza vaya vanondikudza, asi vaya vanondizvidza vachava vasingakoshi.” 31 Tarira! Mazuva ari kuuya pandichagura ruoko rwako noruoko rweimba yatateguru vako, zvokuti mumba mako hamuzovi nomurume akakwegura. 32 Uchatarira mhandu iri mandinogara pakati pezvakanaka zvose zvinoitirwa vaIsraeri; uye mumba mako hamuzombovi nomurume akakwegura. 33 Asi pane murume wokwako wandisiri kuzobvisa paatari yangu kuti ndinetese maziso ako uye kuti ndipedze simba romweya wako; asi vakawanda veimba yako vachafa vose nebakatwa revarume. 34 Ichi ndicho chiratidzo nokuda kwako chichauya kuvanakomana vako vaviri, Hofini naFiniyasi: Vari vaviri vachafa pazuva rimwe. 35 Ndichamutsa mupristi akatendeka. Iye achaita maererano nezviri mumwoyo mangu uye mumweya mangu; ndichamuvakira imba inogara kwenguva refu, uye achafamba pamberi pomuzodziwa wangu nguva dzose. 36 Chero munhu upi zvake anosara mumba mako achauya omukotamira nokuda kwokuripirwa mari nechingwa cheraundi, uye achati: “Ndapota, ndiiseiwo pane imwe nzvimbo youpristi kuti ndidye chimedu chechingwa.”’”



^ (Mat. 1:1-2:23) Bhuku renhoroondo yaJesu Kristu, mwanakomana waDhavhidhi, mwanakomana waAbrahamu:  2 Abrahamu akabereka Isaka; Isaka akabereka Jakobho; Jakobho akabereka Judha nevakoma nevanun’una vake;  3 Judha akabereka Perezi naZera nokuna Tamari; Perezi akabereka Hezroni; Hezroni akabereka Ramu;  4 Ramu akabereka Aminadhabhi; Aminadhabhi akabereka Nashoni; Nashoni akabereka Sarimoni;  5 Sarimoni akabereka Bhoazi nokuna Rakabhi; Bhoazi akabereka Obhedhi nokuna Rute; Obhedhi akabereka Jese;  6 Jese akabereka mambo Dhavhidhi.  Dhavhidhi akabereka Soromoni nokumudzimai waUriya;  7 Soromoni akabereka Rehobhoamu; Rehobhoamu akabereka Abhija; Abhija akabereka Asa;  8 Asa akabereka Jehoshafati; Jehoshafati akabereka Jehoramu; Jehoramu akabereka Uziya;  9 Uziya akabereka Jotamu; Jotamu akabereka Ahazi; Ahazi akabereka Hezekiya; 10 Hezekiya akabereka Manase; Manase akabereka Amone; Amone akabereka Josiya; 11 Josiya akabereka Jekoniya nevanun’una vake panguva yavakatapwa vachiendeswa kuBhabhironi. 12 Pashure pokutapwa vachiendeswa kuBhabhironi Jekoniya akabereka Sheatiyeri; Sheatiyeri akabereka Zerubhabheri; 13 Zerubhabheri akabereka Abhiudhi; Abhiudhi akabereka Eriyakimu; Eriyakimu akabereka Azori; 14 Azori akabereka Zadhoki; Zadhoki akabereka Akimu; Akimu akabereka Eriudhi; 15 Eriudhi akabereka Eriyezari; Eriyezari akabereka Matani; Matani akabereka Jakobho; 16 Jakobho akabereka Josefa murume waMariya, uyo akabereka Jesu, anonzi Kristu. 17 Naizvozvo, zvizvarwa zvose kubvira pana Abrahamu kusvikira kuna Dhavhidhi zvaiva zvizvarwa gumi nezvina, uye kubvira pana Dhavhidhi kusvikira pakutapwa vachiendeswa kuBhabhironi zvizvarwa gumi nezvina, uye kubvira pakutapwa vachiendeswa kuBhabhironi kusvikira kuna Kristu zvizvarwa gumi nezvina. 18 Asi kuberekwa kwaJesu Kristu kwakanga kwakadai. Munguva iyo amai vake Mariya vakanga vavimbiswa kuroorwa naJosefa, vakawanikwa kuti vaiva nepamuviri pomudzimu mutsvene vasati vabatanidzwa. 19 Zvisinei, Josefa murume wake akada kumuramba pachivande nokuti akanga akarurama uye asingadi kumunyadzisa. 20 Asi pashure pokunge afunga zvinhu izvi, ngirozi yaJehovha yakazviratidza kwaari achirota, ichiti: “Josefa, mwanakomana waDhavhidhi, usatya kuenda nomudzimai wako Mariya kumba, nokuti icho chakaumbwa maari chakaitwa nomudzimu mutsvene. 21 Iye achabereka mwanakomana, uye iwe unofanira kumutumidza kuti Jesu, nokuti achaponesa vanhu vake pazvivi zvavo.” 22 Chokwadi izvi zvose zvakaitika kuti zviya zvakanga zvataurwa naJehovha achishandisa muprofita wake zvizadzike, achiti: 23 “Tarira! Mhandara ichava nepamuviri uye ichabereka mwanakomana, vachamutumidza kuti Emanueri,” zvinoreva kuti, “Mwari Anesu,” kana zvashandurwa. 24 Josefa akabva amuka pahope dzake, akaita sezvaakanga arayirwa nengirozi yaJehovha, akaenda nomudzimai wake kumba. 25 Asi haana kurara naye kusvikira abereka mwanakomana; uye akamutumidza kuti Jesu. 
2 Pashure pokunge Jesu aberekwa muBhetrehema reJudhiya mumazuva amambo Herodhi, tarira! vazivi venyeredzi vokumativi okumabvazuva vakasvika kuJerusarema, 2 vachiti: “Aripiko iye akaberekwa ari mambo wevaJudha? Nokuti takaona nyeredzi yake patakanga tiri kumabvazuva, uye tauya kuzomupfugamira.” 3 Achinzwa izvi Mambo Herodhi akavhunduka, pamwe chete neJerusarema rose; 4 uye aunganidza vapristi vakuru vose nevanyori vevanhu, akatanga kuvabvunza kwaizoberekerwa Kristu. 5 Ivo vakati kwaari: “MuBhetrehema reJudhiya; nokuti uku ndiko kunyorwa kwazvakaitwa pachishandiswa muprofita zvichinzi, 6 ‘Asi iwe, haiwa iwe Bhetrehema renyika yeJudha, hausi guta risingakoshi zvikuru pakati pevatungamiriri veJudha; nokuti mauri muchabuda mutungamiriri, achafudza vanhu vangu, vaIsraeri.’” 7 Herodhi akabva ashevedza vazivi venyeredzi pachivande, akanyatsowana kwavari nguva yokuoneka kwenyeredzi; 8 uye paakavatuma kuBhetrehema, akati: “Endai munonyatsotsvaka mwana wacho muduku, uye kana mamuwana mudzoke, mundiudze, kuti neniwo ndiende ndinomupfugamira.” 9 Pavakanga vanzwa mambo, vakaenda; uye tarira! nyeredzi yavakanga vaona pavakanga vari kumabvazuva yakavatungamirira, kusvikira yamira pamusoro penzvimbo yaiva nomwana muduku. 10 Pavakaona nyeredzi vakafara kwazvo. 11 Uye pavakapinda mumba vakaona mwana muduku aina amai vake Mariya, uye vakawira pasi, vakamupfugamira. Vakasunungurawo pfuma yavo vakamupa zvipo, ndarama nezvinonhuhwirira zvichena nemura. 12 Asi vakadzokera kunyika yavo neimwe nzira, nokuti vakanga vanyeverwa naMwari vachirota kuti varege kudzokera kuna Herodhi. 13 Pashure pokunge vaenda, tarira! ngirozi yaJehovha yakazviratidza kuna Josefa achirota, ichiti: “Simuka, tora mwana muduku naamai vake utizire kuIjipiti, ugare ikoko kusvikira ndakuudza kuti udzoke; nokuti Herodhi ava kuda kutsvaka mwana muduku kuti amuparadze.” 14 Naizvozvo akasimuka, akatora mwana muduku pamwe chete naamai vake usiku, akaenda kuIjipiti, 15 uye akagara imomo kusvikira pakufa kwaHerodhi, kuti zvizadzike zviya zvakataurwa naJehovha pachishandiswa muprofita wake, achiti: “Ndakashevedza mwanakomana wangu kuti abude muIjipiti.” 16 Herodhi, achiona kuti akanga anyengerwa nevazivi venyeredzi, akabva ashatirwa kwazvo, akatuma vanhu, akaita kuti vakomana vose vaiva muBhetrehema nomumaruwa aro ose vaurayiwe, kubvira pazera remakore maviri zvichidzika, maererano nenguva yaakanga anyatsowana kuvazivi venyeredzi. 17 Zvino zviya zvakataurwa pachishandiswa muprofita Jeremiya zvakazadzika, zvokuti: 18 “Inzwi rakanzwika muRama, kuchema nokuungudza kukuru; akanga ari Rakeri aichema vana vake, uye akanga asingadi kunyaradzwa, nokuti vakanga vasisipo.” 19 Zvino Herodhi afa, tarira! ngirozi yaJehovha yakazviratidza kuna Josefa achirota muIjipiti, 20 ikati: “Simuka, tora mwana muduku naamai vake, upinde munyika yaIsraeri, nokuti vaya vaitsvaka mweya womwana muduku vakafa.” 21 Naizvozvo akasimuka, akatora mwana muduku naamai vake, akapinda munyika yaIsraeri. 22 Asi achinzwa kuti Akerausi akanga ava mambo weJudhiya panzvimbo pababa vake Herodhi, akatya kuenda ikoko. Zvakare, anyeverwa naMwari achirota, akaenda munharaunda yeGarireya, 23 uye akasvika, akagara muguta rinonzi Nazareta, kuti zvizadzike zvakataurwa pachishandiswa vaprofita, zvichinzi: “Iye achanzi wokuNazareta.”



^ (Ruka 1:1-2:52) Kunyange zvazvo vazhinji vakaedza kuronga mashoko ezvinhu zvinodavirwa kwazvo sechokwadi pakati pedu, 2 sokuapiwa kwatakaita nevaya vakava zvapupu zvakaona nevaya vaizivisa shoko racho kubvira pakutanga, 3 ini ndakatsungawo, nokuti ndakatsvaka zvinhu zvose nenzira yakarurama kubvira pakutanga, kuti ndikunyorerei zvichitevedzana nenzira inonzwisisika, imi munoremekedzwa kwazvo Tiyofiro, 4 kuti muzive kwazvo kuti zvinhu zvamakadzidziswa muchiita zvokutaurirwa nomuromo ndezvechokwadi. 5 Mumazuva aHerodhi, mambo weJudhiya, kwakanga kuine mumwe mupristi ainzi Zekariya weboka raAbhija, uye akanga aine mudzimai aibva kuvanasikana vaAroni, ainzi Erizabheti. 6 Vose vakanga vakarurama pamberi paMwari nokuti vaifamba vasina chavanopomerwa maererano nemirayiro yose nemitemo yaJehovha. 7 Asi vakanga vasina mwana, nokuti Erizabheti akanga asingabereki, uye vose vakanga vachembera kwazvo. 8 Zvino zvaakanga achishanda somupristi ari pamugove weboka rake pamberi paMwari, 9 maererano netsika yebasa roupristi, rakava jana rake rokunopa rusenzi paakapinda munzvimbo tsvene yaJehovha; 10 uye vanhu vazhinji vose vakanga vachinyengetera vari panze paawa yokupa rusenzi. 11 Ngirozi yaJehovha yakazviratidza kwaari, yakamira kurutivi rworudyi rweatari yerusenzi. 12 Asi Zekariya akanetseka paakaiona, akabatwa nokutya. 13 Zvisinei, ngirozi yacho yakati kwaari: “Usatya, Zekariya, nokuti kuteterera kwako kwanzwika, mudzimai wako Erizabheti achakuberekera mwanakomana, uye unofanira kumutumidza kuti Johani. 14 Uchava nomufaro nokufarisisa, vazhinji vachafara pamusoro pokuberekwa kwake; 15 nokuti achava mukuru pamberi paJehovha. Asi haambofaniri kunwa waini nechinwiwa chinodhaka, uye achazadzwa nomudzimu mutsvene kubvira achiri mudumbu maamai vake chaimo; 16 achadzorera vazhinji vevanakomana vaIsraeri kuna Jehovha Mwari wavo. 17 Uyewo, achaenda pamberi pake nomudzimu nesimba zvaEriya, kuti adzorere mwoyo yavanababa kuvana nevasingateereri kuuchenjeri hunobatsira hwevakarurama, kuti agadzirire Jehovha vanhu vakagadzirirwa.” 18 Zvino Zekariya akati kungirozi: “Ndingava sei nechokwadi neizvi? Nokuti ndakwegura uye mudzimai wangu achembera kwazvo.” 19 Ichipindura, ngirozi yakati kwaari: “Ndini Gabrieri, anomira pamberi paMwari, uye ndatumwa kuzotaura newe uye kuzokuzivisa mashoko akanaka ezvinhu izvi. 20 Asi, tarira! hauzokwanisi kutaura uye uchanyarara kusvikira zuva rinoitika zvinhu izvi, nokuti hauna kutenda mashoko angu, ayo achazadzika munguva yawo yakatarwa.” 21 Munguva iyoyo vanhu vakaramba vakamirira Zekariya, uye vakatanga kushamisika nokunonoka kwake ari munzvimbo tsvene. 22 Asi paakabuda akanga asingakwanisi kutaura navo, uye vakanzwisisa kuti akanga achangobva kuona chinhu chinoshamisa kwazvo munzvimbo tsvene; uye akaramba achitaura navo nezviratidzo, asi akaramba ari mbeveve. 23 Zvino, mazuva ebasa rake rinoitirwa vanhu vose paakapera, akaenda kumba kwake. 24 Asi pashure pemazuva aya Erizabheti mudzimai wake akava nepamuviri; uye haana kubva pamba pake kwemwedzi mishanu, achiti: 25 “Izvi ndizvo zvandaitirwa naJehovha mumazuva ano paafunga nezvangu kuti abvise kuzvidzwa kwangu pakati pevanhu.” 26 Mumwedzi wake wechitanhatu, ngirozi inonzi Gabrieri yakatumwa ichibva kuna Mwari kuti iende kuguta reGarireya rinonzi Nazareta, 27 kumhandara yakanga yavimbiswa kuroorwa nomurume ainzi Josefa weimba yaDhavhidhi; uye mhandara yacho yainzi Mariya. 28 Payakasvika pamberi pake yakati: “Kwaziwa, iwe akanzwirwa nyasha kwazvo, Jehovha anewe.” 29 Asi iye akanetseka kwazvo nemashoko acho, akatanga kufunga kuti uku kungava kukwazisa kworudzii. 30 Naizvozvo ngirozi yakati kwaari: “Usatya, Mariya, nokuti wanzwirwa nyasha naMwari; 31 uye tarira! uchabata pamuviri, wobereka mwanakomana, uye unofanira kumutumidza kuti Jesu. 32 Uyu achava mukuru uye achanzi Mwanakomana woWokumusorosoro; uye Jehovha Mwari achamupa chigaro choumambo chababa vake Dhavhidhi, 33 iye achava mambo paimba yaJakobho nokusingaperi, uye hapazovi nomugumo woumambo hwake.” 34 Asi Mariya akati kungirozi yacho: “Izvi zvingaitika sei, ini zvandisiri kurara nomurume?” 35 Ichipindura, ngirozi yakati kwaari: “Mudzimu mutsvene uchaburukira pauri, uye simba roWokumusorosoro richakufukidza. Saka ichochowo chichaberekwa chichanzi chitsvene, Mwanakomana waMwari. 36 Uye tarira! Erizabheti hama yako nayewo akabata pamuviri pomwanakomana, muuchembere hwake, uye uno ndiwo mwedzi wake wechitanhatu, iye mukadzi anonzi haabereki; 37 nokuti kuna Mwari hapana chinoziviswa chichava chisingabviri.” 38 Mariya akabva ati: “Tarirai! Murandasikana waJehovha! Ngazviitike kwandiri maererano nezvamazivisa.” Ipapo ngirozi yakabva kwaari. 39 Naizvozvo Mariya akasimuka mumazuva iwayo, akachimbidza kuenda kunyika yemakomo, kuguta raJudha, 40 akapinda mumusha waZekariya, akakwazisa Erizabheti. 41 Naizvozvo, Erizabheti zvaakanzwa kukwazisa kwaMariya, mwana aiva mudumbu make akakwakuka; uye Erizabheti akazadzwa nomudzimu mutsvene, 42 akashevedzera nokushevedzera kukuru, akati: “Wakakomborerwa iwe pakati pevakadzi, uye chakakomborerwa chibereko chedumbu rako! 43 Naizvozvo sei ndawana ropafadzo iyi, kuti amai vaShe wangu vauye kwandiri? 44 Nokuti, tarira! inzwi rokukwazisa kwako parasvika munzeve dzangu, mwana ari mudumbu mangu akwakuka nomufaro mukuru. 45 Anofarawo iye akatenda, nokuti zvinhu izvozvo zvaakataurirwa zvichibva kuna Jehovha zvichaitwa zvakakwana.” 46 Zvino Mariya akati: “Mweya wangu unokudza Jehovha, 47 uye mwoyo wangu haungaregi kufarira kwazvo Mwari Muponesi wangu; 48 nokuti atarira nzvimbo yakaderera yomurandasikana wake. Nokuti, tarira! kubvira zvino zvizvarwa zvose zvichanditi ndinofara; 49 nokuti Ane simba andiitira mabasa makuru, uye zita rake idzvene; 50 uye kwezvizvarwa nezvizvarwa ngoni dzake dziri pane vaya vanomutya. 51 Azviita nesimba noruoko rwake, aparadzira kwose kwose vaya vanozvikudza pakuvavarira kwemwoyo yavo. 52 Aderedza vanhu vane simba pazvigaro zvoumambo, akakwidziridza vakaderera; 53 agutisa kwazvo vane nzara nezvinhu zvakanaka uye aita kuti vaiva nepfuma vaende vasina chinhu. 54 Ayamura Israeri mushandi wake, achimunzwira ngoni, 55 sezvaakaudza madzitateguru edu, kuti anzwire ngoni Abrahamu nevana vake, nokusingaperi.” 56 Mariya akagara naye inenge mwedzi mitatu, akazodzokera kumusha kwake. 57 Zvino nguva yakasvika yokuti Erizabheti asununguke, uye akabereka mwanakomana. 58 Vavakidzani nehama dzake vakanzwa kuti Jehovha akanga aita kuti ngoni dzake dzive huru kwaari, vakatanga kufara naye. 59 Pazuva rechisere vakauya kuzodzingisa mwana wacho muduku, uye vakanga vachida kumutumidza zita rababa vake, rokuti Zekariya. 60 Asi amai vake vakapindura, vakati: “Aiwa, hazviiti! asi achanzi Johani.” 61 Ivo vakati kwaari: “Pahama dzako hapana munhu ane zita irori.” 62 Vakabva vabvunza baba vake vachishandisa zviratidzo kuti vaida kuti iye anzi ani. 63 Ivo vakakumbira puranga rokunyorera, vakanyora kuti: “Johani ndiro zita rake.” Ipapo vose vakashamisika. 64 Pakarepo muromo wake wakavhurika uye rurimi rwake rukasununguka, akatanga kutaura, achirumbidza Mwari. 65 Zvino kutya kwakabata vose vaigara munharaunda mavo; uye zvinhu zvose izvi zvakatanga kutaurwa munyika yose yemakomo yeJudhiya, 66 uye vose vakazvinzwa vakazvichengeta mumwoyo mavo, vachiti: “Chokwadi mwana uyu muduku achavei?” Nokuti ruoko rwaJehovha chokwadi rwakanga ruinaye. 67 Zvino baba vake Zekariya vakazadzwa nomudzimu mutsvene, vakaprofita, vachiti: 68 “Jehovha Mwari waIsraeri ngaarumbidzwe, nokuti afunga nezvevanhu vake uye avanunura. 69 Atimutsira nyanga yoruponeso mumba momushandi wake Dhavhidhi, 70 sezvaakataura, achishandisa miromo yevaprofita vake vatsvene kubvira kare, 71 nezvokuponeswa pavavengi vedu uye pamaoko evaya vose vanotivenga; 72 kuti aite ngoni dzine chokuita nemadzitateguru edu uye kuti ayeuke sungano yake tsvene, 73 mhiko yaakapikira Abrahamu tateguru vedu, 74 kuti, pashure pokunge tanunurwa pamaoko evavengi, atipe ropafadzo yokumuitira basa dzvene nokusatya 75 nokuvimbika nokururama pamberi pake mazuva edu ose. 76 Asi kana uri iwe, mwana muduku, uchanzi muprofita weWokumusorosoro, nokuti uchafanotungamira pamberi paJehovha kuti ugadzirire nzira dzake, 77 kuti upe vanhu vake zivo inoponesa nokukanganwirwa zvivi zvavo, 78 nokuda kwetsitsi huru dzaMwari wedu. Neidzi tsitsi mambakwedza achatishanyira achibva kumusoro, 79 kuzovhenekera vaya vakagara murima nomumumvuri worufu, kuzotungamirira tsoka dzedu nokubudirira munzira yorugare.” 80 Zvino mwana wacho muduku akaramba achikura uye achisimba mumudzimu, uye akaramba ari murenje kusvikira zuva rokuzviratidza pachena kuna Israeri. 
2 Zvino mumazuva iwayo murayiro wakabva kuna Kesari Agasto wokuti nyika yose inogarwa inyoreswe; 2 (kunyoresa uku kwokutanga kwakaitika Kwiriniyo paakanga ari gavhuna weSiriya;) 3 uye vanhu vose vakaenda kunonyoresa, mumwe nomumwe kuguta rokwake. 4 Josefa akabvawo kuGarireya, muguta reNazareta, akaenda kuJudhiya, kuguta raDhavhidhi, rinonzi Bhetrehema, nokuti aiva weimba uye wemhuri yaDhavhidhi, 5 kuti vanyorwe, iye naMariya, waakanga aroorana naye sezvavakanga vavimbisana, uyo panguva ino akanga akurirwa. 6 Pavakanga vari ikoko, mazuva akakwana okuti asununguke. 7 Zvino akasununguka mwanakomana wake, dangwe, akamuputira nemachira, akamuradzika muchidyiro chezvipfuwo, nokuti mumba mevaeni makanga musina nzvimbo yokuti vagare. 8 Munyika iyoyowo makanga muine vafudzi vaigara kunze kwemisha vachitarisira mapoka avo ezvipfuwo panguva dzokurinda usiku. 9 Zvino ngirozi yaJehovha yakangoerekana yamira pedyo navo, kubwinya kwaJehovha kukan’aima pavari, ivo vakatya kwazvo. 10 Asi ngirozi yakati kwavari: “Musatya, nokuti, tarirai! ndinokuzivisai mashoko akanaka omufaro mukuru uchava nevanhu vose, 11 nokuti nhasi maberekerwa Muponesi, uyo ari Kristu Ishe, muguta raDhavhidhi. 12 Zvino ichi ndicho chiratidzo kwamuri: muchawana mucheche akaputirwa nemachira, akarara muchidyiro chezvipfuwo.” 13 Zvino ngirozi yacho yakangoerekana yava nevamwe vazhinji veuto rokudenga, vachirumbidza Mwari vachiti: 14 “Mwari ngaakudzwe kumusorosoro, uye panyika rugare ngaruve pavanhu vaanotendera.” 15 Naizvozvo ngirozi dzacho padzakanga dzabva kwavari dzaenda kudenga, vafudzi vakatanga kutaurirana vachiti: “Tinotofanira kuenda kuBhetrehema tinoona chinhu ichi chaitika, chataziviswa naJehovha.” 16 Vakachimbidza kuenda, vakawana Mariya naJosefa, uye mucheche wacho akarara muchidyiro chezvipfuwo. 17 Pavakamuona, vakazivisa mashoko avakanga vaudzwa pamusoro pomwana uyu muduku. 18 Vose vakazvinzwa vakashamisika pamusoro pezvinhu zvavakaudzwa nevafudzi, 19 asi Mariya akatanga kuchengeta mashoko aya ose, achiafungisisa mumwoyo make. 20 Vafudzi vakabva vadzokera, vachikudza nokurumbidza Mwari nokuda kwezvinhu zvose zvavakanzwa nokuona, sokuudzwa kwavakanga vazviitwa. 21 Zvino mazuva masere okuti vamudzingise paakanga akwana, akatumidzwa kuti Jesu, zita raakatumidzwa nengirozi asati anambwa mudumbu. 22 Uyewo, mazuva okuvanatsa maererano nomutemo waMosesi paakakwana, vakakwira naye kuJerusarema kuti vamuise kuna Jehovha, 23 sokunyorwa kwazvakaitwa mumutemo waJehovha kuti: “Munhurume wose anovhura chibereko anofanira kunzi mutsvene kuna Jehovha,” 24 uye kuti vape chibayiro maererano nezvinotaurwa mumutemo waJehovha kuti: “Magukutiwa maviri kana kuti hangaiwa mbiri duku.” 25 Zvino tarira! muJerusarema makanga muine mumwe murume ainzi Simiyoni, murume uyu akanga akarurama uye aitya Mwari, aimirira kunyaradzwa kwaIsraeri, uye mudzimu mutsvene wakanga uri paari. 26 Uyezve, akanga aziviswa nenzira yaMwari nomudzimu mutsvene kuti aisazoona rufu asati aona Kristu waJehovha. 27 Aine simba romudzimu akabva apinda mutemberi; uye vabereki vacho zvavakapinda nomwana muduku Jesu kuti vamuitire maererano nezvaigara zvichiitwa mutsika yomutemo, 28 iye akamugamuchira mumaoko ake akarumbidza Mwari, akati: 29 “Zvino, Changamire Ishe, mava kurega muranda wenyu achienda akasununguka murugare maererano nezvamakazivisa; 30 nokuti maziso angu aona nzira yenyu yokuponesa nayo 31 yamakagadzirira pamberi pevanhu vose, 32 chiedza chokubvisa nacho chifukidziro pamarudzi nokukudzwa kwevanhu venyu vaIsraeri.” 33 Zvino baba vake naamai vakaramba vachishamisika nezvinhu zvaitaurwa pamusoro pake. 34 Uyewo, Simiyoni akavakomborera, asi akati kuna Mariya amai vake: “Tarira! Iyeyu akagadzirirwa kuwa nokumukazve kwevazhinji pakati paIsraeri uye nokuda kwechiratidzo chinozvidzwa 35 (chokwadi, bakatwa refu richabvoora mweya wako iwewe), kuti kufunga kwemwoyo mizhinji kufukurwe.” 36 Zvino kwakanga kuine muprofitakadzi ainzi Ana, mwanasikana waFanueri, wedzinza raAsheri (mukadzi uyu akanga achembera kwazvo, uye akanga agara nomurume kwemakore manomwe kubvira paumhandara hwake, 37 uye akanga ari chirikadzi yakanga yava nemakore makumi masere nemana), akanga asingamboshayikwi patemberi, achiita basa dzvene usiku nemasikati, achitsanya nokuteterera. 38 Zvino muawa iyoyo chaiyo iye akaswedera pedyo, akatanga kuonga Mwari uye kutaura nezvomwana wacho kune vaya vose vaimirira kununurwa kweJerusarema. 39 Naizvozvo pashure pokunge vaita zvinhu zvose maererano nomutemo waJehovha, vakadzokera kuGarireya kuguta rekwavo reNazareta. 40 Mwana wacho muduku akaramba achikura uye achisimba, achizadzwa nouchenjeri, uye nyasha dzaMwari dzakaramba dziri paari. 41 Zvino vabereki vake vaiwanzoenda kuJerusarema gore negore nokuda kwomutambo wepaseka. 42 Paakanga ava nemakore gumi nemaviri, vakakwira maererano netsika yomutambo, 43 vakapedza mazuva acho vari ikoko. Asi pavakanga vava kudzokera, mukomana wacho, iye Jesu, akasara kuJerusarema, uye vabereki vake havana kuzviziva. 44 Vachifunga kuti akanga ari muboka revanhu vaifamba pamwe chete, vakafamba mufambo wezuva rimwe chete, vakabva vatanga kumutsvaka pakati pehama nevanhu vavaizivana navo. 45 Asi, vamushayiwa, vakadzokera kuJerusarema vachinyatsomutsvaka. 46 Naizvozvo, pashure pemazuva matatu vakamuwana ari mutemberi, akagara pakati pevadzidzisi achivateerera nokuvabvunza. 47 Asi vose vaya vakanga vachimuteerera vakaramba vachishamiswa nokunzwisisa kwake nemhinduro dzake. 48 Zvino pavakamuona vakashamiswa kwazvo, amai vake vakati kwaari: “Mwana, watiitirei zvakadai? Tarira ini nababa vako tanga tichikutsvaka tichitambudzika mupfungwa.” 49 Asi iye akati kwavari: “Nei maifanira kufamba muchinditsvaka? Hamuna kuziva here kuti ndinofanira kuva mumba maBaba vangu?” 50 Zvisinei, ivo havana kunzwisisa mashoko aakavataurira. 51 Zvino akaburuka navo, vakasvika kuNazareta, akaramba achizviisa pasi pavo. Uyewo, amai vake vakanyatsochengeta mashoko aya ose mumwoyo mavo. 52 Jesu akaramba achifambira mberi pakuchenjera nokukura mumuviri uye achidiwa naMwari nevanhu.



^ (Joh. 2:1-12) Zvino pazuva rechitatu muKana reGarireya makaitwa mutambo womuchato, uye amai vaJesu vakanga varipo. 2 Jesu nevadzidzi vake vakakokwawo kumutambo womuchato. 3 Waini payakanga yapera, amai vaJesu vakati kwaari: “Havasisina waini.” 4 Asi Jesu akati kwavari: “Ndinei newe iwe mukadzi? Awa yangu ichigere kusvika.” 5 Amai vake vakati kune vaya vakanga vachishumira: “Itai zvinhu zvose zvaanokuudzai.” 6 Sezvineiwo, kwaiva nemakate emvura matanhatu akagadzirwa nematombo akanga aripo sezvaidiwa nemitemo yokunatsa yevaJudha, rimwe nerimwe richikwana zviyero zviviri kana zvitatu. 7 Jesu akati kwavari: “Zadzai makate acho nemvura.” Ivo vakaazadza kusvika pamuromo. 8 Iye akati kwavari: “Zvino chiicherai muende nayo kumutungamiriri wemabiko.” Naizvozvo ivo vakaenda nayo. 9 Zvino, mutungamiriri wemabiko paakaravira mvura yakanga yachinjwa kuva waini asi akasaziva kuti yakanga yabva kupi, kunyange zvazvo vaya vaishumira vakanga vachera mvura yacho vaizviziva, mutungamiriri wemabiko akashevedza muroori, 10 akati kwaari: “Vamwe varume vose vanotanga kubudisa waini yakanaka kwazvo, uye vanhu pavanenge vadhakwa, vanobudisa isinganaki. Iwe wachengeta waini yakanaka kwazvo kusvikira zvino.” 11 Jesu akaita izvi muKana reGarireya sokutanga kwezviratidzo zvake, uye akaratidza kubwinya kwake pachena; uye vadzidzi vake vakatanga kutenda maari. 12 Pashure peizvi iye naamai vake nevanun’una nevadzidzi vake vakaburukira kuKapenaume, asi havana kugara ikoko mazuva mazhinji.



^ (Josh. 2:1-24) Zvino Joshua mwanakomana waNuni akatuma varume vaviri pachivande vachibva kuShitimu vari vasori, achiti: “Endai, muone nyika yacho uye Jeriko.” Naizvozvo vakaenda vakasvika paimba yomukadzi aiva pfambi ainzi Rakabhi, vakagara ipapo. 2 Kwapera nguva yakati mambo weJeriko akaudzwa kuti: “Tarirai! Varume vanobva kuvanakomana vaIsraeri vapinda muno usiku huno kuzoongorora nyika.” 3 Mambo weJeriko akatumira shoko kuna Rakabhi, achiti: “Budisa varume vauya kwauri, vapinda mumba mako, nokuti vauya kuzoongorora nyika yose.” 4 Munguva iyi mukadzi wacho akatora varume vaya vaviri, akavavanza, akati: “Chokwadi, varume vacho vauya kwandiri, asi handina kuziva kwavanga vachibva. 5 Varume vacho vabuda kwasviba, gedhi rava kuvharwa. Handimbozivi kuti varume vacho vaenda kupi. Kurumidzai kuvatevera nokuti muchavabata.” 6 (Asi iye akanga avakwidza padenga, akavachengeta vasingaoneki pakati pemashanga omufurakisi aakanga akaronga padenga.) 7 Varume vacho vakavatevera vakananga kuJodhani kumazambuko, vakavhara gedhi pashure pokunge vaivatevera vabuda. 8 Zvino ivo vasati varara, akakwira kwavaiva padenga. 9 Akati: “Ndinoziva kuti Jehovha achakupai nyika, uye kuti tiri kukutyai, uye kuti vagari vose vomunyika vaora mwoyo nokuda kwenyu. 10 Nokuti takanzwa kuomesa kwakaita Jehovha mvura yeGungwa Dzvuku pamberi penyu pamakabuda muIjipiti, nezvamakaitira madzimambo maviri evaAmori aiva mhiri kwaJodhani, kureva Sihoni naOgi, amakaparadza chose. 11 Patakazvinzwa, mwoyo yedu yakatanga kutya, uye hapana munhu achine ushingi nokuda kwenyu, nokuti Jehovha Mwari wenyu ndiMwari kumatenga ari kumusoro nepanyika iri pasi. 12 Ndapota, zvino ndipikirei naJehovha kuti, zvandakuitirai mutsa worudo, imiwo muchaitira imba yababa vangu mutsa worudo, mundipe chiratidzo chakavimbika. 13 Muchengetedze baba vangu naamai vangu nehanzvadzi dzangu nevanasikana vaamai vangu navose vari vavo vari vapenyu, mununure mweya yedu irege kufa.” 14 Varume vacho vakati kwaari: “Mweya yedu inofanira kufa panzvimbo penyu! Kana mukasataura nezvedu, Jehovha paanotipa nyika yacho, isuwo tichakuitira mutsa worudo uye tichava vakavimbika kwauri.” 15 Pashure paizvozvo akaita kuti vaburuke netambo nepahwindo, nokuti imba yake yaiva parusvingo, uye iye aigarawo pamusoro porusvingo. 16 Akati kwavari: “Endai kunzvimbo ine makomo, kuti vaya vari kukuteverai vasasangana nemi; murambe makavanda ikoko kwemazuva matatu, kusvikira vaya vari kukuteverai vadzoka, pashure pacho mungaenda kwamanga muchienda.” 17 Varume vacho vakatiwo kwaari: “Hatina mhosva pamusoro pemhiko yako yawaita kuti tipike. 18 Tarira! Tichapinda munyika. Usungirire tambo iyi yeshinda tsvuku pahwindo rawatiburutsa naro, uunganidze mumba mauri, baba vako naamai vako nehanzvadzi dzako neimba yose yababa vako. 19 Ani naani anobuda kunze kwemasuo eimba yako achienda panze, ropa rake richava pamusoro wake, uye hatizovi nemhosva; uye munhu wose anoramba ainewe mumba, ropa rake richava pamisoro yedu kana akakuvadzwa. 20 Asi kana ukataura nezvedu, isu hatizovi nemhosva pamusoro pemhiko yako yawaita kuti tipike.” 21 Iye akati: “Ngazviitike sezvamataura.” Naizvozvo akavarega vachienda, ivo vakaenda. Akazosungirira tambo tsvuku pahwindo. 22 Nokudaro vakaenda vakasvika kunzvimbo ine makomo, vakaramba vachigara ikoko kwemazuva matatu, kusvikira vaivatevera vadzoka. Zvino vaivatevera vakanga vachivatsvaka mumigwagwa yose, asi havana kuvawana. 23 Varume vaya vaviri vakaburukazve vachibva munzvimbo ine makomo, vakayambuka, vakasvika kwaiva naJoshua mwanakomana waNuni, vakatanga kurondedzera kwaari zvinhu zvose zvakanga zvaitika kwavari. 24 Ivo vakati kuna Joshua: “Jehovha aisa nyika yose muruoko rwedu. Naizvozvo vagari vose vomunyika yacho vaorawo mwoyo nokuda kwedu.”



^ (Josh. 6:1-27) Zvino guta reJeriko rakanga rakavharwa zvakasimba nokuda kwevanakomana vaIsraeri, pasina aibuda uye pasina aipinda. 2 Jehovha akati kuna Joshua: “Ona, ndaisa muruoko rwako Jeriko namambo waro, nevarume vane simba vakashinga. 3 Imi mose varume vehondo munofanira kufora muchitenderera guta, muchipoterera guta racho kamwe. Ndizvo zvamunofanira kuita kwemazuva matanhatu. 4 Vapristi vanomwe vanofanira kutakura hwamanda nomwe dzenyanga dzemakondohwe, vari pamberi peAreka, uye pazuva rechinomwe munofanira kufora muchitenderera guta kanomwe uye vapristi vanofanira kuridza hwamanda. 5 Pavanoridza nyanga yegondohwe, pamunonzwa kurira kwehwamanda, vanhu vose vanofanira kushevedzera kwazvo nokuda kwehondo; uye rusvingo rweguta racho ruchakoromoka rwose, uye vanhu vanofanira kupinda, mumwe nomumwe paanenge akanangana napo.” 6 Naizvozvo Joshua mwanakomana waNuni akashevedza vapristi akati kwavari: “Simudzai Areka yesungano, uye vapristi vanomwe ngavatakure hwamanda nomwe dzenyanga dzemakondohwe vari pamberi peareka yaJehovha.” 7 Uye akati kuvanhu: “Pfuurai mufore muchitenderera guta racho, uye uto rakagadzirira kurwa ngariende pamberi peareka yaJehovha.” 8 Naizvozvo zvakaitika sokuudzwa kwakanga kwaitwa vanhu naJoshua; uye vapristi vanomwe vakanga vakatakura hwamanda nomwe dzenyanga dzemakondohwe vakaenda mberi, vakaridza hwamanda dzacho pamberi paJehovha, uye areka yesungano yaJehovha yakanga ichivatevera. 9 Uto rakanga rakagadzirira kurwa rakanga richifamba riri pamberi pevapristi vairidza hwamanda, varindi veshure pavakanga vachitevera Areka hwamanda dzichingoridzwa. 10 Zvino Joshua akanga arayira vanhu, achiti: “Musashevedzera kana kuita kuti manzwi enyu anzwike, uye ngaparege kuva neshoko rinobuda mumiromo yenyu kusvikira zuva randinoti kwamuri, ‘Shevedzerai!’ Imi mubve mashevedzera.” 11 Iye akaita kuti areka yaJehovha ifore ichitenderera guta racho, ichipoterera kamwe chete, vachibva vazoenda kumusasa, vakarara mumusasa. 12 Joshua akabva afumomuka, vapristi vakatakura areka yaJehovha, 13 uye vapristi vanomwe vakanga vakatakura hwamanda nomwe dzenyanga dzemakondohwe vari pamberi peareka yaJehovha, vaifamba vachingoridza hwamanda, uye uto rakanga rakagadzirira kurwa rakanga richifamba riri pamberi pavo, varindi veshure pavakanga vachitevera areka yaJehovha hwamanda dzichingoridzwa. 14 Vakafora vachitenderera guta racho pazuva rechipiri kamwe chete, vachibva vazodzokera kumusasa. Ndizvo zvavakaita kwemazuva matanhatu. 15 Zvino pazuva rechinomwe vakafumomuka, utonga huchangotsvuka, vakafora vachitenderera guta saizvozvi kanomwe. Pazuva iroro roga vakafora vachitenderera guta racho kanomwe. 16 Panguva yechinomwe vapristi vakaridza hwamanda, Joshua akati kuvanhu: “Shevedzerai; nokuti Jehovha akupai guta. 17 Guta racho ngarive chinhu chakatsaurwa kuti chiparadzwe; iro nezvinhu zvose zviri mariri ndezvaJehovha. Rakabhi oga, pfambi iya, ngaarambe achirarama, iye navose vaainavo mumba, nokuti akavanza nhume dzatakatuma. 18 Asi imi regai chinhu chakatsaurwa kuti chiparadzwe, kuti murege kuchida, mukatora chimwe chinhu chakatsaurwa kuti chiparadzwe, mukaita kuti musasa waIsraeri uve chinhu chakatsaurwa kuti chiparadzwe, mukauunzira dambudziko. 19 Asi sirivha yose nendarama nezvinhu zvemhangura nesimbi, zvinhu zvitsvene kuna Jehovha. Zvinofanira kuenda kupfuma yaJehovha.” 20 Vanhu vakabva vashevedzera, pavakaridza hwamanda. Uye vanhu pavakangonzwa kurira kwehwamanda vakatanga kushevedzera kwazvo nokuda kwehondo, masvingo akabva atanga kukoromoka kusvika pasi. Vanhu vakazopinda muguta, mumwe nomumwe paakanga akanangana napo, vakatora guta racho. 21 Vakatsaura zvose zvakanga zviri muguta racho, kubvira kumurume kusvikira kumukadzi, kubvira kujaya kusvikira kune akwegura uye kusvikira kunzombe nemakwai nembongoro, kuti zviparadzwe nomuromo webakatwa. 22 Joshua akati kuvarume vaviri vakanga vasora nyika yacho: “Pindai muimba yomukadzi, pfambi iya, mubudise imomo mukadzi wacho nevanhu vose vaainavo, sezvamakamupikira.” 23 Naizvozvo varume vakanga vasora nyika vakapinda, vakabudisa Rakabhi nababa vake naamai vake nehanzvadzi dzake nevanhu vose vaaiva navo, chokwadi vakabudisa hama dzose dzemhuri yake; vakavagarisa pasi kunze kwomusasa waIsraeri. 24 Vakapisa guta racho nomoto nezvinhu zvose zvaiva mariri. Sirivha nendarama nezvinhu zvemhangura nesimbi chete ndizvo zvavakaisa kupfuma yeimba yaJehovha. 25 Joshua akachengetedza Rakabhi pfambi iya neimba yababa vake nevanhu vose vaaiva navo vari vapenyu; uye achiri kugara pakati paIsraeri kusvikira nhasi, nokuti akavanza nhume dzakatumwa naJoshua kunosora Jeriko. 26 Joshua akabva aita kuti mhiko iziviswe panguva iyoyo chaiyo, achiti: “Munhu anosimuka pamberi paJehovha ovaka guta iri, iro Jeriko ngaatukwe. Ngaarasikirwe nedangwe rake paanovaka nheyo yaro, uye ngaarasikirwe negotwe rake paanomisa masuo aro.” 27 Naizvozvo Jehovha akava naJoshua, uye mukurumbira wake wakava munyika yose.



^ (Gen. 24:1-27:46) Zvino Abrahamu akanga akwegura, ava nemakore mazhinji; uye Jehovha akanga akomborera Abrahamu pazvinhu zvose. 2 Nokudaro Abrahamu akati kumushandi wake, mukuru weimba yake, akanga achitarisira zvose zvaaiva nazvo: “Ndapota, isa ruoko rwako pasi pechidya changu, 3 zvandichaita kuti upike naJehovha, Mwari wematenga naMwari wenyika, kuti hauzotoreri mwanakomana wangu mudzimai pavanasikana vevaKenani vandiri kugara pakati pavo, 4 asi uchaenda kunyika yangu nokuhama dzangu, unotorera mwanakomana wangu Isaka, mudzimai.” 5 Asi mushandi wacho akati kwaari: “Ko kana mukadzi wacho asingadi kuuya neni kunyika ino? Ndinofanira kudzorera mwanakomana wenyu kunyika yamakabva here?” 6 Abrahamu akati kwaari: “Chenjerera kuti usadzorera mwanakomana wangu ikoko. 7 Jehovha Mwari wematenga, uyo akandibvisa paimba yababa vangu nepanyika yehama dzangu, uyo akataura neni uye akandipikira, achiti, ‘Ndichapa mwana* wako nyika ino,’ achatuma ngirozi yake pamberi pako, uye uchatorera mwanakomana wangu mudzimai ikoko. 8 Asi kana mukadzi wacho asingadi kuuya newe, iwewo uchave wasununguka pakundipikira kwawaita. Asi usadzorera mwanakomana wangu ikoko.” 9 Mushandi wacho akaisa ruoko rwake pasi pechidya chaAbrahamu tenzi wake akamupikira pamusoro penyaya iyi. 10 Naizvozvo mushandi wacho akatora ngamera gumi pangamera dzatenzi wake, akaenda aine zvinhu zvakanaka zvemarudzi ose zvatenzi wake muruoko rwake. Akabva asimuka, akaenda kuMesopotamiya kuguta raNahori. 11 Akazoita kuti ngamera dzipfugame kunze kweguta patsime remvura panenge panguva yemanheru, panenge panguva yaiwanzobuda vakadzi vanochera mvura. 12 Akati: “Jehovha Mwari watenzi wangu Abrahamu, ndapota, itai kuti zviitike pamberi pangu nhasi uye itirai tenzi wangu Abrahamu mutsa worudo. 13 Tarirai ndakamira patsime remvura, uye vanasikana vevanhu veguta vari kubuda kuzochera mvura. 14 Zvino musikana wandichati, ‘Ndapota, tura chirongo chako chemvura, kuti ndinwe,’ uye achati, ‘Inwai, uye ndichanwisawo ngamera dzenyu,’ iyeyu ndiye wamuchapa mushumiri wenyu, Isaka; uye itai kuti ndizive kuti maitira tenzi wangu rudo rwakavimbika neizvi.” 15 Zvino, asati apedza kutaura, Ribheka akanga achiuya, akanga aberekerwa Bhetueri mwanakomana waMirika mudzimai waNahori, mukoma waAbrahamu, uye chirongo chake chemvura chakanga chiri papfudzi rake. 16 Zvino musikana wacho akanga ane chitarisiko chakanaka kwazvo, ari mhandara, hapana murume akanga amborara naye; akadzika kutsime akazadza chirongo chake chemvura akabva akwira. 17 Pakarepo mushandi wacho akamhanya kunosangana naye akati: “Ndapota, ndipewo mvura shomanana muchirongo chako ndinwe.” 18 Iye akatiwo: “Inwai, ishe wangu.” Naizvozvo akakurumidza kuturira chirongo chake paruoko rwake akamunwisa. 19 Paakanga apedza kumunwisa, akabva ati: “Ndichachererawo ngamera dzenyu mvura kusvikira dzaguta.” 20 Naizvozvo akakurumidza kudurura mvura yaiva muchirongo chake muchinwiro akaramba achimhanya kutsime kunochera mvura, uye akaramba achicherera ngamera dzake dzose. 21 Panguva yose iyi murume wacho akanga akanyatsomutarira achishamisika, achiramba akanyarara kuti azive kana Jehovha akanga aita kuti rwendo rwake rubudirire kana kuti kwete. 22 Naizvozvo ngamera padzakanga dzapedza kunwa, murume wacho akabva atora rin’i yepamhino yakagadzirwa nendarama yairema hafu yeshekeri nezvishongo zviviri zvokuisa mumaoko ake, zvairema mashekeri gumi endarama, 23 akati: “Uri mwanasikana waani? Ndapota, ndiudze. Kumba kwababa vako kune nzvimbo yokuti tirare here?” 24 Iye akati kwaari: “Ndiri mwanasikana waBhetueri mwanakomana waMirika, waakaberekera Nahori.” 25 Akatizve kwaari: “Kune uswa nezvokudya zvezvipfuwo zvizhinji zvatinazvo, uyewo nzvimbo yokurara.” 26 Murume wacho akakotama, akagwadama pamberi paJehovha 27 akati: “Jehovha Mwari watenzi wangu Abrahamu ngaarumbidzwe, asina kurega kuitira tenzi wangu mutsa worudo nokuvimbika. Ini ndiri munzira, Jehovha anditungamirira kuimba yehama dzatenzi wangu.” 28 Zvino musikana wacho akamhanya, akanoudza imba yaamai vake nezvezvinhu izvi. 29 Zvino Ribheka akanga ane hanzvadzi yainzi Rabhani. Naizvozvo Rabhani akamhanyira kumurume uya akanga ari kunze patsime. 30 Paakaona rin’i yepamhino nezvishongo zvemaoko zviri pamaoko ehanzvadzi yake uye paakanzwa mashoko aRibheka hanzvadzi yake, achiti: “Murume wacho ataura neni zvokuti nezvokuti,” akabva aenda kumurume wacho uye tarira akanga aripo, akamira pedyo nengamera patsime. 31 Akabva ati: “Uya, iwe wakakomborerwa waJehovha. Unorambirei wakamira kunze kuno, nepo ini ndagadzira imba nenzvimbo yengamera?” 32 Naizvozvo murume wacho akapinda mumba, akasunungura ngamera, akapa ngamera dzacho uswa nezvokudya nemvura yokuti ageze tsoka dzake netsoka dzevarume vaaiva navo. 33 Zvokudya zvakabva zvaiswa pamberi pake, asi akati: “Handingadyi kusvikira ndataura nezvenyaya dzangu.” Nokudaro akati: “Taura!” 34 Akabva ati: “Ndiri mushandi waAbrahamu. 35 Jehovha akomborera tenzi wangu zvikuru kwazvo zvokuti anoramba achimuita mukuru, achimupa makwai nemombe nesirivha nendarama nevashandirume nevashandikadzi nengamera nembongoro. 36 Sara mudzimai watenzi wangu akaberekerawo tenzi wangu mwanakomana achembera; uye achamupa zvose zvaanazvo. 37 Naizvozvo tenzi wangu akaita kuti ndipike, achiti, ‘Usatorera mwanakomana wangu mudzimai pavanasikana vevaKenani vane nyika yandiri kugara. 38 Aiwa, asi uende kuimba yababa vangu nokumhuri yangu unotorera mwanakomana wangu mudzimai.’ 39 Asi ndakati kuna tenzi wangu, ‘Ko kana mukadzi wacho akasauya neni?’ 40 Akabva ati kwandiri, ‘Jehovha, wandakafamba pamberi pake, achatuma ngirozi yake ichaenda newe uye achaita kuti rwendo rwako rubudirire; utorere mwanakomana wangu mudzimai kumhuri yangu nokuimba yababa vangu. 41 Panguva iyoyo uchasunungurwa pane zvaunosungirwa kuti undiitire nemhiko paunosvika kumhuri yangu, uye kana vakasakupa iye, uchabva wasunungurwa pane zvaunosungirwa kundiitira nemhiko.’ 42 “Pandasvika patsime nhasi, ndabva ndati, ‘Jehovha Mwari watenzi wangu Abrahamu, chokwadi kana muri kuita kuti rwendo rwangu rwandiri kufamba rubudirire, 43 tarirai ndakamira patsime remvura. Ngazviitike kuti musikana achabuda kuzochera mvura wandichati: “Ndapota, rega ndinwe mvura shomanana muchirongo chako,” 44 uye uyo achati kwandiri: “Inwai mose, uye ndichachererawo ngamera dzenyu mvura,” ndiye mukadzi apiwa mwanakomana watenzi wangu naJehovha.’ 45 “Ndisati ndapedza kutaura mumwoyo mangu, chokwadi, ndaona Ribheka achiuya, ane chirongo chake papfudzi rake; akadzika kutsime, akachera mvura. Ndabva ndati kwaari, ‘Ndapota, ndipewo mvura yokunwa.’ 46 Naizvozvo akurumidza kutura chirongo chake akati, ‘Inwai, uye ndichanwisawo ngamera dzenyu.’ Ndabva ndanwa, uye anwisawo ngamera dzacho. 47 Pashure paizvozvo ndamubvunza kuti, ‘Uri mwanasikana waani?’ iye akati, ‘Mwanasikana waBhetueri mwanakomana waNahori, waakaberekerwa naMirika.’ Naizvozvo ndaisa rin’i yepamhino pamhino yake nezvishongo zvemaoko pamaoko ake. 48 Ndakotama, ndikagwadama pamberi paJehovha ndikarumbidza Jehovha Mwari watenzi wangu Abrahamu, anditungamirira panzira yakarurama kuti nditore mwanasikana wehama yatenzi wangu nokuda kwomwanakomana wake. 49 Zvino kana muri kuitira tenzi wangu mutsa worudo nokuvimbika, ndiudzei; asi kana musiri, ndiudzei, kuti nditsaukire kurudyi kana kuruboshwe.” 50 Rabhani naBhetueri vakabva vapindura kuti: “Chinhu ichi chabva kuna Jehovha. Hatigoni kukutaurira zvakaipa kana zvakanaka. 51 Tarira Ribheka ari pamberi pako. Mutore uende, ngaave mudzimai womwanakomana watenzi wako, sezvataurwa naJehovha.” 52 Mushandi waAbrahamu paakanga anzwa mashoko avo, akabva agwadama pamberi paJehovha. 53 Mushandi wacho akatanga kubudisa zvinhu zvesirivha nezvinhu zvendarama nenguo akazvipa Ribheka; akapa hanzvadzi yake naamai vake zvinhu zvakanaka kwazvo. 54 Pashure paizvozvo vakadya, vakanwa, iye nevarume vaaiva navo, vakarara ipapo, vakamuka mangwanani. Akabva ati: “Ndiregei ndiende kuna tenzi wangu.” 55 Hanzvadzi yake naamai vake vakati: “Musikana wacho ngaagare nesu mazuva gumi zvawo. Pashure angaenda hake.” 56 Asi akati kwavari: “Musandinonotsa, Jehovha zvaaita kuti rwendo rwangu rubudirire. Ndiregei ndiende, kuti ndiende kuna tenzi wangu.” 57 Naizvozvo vakati: “Ngatishevedze musikana wacho tinzwe zvaanotaura.” 58 Vakabva vashevedza Ribheka, vakati kwaari: “Uchaenda nomurume uyu here?” Iye akati: “Ndinoda kuenda.” 59 Vakarega Ribheka hanzvadzi yavo nomureri wake nomushandi waAbrahamu nevarume vake vachienda. 60 Vakatanga kukomborera Ribheka vakati kwaari: “Haiwa iwe, hanzvadzi yedu, iva zviuru zvemakumi ezviuru, vana vako ngavave varidzi vegedhi revaya vanovavenga.” 61 Pashure paizvozvo Ribheka nevashandikadzi vake vakasimuka, vakatasva ngamera vachitevera murume wacho; uye mushandi wacho akatora Ribheka akaenda. 62 Zvino Isaka akanga abva nenzira inoenda kuBheeri-rahai-roi, nokuti akanga achigara munyika yeNegebhu. 63 Isaka akanga ari kunze achifamba kuti afungisise ari kusango panenge panguva yemanheru. Paakasimudza maziso ake akatarira, akaona nechekoko ngamera dzakanga dzichiuya! 64 Ribheka paakatarira, akaona Isaka, akaburuka pangamera. 65 Akabva ati kumushandi wacho: “Murume uyo ari kufamba uko musango kuzosangana nesu ndiani?” mushandi wacho akati: “Nditenzi wangu.” Zvino akatora jira romumusoro akazvifukidza. 66 Mushandi wacho akatsanangurira Isaka zvinhu zvose zvaakanga aita. 67 Pashure paizvozvo Isaka akamupinza mutende raSara amai vake. Nokudaro akatora Ribheka, akava mudzimai wake; akamuda, uye Isaka akanyaradzwa pashure pokushayikirwa naamai vake. 
25 Uyezve, Abrahamu akatorazve mumwe mudzimai ainzi Ketura. 2 Kwapera nguva yakati, akamuberekera Zimrani naJokshani naMedhani naMidhiyani naIshbhaki naShuwa. 3 Jokshani akabereka Shebha naDhedhani. Vanakomana vaDhedhani vakava Ashurimu naRetushimu naReumimu. 4 Vanakomana vaMidhiyani vaiva Efa naEferi naHanoki naAbhidha naEridhaa. Vose ava vaiva vanakomana vaKetura. 5 Gare gare Abrahamu akapa Isaka zvinhu zvose zvaakanga ainazvo, 6 asi Abrahamu akapa zvipo vanakomana vevarongo avo Abrahamu aiva navo. Akabva avaendesa kure naIsaka mwanakomana wake, paakanga achiri mupenyu, nechokumabvazuva, kunyika yeMabvazuva. 7 Aya ndiwo mazuva emakore oupenyu hwaAbrahamu hwaakararama, makore zana nemakumi manomwe nemashanu. 8 Abrahamu akabva aguma kufema, akafa anyatsokura, akwegura uye agutsikana, akaiswa kwakaiswa vanhu vokwake. 9 Naizvozvo Isaka naIshmaeri vanakomana vake vakamuviga mubako reMakpera mumunda waEfroni mwanakomana waZohari muHiti uri pakatarisana neMamre, 10 munda wakatengwa naAbrahamu kuvanakomana vaHeti. Imomo ndimo makavigwa Abrahamu nomudzimai wake Sara. 11 Abrahamu afa, Mwari akaramba achikomborera Isaka mwanakomana wake, uye Isaka akanga achigara pedyo neBheeri-rahai-roi. 12 Iyi ndiyo nhoroondo yaIshmaeri mwanakomana waAbrahamu akaberekerwa Abrahamu naHagari muIjipiti mushandikadzi waSara. 13 Zvino aya ndiwo mazita evanakomana vaIshmaeri, maererano nemazita avo, maererano nekwakabva mhuri dzavo: Dangwe raIshmaeri raiva Nebhayoti, kwouya Kedhari naAdbheeri naMibsamu 14 naMishma naDhuma naMasa, 15 Hadhadhi naTema, Jeturi, Nafishi naKedhema. 16 Ava ndivo vanakomana vaIshmaeri, uye aya ndiwo mazita avo nezvivanze zvavo nemisasa yavo ine masvingo: machinda gumi nemaviri maererano nemadzinza avo. 17 Aya ndiwo makore oupenyu hwaIshmaeri, makore zana nemakumi matatu nemanomwe. Akabva aguma kufema, akafa, akaiswa kwakaiswa vanhu vokwake. 18 Vakagara kubvira paHavhira pedyo neShuri, iri pakatarisana neIjipiti, kusvikira kuAsiriya. Akagara pakatarisana nehama dzake dzose. 19 Iyi ndiyo nhoroondo yaIsaka mwanakomana waAbrahamu. Abrahamu akabereka Isaka. 20 Isaka akanga aine makore makumi mana paakatora Ribheka mwanasikana waBhetueri muSiriya wokuPadhani-aramu, hanzvadzi yaRabhani muSiriya, kuti ave mudzimai wake. 21 Isaka akaramba achiteterera Jehovha kunyanya nokuda kwomudzimai wake, nokuti akanga asingabereki; naizvozvo Jehovha akabvuma kutetererwa nokuda kwake, Ribheka mudzimai wake akava nepamuviri. 22 Vanakomana vaiva mudumbu make vakatanga kurwisana, zvokuti akati: “Kana zvakadai, neiko ndiri mupenyu?” Naizvozvo akabvunza Jehovha. 23 Jehovha akati kwaari: “Marudzi maviri ari mudumbu mako, uye mapoka maviri emarudzi achaparadzaniswa achibva mukati mako; rimwe boka rorudzi richava nesimba kupfuura rimwe boka rorudzi, mukuru achashandira muduku.” 24 Zvishoma nezvishoma mazuva ake okuti asununguke akakwana, uye tarira! mapatya aiva mudumbu rake. 25 Wokutanga akabva abuda akatsvuka pose pose senguo yomukuru mukuru yakagadzirwa nemvere; naizvozvo vakamutumidza kuti Isau. 26 Munun’una wake akazobuda uye ruoko rwake rwakanga rwakabata chitsitsinho chaIsau; naizvozvo akamutumidza kuti Jakobho. Paakavabereka, Isaka akanga ava nemakore makumi matanhatu. 27 Zvino vakomana vacho vakakura, Isau akava murume anogona kuvhima, murume wesango, asi Jakobho murume asina chaanopomerwa, aigara mumatende. 28 Isaka aida Isau, nokuti aiva nenhomba yenyama yemhuka, asi Ribheka aida Jakobho. 29 Pane imwe nguva Jakobho akanga achibika nyemba, Isau paakasvika achibva kusango uye akanga aneta. 30 Naizvozvo Isau akati kuna Jakobho: “Ndapota, kurumidza, ndipewo zvitsvuku izvo ndidye—zvitsvuku zviri umo, nokuti ndaneta!” Ndokusaka akanzi Edhomu. 31 Jakobho akati: “Kutanga, nditengesere udangwe hwako!” 32 Isau akati: “Tarira ndichangofa hangu, udangwe hunondibatsireiko?” 33 Jakobho akawedzera kuti: “Tanga wandipikira!” Akamupikira, akatengesera Jakobho udangwe hwake. 34 Jakobho akapa Isau chingwa nenyemba, akadya uye akanwa. Akabva asimuka akaenda. Naizvozvo Isau akazvidza udangwe hwacho. 
26 Zvino nzara yakavapo panyika yacho, isiri nzara yakaitika mumazuva aAbrahamu, zvokuti Isaka akaenda kuna Abhimereki, mambo wevaFiristiya, kuGerari. 2 Jehovha akabva azviratidza kwaari akati: “Usaenda kuIjipiti. Gara munyika yandinokusarudzira. 3 Gara uri mutorwa munyika ino, ndicharamba ndinewe, ndichakukomborera, nokuti ndichakupa iwe nevana* vako nyika dzose idzi, uye ndichaita mhiko yandakapikira Abrahamu baba vako, 4 ‘Ndichaita kuti vana vako vave vazhinji senyeredzi dzokumatenga uye ndichapa vana vako nyika dzose idzi; marudzi ose enyika achazvikomborera nokuvana vako,’ 5 nokuti Abrahamu akateerera inzwi rangu, akaramba achichengeta zvaaisungirwa kuti andiitire, mirayiro yangu, mirau yangu, nemitemo yangu.” 6 Naizvozvo Isaka akaramba achigara kuGerari. 7 Naizvozvo, varume venzvimbo yacho vakaramba vachibvunza pamusoro pomudzimai wake, asi iye aiti: “Ihanzvadzi yangu.” Nokuti aitya kuti “Mudzimai wangu” nokuti, sezvaakataura, “varume venzvimbo yacho vachandiuraya nokuda kwaRibheka,” nokuti akanga ane chitarisiko chakanaka kwazvo. 8 Naizvozvo mazuva ake ikoko zvaakawanda, Abhimereki, mambo wevaFiristiya akanga achitarira kunze nepahwindo achiona, uye nechekoko Isaka akanga achitamba naRibheka mudzimai wake. 9 Abhimereki akabva ashevedza Isaka akati: “Chokwadi, iye mudzimai wako! Saka sei wakati, ‘Ihanzvadzi yangu’?” Isaka akati kwaari: “Ndakazvitaura kuti ndirege kufa nokuda kwake.” 10 Asi Abhimereki akati: “Chii ichi chawatiitira? Munguva duku mumwe wevanhu angadai arara nomudzimai wako, uye ungadai watiunzira mhosva!” 11 Abhimereki akabva arayira vanhu vose, achiti: “Munhu anobata murume uyu nomudzimai wake chokwadi achaurayiwa!” 12 Isaka akazotanga kudyara mbeu munyika iyoyo, uye mugore iroro akanga achiwana rune zana, Jehovha zvaakanga achimukomborera. 13 Naizvozvo murume wacho akava mukuru, akaramba achingowedzera uye achiva mukuru kusvikira ava mukuru kwazvo. 14 Akava nemapoka emakwai nemapoka emombe neboka guru revashandi, zvokuti vaFiristiya vakatanga kumuitira shanje. 15 VaFiristiya vakavhara matsime ose akanga acherwa nevashandi vababa vake pamazuva aAbrahamu baba vake, vakaazadza nevhu rakaoma. 16 Abhimereki akazoti kuna Isaka: “Ibva munzvimbo yedu, nokuti wava nesimba kwazvo kutipfuura.” 17 Naizvozvo Isaka akabva ipapo, akadzika musasa mumupata une rukova weGerari, akagara imomo. 18 Isaka akacherazve matsime emvura avakanga vachera pamazuva ababa vake Abrahamu asi ayo vaFiristiya vakavhara Abrahamu afa; uye akaatumidzazve mazita aakanga atumidzwa nababa vake. 19 Vashandi vaIsaka vakachera mumupata wacho une rukova, vakawana imomo tsime rine mvura yakachena. 20 Vafudzi vokuGerari vakapopotedzana nevafudzi vaIsaka, vachiti: “Mvura yacho ndeyedu!” Nokudaro akatumidza tsime racho kuti Eseki, nokuti vakanga vaitirana nharo naye. 21 Vakachera rimwe tsime, vakapopotedzanazve pamusoro paro. Nokudaro akaritumidza kuti Sitna. 22 Gare gare akabva ipapo akachera rimwe tsime, asi havana kupopotedzana pamusoro paro. Nokudaro akaritumidza kuti Rehobhoti akati: “Nokuti zvino Jehovha atipa nzvimbo huru uye aita kuti tiwande panyika.” 23 Zvino akabva ipapo akaenda kuBheeri-shebha. 24 Jehovha akazviratidza kwaari usiku ihwohwo akati: “Ndini Mwari waAbrahamu baba vako. Usatya, nokuti ndinewe, ndichakukomborera uye ndichaita kuti vana* vako vave vazhinji nokuda kwomushumiri wangu Abrahamu.” 25 Naizvozvo akavaka atari ipapo akadana zita raJehovha, akadzika tende rake ipapo, vashandi vaIsaka vakachera tsime ipapo. 26 Gare gare Abhimereki akauya kwaari achibva kuGerari neshamwari yake yaaivimba nayo Ahuzati naFikori mukuru weuto rake. 27 Isaka akati kwavari: “Mauyirei kwandiri, zvamaindivenga mukandidzinga munzvimbo yenyu?” 28 Ivo vakati: “Chokwadi taona kuti Jehovha anewe. Nokudaro tati, ‘Tapota, ngapave nemhiko yezvatinosungirwa kuita pakati pedu, pakati pedu newe, uye ngatiitei sungano newe, 29 kuti hauzotiitiri zvakaipa zvatisina kukubata uye zvatakakuitira zvakanaka chete pakuti takakurega uchienda norugare. Iwe zvino ndiwe akakomborerwa naJehovha.’” 30 Akabva avaitira mutambo, vakadya, vakanwa. 31 Mangwanani akatevera vakafumomuka vakapikirana. Isaka akazovarega vachienda, vakabva kwaari norugare. 32 Zvino pazuva iroro vashandi vaIsaka vakauya vakamuudza nezvetsime ravakanga vachera, vakati kwaari: “Tawana mvura!” 33 Nokudaro akaritumidza kuti Shibha. Ndokusaka guta racho richinzi Bheeri-shebha, kusvikira nhasi. 34 Zvino Isau akakura akava nemakore makumi mana. Akabva atora Judhiti mwanasikana waBheeri muHiti kuti ave mudzimai wake uyewo Bhasemati mwanasikana waEroni muHiti. 35 Vaishungurudza Isaka naRibheka. 
27 Zvino Isaka paakanga akwegura, maziso ake asisanyatsooni, akashevedza Isau mwanakomana wake mukuru akati kwaari: “Mwanakomana wangu!” iye akati kwaari: “Ndiri pano!” 2 Akati: “Tarira, zvino, ndakwegura. Handizivi zuva rokufa kwangu. 3 Naizvozvo panguva ino, ndapota, tora zvokushandisa zvako, goba rako nouta hwako, uende kusango undivhimire mhuka. 4 Wadaro undigadzirire zvokudya zvinonaka sezviya zvandinoda, uuye nazvo kwandiri, ndidye, kuti mweya wangu ukukomborere ndisati ndafa.” 5 Zvisinei, Ribheka akanga achiteerera Isaka paaitaura naIsau mwanakomana wake. Isau akaenda kusango kunovhima mhuka kuti auye nayo. 6 Ribheka akati kuna Jakobho mwanakomana wake: “Tarira ndichangobva kunzwa baba vako vachitaura naIsau mukoma wako, vachiti, 7 ‘Ndiunzire nyama yemhuka undigadzirire zvokudya zvinonaka, ndidye, kuti ndikukomborere pamberi paJehovha ndisati ndafa.’ 8 Zvino, mwanakomana wangu, teerera inzwi rangu pane zvandiri kukurayira. 9 Ndapota, enda kuboka rezvipfuwo unditorere ikoko mbudzana mbiri, dzakanaka, kuti ndidzigadzirire baba vako, kuti dzive zvokudya zvinonaka sezviya zvavanoda, 10 uende nazvo kuna baba vako vadye, kuti vakukomborere vasati vafa.” 11 Jakobho akati kuna Ribheka amai vake: “Isau mukoma wangu murume ane mvere asi ini ndiri murume asina mvere. 12 Ko kana baba vangu vakandibata-bata? Ndichabva ndava somunyengeri kwavari, uye ndichazvitukisa panzvimbo pokukomborerwa.” 13 Amai vake vakati kwaari: “Kutukwa kwaifanira kuva kwako ngakuve pandiri, mwanakomana wangu. Ingoteerera inzwi rangu uende, unditorere idzo.” 14 Naizvozvo akaenda, akadzitora, akauya nadzo kuna amai vake, amai vake vakagadzira zvokudya zvinonaka sezviya zvaidiwa nababa vake. 15 Ribheka akazotora nguo dzaIsau mwanakomana wake mukuru, dzakanaka kwazvo dzaaiva nadzo mumba, akadzipfekedza Jakobho mwanakomana wake muduku. 16 Akaisa matehwe embudzana pamaoko ake nomumutsipa make makanga musina mvere. 17 Akaisa zvokudya zvacho zvinonaka nechingwa zvaakanga agadzira muruoko rwaJakobho mwanakomana wake. 18 Naizvozvo akapinda maiva nababa vake akati: “Baba vangu!” ivo vakati: “Ndiri pano! Ndiwe ani, mwanakomana wangu?” 19 Jakobho akati kuna baba vake: “Ndini Isau dangwe renyu. Ndaita sezvamanditaurira chaizvo. Ndapota, mukai. Garai pasi mudye imwe nyama yangu yemhuka, kuti mweya wenyu undikomborere.” 20 Ipapo Isaka akati kumwanakomana wake: “Sei wakurumidza kwazvo kuiwana, mwanakomana wangu?” Iye akatiwo: “Nokuti Jehovha Mwari wenyu aita kuti isangane neni.” 21 Isaka akabva ati kuna Jakobho: “Ndapota, swedera pedyo, kuti ndikubate-bate, mwanakomana wangu, kuti ndizive kana chokwadi uri mwanakomana wangu Isau kana kwete.” 22 Naizvozvo Jakobho akaswedera pedyo naIsaka baba vake, vakamubata-bata, vachibva vazoti: “Inzwi, inzwi raJakobho, asi maoko, maoko aIsau.” 23 Asi havana kumuziva, nokuti maoko ake akanga aine mvere semaoko aIsau mukoma wake. Nokudaro vakamukomborera. 24 Pashure paizvozvo vakati: “Chokwadi ndiwe mwanakomana wangu Isau here?” iye akati: “Ndini.” 25 Vakabva vati: “Uya nayo pedyo neni kuti ndidye imwe nyama yemhuka yomwanakomana wangu, kuti mweya wangu ukukomborere.” Naizvozvo akauya nayo pedyo navo vakatanga kudya, uye akavaunzira waini vakatanga kunwa. 26 Isaka baba vake vakabva vati kwaari: “Ndapota, swedera pedyo, unditsvode, mwanakomana wangu.” 27 Naizvozvo akaswedera pedyo, akavatsvoda, vakanzwa kunhuhwirira kwenguo dzake. Vakamukomborera vakati: “Tarira, kunhuwirira kwomwanakomana wangu kwakaita sokunhuwirira kwesango rakakomborerwa naJehovha. 28 Mwari wechokwadi ngaakupe dova rokumatenga nevhu rakaorera repasi nezviyo zvizhinji newaini itsva. 29 Marudzi ngaakushandire uye mapoka emarudzi ngaakukotamire. Iva tenzi wehama dzako, vanakomana vaamai vako ngavakukotamire. Mumwe nomumwe wevaya vanokutuka ngaatukwe, mumwe nomumwe wevaya vanokukomborera ngaakomborerwe.” 30 Zvino Isaka achangopedza kukomborera Jakobho, pakangobva Jakobho pamberi pababa vake Isaka, Isau mukoma wake akadzoka achibva kunovhima. 31 Iyewo akagadzira zvokudya zvinonaka. Akabva aenda nazvo kuna baba vake akati kuna baba vake: “Baba vangu ngavamuke vadye imwe nyama yemhuka yomwanakomana wavo, kuti mweya wenyu undikomborere.” 32 Isaka baba vake vakati kwaari: “Ndiwe ani?” iye akati: “Ndini mwanakomana wenyu, dangwe renyu, Isau.” 33 Isaka akatanga kubvunda kwazvo, akati: “Saka, ndiani, andivhimira mhuka akauya nayo kwandiri, zvokuti ndadya zvose usati wapinda uye ndamukomborera? Iye achava akakomborerwawo!” 34 Paakanzwa mashoko ababa vake, Isau akatanga kuchema kwazvo zvinoshungurudza, akati kuna baba vake: “Ndikomborerei, iniwo, baba vangu!” 35 Asi vakati: “Munun’una wako auya nokunyengera kuti awane chikomborero changa chiri chako.” 36 Iye akati: “Handizvo nei achinzi Jakobho here, pakuti anditorera nzvimbo yangu kaviri aka? Akatora kare udangwe hwangu, uye tarirai nguva ino atora chikomborero changu!” Akabva atizve: “Hamuna kundichengeterawo chikomborero here?” 37 Asi Isaka akapindura Isau akati: “Tarira ndamugadza kuti ave tenzi wako, ndamupa hama dzake dzose kuti dzive vashandi, ndamupa zviyo newaini itsva kuti zvimutsigire, uye chimwe chinhu chandingakuitira chiripi, mwanakomana wangu?” 38 Isau akabva ati kuna baba vake: “Munongova nechikomborero chimwe chete here, baba vangu? Ndikomborerei, neniwo, baba vangu!” Naizvozvo Isau akachema kwazvo akasvimha misodzi. 39 Naizvozvo baba vake Isaka vakamupindura kuti: “Tarira, nzvimbo yako yokugara ichava kure nevhu rakaorera repasi, uye kure nedova rokumatenga ari kumusoro. 40 Uchararama nebakatwa rako, uye uchashandira munun’una wako. Asi paunoshaya zororo, chokwadi uchatyora joko rake pamutsipa wako.” 41 Zvisinei, Isau akaramba achivengera Jakobho chikomborero chaakanga akomborerwa nacho nababa vake, uye Isau akaramba achiti mumwoyo make: “Mazuva enguva yokuchema baba vangu ari kuswedera. Pashure paizvozvo ndichauraya munun’una wangu Jakobho.” 42 Ribheka paakaudzwa mashoko aIsau mwanakomana wake mukuru, akabva atumira shoko akashevedza Jakobho mwanakomana wake muduku akati kwaari: “Tarira! Isau mukoma wako ari kuzvinyaradza pamusoro pako—kuti akuuraye. 43 Saka zvino, mwanakomana wangu, teerera inzwi rangu, simuka, tizira kuna Rabhani hanzvadzi yangu kuHarani. 44 Gara naye kwemazuva akati kusvikira hasha dzomukoma wako dzaserera, 45 kusvikira kutsamwa kwomukoma wako kwapera uye akanganwa zvawakamuitira. Ndichatumira shoko ndikutore ubve ikoko. Nei ndichifanira kushayikirwawo nemi muri vaviri pazuva rimwe?” 46 Pashure paizvozvo Ribheka akaramba achiti kuna Isaka: “Ndava kusema upenyu hwangu uhu nokuda kwevanasikana vaHeti. Kana Jakobho akatora chete mudzimai pavanasikana vaHeti seava pavanasikana vomunyika yacho, upenyu hunondibatsireiko?”

Ge 24:7 Kureva, “mbeu.”
Ge 26:3 Kureva, “mbeu.”
Ge 26:24 Kureva, “mbeu.”


^ (Gen. 17:1-18:33) Abramu paakanga ava nemakore makumi mapfumbamwe nemapfumbamwe, Jehovha akabva azviratidza kuna Abramu, akati kwaari: “Ndini Mwari Wemasimbaose. Famba pamberi pangu uve asina mhosva. 2 Ndichaita sungano yangu pakati pangu newe, kuti ndiite kuti uwande kwazvo.” 3 Abramu akawira pasi nechiso chake, Mwari akaramba achitaura naye, achiti: 4 “Tarira! ndinoita sungano yangu newe, uye uchava baba vemarudzi mazhinji. 5 Hauchazonzizve Abramu, asi uchanzi Abrahamu, nokuti ndichakuita baba vemarudzi mazhinji. 6 Ndichaita kuti ubereke kwazvo, ndichakuita kuti uve marudzi, uye madzimambo achabuda mauri. 7 “Ndichaita sungano yangu pakati pangu newe nevana vako vanokutevera maererano nezvizvarwa zvavo kuti ive sungano isingagumi, kuti ndive Mwari kwauri nokuvana vako vanokutevera. 8 Ndichapa iwe nevana vako vanokutevera nyika yauri kugara uri mutorwa, iyo nyika yose yeKenani, kuti ive yako nokusingagumi; uye ndichava Mwari wavo.” 9 Mwari akatizve kuna Abrahamu: “Iwe, chengeta sungano yangu, iwe nevana vako vanokutevera maererano nezvizvarwa zvavo. 10 Iyi ndiyo sungano yangu yamuchachengeta, iri pakati pangu nemi, kunyange nevana vako vanokutevera: Vanhurume venyu vose vanofanira kudzingiswa. 11 Munofanira kudzingiswa nyama yezvikanda zvenyu zvepamberi, uye chichava chiratidzo chesungano pakati pangu nemi. 12 Vanhurume venyu vose vane mazuva masere vanofanira kudzingiswa, maererano nezvizvarwa zvenyu, munhu wose anoberekerwa mumba uye munhu wose anotengwa nemari kuna ani naani wokune imwe nyika vasiri vana vako. 13 Varume vose vanoberekerwa mumba mako nevarume vose vanotengwa nemari yako, chokwadi vanofanira kudzingiswa; uye sungano yangu iri panyama yenyu ichava sungano nokusingagumi. 14 Munhurume asina kudzingiswa asingazodzingisi nyama yechikanda chake chepamberi, mweya iwoyo unofanira kuparadzwa pavanhu vake. Aputsa sungano yangu.” 15 Mwari akati kuna Abrahamu: “Sarai mudzimai wako, usamushevedza kuti Sarai, nokuti Sara ndiro zita rake. 16 Ndichamukomborera uyewo ndichakupa mwanakomana anobva kwaari; ndichamukomborera uye achava marudzi; madzimambo emarudzi achabva maari.” 17 Abrahamu akawira pasi nechiso chake akatanga kuseka uye kuti mumwoyo make: “Munhu ane makore zana angabereka mwana here, uye Sara, iye mukadzi ane makore makumi mapfumbamwe angabereka here?” 18 Abrahamu akazoti kuna Mwari wechokwadi: “Haiwa, kudai Ishmaeri akararama pamberi penyu!” 19 Mwari akati: “Chokwadi Sara mudzimai wako achakuberekera mwanakomana, uye umutumidze kuti Isaka. Ndichaita sungano yangu naye ive sungano nevana* vake vanomutevera nokusingagumi. 20 Asi nezvaIshmaeri ndakunzwa. Tarira! Ndichamukomborera, ndichaita kuti abereke uye ndichaita kuti awande kwazvo. Achabereka machinda gumi nemaviri, uye ndichaita kuti ave rudzi rukuru. 21 Zvisinei, ndichaita sungano yangu naIsaka, wauchaberekerwa naSara panguva ino yakatarwa gore rinouya.” 22 Naizvozvo Mwari akapedza kutaura naye, akabva kuna Abrahamu. 23 Abrahamu akabva atora Ishmaeri mwanakomana wake nevarume vose vakaberekerwa mumba make navose vakatengwa nemari yake, vanhurume vose pavarume veimba yaAbrahamu, akadzingisa nyama yezvikanda zvavo zvepamberi pazuva iroro, sezvaakanga audzwa naMwari. 24 Abrahamu akanga ava nemakore makumi mapfumbamwe nemapfumbamwe paakadzingiswa nyama yechikanda chake chepamberi. 25 Ishmaeri mwanakomana wake akanga ava nemakore gumi nematatu paakadzingiswa nyama yechikanda chake chepamberi. 26 Pazuva iroro Abrahamu akadzingiswa pamwe chete nomwanakomana wake Ishmaeri. 27 Varume vose veimba yake, munhu wose akaberekerwa mumba uye munhu wose akatengwa nemari kune wokune imwe nyika, vakadzingiswa pamwe chete naye. 
18 Jehovha akazozviratidza kwaari pamiti mikuru yeMamre, paakanga akagara pasuo retende pakwainge kwava kupisa mukati mezuva. 2 Paakasimudza maziso ake, akabva atarira uye nechekoko varume vatatu vakanga vakamira kure naye. Paakavaona akatanga kumhanya achibva pasuo retende kuti avachingure, akakotama. 3 Akabva ati: “Jehovha, kana zvino mandinzwira nyasha, ndapota musapfuura pamushumiri wenyu. 4 Ndapota, mvura shomanana ngaitorwe, mugeze tsoka dzenyu. Ibvai matsenhama pasi pomuti. 5 Regai nditore chimedu chechingwa, musimbise mwoyo yenyu. Zvadaro, mungapfuura henyu, nokuti ndokusaka mapfuura nepano pamushumiri wenyu.” Ivo vakati: “Zvakanaka. Ungaita sezvawataura.” 6 Naizvozvo Abrahamu akakurumidza kuenda kutende kwaiva naSara akati: “Kurumidza! Tora maseya matatu efurawa yakatsetseka, kanya mukanyiwa uite makeke eraundi.” 7 Abrahamu akabva amhanyira kuboka rezvipfuwo, akatora nzombe duku yakanaka ine nyama yakapfava akaipa mushandi, akakurumidza kuigadzira. 8 Akabva atora ruomba nomukaka nenzombe duku yaakanga agadzira akazviisa pamberi pavo. Iye akaramba akamira pedyo navo pasi pomuti zvavakanga vachidya. 9 Zvino vakati kwaari: “Mudzimai wako Sara ari kupi?” Iye akati: “Mutende umo!” 10 Naizvozvo iye akati: “Chokwadi ndichadzoka kwauri gore rinouya panguva ino, uye, tarira! Sara mudzimai wako achava nomwanakomana.” Zvino Sara akanga achiteerera ari pasuo retende, raiva shure kwomurume wacho. 11 Abrahamu naSara vakanga vakwegura, vava nemakore mazhinji. Sara akanga aguma kuenda kumwedzi. 12 Nokudaro Sara akasekera mumwoyo, achiti: “Chokwadi ndichazvifarira here, zvandachembera kudai, uye ishe wangu zvaakwegura?” 13 Jehovha akabva ati kuna Abrahamu: “Nei Sara aseka, achiti, ‘Chokwadi zvandachembera kudai, ndichabereka mwana here?’ 14 Pane chinhu chipi nechipi chakanyanya kuomera Jehovha here? Panguva yakatarwa ndichadzoka kwauri, gore rinouya panguva ino, uye Sara achava nomwanakomana.” 15 Asi Sara akatanga kuramba, achiti: “Handina kuseka!” Nokuti akanga achitya. Iye akati: “Aiwa! waseka.” 16 Gare gare varume vacho vakasimuka ipapo vakatarira zasi nechokuSodhoma, uye Abrahamu akanga achifamba navo kuti avaperekedze. 17 Jehovha akati: “Ndiri kuramba ndakavanzira Abrahamu zvandiri kuita here? 18 Chokwadi, Abrahamu achava rudzi rukuru uye rune simba, uye marudzi ose epanyika achazvikomborera nokwaari. 19 Nokuti ndava kuzivana naye kuitira kuti arayire vanakomana vake neimba yake inomutevera kuti vachengete nzira yaJehovha kuti vaite zvakarurama nezvakatongwa; kuti Jehovha aitire Abrahamu zvaakataura nezvake.” 20 Naizvozvo Jehovha akati: “Kuchema kwokunyunyuta pamusoro peSodhoma neGomora chokwadi kukuru, uye chivi chavo chokwadi chikuru kwazvo. 21 Ndakatsunga kwazvo kuburuka kuti ndione kana vachiita maererano nokuchema kunoitwa pairi uko kwasvika kwandiri, uye, kana zvisizvo, ndigozviziva.” 22 Panguva iyi varume vacho vakabva ipapo vakaenda kuSodhoma; asi Jehovha, akanga achakamira pamberi paAbrahamu. 23 Abrahamu akabva aswedera akati: “Chokwadi muchaparadza vakarurama nevakaipa here? 24 Ngatitii muguta racho mune vanhu vakarurama makumi mashanu. Muchavaparadza mukasaregerera nzvimbo yacho nokuda kwevakarurama makumi mashanu vari mukati maro here? 25 Hamungambofungi kuita saizvozvi, kuuraya munhu akarurama pamwe chete neakaipa kuti akarurama aitirwe zvinoitirwa akaipa! Hamungambofungi zvakadaro. Mutongi wenyika yose haasi kuzoita zvakarurama here?” 26 Jehovha akabva ati: “Kana ndikawana muSodhoma vanhu vakarurama makumi mashanu muguta racho, ndicharegerera nzvimbo yacho yose nokuda kwavo.” 27 Asi Abrahamu akapindura kuti: “Ndapota, tarirai ndatsunga kutaura naJehovha, nepo ndiri guruva nemadota. 28 Ngatitii vashanu vashayikwa pavakarurama makumi mashanu. Mungaparadza guta rose nokuda kwevashanu here?” Iye akati: “Handingariparadzi kana ndikawana imomo makumi mana nevashanu.” 29 Asi akataurazve naye akati: “Ngatitii makumi mana vawanikwa imomo.” Iye akatiwo: “Handingazviiti nokuda kwevane makumi mana.” 30 Asi iye akati: “Ndapota, Jehovha ngaarege kutsamwa kwazvo, asi regai ndirambe ndichitaura: Ngatitii makumi matatu vawanikwa imomo.” Iye akatiwo: “Handingazviiti kana ndikawana makumi matatu imomo.” 31 Asi iye akati: “Ndapota, tarirai ndatsunga kutaura naJehovha: Ngatitii makumi maviri vawanikwa imomo.” Iye akatiwo: “Handingariparadzi nokuda kwevane makumi maviri.” 32 Akazoti: “Ndapota, Jehovha ngaarege kutsamwa kwazvo, asi regai nditaure kamwe chete aka: Ngatitii gumi vawanikwa imomo.” Iye akatiwo: “Handingariparadzi nokuda kwevane gumi.” 33 Jehovha akabva aenda paakanga apedza kutaura naAbrahamu, Abrahamu akadzokera kunzvimbo yake.

Ge 17:19 Kureva, “mbeu.”


^ (Gen. 20:1-21:34) Zvino Abrahamu akatamisa musasa kubva ipapo, akaenda kunyika yeNegebhu, akagara pakati peKadheshi neShuri uye achigara ari mutorwa paGerari. 2 Abrahamu akatizve nezvaSara mudzimai wake: “Ihanzvadzi yangu.” Naizvozvo Abhimereki mambo weGerari akatumira shoko, akatora Sara. 3 Mwari akazouya kuna Abhimereki achirota usiku akati kwaari: “Tarira wangofanana nomunhu akafa nemhosva yomukadzi wawatora, zvaari mudzimai womuridzi.” 4 Zvisinei, Abhimereki akanga asina kuswedera pedyo naye. Nokudaro akati: “Jehovha, chokwadi muchauraya rudzi rwakarurama here? 5 Haana kuti kwandiri, ‘Ihanzvadzi yangu’ here? uye iye—haanawo kuti, ‘Ihanzvadzi yangu’ here? Ndaita izvi nomwoyo wakatendeseka uye nemaoko angu asina mhosva.” 6 Mwari wechokwadi akati kwaari achirota: “Iniwo ndaziva kuti waita izvi nomwoyo wakatendeseka, uye ndanga ndichikudzivisawo kuti usanditadzira. Ndokusaka ndisina kukubvumira kumubata. 7 Asi zvino, dzorera mudzimai womurume wacho, nokuti iye muprofita, uye achakutetererera. Naizvozvo ramba uchirarama. Asi kana usingazomudzoreri, ziva kuti chokwadi uchafa, iwe navose vari vako.” 8 Naizvozvo Abhimereki akafumomuka, akashevedza vashandi vake vose akataura zvinhu zvose izvi vachinzwa. Varume vacho vakatya kwazvo. 9 Abhimereki akabva ashevedza Abrahamu akati kwaari: “Chii chawatiitira, uye ndakutadzirei, zvawaunza chivi chikuru pandiri nepaumambo hwangu? Wandiitira zvinhu zvaisafanira kuitwa.” 10 Abhimereki akati kuna Abrahamu: “Waifungei zvawakaita chinhu ichi?” 11 Abrahamu akati: “Ndakazviita nokuti ndakati, ‘Chokwadi munzvimbo ino hamutyiwi Mwari, uye vachandiuraya nokuda kwomudzimai wangu.’ 12 Uyezve, chokwadi ihanzvadzi yangu, mwanasikana wababa vangu, asi haasi mwanasikana waamai vangu; iye akazova mudzimai wangu. 13 Mwari paakandidzungairisa ndichibva paimba yababa vangu, ndakati kwaari, ‘Uyu ndiwo mutsa wako worudo waungandiitira: Panzvimbo dzose dzatichasvika iti nezvangu: “Ihanzvadzi yangu.”’” 14 Abhimereki akazotora makwai nemombe nevashandirume nevashandikadzi akazvipa Abrahamu, akamudzorera Sara mudzimai wake. 15 Uyezve Abhimereki akati: “Tarira nyika yangu iri pamberi pako. Gara pakanaka kwauri.” 16 Kuna Sara akati: “Tarira ndinopa hanzvadzi yako chiuru chemari yesirivha. Tarira iyo chinhu chako chokufukidzisa maziso kuna vose vaunavo, pamberi pevanhu vose, uye hauchazvidzwi.” 17 Abrahamu akateterera Mwari wechokwadi; Mwari akaporesa Abhimereki nomudzimai wake nevarandasikana vake, vakatanga kubereka vana. 18 Nokuti Jehovha akanga avhara zvakasimba zvibereko zvose zveimba yaAbhimereki nemhosva yaSara, mudzimai waAbrahamu. 
21 Zvino Jehovha akafunga nezvaSara sezvaakanga ataura, uye Jehovha akaitira Sara sezvaakanga ataura. 2 Abrahamu paakanga akwegura, Sara akava nepamuviri, akamuberekera mwanakomana, panguva yakatarwa iyo Mwari akanga audza Abrahamu. 3 Naizvozvo Abrahamu akatumidza mwanakomana wake waakanga aberekerwa, uyo Sara akanga amuberekera, kuti Isaka. 4 Abrahamu akadzingisa Isaka mwanakomana wake paakanga ava nemazuva masere, sezvaakanga arayirwa naMwari. 5 Abrahamu akanga ava nemakore zana paakaberekerwa Isaka mwanakomana wake. 6 Sara akabva ati: “Mwari aita kuti ndisekwe: vose vanozvinzwa vachandiseka.” 7 Akatizve: “Ndiani angave akaudza Abrahamu kuti, ‘Sara achayamwisa vana,’ nepo ndabereka mwanakomana iye akwegura?” 8 Zvino mwana wacho akaramba achikura, akarumurwa; Abrahamu akabva aita mutambo mukuru pazuva rokurumurwa kwaIsaka. 9 Sara akaramba achiona mwanakomana waHagari muIjipiti, waakanga aberekera Abrahamu, achiseka. 10 Naizvozvo akati kuna Abrahamu: “Dzinga murandasikana uyu nomwanakomana wake, nokuti mwanakomana womurandasikana uyu haasi kuzova mugari wenhaka pamwe chete nomwanakomana wangu, naiye Isaka!” 11 Asi chinhu chacho hachina kumbofadza Abrahamu pamusoro pomwanakomana wake. 12 Ipapo Mwari akati kuna Abrahamu: “Usarega chero chinhu chipi zvacho icho Sara anoramba achikutaurira chichiva chisingakufadzi pamusoro pomukomana uye pamusoro pomurandasikana wako. Teerera inzwi rake, nokuti achanzi mwana* wako achavapo nokuna Isaka. 13 Asi mwanakomana womurandasikana, ndichamuitawo rudzi, nokuti mwana wako.” 14 Naizvozvo Abrahamu akafumomuka akatora zvokudya nehombodo yemvura akazvipa Hagari, akazviisa papfudzi rake, pamwe chete nomwana wacho, achibva amuendesa. Akaenda, akadzungaira murenje reBheeri-shebha. 15 Mvura yacho yakazopera muhombodo, akakanda mwana pasi perimwe gwenzi. 16 Akabva apfuurira, akagara pasi ari oga, chinenge chinhambwe chingasvika museve kana wakandwa, nokuti akati: “Regai ndisazviona mwana wacho paanofa.” Naizvozvo akagara pasi ari kure zvishoma, akatanga kuchema, akasvimha misodzi. 17 Mwari akanzwa inzwi romukomana, ngirozi yaMwari ikashevedzera kuna Hagari iri kumatenga, ikati kwaari: “Hagari, waita seiko? Usatya, nokuti Mwari anzwa inzwi romukomana paari ipapo. 18 Simuka, simudza mukomana umubate noruoko rwako, nokuti ndichamuita rudzi rukuru.” 19 Mwari akabva asvinudza maziso ake zvokuti akaona tsime remvura; akaenda akazadza hombodo nemvura akanwisa mukomana wacho. 20 Mwari akaramba aine mukomana wacho, akaramba achikura, achigara murenje; uye akava munhu anopfura nouta. 21 Akagara murenje reParani, amai vake vakamutorera mudzimai kunyika yeIjipiti. 22 Zvino panguva iyoyo Abhimereki pamwe chete naFikori mukuru weuto rake vakati kuna Abrahamu: “Mwari anewe pazvinhu zvose zvauri kuita. 23 Naizvozvo ndipikire pano naMwari kuti hauzondinyengeri ini nevana vangu nevazukuru vangu; kuti, maererano norudo rwakavimbika rwandakuitira, uchandiitirawo ini nenyika yawave uchigara uri mutorwa.” 24 Naizvozvo Abrahamu akati: “Ndichapika.” 25 Abrahamu paakatsoropodza kwazvo Abhimereki pamusoro petsime remvura rakanga ratorwa nechisimba nevashandi vaAbhimereki, 26 Abhimereki akabva ati: “Handizivi aita chinhu ichi, uyewo iwe hauna kundiudza, ini handinawo kumbozvinzwa asi ndatozvinzwa nhasi.” 27 Naizvozvo Abrahamu akatora makwai nemombe akazvipa Abhimereki, vaviri vacho vakaita sungano. 28 Abrahamu paakaisa makwayana makadzi manomwe eboka rezvipfuwo ari oga, 29 Abhimereki akati kuna Abrahamu: “Makwayana makadzi aya manomwe awaisa pano ari oga anorevei?” 30 Akabva ati: “Unofanira kugamuchira makwayana makadzi manomwe acho paruoko rwangu, kuti huve uchapupu kwandiri kuti ndakachera tsime iri.” 31 Ndokusaka akatumidza nzvimbo iyoyo kuti Bheeri-shebha, nokuti vakanga vaita mhiko vari vaviri ipapo. 32 Naizvozvo vakaita sungano paBheeri-shebha, Abhimereki akazosimuka pamwe chete naFikori mukuru weuto rake vakadzokera kunyika yevaFiristiya. 33 Pashure paizvozvo akadyara mutamarisiki paBheeri-shebha akadana zita raJehovha ipapo, iye Mwari aripo nokusingagumi. 34 Abrahamu akawedzera kugara kwake ari mutorwa panyika yevaFiristiya mazuva mazhinji.

Ge 21:12 Kureva, “mbeu.”


^ (Gen. 23:1-20) Zvino upenyu hwaSara hwakava makore ane zana nemakumi maviri nemanomwe. Ndiwo aiva makore oupenyu hwaSara. 2 Naizvozvo Sara akafira muKiriyati-abha, kureva Hebroni, munyika yeKenani, Abrahamu akapinda kuti acheme Sara nokumusvimhira misodzi. 3 Abrahamu akabva asimuka pamberi panyakufa wake, akataura nevanakomana vaHeti, achiti: 4 “Ndiri mutorwa uye anobva kune imwe nyika pakati penyu. Ndipeiwo nzvimbo yemakuva ive yangu pakati penyu kuti ndivige nyakufa wangu ndisamuona.” 5 Vanakomana vaHeti vakapindura Abrahamu, vachiti kwaari: 6 “Tinzwei, ishe wangu. Muri jinda raMwari pakati pedu. Vigai nyakufa wenyu munzvimbo yedu yemakuva yakanaka kwazvo pane dzose. Hapana mumwe wedu achakunyimai nzvimbo yake yemakuva kuti akurambidzei kuviga nyakufa wenyu.” 7 Abrahamu akabva asimuka, akakotamira vanhu vomunyika yacho, vanakomana vaHeti, 8 akataura navo, achiti: “Kana mweya yenyu ichibvuma kuti ndivige nyakufa wangu kuti ndisamuona, nditeererei uye ndikumbirirei Efroni mwanakomana waZohari, 9 kuti andipe bako rake reMakpera, riri pamucheto womunda wake. Ngaandipe iro nokuda kwesirivha yakaringanira pakati penyu kuti rive nzvimbo yangu yemakuva.” 10 Zvino, Efroni akanga akagara pakati pevanakomana vaHeti. Naizvozvo Efroni muHiti akapindura Abrahamu vanakomana vaHeti vachinzwa vaine vose vaipinda pagedhi reguta rake, achiti: 11 “Aiwa, ishe wangu! Nditeererei. Ndinokupai munda wacho, uye ndinokupai bako riri mauri. Ndinokupai iro vanakomana vevanhu vokwangu vachizviona. Vigai nyakufa wenyu.” 12 Abrahamu akabva akotama pamberi pevanhu vomunyika yacho 13 akataura naEfroni vanhu vomunyika yacho vachinzwa, achiti: “Aiwa—kutoti iwe, ukanditeerera! Ndichakupa chitsama chesirivha nokuda kwomunda wacho. Chitore, kuti ndivige nyakufa wangu imomo.” 14 Efroni akabva apindura Abrahamu, achiti kwaari: 15 “Ishe wangu, nditeererei. Chikamu chomunda chinokosha mashekeri esirivha mazana mana, chii pakati pangu nemi? Naizvozvo vigai nyakufa wenyu.” 16 Naizvozvo Abrahamu akateerera Efroni, Abrahamu akayerera Efroni chitsama chesirivha chaakanga ataura vanakomana vaHeti vachinzwa, mashekeri esirivha mazana mana zvichienzanirana nemari yevatengesi. 17 Nokudaro munda waEfroni waiva muMakpera, iri pakatarisana neMamre, munda nebako raiva mauri nemiti yose yaiva mumunda wacho, yaiva mukati memiganhu yawo yose kumativi ose, zvakasimbiswa 18 kuna Abrahamu zvikava zvinhu zvake zvaakatenga vanakomana vaHeti vachiona pakati pavose vaipinda pagedhi reguta rake. 19 Pashure paizvozvo Abrahamu akaviga Sara mudzimai wake mubako romunda weMakpera pakatarisana neMamre, kureva Hebroni, munyika yeKenani. 20 Nokudaro munda wacho nebako raiva mauri zvakasimbiswa nemaoko evanakomana vaHeti kuna Abrahamu kuti ive nzvimbo yake yemakuva.



^ (Gen. 11:1-24:67) Zvino nyika yose yakaramba iine mutauro mumwe chete uye iine mashoko mamwe chete. 2 Pavaifamba vachienda nechokumabvazuva vakazowana bani munyika yeShinari, vakagara imomo. 3 Vakatanga kutaurirana vachiti: “Uyai! Ngatiite zvidhinha, tizviomese nokuzvipisa.” Naizvozvo zvidhinha zvakava matombo avo, asi bhitumini yakava dhaka ravo. 4 Zvino vakati: “Uyai! Ngatizvivakire guta uyewo shongwe ine musoro unosvika kumatenga, uye ngatizviitirei zita rakakurumbira, kuti tirege kupararira panyika pose.” 5 Jehovha akaburuka kuti aone guta racho norusvingo rwacho zvakanga zvavakwa nevanakomana vevanhu. 6 Jehovha akazoti: “Tarira! Ivo vanhu vamwe, vose vane mutauro mumwe chete, uye izvi ndizvo zvavanotanga kuita. Chokwadi, zvino hapana chavangafunga kuita chavachatadza. 7 Uya zvino! Ngatiburuke tinovhiringidza mutauro wavo ikoko kuti varege kunzwanana mitauro yavo.” 8 Naizvozvo Jehovha akavaparadzira panyika pose vachibva ipapo, uye zvishoma nezvishoma vakarega kuvaka guta racho. 9 Ndokusaka rakatumidzwa kuti Bhabheri, nokuti Jehovha akanga avhiringidza mutauro wenyika yose ipapo, uye Jehovha akanga avaparadzira panyika pose vachibva ipapo. 10 Iyi ndiyo nhoroondo yaShemu. Shemu akanga aine makore zana paakabereka Apakishadhi, makore maviri mafashamo apfuura. 11 Abereka Apakishadhi, Shemu akararama kwemakore mazana mashanu. Munguva iyi akabereka vanakomana nevanasikana. 12 Apakishadhi akararama makore makumi matatu nemashanu, akazobereka Shera. 13 Abereka Shera, Apakishadhi akararama kwemakore mazana mana nematatu. Munguva iyi akabereka vanakomana nevanasikana. 14 Shera akararama makore makumi matatu, akazobereka Ebheri. 15 Abereka Ebheri, Shera akararama kwemakore mazana mana nematatu. Munguva iyi akabereka vanakomana nevanasikana. 16 Ebheri akararama kwemakore makumi matatu nemana, akazobereka Peregi. 17 Abereka Peregi, Ebheri akararama kwemakore mazana mana nemakumi matatu. Munguva iyi akabereka vanakomana nevanasikana. 18 Peregi akararama kwemakore makumi matatu, akazobereka Reu. 19 Abereka Reu, Peregi akararama kwemakore mazana maviri nemapfumbamwe. Munguva iyi akabereka vanakomana nevanasikana. 20 Reu akararama kwemakore makumi matatu nemaviri, akazobereka Serugu. 21 Abereka Serugu, Reu akararama kwemakore mazana maviri nemanomwe. Munguva iyi akabereka vanakomana nevanasikana. 22 Serugu akararama kwemakore makumi matatu, akazobereka Nahori. 23 Abereka Nahori, Serugu akararama kwemakore mazana maviri. Munguva iyi akabereka vanakomana nevanasikana. 24 Nahori akararama kwemakore makumi maviri nemapfumbamwe, akazobereka Tera. 25 Abereka Tera, Nahori akararama kwemakore zana negumi nemapfumbamwe. Munguva iyi akabereka vanakomana nevanasikana. 26 Tera akararama kwemakore makumi manomwe, akazobereka Abramu, Nahori naHarani. 27 Zvino iyi ndiyo nhoroondo yaTera. Tera akabereka Abramu, Nahori naHarani; uye Harani akabereka Roti. 28 Gare gare Harani akafa achiri naTera baba vake munyika yaakaberekerwa, muUri yevaKadheya. 29 Abramu naNahori vakawana madzimai. Mudzimai waAbramu ainzi Sarai, asi mudzimai waNahori ainzi Mirika, mwanasikana waHarani, baba vaMirika nababa vaIska. 30 Asi Sarai akaramba asingabereki; akanga asina mwana. 31 Tera akazotora Abramu mwanakomana wake naRoti, mwanakomana waHarani, muzukuru wake, naSarai muroora wake, mudzimai waAbramu mwanakomana wake, vakabuda naye muUri yevaKadheya kuti vaende kunyika yeKenani. Kwapera nguva yakati, vakasvika kuHarani vakagara ikoko. 32 Zvino mazuva aTera akava makore mazana maviri nemashanu. Tera akazofira muHarani. 
12 Zvino Jehovha akati kuna Abramu: “Buda munyika yako ubve kuhama dzako nomuimba yababa vako, uende kunyika yandichakuratidza; 2 ndichaita rudzi rukuru runobva mauri, ndichakukomborera, ndichaita kuti zita rako rive guru; uye uchava chikomborero. 3 Ndichakomborera vaya vanokukomborera, ndichatuka anokutuka, uye mhuri dzose dzepanyika dzichazvikomborera nokwauri.” 4 Abramu akaenda sezvaakanga ataurirwa naJehovha, uye Roti akaenda naye. Zvino Abramu akanga ava nemakore makumi manomwe nemashanu paakabuda muHarani. 5 Naizvozvo Abramu akatora Sarai mudzimai wake naRoti mwana womukoma wake nezvinhu zvose zvavakanga vaunganidza nemweya yavakanga vawana muHarani, vakabuda kuti vaende kunyika yeKenani. Vakazosvika kunyika yeKenani. 6 Zvino Abramu akapfuura nomunyika yacho kusvikira kunzvimbo yeShekemu, pedyo nemiti mikuru yeMore; uye panguva iyoyo muKenani aiva munyika yacho. 7 Zvino Jehovha akazviratidza kuna Abramu akati: “Ndichapa mwana* wako nyika iyi.” Pashure paizvozvo akavakira Jehovha atari ipapo, uyo akanga azviratidza kwaari. 8 Gare gare akabva ipapo akaenda kunzvimbo ine makomo kumabvazuva kweBheteri, akadzika tende rake, Bheteri riri kumavirira uye Ai riri kumabvazuva. Akabva avakira Jehovha atari ipapo, akatanga kudana zita raJehovha. 9 Pashure Abramu akaputsa musasa, akabva aramba achingotamisa-tamisa musasa akananga kuNegebhu. 10 Zvino nzara yakavapo panyika yacho, Abramu akaenda kuIjipiti kuti anogara ikoko ari mutorwa, nokuti nzara yakanga iri huru panyika yacho. 11 Paakanga ava pedyo nokupinda muIjipiti, akabva ati kuna Sarai mudzimai wake: “Ndapota, zvino! Ndinoziva kuti uri mukadzi ane chitarisiko chakanaka. 12 Naizvozvo zvichaitika chete kuti vaIjipiti vachakuona uye vachati, ‘Uyu ndiye mudzimai wake.’ Chokwadi vachandiuraya, asi iwe vachakuchengetedza uri mupenyu. 13 Ndapota iti uri hanzvadzi yangu, kuti ndiitirwe zvakanaka nokuda kwako, uye chokwadi mweya wangu uchararama nokuda kwako.” 14 Naizvozvo Abramu achangopinda muIjipiti, vaIjipiti vakaona mukadzi wacho, kuti akanga akanaka kwazvo. 15 Machinda aFarao akamuonawo akatanga kumurumbidza kuna Farao, zvokuti mukadzi wacho akaendeswa kumba kwaFarao. 16 Iye akaitira Abramu zvakanaka nokuda kwake, uye akava nemakwai nemombe nembongoro nevashandirume nevashandikadzi nembongoro hadzi nengamera. 17 Jehovha akabva atambudza Farao neimba yake nematambudziko makuru nokuda kwaSarai, mudzimai waAbramu. 18 Naizvozvo Farao akashevedza Abramu akati: “Chii ichi chawandiitira? Nei usina kundiudza kuti mudzimai wako? 19 Nei wakati, ‘Ihanzvadzi yangu,’ zvokuti ndange ndava kutoda kumutora kuti ave mudzimai wangu? Zvino hoyu mudzimai wako. Mutore uende!” 20 Farao akarayira varume nezvake, vakamuperekedza nomudzimai wake nezvose zvaakanga anazvo. 
13 Izvozvo zvaitika Abramu akabuda muIjipiti, iye nomudzimai wake nezvose zvaakanga anazvo, aina Roti, akaenda kuNegebhu. 2 Abramu akanga ane mapoka ezvipfuwo nesirivha nendarama zvizhinji kwazvo. 3 Akabva muNegebhu achingotamisa-tamisa musasa achienda kuBheteri, kunzvimbo yaimbova netende rake pakutanga pakati peBheteri neAi, 4 kunzvimbo yeatari yaakanga aita ikoko pakutanga; uye Abramu akadana zita raJehovha ipapo. 5 Zvino Roti, uyo akanga achifamba pamwe chete naAbramu, aivawo nemakwai nemombe nematende. 6 Naizvozvo nyika yacho haina kuvabvumira kuti vagare pamwe chete, nokuti zvinhu zvavo zvakanga zvawanda uye vakanga vasingakwanisi kugara pamwe chete. 7 Vafudzi vezvipfuwo zvaAbramu nevafudzi vezvipfuwo zvaRoti vakapopotedzana; panguva iyoyo muKenani nomuPerizi vaigara munyika yacho. 8 Nokudaro Abramu akati kuna Roti: “Ndapota, usarega kupopotedzana chero kupi zvako kuchipfuurira pakati pangu newe nepakati pevafudzi vangu nevafudzi vako, nokuti tiri hama. 9 Nyika yose haisi pamberi pako here? Ndapota, paradzana neni. Kana ukaenda kuruboshwe, ini ndichabva ndaenda kurudyi; asi kana ukaenda kurudyi, ini ndichabva ndaenda kuruboshwe.” 10 Naizvozvo Roti akatarira, akaona Ruwa rwose rwaJodhani, kuti rwose rwaiva nzvimbo ine mvura, Jehovha asati aparadza Sodhoma neGomora, somunda waJehovha, senyika yeIjipiti kusvikira kuZoari. 11 Roti akabva asarudza Ruwa rwose rwaJodhani, Roti akatamisira musasa wake kumabvazuva. Naizvozvo vakaparadzana. 12 Abramu akagara munyika yeKenani, asi Roti akagara pakati pemaguta oRuwa rwacho. Akazodzika tende rake pedyo neSodhoma. 13 Zvino varume veSodhoma vakanga vakaipa uye vaiva vatadzi vakanyanya kuna Jehovha. 14 Zvino Jehovha akati kuna Abramu pashure pokuparadzana kwake naRoti: “Ndapota, tarira uri panzvimbo yauri, kuchamhembe nokumaodzanyemba nokumabvazuva nokumavirira, 15 nokuti nyika yose yawakatarira, ndichaipa iwe nevana vako nokusingagumi. 16 Ndichaita kuti vana* vako vave seguruva renyika, zvokuti, kudai munhu aikwanisa kuverenga guruva renyika, vana vako vaizoverengwawo. 17 Simuka, famba-famba munyika yacho pakureba kwayo nepakufara kwayo, nokuti ndichakupa iyo.” 18 Naizvozvo Abramu akaramba achigara mumatende. Gare gare akasvika akagara pamiti mikuru yeMamre, iri muHebroni; uye akavakira Jehovha atari ipapo. 
14 Zvino mumazuva aAmraferi mambo weShinari, Arioki mambo weErasari, Kedhoraomeri mambo weEramu, naTidhari mambo weGoimu, 2 vakarwa naBhera mambo weSodhoma, uye naBhisha mambo weGomora, Shinabhu mambo weAdma, naShemebheri mambo weZebhoimu, namambo weBhira (kureva Zoari). 3 Vose ava vakafora vakabatana vachienda kuBani reSidhimu, kureva Gungwa roMunyu. 4 Vakanga vashandira Kedhoraomeri kwemakore gumi nemaviri, asi vakapanduka gore rechigumi nematatu. 5 Mugore rechigumi nemana Kedhoraomeri akauya, pamwe chete nemadzimambo aaiva nawo, vakakunda vaRefaimu paAshteroti-kanaimu, nevaZuzimu muHamu, nevaEmimu muShavhe-kiriyataimu, 6 nevaHori pagomo ravo reSeiri, kusvikira kuEri-parani, iri murenje. 7 Vakabva vadzoka, vakasvika paEni-mishpati, kureva Kadheshi, vakakunda nyika yose yevaAmareki uyewo vaAmori vaigara muHazazoni-tamari. 8 Panguva iyi mambo weSodhoma, uyewo mambo weGomora namambo weAdma namambo weZebhoimu namambo weBhira (kureva Zoari) vakafora, vakagadzirira kurwisana navo muBani reSidhimu, 9 kuti varwe naKedhoraomeri mambo weEramu naTidhari mambo weGoimu naAmraferi mambo weShinari naArioki mambo weErasari; madzimambo mana achirwa nemashanu. 10 Zvino Bani reSidhimu rakanga rakazara nemakomba ebhitumini; uye madzimambo eSodhoma neGomora akatanga kutiza akawira maari, uye vakasara vakatizira kunzvimbo ine makomo. 11 Vakundi vacho vakabva vatora zvinhu zvose zveSodhoma neGomora nezvokudya zvavo zvose vakaenda. 12 Vakatorawo Roti mwanakomana womukoma waAbramu nezvinhu zvake, vakaramba vachienda. Panguva iyoyo aigara muSodhoma. 13 Mumwe munhu akanga apukunyuka akazosvika akaudza Abramu muHebheru. Panguva iyoyo aigara pamiti mikuru yaMamre muAmori, munun’una waEshkori nomunun’una waAneri; uye vaiva vakabatana naAbramu. 14 Nokudaro Abramu akanzwa kuti hama yake yakanga yatapwa. Naizvozvo akaunganidza varume vake vakarovedzwa, varanda mazana matatu negumi nevasere vakaberekerwa muimba yake, akatevera kusvikira kuDhani. 15 Zvino hwava usiku akakamura mauto ake, iye nevaranda vake, akavarwisa, uye nokudaro akavakunda, akaramba achivatevera kusvikira kuHobha, iri kuchamhembe kweDhamasiko. 16 Akadzosa zvinhu zvose, uye akadzosawo Roti hama yake nezvinhu zvake uyewo vakadzi nevanhu. 17 Mambo weSodhoma akabva abuda kunomuchingura pashure pokunge adzoka kunokunda Kedhoraomeri nemadzimambo aaiva nawo, kuBani reShavhe, kureva Bani ramambo. 18 Zvino Merekizedheki mambo weSarema akauya nechingwa newaini, uye aiva mupristi waMwari Wokumusorosoro. 19 Akabva amukomborera akati: “Abramu ngaakomborerwe naMwari Wokumusorosoro, Mugadziri wedenga nenyika; 20 Mwari Wokumusorosoro ngaarumbidzwe, Aisa vadzvinyiriri vako muruoko rwako!” Abramu akamupa chegumi chezvinhu zvose. 21 Mambo weSodhoma akazoti kuna Abramu: “Ndipe mweya, asi tora zvinhu.” 22 Abramu akati kuna mambo weSodhoma: “Ndinosimudza ruoko rwangu ndichipika kuna Jehovha Mwari Wokumusorosoro, Mugadziri wedenga nenyika, 23 kuti, kubvira pashinda kusvikira patambo yehwashu, aiwa, handingatori chinhu pazvinhu zvenyu, kuti musazoti, ‘Ndini ndakapfumisa Abramu.’ 24 Hapana changu! Kunze kwezvatodyiwa nemajaya, uye mugove wevarume vakaenda neni, Aneri, Eshkori naMamre—ivo ngavatore mugove wavo.” 
15 Zvinhu izvi zvaitika, shoko raJehovha rakasvika kuna Abramu pane zvaakaratidzwa, richiti: “Abramu, usatya. Ndiri nhoo yako. Mubayiro wako uchava mukuru kwazvo.” 2 Abramu akati: “Changamire Ishe Jehovha, muchandipei, zvandisina mwana uye achava muridzi weimba yangu zvaari munhu wokuDhamasiko, Eriyezeri?” 3 Abramu akatizve: “Tarirai! Hamuna kundipa mwana, uye, tarirai! mwanakomana weimba yangu ari kunditsiva kuti ave mugari wenhaka.” 4 Asi, tarira! shoko raJehovha rakasvika kwaari raiva rokuti: “Munhu uyu haangakutsivi kuti ave mugari wenhaka, asi uyo achabuda mukati mako ndiye achakutsiva kuti ave mugari wenhaka.” 5 Zvino akamubudisa kunze akati: “Ndapota, tarira kumusoro kumatenga uverenge nyeredzi, kana uchikwanisa kudziverenga.” Akati kwaari: “Ndizvo zvichaita vana* vako.” 6 Akatenda muna Jehovha; akamuti akarurama. 7 Akabva atizve kwaari: “Ndini Jehovha, akakubudisa muUri yevaKadheya kuti ndikupe nyika iyi kuti uiite yako.” 8 Iye akati: “Changamire Ishe Jehovha, chii chichandizivisa kuti ndichaita kuti ive yangu?” 9 Iye akatiwo kwaari: “Nditorere tsiru rine makore matatu nenhunzvi yembudzi ine makore matatu negondohwe rine makore matatu negukutiwa nomwana wehangaiwa.” 10 Naizvozvo akatora zvose izvi akazvitsemura nepakati, akaisa rutivi rumwe norumwe rwazvo rwakatarisana norumwe, asi haana kutsemura shiri. 11 Zvino shiri dzinodya nyama dzakatanga kuburukira pamitumbi yacho, asi Abramu akaramba achidzidzinga. 12 Kwapera nguva yakati, zuva rakanga rava kuda kuvira, Abramu akabatwa nehope huru, uye, tarira! rima rinotyisa kwazvo rakanga richimuwira. 13 Zvino akati kuna Abramu: “Chokwadi ziva kuti vana vako vachava vatorwa munyika isiri yavo, vachavashandira, uye ivava vachavatambudza kwemakore mazana mana. 14 Asi ndiri kutonga rudzi rwavachashandira, uye vachazobuda nezvinhu zvizhinji. 15 Asi iwe, uchaenda kumadzitateguru ako norugare; uchavigwa wanyatsokwegura. 16 Asi pachizvarwa chechina vachadzoka kuno, nokuti kukanganisa kwevaAmori hakusati kwakwana.” 17 Zvino zuva rakanga rava kuvira uye rima guru rakavapo uye, tarira! kwaiva nevira raipfungaira nezhenje romoto zvakapfuura nepakati pemativi aya. 18 Pazuva iroro Jehovha akaita sungano naAbramu, achiti: “Ndichapa vana* vako nyika ino, kubvira parwizi rweIjipiti kusvikira kurwizi rukuru, rwizi rwaYufratesi: 19 vaKeni nevaKenizi nevaKadmoni 20 nevaHiti nevaPerizi nevaRefaimu 21 nevaAmori nevaKenani nevaGigashi nevaJebhusi.” 
16 Zvino Sarai, mudzimai waAbramu, akanga asina kumuberekera vana; asi aiva nomushandikadzi muIjipiti ainzi Hagari. 2 Nokudaro Sarai akati kuna Abramu: “Ndapota zvino! Jehovha andidzivisa kubereka vana. Ndapota, rara nomushandikadzi wangu. Zvichida ndingawana vana kwaari.” Naizvozvo Abramu akateerera inzwi raSarai. 3 Makore gumi okugara kwaAbramu munyika yeKenani apera, Sarai, mudzimai waAbramu akabva atora Hagari, mushandikadzi wake muIjipiti, akamupa Abramu murume wake kuti ave mudzimai wake. 4 Naizvozvo akarara naHagari, akava nepamuviri. Paakaziva kuti akanga ava nepamuviri, akabva atanga kushora tenzikadzi wake. 5 Sarai akati kuna Abramu: “Zvakaipa zvandinoitirwa ngazvive pauri. Ndini ndakaisa mushandikadzi wangu pachipfuva chako, akaziva kuti ava nepamuviri, akatanga kundishora. Jehovha ngaatonge pakati pangu newe.” 6 Naizvozvo Abramu akati kuna Sarai: “Tarira! Mushandikadzi wako ari paruoko rwako. Muitire zvakakunakira.” Sarai akabva atanga kumutambudza zvokuti akamutiza. 7 Gare gare ngirozi yaJehovha yakamuwana patsime remvura raiva musango, patsime raiva panzira inoenda kuShuri. 8 Yakati: “Hagari, mushandikadzi waSarai, wabva kupi uye uri kuenda kupi?” Iye akati: “Ndiri kutiza Sarai tenzikadzi wangu.” 9 Ngirozi yaJehovha ikati kwaari: “Dzokera kuna tenzikadzi wako uzvininipise kwaari.” 10 Ngirozi yaJehovha yakabva yati kwaari: “Ndichaita kuti vana vako vave vazhinji kwazvo, zvokuti havangaverengwi nokuda kwokuwanda kwavo.” 11 Uyezve ngirozi yaJehovha yakatizve kwaari: “Tarira une pamuviri, uchabereka mwanakomana, umutumidze kuti Ishmaeri; nokuti Jehovha anzwa kutambudzika kwako. 12 Iye achava sembizi. Acharwisana nevanhu vose, uye vanhu vose vacharwisana naye; uye achagara pamberi pehama dzake dzose.” 13 Akabva adana zita raJehovha, uyo akanga achitaura naye achiti: “Muri Mwari anoona,” nokuti akati: “Chokwadi pano ndaona iye anondiona here?” 14 Ndokusaka tsime racho rakatumidzwa kuti Bheeri-rahai-roi. Tarirai riri pakati peKadheshi neBheredhi. 15 Gare gare Hagari akaberekera Abramu mwanakomana, Abramu akatumidza mwanakomana wake akaberekwa naHagari kuti Ishmaeri. 16 Abramu akanga ava nemakore makumi masere nematanhatu Hagari paakaberekera Abramu Ishmaeri. 
17 Abramu paakanga ava nemakore makumi mapfumbamwe nemapfumbamwe, Jehovha akabva azviratidza kuna Abramu, akati kwaari: “Ndini Mwari Wemasimbaose. Famba pamberi pangu uve asina mhosva. 2 Ndichaita sungano yangu pakati pangu newe, kuti ndiite kuti uwande kwazvo.” 3 Abramu akawira pasi nechiso chake, Mwari akaramba achitaura naye, achiti: 4 “Tarira! ndinoita sungano yangu newe, uye uchava baba vemarudzi mazhinji. 5 Hauchazonzizve Abramu, asi uchanzi Abrahamu, nokuti ndichakuita baba vemarudzi mazhinji. 6 Ndichaita kuti ubereke kwazvo, ndichakuita kuti uve marudzi, uye madzimambo achabuda mauri. 7 “Ndichaita sungano yangu pakati pangu newe nevana vako vanokutevera maererano nezvizvarwa zvavo kuti ive sungano isingagumi, kuti ndive Mwari kwauri nokuvana vako vanokutevera. 8 Ndichapa iwe nevana vako vanokutevera nyika yauri kugara uri mutorwa, iyo nyika yose yeKenani, kuti ive yako nokusingagumi; uye ndichava Mwari wavo.” 9 Mwari akatizve kuna Abrahamu: “Iwe, chengeta sungano yangu, iwe nevana vako vanokutevera maererano nezvizvarwa zvavo. 10 Iyi ndiyo sungano yangu yamuchachengeta, iri pakati pangu nemi, kunyange nevana vako vanokutevera: Vanhurume venyu vose vanofanira kudzingiswa. 11 Munofanira kudzingiswa nyama yezvikanda zvenyu zvepamberi, uye chichava chiratidzo chesungano pakati pangu nemi. 12 Vanhurume venyu vose vane mazuva masere vanofanira kudzingiswa, maererano nezvizvarwa zvenyu, munhu wose anoberekerwa mumba uye munhu wose anotengwa nemari kuna ani naani wokune imwe nyika vasiri vana vako. 13 Varume vose vanoberekerwa mumba mako nevarume vose vanotengwa nemari yako, chokwadi vanofanira kudzingiswa; uye sungano yangu iri panyama yenyu ichava sungano nokusingagumi. 14 Munhurume asina kudzingiswa asingazodzingisi nyama yechikanda chake chepamberi, mweya iwoyo unofanira kuparadzwa pavanhu vake. Aputsa sungano yangu.” 15 Mwari akati kuna Abrahamu: “Sarai mudzimai wako, usamushevedza kuti Sarai, nokuti Sara ndiro zita rake. 16 Ndichamukomborera uyewo ndichakupa mwanakomana anobva kwaari; ndichamukomborera uye achava marudzi; madzimambo emarudzi achabva maari.” 17 Abrahamu akawira pasi nechiso chake akatanga kuseka uye kuti mumwoyo make: “Munhu ane makore zana angabereka mwana here, uye Sara, iye mukadzi ane makore makumi mapfumbamwe angabereka here?” 18 Abrahamu akazoti kuna Mwari wechokwadi: “Haiwa, kudai Ishmaeri akararama pamberi penyu!” 19 Mwari akati: “Chokwadi Sara mudzimai wako achakuberekera mwanakomana, uye umutumidze kuti Isaka. Ndichaita sungano yangu naye ive sungano nevana* vake vanomutevera nokusingagumi. 20 Asi nezvaIshmaeri ndakunzwa. Tarira! Ndichamukomborera, ndichaita kuti abereke uye ndichaita kuti awande kwazvo. Achabereka machinda gumi nemaviri, uye ndichaita kuti ave rudzi rukuru. 21 Zvisinei, ndichaita sungano yangu naIsaka, wauchaberekerwa naSara panguva ino yakatarwa gore rinouya.” 22 Naizvozvo Mwari akapedza kutaura naye, akabva kuna Abrahamu. 23 Abrahamu akabva atora Ishmaeri mwanakomana wake nevarume vose vakaberekerwa mumba make navose vakatengwa nemari yake, vanhurume vose pavarume veimba yaAbrahamu, akadzingisa nyama yezvikanda zvavo zvepamberi pazuva iroro, sezvaakanga audzwa naMwari. 24 Abrahamu akanga ava nemakore makumi mapfumbamwe nemapfumbamwe paakadzingiswa nyama yechikanda chake chepamberi. 25 Ishmaeri mwanakomana wake akanga ava nemakore gumi nematatu paakadzingiswa nyama yechikanda chake chepamberi. 26 Pazuva iroro Abrahamu akadzingiswa pamwe chete nomwanakomana wake Ishmaeri. 27 Varume vose veimba yake, munhu wose akaberekerwa mumba uye munhu wose akatengwa nemari kune wokune imwe nyika, vakadzingiswa pamwe chete naye. 
18 Jehovha akazozviratidza kwaari pamiti mikuru yeMamre, paakanga akagara pasuo retende pakwainge kwava kupisa mukati mezuva. 2 Paakasimudza maziso ake, akabva atarira uye nechekoko varume vatatu vakanga vakamira kure naye. Paakavaona akatanga kumhanya achibva pasuo retende kuti avachingure, akakotama. 3 Akabva ati: “Jehovha, kana zvino mandinzwira nyasha, ndapota musapfuura pamushumiri wenyu. 4 Ndapota, mvura shomanana ngaitorwe, mugeze tsoka dzenyu. Ibvai matsenhama pasi pomuti. 5 Regai nditore chimedu chechingwa, musimbise mwoyo yenyu. Zvadaro, mungapfuura henyu, nokuti ndokusaka mapfuura nepano pamushumiri wenyu.” Ivo vakati: “Zvakanaka. Ungaita sezvawataura.” 6 Naizvozvo Abrahamu akakurumidza kuenda kutende kwaiva naSara akati: “Kurumidza! Tora maseya matatu efurawa yakatsetseka, kanya mukanyiwa uite makeke eraundi.” 7 Abrahamu akabva amhanyira kuboka rezvipfuwo, akatora nzombe duku yakanaka ine nyama yakapfava akaipa mushandi, akakurumidza kuigadzira. 8 Akabva atora ruomba nomukaka nenzombe duku yaakanga agadzira akazviisa pamberi pavo. Iye akaramba akamira pedyo navo pasi pomuti zvavakanga vachidya. 9 Zvino vakati kwaari: “Mudzimai wako Sara ari kupi?” Iye akati: “Mutende umo!” 10 Naizvozvo iye akati: “Chokwadi ndichadzoka kwauri gore rinouya panguva ino, uye, tarira! Sara mudzimai wako achava nomwanakomana.” Zvino Sara akanga achiteerera ari pasuo retende, raiva shure kwomurume wacho. 11 Abrahamu naSara vakanga vakwegura, vava nemakore mazhinji. Sara akanga aguma kuenda kumwedzi. 12 Nokudaro Sara akasekera mumwoyo, achiti: “Chokwadi ndichazvifarira here, zvandachembera kudai, uye ishe wangu zvaakwegura?” 13 Jehovha akabva ati kuna Abrahamu: “Nei Sara aseka, achiti, ‘Chokwadi zvandachembera kudai, ndichabereka mwana here?’ 14 Pane chinhu chipi nechipi chakanyanya kuomera Jehovha here? Panguva yakatarwa ndichadzoka kwauri, gore rinouya panguva ino, uye Sara achava nomwanakomana.” 15 Asi Sara akatanga kuramba, achiti: “Handina kuseka!” Nokuti akanga achitya. Iye akati: “Aiwa! waseka.” 16 Gare gare varume vacho vakasimuka ipapo vakatarira zasi nechokuSodhoma, uye Abrahamu akanga achifamba navo kuti avaperekedze. 17 Jehovha akati: “Ndiri kuramba ndakavanzira Abrahamu zvandiri kuita here? 18 Chokwadi, Abrahamu achava rudzi rukuru uye rune simba, uye marudzi ose epanyika achazvikomborera nokwaari. 19 Nokuti ndava kuzivana naye kuitira kuti arayire vanakomana vake neimba yake inomutevera kuti vachengete nzira yaJehovha kuti vaite zvakarurama nezvakatongwa; kuti Jehovha aitire Abrahamu zvaakataura nezvake.” 20 Naizvozvo Jehovha akati: “Kuchema kwokunyunyuta pamusoro peSodhoma neGomora chokwadi kukuru, uye chivi chavo chokwadi chikuru kwazvo. 21 Ndakatsunga kwazvo kuburuka kuti ndione kana vachiita maererano nokuchema kunoitwa pairi uko kwasvika kwandiri, uye, kana zvisizvo, ndigozviziva.” 22 Panguva iyi varume vacho vakabva ipapo vakaenda kuSodhoma; asi Jehovha, akanga achakamira pamberi paAbrahamu. 23 Abrahamu akabva aswedera akati: “Chokwadi muchaparadza vakarurama nevakaipa here? 24 Ngatitii muguta racho mune vanhu vakarurama makumi mashanu. Muchavaparadza mukasaregerera nzvimbo yacho nokuda kwevakarurama makumi mashanu vari mukati maro here? 25 Hamungambofungi kuita saizvozvi, kuuraya munhu akarurama pamwe chete neakaipa kuti akarurama aitirwe zvinoitirwa akaipa! Hamungambofungi zvakadaro. Mutongi wenyika yose haasi kuzoita zvakarurama here?” 26 Jehovha akabva ati: “Kana ndikawana muSodhoma vanhu vakarurama makumi mashanu muguta racho, ndicharegerera nzvimbo yacho yose nokuda kwavo.” 27 Asi Abrahamu akapindura kuti: “Ndapota, tarirai ndatsunga kutaura naJehovha, nepo ndiri guruva nemadota. 28 Ngatitii vashanu vashayikwa pavakarurama makumi mashanu. Mungaparadza guta rose nokuda kwevashanu here?” Iye akati: “Handingariparadzi kana ndikawana imomo makumi mana nevashanu.” 29 Asi akataurazve naye akati: “Ngatitii makumi mana vawanikwa imomo.” Iye akatiwo: “Handingazviiti nokuda kwevane makumi mana.” 30 Asi iye akati: “Ndapota, Jehovha ngaarege kutsamwa kwazvo, asi regai ndirambe ndichitaura: Ngatitii makumi matatu vawanikwa imomo.” Iye akatiwo: “Handingazviiti kana ndikawana makumi matatu imomo.” 31 Asi iye akati: “Ndapota, tarirai ndatsunga kutaura naJehovha: Ngatitii makumi maviri vawanikwa imomo.” Iye akatiwo: “Handingariparadzi nokuda kwevane makumi maviri.” 32 Akazoti: “Ndapota, Jehovha ngaarege kutsamwa kwazvo, asi regai nditaure kamwe chete aka: Ngatitii gumi vawanikwa imomo.” Iye akatiwo: “Handingariparadzi nokuda kwevane gumi.” 33 Jehovha akabva aenda paakanga apedza kutaura naAbrahamu, Abrahamu akadzokera kunzvimbo yake. 
19 Zvino ngirozi dziya mbiri dzakasvika kuSodhoma manheru, uye Roti akanga akagara pagedhi reSodhoma. Roti paakadziona, akabva asimuka kuti adzichingure, akakotama chiso chake chakatarira pasi. 2 Akati: “Ndapota, zvino madzishe angu, ndapota, tsaukirai mumba momushumiri wenyu murare usiku hwose, mugeze tsoka dzenyu. Mungazofumira henyu kuenda parwendo rwenyu.” Idzo dzikati: “Aiwa, ticharara usiku hwose munzvimbo inoungana vanhu.” 3 Asi akadziteterera kwazvo, zvokuti dzakatsaukira kwaari dzikapinda mumba make. Akabva adziitira mutambo, akabika makeke asina kuviriswa, dzikadya. 4 Vasati varara, varume veguta racho, ivo varume veSodhoma, vakakomba imba yacho, kubvira pamukomana kusvikira kumukweguru, vanhu vacho vose vari mhomho imwe. 5 Vakaramba vachishevedzera kuna Roti, vachiti kwaari: “Varume vapinda mauri usiku huno vari kupi? Vabudisire kwatiri kuti tirare navo.” 6 Roti akazobuda akaenda kwavaiva pasuo, asi akasiya avhara suo. 7 Akabva ati: “Ndapota, hama dzangu, musaita zvakaipa. 8 Ndapota, tarirai ndine vanasikana vaviri vasati vamborara nomurume. Ndapota, regai ndivabudisire kwamuri. Vaitirei zvakanaka kwamuri. Asi musaitira varume ava chinhu, nokuti ndokusaka vauya pasi pomumvuri wedenga reimba yangu.” 9 Vakati: “Sudurukira uko!” Vakatizve: “Munhu uyu ari oga akauya kuzogara ari mutorwa asi wototonga. Zvino tava kuzokuitira zvakaipa kuvapfuura.” Vakasundidzira kwazvo murume wacho, Roti, uye vakanga vava kuda kutopaza suo. 10 Naizvozvo varume vacho vakatambanudzira maoko avo kunze vakapinza Roti mumba mavakanga vari, vakavhara suo. 11 Asi vakapofumadza varume vakanga vari pasuo remba, kubvira pamuduku kusvikira kumukuru, zvokuti vakanga vachinetseka vachiedza kuwana suo. 12 Varume vacho vakabva vati kuna Roti: “Une mumwe munhu muno here? Mukuwasha nevanakomana vako nevanasikana vako navose vari vako vari muguta, vabudise munzvimbo ino! 13 Nokuti tiri kuparadza nzvimbo ino, nokuti kuchema kwavari kuitirwa kwakura pamberi paJehovha, zvokuti Jehovha atituma kuti tiparadze guta racho.” 14 Nokudaro Roti akabuda akatanga kutaura nevakuwasha vake avo vaizotora vanasikana vake, akaramba achiti: “Simukai! Budai munzvimbo ino, nokuti Jehovha ari kuparadza guta!” Asi kuvakuwasha vake akaita somunhu ari kuita jee. 15 Zvisinei, utonga hwotsvuka, ngirozi dzakabva dzakurumidzisa Roti, dzichiti: “Simuka! Tora mudzimai wako nevanasikana vako vaviri vari muno, kuti murege kuparadzirwa mukukanganisa kweguta!” 16 Paakaramba achingoverengera, varume vacho vakabva vabata ruoko rwake noruoko rwomudzimai wake nemaoko evanasikana vake vaviri vakamubudisa, vakamumisa kunze kweguta nokuti akanga anzwirwa tsitsi naJehovha. 17 Pavakanga vangovasvitsa kumucheto, akati: “Tiza kuti uponese mweya wako! Usacheuka uye usamira muRuwa rwose! Tizira kunzvimbo ine makomo kuti urege kuparadzwa!” 18 Roti akabva ati kwavari: “Ndapota, kwete izvozvo Jehovha! 19 Ndapota, zvino manzwira mushumiri wenyu nyasha zvokuti muri kukudza mutsa wenyu worudo, wamandiitira kuti muchengetedze mweya wangu uri mupenyu, asi ini—handikwanisi kutizira kunzvimbo ine makomo nokuti dambudziko ringaramba riri pedyo neni ndikafa. 20 Ndapota, zvino guta iri riri pedyo kuti nditizire ikoko uye chinhu chiduku. Ndapota, regai nditizire ikoko—harisi chinhu chiduku here?—uye mweya wangu ucharamba uri mupenyu.” 21 Naizvozvo akati kwaari: “Tarira ndiri kuva nehanya newe kusvikira ipapowo, nokusaparadza kwangu guta rawataura. 22 Kurumidza! Tizira ikoko, nokuti handikwanisi kuita chinhu kusvikira wasvika ikoko!” Ndokusaka akatumidza guta racho kuti Zoari. 23 Zuva rakanga rabuda panyika pakasvika Roti kuZoari. 24 Jehovha akabva anayisa sarufa nomoto zvichibva kuna Jehovha, zvichibva kumatenga, paSodhoma nepaGomora. 25 Naizvozvo akaparadza maguta aya, kunyange Ruwa rwacho rwose nevagari vose vomumaguta acho nezvinomera zvenyika. 26 Mudzimai wake akacheuka ari shure kwake, akava shongwe yomunyu. 27 Zvino Abrahamu akafumoenda kunzvimbo yaakanga amira pamberi paJehovha. 28 Akabva atarira zasi nechokuSodhoma neGomora uye nechokunyika yose yoRuwa rwacho akaona chimwe chinhu. Chokwadi, tarira, utsi hutema-tema hwaikwira huchibva panyika yacho soutsi hutema-tema hwebisiro! 29 Mwari paakaparadza maguta oRuwa rwacho, Mwari akafunga Abrahamu pakuti akaronga kubudisa Roti pakati pokuparadza kwacho paakanga achiparadza maguta aigara Roti. 30 Gare gare Roti akabva kuZoari akagara munzvimbo ine makomo, aine vanasikana vake vaviri, nokuti akatya kugara muZoari. Naizvozvo akagara mubako, iye nevanasikana vake vaviri. 31 Zvino dangwe rakati kumuduku wacho: “Baba vedu vakwegura uye hakuna murume munyika ino wokuti arare nesu sezvinoitwa nenyika yose. 32 Uya, ngatipe baba vedu waini vanwe, tirare navo, tichengetedze rudzi kubva kuna baba vedu.” 33 Naizvozvo vakaramba vachipa baba vavo waini kuti vanwe usiku ihwohwo; dangwe rakabva rapinda rikarara nababa varo, asi havana kuziva parakarara neparakamuka. 34 Pazuva rakatevera dangwe rakabva rati kumuduku: “Tarira ndakarara nababa vangu usiku hwapfuura. Ngativape waini vanwe usiku hunowo. Ibva wapinda, urare navo, tichengetedze rudzi kubva kuna baba vedu.” 35 Naizvozvo vakaramba vachipa baba vavo waini kuti vanwe usiku ihwohwowo; muduku wacho akabva asimuka akarara navo, asi havana kuziva paakarara nepaakamuka. 36 Vanasikana vacho vaviri vaRoti vakava nepamuviri pababa vavo. 37 Kwapera nguva yakati, dangwe racho rakabereka mwanakomana rikamutumidza kuti Moabhi. Ndiye baba vevaMoabhi, kusvikira nhasi. 38 Muduku wacho, akaberekawo mwanakomana akabva amutumidza kuti Bheni-ami. Ndiye baba wevanakomana vaAmoni, kusvikira nhasi. 
20 Zvino Abrahamu akatamisa musasa kubva ipapo, akaenda kunyika yeNegebhu, akagara pakati peKadheshi neShuri uye achigara ari mutorwa paGerari. 2 Abrahamu akatizve nezvaSara mudzimai wake: “Ihanzvadzi yangu.” Naizvozvo Abhimereki mambo weGerari akatumira shoko, akatora Sara. 3 Mwari akazouya kuna Abhimereki achirota usiku akati kwaari: “Tarira wangofanana nomunhu akafa nemhosva yomukadzi wawatora, zvaari mudzimai womuridzi.” 4 Zvisinei, Abhimereki akanga asina kuswedera pedyo naye. Nokudaro akati: “Jehovha, chokwadi muchauraya rudzi rwakarurama here? 5 Haana kuti kwandiri, ‘Ihanzvadzi yangu’ here? uye iye—haanawo kuti, ‘Ihanzvadzi yangu’ here? Ndaita izvi nomwoyo wakatendeseka uye nemaoko angu asina mhosva.” 6 Mwari wechokwadi akati kwaari achirota: “Iniwo ndaziva kuti waita izvi nomwoyo wakatendeseka, uye ndanga ndichikudzivisawo kuti usanditadzira. Ndokusaka ndisina kukubvumira kumubata. 7 Asi zvino, dzorera mudzimai womurume wacho, nokuti iye muprofita, uye achakutetererera. Naizvozvo ramba uchirarama. Asi kana usingazomudzoreri, ziva kuti chokwadi uchafa, iwe navose vari vako.” 8 Naizvozvo Abhimereki akafumomuka, akashevedza vashandi vake vose akataura zvinhu zvose izvi vachinzwa. Varume vacho vakatya kwazvo. 9 Abhimereki akabva ashevedza Abrahamu akati kwaari: “Chii chawatiitira, uye ndakutadzirei, zvawaunza chivi chikuru pandiri nepaumambo hwangu? Wandiitira zvinhu zvaisafanira kuitwa.” 10 Abhimereki akati kuna Abrahamu: “Waifungei zvawakaita chinhu ichi?” 11 Abrahamu akati: “Ndakazviita nokuti ndakati, ‘Chokwadi munzvimbo ino hamutyiwi Mwari, uye vachandiuraya nokuda kwomudzimai wangu.’ 12 Uyezve, chokwadi ihanzvadzi yangu, mwanasikana wababa vangu, asi haasi mwanasikana waamai vangu; iye akazova mudzimai wangu. 13 Mwari paakandidzungairisa ndichibva paimba yababa vangu, ndakati kwaari, ‘Uyu ndiwo mutsa wako worudo waungandiitira: Panzvimbo dzose dzatichasvika iti nezvangu: “Ihanzvadzi yangu.”’” 14 Abhimereki akazotora makwai nemombe nevashandirume nevashandikadzi akazvipa Abrahamu, akamudzorera Sara mudzimai wake. 15 Uyezve Abhimereki akati: “Tarira nyika yangu iri pamberi pako. Gara pakanaka kwauri.” 16 Kuna Sara akati: “Tarira ndinopa hanzvadzi yako chiuru chemari yesirivha. Tarira iyo chinhu chako chokufukidzisa maziso kuna vose vaunavo, pamberi pevanhu vose, uye hauchazvidzwi.” 17 Abrahamu akateterera Mwari wechokwadi; Mwari akaporesa Abhimereki nomudzimai wake nevarandasikana vake, vakatanga kubereka vana. 18 Nokuti Jehovha akanga avhara zvakasimba zvibereko zvose zveimba yaAbhimereki nemhosva yaSara, mudzimai waAbrahamu. 
21 Zvino Jehovha akafunga nezvaSara sezvaakanga ataura, uye Jehovha akaitira Sara sezvaakanga ataura. 2 Abrahamu paakanga akwegura, Sara akava nepamuviri, akamuberekera mwanakomana, panguva yakatarwa iyo Mwari akanga audza Abrahamu. 3 Naizvozvo Abrahamu akatumidza mwanakomana wake waakanga aberekerwa, uyo Sara akanga amuberekera, kuti Isaka. 4 Abrahamu akadzingisa Isaka mwanakomana wake paakanga ava nemazuva masere, sezvaakanga arayirwa naMwari. 5 Abrahamu akanga ava nemakore zana paakaberekerwa Isaka mwanakomana wake. 6 Sara akabva ati: “Mwari aita kuti ndisekwe: vose vanozvinzwa vachandiseka.” 7 Akatizve: “Ndiani angave akaudza Abrahamu kuti, ‘Sara achayamwisa vana,’ nepo ndabereka mwanakomana iye akwegura?” 8 Zvino mwana wacho akaramba achikura, akarumurwa; Abrahamu akabva aita mutambo mukuru pazuva rokurumurwa kwaIsaka. 9 Sara akaramba achiona mwanakomana waHagari muIjipiti, waakanga aberekera Abrahamu, achiseka. 10 Naizvozvo akati kuna Abrahamu: “Dzinga murandasikana uyu nomwanakomana wake, nokuti mwanakomana womurandasikana uyu haasi kuzova mugari wenhaka pamwe chete nomwanakomana wangu, naiye Isaka!” 11 Asi chinhu chacho hachina kumbofadza Abrahamu pamusoro pomwanakomana wake. 12 Ipapo Mwari akati kuna Abrahamu: “Usarega chero chinhu chipi zvacho icho Sara anoramba achikutaurira chichiva chisingakufadzi pamusoro pomukomana uye pamusoro pomurandasikana wako. Teerera inzwi rake, nokuti achanzi mwana* wako achavapo nokuna Isaka. 13 Asi mwanakomana womurandasikana, ndichamuitawo rudzi, nokuti mwana wako.” 14 Naizvozvo Abrahamu akafumomuka akatora zvokudya nehombodo yemvura akazvipa Hagari, akazviisa papfudzi rake, pamwe chete nomwana wacho, achibva amuendesa. Akaenda, akadzungaira murenje reBheeri-shebha. 15 Mvura yacho yakazopera muhombodo, akakanda mwana pasi perimwe gwenzi. 16 Akabva apfuurira, akagara pasi ari oga, chinenge chinhambwe chingasvika museve kana wakandwa, nokuti akati: “Regai ndisazviona mwana wacho paanofa.” Naizvozvo akagara pasi ari kure zvishoma, akatanga kuchema, akasvimha misodzi. 17 Mwari akanzwa inzwi romukomana, ngirozi yaMwari ikashevedzera kuna Hagari iri kumatenga, ikati kwaari: “Hagari, waita seiko? Usatya, nokuti Mwari anzwa inzwi romukomana paari ipapo. 18 Simuka, simudza mukomana umubate noruoko rwako, nokuti ndichamuita rudzi rukuru.” 19 Mwari akabva asvinudza maziso ake zvokuti akaona tsime remvura; akaenda akazadza hombodo nemvura akanwisa mukomana wacho. 20 Mwari akaramba aine mukomana wacho, akaramba achikura, achigara murenje; uye akava munhu anopfura nouta. 21 Akagara murenje reParani, amai vake vakamutorera mudzimai kunyika yeIjipiti. 22 Zvino panguva iyoyo Abhimereki pamwe chete naFikori mukuru weuto rake vakati kuna Abrahamu: “Mwari anewe pazvinhu zvose zvauri kuita. 23 Naizvozvo ndipikire pano naMwari kuti hauzondinyengeri ini nevana vangu nevazukuru vangu; kuti, maererano norudo rwakavimbika rwandakuitira, uchandiitirawo ini nenyika yawave uchigara uri mutorwa.” 24 Naizvozvo Abrahamu akati: “Ndichapika.” 25 Abrahamu paakatsoropodza kwazvo Abhimereki pamusoro petsime remvura rakanga ratorwa nechisimba nevashandi vaAbhimereki, 26 Abhimereki akabva ati: “Handizivi aita chinhu ichi, uyewo iwe hauna kundiudza, ini handinawo kumbozvinzwa asi ndatozvinzwa nhasi.” 27 Naizvozvo Abrahamu akatora makwai nemombe akazvipa Abhimereki, vaviri vacho vakaita sungano. 28 Abrahamu paakaisa makwayana makadzi manomwe eboka rezvipfuwo ari oga, 29 Abhimereki akati kuna Abrahamu: “Makwayana makadzi aya manomwe awaisa pano ari oga anorevei?” 30 Akabva ati: “Unofanira kugamuchira makwayana makadzi manomwe acho paruoko rwangu, kuti huve uchapupu kwandiri kuti ndakachera tsime iri.” 31 Ndokusaka akatumidza nzvimbo iyoyo kuti Bheeri-shebha, nokuti vakanga vaita mhiko vari vaviri ipapo. 32 Naizvozvo vakaita sungano paBheeri-shebha, Abhimereki akazosimuka pamwe chete naFikori mukuru weuto rake vakadzokera kunyika yevaFiristiya. 33 Pashure paizvozvo akadyara mutamarisiki paBheeri-shebha akadana zita raJehovha ipapo, iye Mwari aripo nokusingagumi. 34 Abrahamu akawedzera kugara kwake ari mutorwa panyika yevaFiristiya mazuva mazhinji. 
22 Zvino pashure pezvinhu izvi, Mwari wechokwadi akaedza Abrahamu. Naizvozvo akati kwaari: “Abrahamu!” iye akati: “Ndiri pano!” 2 Akati: “Ndapota, tora mwanakomana wako, mwanakomana wako mumwe chete waunoda kwazvo, Isaka, uende kunyika yeMoriya, umupe sechinopiwa chinopiswa ikoko pane rimwe gomo randichakusarudzira.” 3 Naizvozvo Abrahamu akafumomuka, akasungirira chigaro pambongoro yake, akatora vashandi vake vaviri naIsaka mwanakomana wake; akatsemura huni dzechinopiwa chinopiswa. Akabva asimuka, akaenda kunzvimbo yaakasarudzirwa naMwari wechokwadi. 4 Kaiva kekutanga pazuva rechitatu Abrahamu paakatarira, akaona nzvimbo yacho achiri kure. 5 Zvino Abrahamu akati kuvashandi vake: “Garai pano nembongoro, asi ini nomukomana tinoda kupfuurira nechekoko tinonamata, tozodzoka kwamuri.” 6 Pashure paizvozvo Abrahamu akatora huni dzechinopiwa chinopiswa akadzitakudza Isaka mwanakomana wake, akatora moto nebanga rokuurayisa akazviisa mumaoko ake, vaviri vacho vakapfuurira pamwe chete. 7 Isaka akati kuna Abrahamu baba vake: “Baba vangu!” Ivo vakatiwo: “Ndiri pano, mwanakomana wangu!” Naizvozvo iye akati: “Moto nehuni zviripo, asi gwai rechinopiwa chinopiswa riri kupi?” 8 Abrahamu akati: “Mwari achapa gwai rechinopiwa chinopiswa, mwanakomana wangu.” Vaviri vacho vakaramba vachifamba pamwe chete. 9 Vakazosvika panzvimbo yaakanga asarudzirwa naMwari wechokwadi, Abrahamu akavaka atari ipapo, akaronga huni, akasunga Isaka mwanakomana wake maoko netsoka, akamuisa paatari pamusoro pehuni. 10 Abrahamu akabva atambanudza ruoko rwake akatora banga rokuurayisa kuti auraye mwanakomana wake. 11 Asi ngirozi yaJehovha yakashevedzera kwaari iri kumatenga ichiti: “Abrahamu, Abrahamu!” iye akapindura kuti: “Ndiri pano!” 12 Iyo ikati: “Usatambanudzira mukomana ruoko rwako uye usatomboita chinhu chipi nechipi kwaari, nokuti zvino ndava kuziva kuti unotya Mwari nokuti hauna kundinyima mwanakomana wako, iye mumwe chete.” 13 Abrahamu akabva atarira, akaona nechekoko, mukatikati megwenzi, maiva negondohwe rakanga rakabatwa nyanga dzaro. Naizvozvo Abrahamu akaenda akatora gondohwe racho akaripa sechinopiwa chinopiswa panzvimbo pomwanakomana wake. 14 Abrahamu akatumidza nzvimbo iyoyo kuti Jehovha-jire. Ndokusaka zvichiwanzonzi nhasi: “Mugomo raJehovha zvichagoverwa.” 15 Ngirozi yaJehovha yakashevedzera kuna Abrahamu kechipiri iri kumatenga 16 ikati: “‘Ndinopika neni pachangu,’ ndizvo zvinotaura Jehovha, ‘nokuti waita chinhu ichi uye hauna kundinyima mwanakomana wako, iye mumwe chete, 17 chokwadi ndichakukomborera uye ndichaita kuti vana* vako vave vazhinji senyeredzi dzokumatenga, sejecha riri pamhenderekedzo yegungwa; uye vana vako vachaita kuti gedhi revavengi vavo rive ravo. 18 Chokwadi marudzi ose enyika achazvikomborera nokumwana wako nokuti wateerera inzwi rangu.’” 19 Pashure paizvozvo Abrahamu akadzokera kuvashandi vake, vakasimuka, vakaenda pamwe chete kuBheeri-shebha; uye Abrahamu akaramba achigara kuBheeri-shebha. 20 Zvino pashure pezvinhu izvi, Abrahamu akaudzwa kuti: “Tarira, Mirika akaberekerawo Nahori mukoma wako vanakomana: 21 Uzi dangwe rake naBhuzi munun’una wake naKemueri baba vaAramu, 22 naKesedhi naHazo naPiridhashi naJidrafu naBhetueri.” 23 Bhetueri akabereka Ribheka. Mirika akaberekera Nahori mukoma waAbrahamu ava vasere. 24 Kwaivawo nomurongo wake, ainzi Reuma. Kwapera nguva yakati, iyewo akabereka Tebha naGahamu naTahashi naMaaka. 
23 Zvino upenyu hwaSara hwakava makore ane zana nemakumi maviri nemanomwe. Ndiwo aiva makore oupenyu hwaSara. 2 Naizvozvo Sara akafira muKiriyati-abha, kureva Hebroni, munyika yeKenani, Abrahamu akapinda kuti acheme Sara nokumusvimhira misodzi. 3 Abrahamu akabva asimuka pamberi panyakufa wake, akataura nevanakomana vaHeti, achiti: 4 “Ndiri mutorwa uye anobva kune imwe nyika pakati penyu. Ndipeiwo nzvimbo yemakuva ive yangu pakati penyu kuti ndivige nyakufa wangu ndisamuona.” 5 Vanakomana vaHeti vakapindura Abrahamu, vachiti kwaari: 6 “Tinzwei, ishe wangu. Muri jinda raMwari pakati pedu. Vigai nyakufa wenyu munzvimbo yedu yemakuva yakanaka kwazvo pane dzose. Hapana mumwe wedu achakunyimai nzvimbo yake yemakuva kuti akurambidzei kuviga nyakufa wenyu.” 7 Abrahamu akabva asimuka, akakotamira vanhu vomunyika yacho, vanakomana vaHeti, 8 akataura navo, achiti: “Kana mweya yenyu ichibvuma kuti ndivige nyakufa wangu kuti ndisamuona, nditeererei uye ndikumbirirei Efroni mwanakomana waZohari, 9 kuti andipe bako rake reMakpera, riri pamucheto womunda wake. Ngaandipe iro nokuda kwesirivha yakaringanira pakati penyu kuti rive nzvimbo yangu yemakuva.” 10 Zvino, Efroni akanga akagara pakati pevanakomana vaHeti. Naizvozvo Efroni muHiti akapindura Abrahamu vanakomana vaHeti vachinzwa vaine vose vaipinda pagedhi reguta rake, achiti: 11 “Aiwa, ishe wangu! Nditeererei. Ndinokupai munda wacho, uye ndinokupai bako riri mauri. Ndinokupai iro vanakomana vevanhu vokwangu vachizviona. Vigai nyakufa wenyu.” 12 Abrahamu akabva akotama pamberi pevanhu vomunyika yacho 13 akataura naEfroni vanhu vomunyika yacho vachinzwa, achiti: “Aiwa—kutoti iwe, ukanditeerera! Ndichakupa chitsama chesirivha nokuda kwomunda wacho. Chitore, kuti ndivige nyakufa wangu imomo.” 14 Efroni akabva apindura Abrahamu, achiti kwaari: 15 “Ishe wangu, nditeererei. Chikamu chomunda chinokosha mashekeri esirivha mazana mana, chii pakati pangu nemi? Naizvozvo vigai nyakufa wenyu.” 16 Naizvozvo Abrahamu akateerera Efroni, Abrahamu akayerera Efroni chitsama chesirivha chaakanga ataura vanakomana vaHeti vachinzwa, mashekeri esirivha mazana mana zvichienzanirana nemari yevatengesi. 17 Nokudaro munda waEfroni waiva muMakpera, iri pakatarisana neMamre, munda nebako raiva mauri nemiti yose yaiva mumunda wacho, yaiva mukati memiganhu yawo yose kumativi ose, zvakasimbiswa 18 kuna Abrahamu zvikava zvinhu zvake zvaakatenga vanakomana vaHeti vachiona pakati pavose vaipinda pagedhi reguta rake. 19 Pashure paizvozvo Abrahamu akaviga Sara mudzimai wake mubako romunda weMakpera pakatarisana neMamre, kureva Hebroni, munyika yeKenani. 20 Nokudaro munda wacho nebako raiva mauri zvakasimbiswa nemaoko evanakomana vaHeti kuna Abrahamu kuti ive nzvimbo yake yemakuva. 
24 Zvino Abrahamu akanga akwegura, ava nemakore mazhinji; uye Jehovha akanga akomborera Abrahamu pazvinhu zvose. 2 Nokudaro Abrahamu akati kumushandi wake, mukuru weimba yake, akanga achitarisira zvose zvaaiva nazvo: “Ndapota, isa ruoko rwako pasi pechidya changu, 3 zvandichaita kuti upike naJehovha, Mwari wematenga naMwari wenyika, kuti hauzotoreri mwanakomana wangu mudzimai pavanasikana vevaKenani vandiri kugara pakati pavo, 4 asi uchaenda kunyika yangu nokuhama dzangu, unotorera mwanakomana wangu Isaka, mudzimai.” 5 Asi mushandi wacho akati kwaari: “Ko kana mukadzi wacho asingadi kuuya neni kunyika ino? Ndinofanira kudzorera mwanakomana wenyu kunyika yamakabva here?” 6 Abrahamu akati kwaari: “Chenjerera kuti usadzorera mwanakomana wangu ikoko. 7 Jehovha Mwari wematenga, uyo akandibvisa paimba yababa vangu nepanyika yehama dzangu, uyo akataura neni uye akandipikira, achiti, ‘Ndichapa mwana* wako nyika ino,’ achatuma ngirozi yake pamberi pako, uye uchatorera mwanakomana wangu mudzimai ikoko. 8 Asi kana mukadzi wacho asingadi kuuya newe, iwewo uchave wasununguka pakundipikira kwawaita. Asi usadzorera mwanakomana wangu ikoko.” 9 Mushandi wacho akaisa ruoko rwake pasi pechidya chaAbrahamu tenzi wake akamupikira pamusoro penyaya iyi. 10 Naizvozvo mushandi wacho akatora ngamera gumi pangamera dzatenzi wake, akaenda aine zvinhu zvakanaka zvemarudzi ose zvatenzi wake muruoko rwake. Akabva asimuka, akaenda kuMesopotamiya kuguta raNahori. 11 Akazoita kuti ngamera dzipfugame kunze kweguta patsime remvura panenge panguva yemanheru, panenge panguva yaiwanzobuda vakadzi vanochera mvura. 12 Akati: “Jehovha Mwari watenzi wangu Abrahamu, ndapota, itai kuti zviitike pamberi pangu nhasi uye itirai tenzi wangu Abrahamu mutsa worudo. 13 Tarirai ndakamira patsime remvura, uye vanasikana vevanhu veguta vari kubuda kuzochera mvura. 14 Zvino musikana wandichati, ‘Ndapota, tura chirongo chako chemvura, kuti ndinwe,’ uye achati, ‘Inwai, uye ndichanwisawo ngamera dzenyu,’ iyeyu ndiye wamuchapa mushumiri wenyu, Isaka; uye itai kuti ndizive kuti maitira tenzi wangu rudo rwakavimbika neizvi.” 15 Zvino, asati apedza kutaura, Ribheka akanga achiuya, akanga aberekerwa Bhetueri mwanakomana waMirika mudzimai waNahori, mukoma waAbrahamu, uye chirongo chake chemvura chakanga chiri papfudzi rake. 16 Zvino musikana wacho akanga ane chitarisiko chakanaka kwazvo, ari mhandara, hapana murume akanga amborara naye; akadzika kutsime akazadza chirongo chake chemvura akabva akwira. 17 Pakarepo mushandi wacho akamhanya kunosangana naye akati: “Ndapota, ndipewo mvura shomanana muchirongo chako ndinwe.” 18 Iye akatiwo: “Inwai, ishe wangu.” Naizvozvo akakurumidza kuturira chirongo chake paruoko rwake akamunwisa. 19 Paakanga apedza kumunwisa, akabva ati: “Ndichachererawo ngamera dzenyu mvura kusvikira dzaguta.” 20 Naizvozvo akakurumidza kudurura mvura yaiva muchirongo chake muchinwiro akaramba achimhanya kutsime kunochera mvura, uye akaramba achicherera ngamera dzake dzose. 21 Panguva yose iyi murume wacho akanga akanyatsomutarira achishamisika, achiramba akanyarara kuti azive kana Jehovha akanga aita kuti rwendo rwake rubudirire kana kuti kwete. 22 Naizvozvo ngamera padzakanga dzapedza kunwa, murume wacho akabva atora rin’i yepamhino yakagadzirwa nendarama yairema hafu yeshekeri nezvishongo zviviri zvokuisa mumaoko ake, zvairema mashekeri gumi endarama, 23 akati: “Uri mwanasikana waani? Ndapota, ndiudze. Kumba kwababa vako kune nzvimbo yokuti tirare here?” 24 Iye akati kwaari: “Ndiri mwanasikana waBhetueri mwanakomana waMirika, waakaberekera Nahori.” 25 Akatizve kwaari: “Kune uswa nezvokudya zvezvipfuwo zvizhinji zvatinazvo, uyewo nzvimbo yokurara.” 26 Murume wacho akakotama, akagwadama pamberi paJehovha 27 akati: “Jehovha Mwari watenzi wangu Abrahamu ngaarumbidzwe, asina kurega kuitira tenzi wangu mutsa worudo nokuvimbika. Ini ndiri munzira, Jehovha anditungamirira kuimba yehama dzatenzi wangu.” 28 Zvino musikana wacho akamhanya, akanoudza imba yaamai vake nezvezvinhu izvi. 29 Zvino Ribheka akanga ane hanzvadzi yainzi Rabhani. Naizvozvo Rabhani akamhanyira kumurume uya akanga ari kunze patsime. 30 Paakaona rin’i yepamhino nezvishongo zvemaoko zviri pamaoko ehanzvadzi yake uye paakanzwa mashoko aRibheka hanzvadzi yake, achiti: “Murume wacho ataura neni zvokuti nezvokuti,” akabva aenda kumurume wacho uye tarira akanga aripo, akamira pedyo nengamera patsime. 31 Akabva ati: “Uya, iwe wakakomborerwa waJehovha. Unorambirei wakamira kunze kuno, nepo ini ndagadzira imba nenzvimbo yengamera?” 32 Naizvozvo murume wacho akapinda mumba, akasunungura ngamera, akapa ngamera dzacho uswa nezvokudya nemvura yokuti ageze tsoka dzake netsoka dzevarume vaaiva navo. 33 Zvokudya zvakabva zvaiswa pamberi pake, asi akati: “Handingadyi kusvikira ndataura nezvenyaya dzangu.” Nokudaro akati: “Taura!” 34 Akabva ati: “Ndiri mushandi waAbrahamu. 35 Jehovha akomborera tenzi wangu zvikuru kwazvo zvokuti anoramba achimuita mukuru, achimupa makwai nemombe nesirivha nendarama nevashandirume nevashandikadzi nengamera nembongoro. 36 Sara mudzimai watenzi wangu akaberekerawo tenzi wangu mwanakomana achembera; uye achamupa zvose zvaanazvo. 37 Naizvozvo tenzi wangu akaita kuti ndipike, achiti, ‘Usatorera mwanakomana wangu mudzimai pavanasikana vevaKenani vane nyika yandiri kugara. 38 Aiwa, asi uende kuimba yababa vangu nokumhuri yangu unotorera mwanakomana wangu mudzimai.’ 39 Asi ndakati kuna tenzi wangu, ‘Ko kana mukadzi wacho akasauya neni?’ 40 Akabva ati kwandiri, ‘Jehovha, wandakafamba pamberi pake, achatuma ngirozi yake ichaenda newe uye achaita kuti rwendo rwako rubudirire; utorere mwanakomana wangu mudzimai kumhuri yangu nokuimba yababa vangu. 41 Panguva iyoyo uchasunungurwa pane zvaunosungirwa kuti undiitire nemhiko paunosvika kumhuri yangu, uye kana vakasakupa iye, uchabva wasunungurwa pane zvaunosungirwa kundiitira nemhiko.’ 42 “Pandasvika patsime nhasi, ndabva ndati, ‘Jehovha Mwari watenzi wangu Abrahamu, chokwadi kana muri kuita kuti rwendo rwangu rwandiri kufamba rubudirire, 43 tarirai ndakamira patsime remvura. Ngazviitike kuti musikana achabuda kuzochera mvura wandichati: “Ndapota, rega ndinwe mvura shomanana muchirongo chako,” 44 uye uyo achati kwandiri: “Inwai mose, uye ndichachererawo ngamera dzenyu mvura,” ndiye mukadzi apiwa mwanakomana watenzi wangu naJehovha.’ 45 “Ndisati ndapedza kutaura mumwoyo mangu, chokwadi, ndaona Ribheka achiuya, ane chirongo chake papfudzi rake; akadzika kutsime, akachera mvura. Ndabva ndati kwaari, ‘Ndapota, ndipewo mvura yokunwa.’ 46 Naizvozvo akurumidza kutura chirongo chake akati, ‘Inwai, uye ndichanwisawo ngamera dzenyu.’ Ndabva ndanwa, uye anwisawo ngamera dzacho. 47 Pashure paizvozvo ndamubvunza kuti, ‘Uri mwanasikana waani?’ iye akati, ‘Mwanasikana waBhetueri mwanakomana waNahori, waakaberekerwa naMirika.’ Naizvozvo ndaisa rin’i yepamhino pamhino yake nezvishongo zvemaoko pamaoko ake. 48 Ndakotama, ndikagwadama pamberi paJehovha ndikarumbidza Jehovha Mwari watenzi wangu Abrahamu, anditungamirira panzira yakarurama kuti nditore mwanasikana wehama yatenzi wangu nokuda kwomwanakomana wake. 49 Zvino kana muri kuitira tenzi wangu mutsa worudo nokuvimbika, ndiudzei; asi kana musiri, ndiudzei, kuti nditsaukire kurudyi kana kuruboshwe.” 50 Rabhani naBhetueri vakabva vapindura kuti: “Chinhu ichi chabva kuna Jehovha. Hatigoni kukutaurira zvakaipa kana zvakanaka. 51 Tarira Ribheka ari pamberi pako. Mutore uende, ngaave mudzimai womwanakomana watenzi wako, sezvataurwa naJehovha.” 52 Mushandi waAbrahamu paakanga anzwa mashoko avo, akabva agwadama pamberi paJehovha. 53 Mushandi wacho akatanga kubudisa zvinhu zvesirivha nezvinhu zvendarama nenguo akazvipa Ribheka; akapa hanzvadzi yake naamai vake zvinhu zvakanaka kwazvo. 54 Pashure paizvozvo vakadya, vakanwa, iye nevarume vaaiva navo, vakarara ipapo, vakamuka mangwanani. Akabva ati: “Ndiregei ndiende kuna tenzi wangu.” 55 Hanzvadzi yake naamai vake vakati: “Musikana wacho ngaagare nesu mazuva gumi zvawo. Pashure angaenda hake.” 56 Asi akati kwavari: “Musandinonotsa, Jehovha zvaaita kuti rwendo rwangu rubudirire. Ndiregei ndiende, kuti ndiende kuna tenzi wangu.” 57 Naizvozvo vakati: “Ngatishevedze musikana wacho tinzwe zvaanotaura.” 58 Vakabva vashevedza Ribheka, vakati kwaari: “Uchaenda nomurume uyu here?” Iye akati: “Ndinoda kuenda.” 59 Vakarega Ribheka hanzvadzi yavo nomureri wake nomushandi waAbrahamu nevarume vake vachienda. 60 Vakatanga kukomborera Ribheka vakati kwaari: “Haiwa iwe, hanzvadzi yedu, iva zviuru zvemakumi ezviuru, vana vako ngavave varidzi vegedhi revaya vanovavenga.” 61 Pashure paizvozvo Ribheka nevashandikadzi vake vakasimuka, vakatasva ngamera vachitevera murume wacho; uye mushandi wacho akatora Ribheka akaenda. 62 Zvino Isaka akanga abva nenzira inoenda kuBheeri-rahai-roi, nokuti akanga achigara munyika yeNegebhu. 63 Isaka akanga ari kunze achifamba kuti afungisise ari kusango panenge panguva yemanheru. Paakasimudza maziso ake akatarira, akaona nechekoko ngamera dzakanga dzichiuya! 64 Ribheka paakatarira, akaona Isaka, akaburuka pangamera. 65 Akabva ati kumushandi wacho: “Murume uyo ari kufamba uko musango kuzosangana nesu ndiani?” mushandi wacho akati: “Nditenzi wangu.” Zvino akatora jira romumusoro akazvifukidza. 66 Mushandi wacho akatsanangurira Isaka zvinhu zvose zvaakanga aita. 67 Pashure paizvozvo Isaka akamupinza mutende raSara amai vake. Nokudaro akatora Ribheka, akava mudzimai wake; akamuda, uye Isaka akanyaradzwa pashure pokushayikirwa naamai vake.

Ge 12:7 Kureva, “mbeu.”
Ge 13:16 Kureva, “mbeu.”
Ge 15:5 Kureva, “mbeu.”
Ge 15:18 Kureva, “mbeu.”
Ge 17:19 Kureva, “mbeu.”
Ge 21:12 Kureva, “mbeu.”
Ge 22:17 Kureva, “mbeu.”
Ge 24:7 Kureva, “mbeu.”


^ (Gen. 25:1-11) Uyezve, Abrahamu akatorazve mumwe mudzimai ainzi Ketura. 2 Kwapera nguva yakati, akamuberekera Zimrani naJokshani naMedhani naMidhiyani naIshbhaki naShuwa. 3 Jokshani akabereka Shebha naDhedhani. Vanakomana vaDhedhani vakava Ashurimu naRetushimu naReumimu. 4 Vanakomana vaMidhiyani vaiva Efa naEferi naHanoki naAbhidha naEridhaa. Vose ava vaiva vanakomana vaKetura. 5 Gare gare Abrahamu akapa Isaka zvinhu zvose zvaakanga ainazvo, 6 asi Abrahamu akapa zvipo vanakomana vevarongo avo Abrahamu aiva navo. Akabva avaendesa kure naIsaka mwanakomana wake, paakanga achiri mupenyu, nechokumabvazuva, kunyika yeMabvazuva. 7 Aya ndiwo mazuva emakore oupenyu hwaAbrahamu hwaakararama, makore zana nemakumi manomwe nemashanu. 8 Abrahamu akabva aguma kufema, akafa anyatsokura, akwegura uye agutsikana, akaiswa kwakaiswa vanhu vokwake. 9 Naizvozvo Isaka naIshmaeri vanakomana vake vakamuviga mubako reMakpera mumunda waEfroni mwanakomana waZohari muHiti uri pakatarisana neMamre, 10 munda wakatengwa naAbrahamu kuvanakomana vaHeti. Imomo ndimo makavigwa Abrahamu nomudzimai wake Sara. 11 Abrahamu afa, Mwari akaramba achikomborera Isaka mwanakomana wake, uye Isaka akanga achigara pedyo neBheeri-rahai-roi.



^ (1 Sam. 16:1-30:31) Jehovha akazoti kuna Samueri: “Uchachema Sauro kusvikira rini, ini ndamuramba kuti arege kuva mambo waIsraeri? Zadza nyanga yako nemafuta uende. Ndichakutuma kuna Jese muBhetrehema, nokuti ndagadza mambo pakati pevanakomana vake.” 2 Asi Samueri akati: “Ndingaenda sei? Sauro akangonzwa nezvazvo chokwadi achandiuraya.” Jehovha akati: “Enda netsiru reboka, uti, ‘Ndauyira kuzobayira kuna Jehovha.’ 3 Ushevedze Jese kuchibayiro chacho; uye ini ndichakuzivisa zvauchaita, undizodzere wandichakusarudzira.” 4 Zvino Samueri akaita zvakataurwa naJehovha. Paakasvika kuBhetrehema varume vakuru veguta vakatanga kudedera pavakasangana naye, naizvozvo vakati: “Kuuya kwenyu kunoreva rugare here?” 5 Iye akati: “Kunoreva rugare. Ndauya kuzobayira kuna Jehovha. Zvitsvenesei, tiende tose kuchibayiro chacho.” Akabva atsvenesa Jese nevanakomana vake, achibva azovashevedza kuchibayiro chacho. 6 Zvavaipinda, akaona Eriyabhi akabva angoti: “Chokwadi muzodziwa waJehovha ari pamberi pake.” 7 Asi Jehovha akati kuna Samueri: “Usatarira chitarisiko chake nourefu hwake, nokuti ndamuramba. Nokuti maonero anoita munhu haasiwo maonero anoita Mwari, nokuti munhuwo zvake anoona zvinooneka nemaziso; asi Jehovha, anoona zvakaita mwoyo.” 8 Jese akabva ashevedza Abhinadhabhi akaita kuti apfuure nepamberi paSamueri, asi iye akati: “Jehovha haanawo kusarudza uyu.” 9 Jese akazoita kuti Shamaa apfuure, asi iye akati: “Jehovha haanawo kusarudza uyu.” 10 Naizvozvo Jese akaita kuti vanakomana vake vanomwe vapfuure nepamberi paSamueri; asi Samueri akangoramba achiti kuna Jese: “Jehovha haana kusarudza ava.” 11 Samueri akazoti kuna Jese: “Ava ndivo vakomana vacho vose here?” Iye akati: “Kusvikira zvino gotwe rasiyiwa, tarirai! riri kufudza makwai.” Samueri akati kuna Jese: “Tumira shoko unomutora, nokuti hatisi kuzogara pasi kuti tidye kusvikira auya pano.” 12 Naizvozvo akatumira shoko akaita kuti auye. Zvino akanga ari mutsvuku, jaya rine maziso akanaka nechitarisiko chakanaka. Jehovha akabva ati: “Simuka umuzodze, nokuti uyu ndiye!” 13 Naizvozvo Samueri akatora nyanga yemafuta, akamuzodza ari pakati pevakoma vake. Mudzimu waJehovha wakatanga kushanda pana Dhavhidhi kubvira pazuva iroro zvichienda mberi. Gare gare Samueri akasimuka, akaenda kuRama. 14 Zvino mudzimu waJehovha wakabva kuna Sauro, mudzimu wakaipa waibva kuna Jehovha ukamuvhundutsa. 15 Vashandi vaSauro vakatanga kuti kwaari: “Tarirai, zvino, mudzimu wakaipa unobva kuna Mwari uri kukuvhundutsai. 16 Tapota, ishe wedu ngaarayire vashandi venyu vari pamberi penyu kuti vatsvake munhu ane unyanzvi hwokuridza rudimbwa. Mudzimu wakaipa unobva kuna Mwari paunouya pamuri, iye acharidza noruoko rwake, uye muchaita zvakanaka.” 17 Naizvozvo Sauro akati kuvashandi vake: “Ndapota, ndipei munhu anoridza zvakanaka, muuye naye kwandiri.” 18 Zvino mumwe wevashandi akapindura akati: “Tarirai! Ndakaona unyanzvi hwokuridza hune mumwe mwanakomana waJese muBhetrehema, iye murume akashinga, ane simba, murume wehondo, anotaura nounyanzvi, murume akanyatsoumbwa, uye Jehovha anaye.” 19 Sauro akabva atuma nhume kuna Jese akati: “Nditumire Dhavhidhi mwanakomana wako, ari kumakwai.” 20 Naizvozvo Jese akatora mbongoro, chingwa nehombodo yewaini nembudzana, akazvitumira kuna Sauro noruoko rwomwanakomana wake Dhavhidhi. 21 Zvino Dhavhidhi akasvika kuna Sauro akamushandira; iye akamuda kwazvo, akava mutakuri wezvombo zvake. 22 Naizvozvo Sauro akatumira shoko kuna Jese, achiti: “Ndapota, Dhavhidhi ngaarambe achindishandira, nokuti ndamufarira.” 23 Mudzimu waibva kuna Mwari pawaiuya pana Sauro, Dhavhidhi aitora rudimbwa oridza noruoko rwake; uye Sauro aizorodzwa uye aiita zvakanaka, uye mudzimu wakaipa waibva paari. 
17 Zvino vaFiristiya vakaunganidza mapoka avo kuti varwe. Pavakaungana paSoko, raJudha, vakabva vadzika musasa pakati peSoko neAzeka, muEfesi-dhamimu. 2 Asi Sauro nevarume vaIsraeri, vakaungana, vakadzika musasa mubani reEraa, vakagadzirira kurwa kuti vasangane nevaFiristiya. 3 VaFiristiya vakanga vakamira pagomo kudivi rino, uye vaIsraeri vakanga vakamira pagomo kudivi iro, pakati pavo paine mupata. 4 Imwe mhare yakatanga kubuda mumisasa yevaFiristiya, uye yainzi Goriyati, wokuGati, akanga akareba makubhiti matanhatu nepanoyerwa neminwe ikatambanudzwa. 5 Mumusoro make makanga muine ngowani yemhangura, uye akanga akapfeka nguo yokuzvidzivirira nayo ine simbi, yaiva nemakwande aipindana-pindana, uye nguo yacho yokuzvidzivirira nayo ine simbi yairema mashekeri zviuru zvishanu zvemhangura. 6 Pamipimbiri yake paiva nezvinodzivirira zvemhangura uye pfumo duku remhangura raiva pakati pemapfudzi ake. 7 Mubato womuti wepfumo rake wakanga wakaita sedanda revaruki, chipasa chepfumo rake chairema mashekeri mazana matanhatu esimbi; uye mutakuri wenhoo huru akanga achifamba ari pamberi pake. 8 Akabva amira, akatanga kushevedzera kumauto akarongwa evaIsraeri akati kwaari: “Nei muchibuda kuzogadzirira kurwa? Ini handisi muFiristiya uye imi hamusi vashandi vaSauro here? Sarudzai murume, uye ngaauye kwandiri. 9 Kana achikwanisa kurwa neni uye akandiuraya, tichabva tava vashandi venyu. Asi kana ini ndikamukunda uye ndikamuuraya, imi muchavawo vashandi vedu, uye muchatishandira.” 10 MuFiristiya wacho akati: “Ini ndinoshora mauto akarongwa aIsraeri nhasi. Ndipei murume, tirwisane!” 11 Sauro nevaIsraeri vose pavakanzwa mashoko aya omuFiristiya, vakabva vavhunduka vakatya kwazvo. 12 Zvino Dhavhidhi akanga ari mwanakomana womuEfrata uyu wokuBhetrehema raJudha ainzi Jese. Iye aiva nevanakomana vasere. Mumazuva aSauro murume wacho akanga atokwegura pakati pevarume. 13 Vanakomana vakuru vatatu vaJese vakaenda. Vakatevera Sauro kuhondo, uye vanakomana vake vatatu vakaenda kuhondo vainzi Eriyabhi dangwe, nomwanakomana wake wechipiri Abhinadhabhi nowechitatu Shamaa. 14 Dhavhidhi ndiye akanga ari gotwe, uye vakuru vacho vatatu vakatevera Sauro. 15 Dhavhidhi aienda kwaSauro uye aidzokera kuBhetrehema kunofudza makwai ababa vake. 16 MuFiristiya wacho airamba achiuya mberi mangwanani-ngwanani nemanheru uye achimira munzvimbo yake kwemazuva makumi mana. 17 Jese akabva ati kumwanakomana wake Dhavhidhi: “Ndapota, endesera vakoma vako efa iyi yezviyo zvakakangwa nezvingwa gumi izvi, uye kurumidza kuzvitakura, uende nazvo kumusasa kuvakoma vako. 18 Enda nemigove iyi gumi yomukaka kumukuru wechiuru; unoonawo kuti vakoma vako vakadini, uuye nechinhu chinobva kwavari chinoratidza kuti vakachengeteka.” 19 Munguva iyi, Sauro naivo, nevamwe varume vose vaIsraeri vakanga vari mubani reEraa, vachirwa nevaFiristiya. 20 Naizvozvo Dhavhidhi akafumomuka, akasiya makwai achitarisirwa nomuchengeti, akasimudza zvinhu zvacho, akaenda sezvaakanga arayirwa naJese. Paakasvika pane zvakanga zvakapoteredza musasa, mauto ehondo akanga achienda kunzvimbo yokurwira, uye akashevedzera nokuda kwokurwa. 21 VaIsraeri nevaFiristiya vakatanga kugadzirira kuti uto rakarongwa risangane nerimwe uto rakarongwa. 22 Dhavhidhi akabva angosiya mukwende wake uchitarisirwa nomuchengeti wemikwende akamhanyira kunzvimbo yokurwira. Paakasvika, akatanga kubvunza kuti vakoma vake vakadini. 23 Paakanga achiri kutaura navo, vakaona mhare iya yainzi Goriyati, muFiristiya wokuGati, ichibva kumauto akarongwa evaFiristiya, ikatanga kutaura mashoko akafanana neepakutanga, uye Dhavhidhi akateerera. 24 Asi varume vose vaIsraeri, pavakaona murume wacho, vakamutiza uye vakatya kwazvo. 25 Varume vaIsraeri vakatanga kuti: “Maona murume uyo ari kuuya here? Ari kuuya kuzoshora vaIsraeri. Zvino murume anomuuraya, mambo achamupfumisa nepfuma yakawanda, uye achamupa mwanasikana wake, uye achasunungura imba yababa vake pakati paIsraeri.” 26 Zvino Dhavhidhi akati kuvarume vakanga vamire pedyo naye: “Murume anouraya muFiristiya ari uko obvisa kuzvidzwa pavaIsraeri achaitirwei? Nokuti muFiristiya uyu asina kudzingiswa ndianiko kuti ashore mauto akarongwa aMwari mupenyu?” 27 Vanhu vacho vakabva vamuudza mashoko akafanana neepakutanga, vachiti: “Murume anomuuraya achaitirwa seizvi.” 28 Mukoma wake mukuru Eriyabhi akanzwa paaitaura nevarume vacho, Eriyabhi akatsamwira Dhavhidhi kwazvo, zvokuti akati: “Wavingei kuno? Wasiya makwai aya mashomanana ainaani murenje? Ini ndinonyatsoziva kuzvikudza kwako nokuipa kwomwoyo wako, nokuti wauya kuti uone hondo.” 29 Dhavhidhi akati: “Zvino ndaita sei? Handina kungobvunzawo hangu here?” 30 Naizvozvo akatendeuka achibva pedyo naye, akatarira kune mumwe munhu, akataura mashoko akafanana neepakutanga, uyewo, vanhu vakamupindura zvakafanana nezvepakutanga. 31 Naizvozvo mashoko akataurwa naDhavhidhi akanzwiwa, vakaaudza Sauro. Nokudaro iye akamutora. 32 Dhavhidhi akati kuna Sauro: “Musarega chero munhu upi zvake achipera mwoyo. Mushandi wenyu achaenda uye acharwa nomuFiristiya uyu.” 33 Asi Sauro akati kuna Dhavhidhi: “Haukwanisi kuenda kunorwa nomuFiristiya uyu, nokuti unongova hako mukomana, asi iye munhu wehondo kubvira achiri mukomana.” 34 Dhavhidhi akati kuna Sauro: “Mushandi wenyu akava mufudzi wemakwai ababa vake, pakauya shumba, uyewo bheya, uye chimwe nechimwe chakatakura gwai kubva paboka. 35 Asi ndakabuda, ndikachitevera, ndikachiuraya, ndikarinunura pamuromo wacho. Pachakatanga kundirwisa, ndakabata ndebvu dzacho, ndikachiwisira pasi, ndikachiuraya. 36 Mushandi wenyu akauraya shumba nebheya zviri zviviri; uye uyu muFiristiya asina kudzingiswa achava sechimwe chazvo, nokuti ashora mauto akarongwa aMwari mupenyu.” 37 Dhavhidhi akabva awedzera kuti: “Jehovha, akandinunura patsoka dzeshumba nepatsoka dzebheya, ndiye achandinunura paruoko rwomuFiristiya uyu.” Sauro akati kuna Dhavhidhi: “Enda, uye Jehovha ngaave newe.” 38 Zvino Sauro akapfekedza Dhavhidhi nguo dzake, akaisa ngowani yemhangura mumusoro make, achibva amupfekedza nguo yokuzvidzivirira nayo ine simbi. 39 Dhavhidhi akabva asungirira bakatwa rake pamusoro penguo dzake akaedza kuenda asi akatadza, nokuti akanga asina kudzijaira. Dhavhidhi akazoti kuna Sauro: “Handikwanisi kuenda ndakapfeka zvinhu izvi, nokuti handina kuzvijaira.” Naizvozvo Dhavhidhi akazvibvisa. 40 Akatora tsvimbo yake, akaiisa muruoko rwake, akasarudza hurungudo shanu mumupata une rukova, akadziisa muhomwe yake yomufudzi yakanga iri nhava yake, uye chipfuramabwe chake chaiva muruoko rwake. Akatanga kuswedera kumuFiristiya wacho. 41 Zvino muFiristiya wacho akatanga kuuya, achiramba achiswedera pedyo naDhavhidhi, uye murume akanga akatakura nhoo huru akanga ari mberi kwake. 42 Zvino muFiristiya wacho paakatarira, akaona Dhavhidhi, akatanga kumuzvidza nokuti aingova hake mukomana mutsvuku, ane chitarisiko chakanaka. 43 Naizvozvo muFiristiya wacho akati kuna Dhavhidhi: “Ndiri imbwa here, zvauri kuuya kwandiri netsvimbo?” Naizvozvo muFiristiya wacho akatuka Dhavhidhi nezita ravanamwari vake. 44 MuFiristiya wacho akati kuna Dhavhidhi: “Ingouya kwandiri, uye ndichapa shiri dzokudenga nemhuka dzomusango nyama yako.” 45 Dhavhidhi akatiwo kumuFiristiya wacho: “Uri kuuya kwandiri nebakatwa nepfumo uye nepfumo duku, asi ini ndiri kuuya kwauri ndichishandisa zita raJehovha wemauto, Mwari wemauto akarongwa evaIsraeri, wawashora. 46 Nhasi Jehovha achakuisa muruoko rwangu, ndichakuwisira pasi ndobvisa musoro wako pauri; uye nhasi ndichapa shiri dzokudenga nemhuka dzomusango zvitunha zveboka revaFiristiya; uye vanhu vepanyika pose vachaziva kuti kuna Mwari wevaIsraeri. 47 Ungano yose iyi ichaziva kuti Jehovha haaponesi nebakatwa kana kuti nepfumo, nokuti kurwa ndokwaJehovha, uye achakuisai mumaoko edu.” 48 Zvino muFiristiya wacho akasimuka, akaramba achiuya, achiswedera pedyo kuti asangane naDhavhidhi, Dhavhidhi akakurumidza kumhanyira kunzvimbo yokurwira kuti asangane nomuFiristiya wacho. 49 Dhavhidhi akabva apinza ruoko rwake muhomwe yake, akatora dombo imomo, akaripotsera, zvokuti akarova muFiristiya pahuma yake uye dombo racho rakanyura muhuma yake, akawira pasi nechiso chake. 50 Naizvozvo Dhavhidhi, nechipfuramabwe nedombo, akava nesimba kupfuura muFiristiya uye akawisira muFiristiya wacho pasi, akamuuraya; asi muruoko rwaDhavhidhi makanga musina bakatwa. 51 Dhavhidhi akaramba achimhanya, akanomira pedyo nomuFiristiya wacho. Akabva atora bakatwa rake, akarivhomora mumuhara waro, akamuuraya, paakagura musoro wake naro. VaFiristiya vakaona kuti ane simba wavo akanga afa, vakatanga kutiza. 52 Zvino varume vaIsraeri nevarume vaJudha vakasimuka, vakatanga kushevedzera, vakatevera vaFiristiya kusvikira kumupata chaiko, kusvikira kumagedhi eEkroni, uye vaFiristiya vakanga vakuvadzwa zvokufa vakaramba vachiwa munzira yaibva kuShaaraimu, kusvikira kuGati uye kusvikira kuEkroni. 53 Vanakomana vaIsraeri vakazodzoka vachibva kunodzingirira vaFiristiya, vakapamba misasa yavo. 54 Dhavhidhi akabva atora musoro womuFiristiya wacho, akaenda nawo kuJerusarema, akaisa zvombo zvake mutende rake. 55 Zvino Sauro paakaona Dhavhidhi achibuda kuti asangane nomuFiristiya wacho, akati kuna Abhineri mukuru weuto: “Abhineri, mukomana uyu mwanakomana waani?” Abhineri akati: “Noupenyu hwomweya wenyu, haiwa mambo, handimbozivi!” 56 Naizvozvo mambo akati: “Ubvunze kuti mukomana uyu mwanakomana waani.” 57 Naizvozvo, Dhavhidhi paakangodzoka kubva kunouraya muFiristiya, Abhineri akabva amutora, akamuendesa pamberi paSauro aine musoro womuFiristiya wacho muruoko rwake. 58 Zvino Sauro akati kwaari: “Mukomana, uri mwanakomana waani?” Dhavhidhi achibva ati: “Ndiri mwanakomana womushandi wenyu Jese muBhetrehema.” 
18 Zvino paakanga angopedza kutaura naSauro, mweya waJonatani wakanamatirana nomweya waDhavhidhi, Jonatani akatanga kumuda sokuda kwaaiita mweya wake. 2 Sauro akabva amutora zuva iroro, uye haana kumubvumira kuti adzokere kumba kwababa vake. 3 Jonatani naDhavhidhi vakaita sungano, nokuti aimuda sokuda kwaaiita mweya wake. 4 Uyezve, Jonatani akapfekenura jasi rake risina maoko raakanga akapfeka, akaripa Dhavhidhi, nenguo dzakewo, kunyange bakatwa rake nouta hwake nebhandi rake. 5 Dhavhidhi akatanga kubuda. Kwose kwose kwaaitumwa naSauro, aiita nokungwara, zvokuti Sauro akamuita mukuru wevarume vehondo; uye zvakanga zvakanakira vanhu vose pamwe chete nevashandi vaSauro. 6 Pavaipinda, Dhavhidhi paakadzoka achibva kunouraya vaFiristiya, vakadzi vakatanga kubuda mumaguta ose evaIsraeri vachiimba nokutamba kuti vanochingura mambo Sauro, vaine makandira, vachifara uye vaine zviridzwa zvaiva netambo nhatu. 7 Vakadzi vacho vakanga vachipemberera vakaramba vachibvumirana vachiti: “Sauro akauraya zviuru zvake, Uye Dhavhidhi makumi ezviuru zvake.” 8 Sauro akatsamwa kwazvo, uye shoko iri rakanga rakaipa sokuona kwake, zvokuti akati: “Vapa Dhavhidhi makumi ezviuru, asi ini vandipa zviuru, zvino kwangosara kuti vachimupa umambo!” 9 Sauro akaramba achitarira Dhavhidhi achinyumwira kubvira pazuva iroro zvichienda mberi. 10 Zuva rakatevera racho mudzimu wakaipa waibva kuna Mwari wakashanda pana Sauro, zvokuti akaita somuprofita ari mumba, Dhavhidhi paakanga achiridza nziyo noruoko rwake, semazuva ekare; uye pfumo raiva muruoko rwaSauro. 11 Sauro akakanda pfumo racho akati: “Ndichabayirira Dhavhidhi pamadziro!” asi Dhavhidhi akamunzvenga, kaviri. 12 Sauro akatya Dhavhidhi nokuti Jehovha akanga ainaye, asi akanga abva kuna Sauro. 13 Naizvozvo Sauro akamubvisa kwaari, akamugadza kuti ave mukuru wake wechiuru; uye nguva dzose aibuda nokupinda ari pamberi pevanhu. 14 Dhavhidhi akaramba achiita nokungwara munzira dzake dzose, uye Jehovha akanga ainaye. 15 Sauro akaramba achiona kuti akanga achiita nokungwara kwazvo, zvokuti akamutya. 16 VaIsraeri vose nevaJudha vose vaida Dhavhidhi, nokuti akanga achibuda nokupinda ari pamberi pavo. 17 Sauro akazoti kuna Dhavhidhi: “Hoyu mwanasikana wangu mukuru Merabhu. Ndiye wandichakupa kuti ave mudzimai wako. Ingondiratidza kuti wakashinga urwe hondo dzaJehovha.” Asi Sauro, akati: “Ruoko rwangu ngarurege kuva pamusoro pake, asi ruoko rwevaFiristiya ngaruve pamusoro pake.” 18 Dhavhidhi akati kuna Sauro: “Ndiri ani uye hama dzangu nemhuri yababa vangu ndivanaani, pakati paIsraeri, kuti ndive mukuwasha waMambo?” 19 Zvisinei, panguva yokupa Dhavhidhi Merabhu, mwanasikana waSauro, iye akanga atopiwa kuna Adrieri muMehora kuti ave mudzimai wake. 20 Zvino Mikari, mwanasikana waSauro, akanga achida Dhavhidhi, uye vakazviudza Sauro, zvikamufadza. 21 Naizvozvo Sauro akati: “Ndichamupa iye kuti ave musungo kwaari, uye kuti ruoko rwevaFiristiya ruve pamusoro pake.” Naizvozvo Sauro akati kuna Dhavhidhi: “Ucharoora kwandiri mukadzi uyu wechipiri nhasi.” 22 Uyezve, Sauro akarayira vashandi vake kuti: “Taurai naDhavhidhi pachivande, muchiti, ‘Tarira! Mambo akufarira, nevashandi vake vose vanokuda. Zvino roora kwamambo.’” 23 Vashandi vaSauro vakatanga kutaura mashoko aya Dhavhidhi achinzwa, asi Dhavhidhi akati: “Munofunga kuti chinhu chiri nyore here kuroora kwamambo, zvandiri murombo uye asingaremekedzwi?” 24 Vashandi vaSauro vakabva vataura naye, vachiti: “Dhavhidhi ataura mashoko akadai.” 25 Zvino Sauro akati: “Muti kuna Dhavhidhi, ‘Mambo anofarira, kwete mari yeroora, asi zvikanda zvepamberi zvine zana zvevaFiristiya, kuti atsive vavengi vamambo.’” Asi Sauro, akanga aronga kuti Dhavhidhi aurayiwe noruoko rwevaFiristiya. 26 Naizvozvo vashandi vake vakataurira Dhavhidhi mashoko aya, nyaya yacho ikafadza Dhavhidhi, kuti aroore kwamambo, uye mazuva acho akanga asati apera. 27 Naizvozvo Dhavhidhi akasimuka, iye nevarume vake, vakaenda, vakauraya varume mazana maviri pakati pevaFiristiya, Dhavhidhi akauya nezvikanda zvavo zvepamberi, akazvipa mambo zvakakwana, kuti aroore kwamambo. Sauro akamupawo Mikari mwanasikana wake kuti ave mudzimai wake. 28 Sauro akaona uye akaziva kuti Jehovha akanga aina Dhavhidhi. Asi Mikari, mwanasikana waSauro, aimuda. 29 Asi Sauro akanga achiri kutya Dhavhidhi, uye Sauro akava muvengi waDhavhidhi nguva dzose. 30 Zvino machinda evaFiristiya aibuda, uye kazhinji Dhavhidhi paaibuda aiita nokungwara kupfuura vashandi vaSauro vose; uye zita rake rakava rinokosha kwazvo. 
19 Kwapera nguva yakati, Sauro akataura nomwanakomana wake Jonatani nevashandi vake vose nezvokuuraya Dhavhidhi. 2 Asi Jonatani, mwanakomana waSauro, aifarira Dhavhidhi kwazvo. Naizvozvo Jonatani akaudza Dhavhidhi, achiti: “Sauro baba vangu vari kutsvaka kuti uurayiwe. Zvino ndapota, chenjerera, mangwanani, gara pakavanda urambe wakavanda. 3 Ini ndichabuda ndomira pedyo nababa vangu musango maunenge uri, ndotaura nababa vangu pamusoro pako, ndichaona zvichaitika, uye chokwadi ndichakuudza.” 4 Naizvozvo Jonatani akataura zvakanaka nezvaDhavhidhi kuna baba vake Sauro, akati kwavari: “Musaita kuti mambo atadzire mushandi wake Dhavhidhi, nokuti haana kukutadzirai uye mabasa ake ave akanaka kwazvo kwamuri. 5 Akaisa mweya wake pangozi, akauraya muFiristiya, zvokuti Jehovha akaponesa vaIsraeri kwazvo. Makazviona, mukafara. Saka mungatadzireiko ropa risina mhosva nokuita kuti Dhavhidhi aurayirwe pasina?” 6 Sauro akabva ateerera inzwi raJonatani, uye Sauro akapika achiti: “NaJehovha mupenyu, haazourayiwi.” 7 Pashure paizvozvo Jonatani akashevedza Dhavhidhi uye Jonatani akamuudza mashoko ose aya. Jonatani akabva auya naDhavhidhi kuna Sauro, akaramba ari pamberi pake sekare. 8 Kwapera nguva yakati, kurwa kwakaitikazve, Dhavhidhi akakurumidza kubuda, akarwa nevaFiristiya, akauraya vakawanda kwazvo, ivo vakamutiza. 9 Zvino mudzimu wakaipa waibva kuna Jehovha wakava pamusoro paSauro paakanga akagara mumba make aine pfumo muruoko rwake, Dhavhidhi achiridza nziyo noruoko rwake. 10 Naizvozvo Sauro akaedza kubayirira Dhavhidhi kumadziro nepfumo, asi iye akanzvenga Sauro, zvokuti akabayirira pfumo racho kumadziro. Dhavhidhi akatiza kuti apukunyuke usiku ihwohwo. 11 Gare gare Sauro akatuma nhume kuimba yaDhavhidhi kunoirinda uye kuti aite kuti aurayiwe mangwanani; asi Mikari mudzimai wake akaudza Dhavhidhi, achiti: “Kana ukasapukunyutsa mweya wako nhasi usiku, mangwana uchaurayiwa.” 12 Mikari akabva aita kuti Dhavhidhi aburuke nepahwindo, kuti aende, atize uye apukunyuke. 13 Mikari akabva atora mufananidzo weterafimu, akauisa pamubhedha, uye akaisa mambure emvere dzembudzi panzvimbo yomusoro wake, achibva aufukidza nenguo. 14 Zvino Sauro akatuma nhume kuti dzinotora Dhavhidhi, asi iye akati: “Ari kurwara.” 15 Naizvozvo Sauro akatuma nhume dzacho kuti dzinoona Dhavhidhi, achiti: “Uyai naye kwandiri ari pamubhedha wake kuti aurayiwe.” 16 Nhume dzacho padzakapinda, chokwadi pamubhedha paiva nomufananidzo weterafimu nemambure emvere dzembudzi panzvimbo yomusoro wake. 17 Sauro akati kuna Mikari: “Wandinyengedzerei zvakadai, zvokuti warega muvengi wangu achienda kuti apukunyuke?” Mikari akati kuna Sauro: “Iye ndiye ati kwandiri, ‘Rega ndiende! Ndingakuurayirei?’” 18 Asi Dhavhidhi akatiza, akapukunyuka, akasvika kwaiva naSamueri kuRama. Akamuudza zvose zvaakanga aitirwa naSauro. Iye naSamueri vakabva vaenda, vakagara muNayoti. 19 Kwapera nguva yakati, shoko rakasvika kuna Sauro, richiti: “Tarira! Dhavhidhi ari muNayoti iri muRama.” 20 Sauro akabva atuma nhume kuti dzinotora Dhavhidhi. Padzakaona vaprofita vakwegura vachiprofita, uye Samueri akamira munzvimbo yake achivatungamirira, mudzimu waMwari wakava panhume dzaSauro, idzowo dzikatanga kuita sevaprofita. 21 Pavakazviudza Sauro, akabva atuma dzimwe nhume, naidzowo dzikatanga kuita sevaprofita. Naizvozvo Sauro akatumazve nhume, boka rechitatu, naidzowo dzikatanga kuita sevaprofita. 22 Iyewo akazoenda kuRama. Paakasvika pamugodhi mukuru wemvura uri kuSeku, akabvunza kuti: “Samueri naDhavhidhi vari kupi?” Ivo vakati: “Vari kuNayoti iri muRama.” 23 Akaramba achifamba kubva ipapo achienda kuNayoti iri muRama, mudzimu waMwari ukava paari, uye akaramba achifamba, akaramba achiita somuprofita kusvikira asvika kuNayoti iri muRama. 24 Iyewo akapfekenura nguo dzake, akaitawo somuprofita pamberi paSamueri, akarara asina kupfeka zuva iroro rose nousiku ihwohwo hwose. Ndokusaka vakasvika pakuti: “Sauro mumwewo wevaprofita here?” 
20 Zvino Dhavhidhi akatiza achibva kuNayoti iri muRama. Zvisinei, akasvika pamberi paJonatani akati: “Ndakaitei? Chii chandakanganisa, uye ndakatadzirei baba vako, nokuti vari kutsvaka mweya wangu?” 2 Iye akati kwaari: “Hazvimboiti! Hausi kuzofa. Tarira! Baba vangu havazoiti chinhu chikuru kana kuti chinhu chiduku vakasandiudza; uye nei baba vangu vangandivanzira nyaya iyi? Izvi hazviitiki.” 3 Asi Dhavhidhi akawedzera kupika akati: “Chokwadi baba vako vanofanira kunge vachiziva kuti unondifarira, naizvozvo vangati, ‘Musaita kuti Jonatani azive izvi kuti arege kurwadziwa.’ Asi, chokwadi, naJehovha mupenyu uye nomweya wako mupenyu, panongova nenhanho imwe chete pakati pangu norufu!” 4 Jonatani akati kuna Dhavhidhi: “Ndichakuitira zvose zvingataurwa nomweya wako.” 5 Dhavhidhi akati kuna Jonatani: “Tarira! Mangwana kugara kwomwedzi, uye ini, chero zvodini, ndinofanira kugara namambo kuti ndidye; ndirege ndiende, uye ndichavanda musango kusvikira manheru pazuva rechitatu. 6 Kana baba vako vakandishaya, uti, ‘Dhavhidhi akandikumbira nomwoyo wose nguva yokusava pabasa kuti amhanyire kuguta rake reBhetrehema, nokuti kune chibayiro chegore negore ikoko chemhuri yose.’ 7 Kana vakati, ‘Zvakanaka!’ zvinoreva rugare kumushandi wako. Asi kana vakangotsamwa, ziva kuti ivo vasarudza kuita zvakaipa. 8 Itira mushandi wako mutsa worudo, nokuti wakapinda musungano yaJehovha nomushandi wako. Asi kana ndakakanganisa, chindiuraya iwe, nokuti ungandiendeserei kuna baba vako?” 9 Jonatani akati: “Handingambofungi zvakadaro pamusoro pako! Asi kana ndikangoziva kuti baba vangu vasarudza kukuitira zvakaipa, handizokuudzi here?” 10 Dhavhidhi akabva ati kuna Jonatani: “Ndiani achandiudza kana baba vako vakakupindura nehasha?” 11 Jonatani akatiwo kuna Dhavhidhi: “Uya tiende kusango.” Naizvozvo vakabuda, vakaenda kusango vari vaviri. 12 Jonatani akati kuna Dhavhidhi: “Jehovha Mwari waIsraeri ngaave chapupu kuti ndichaudza baba vangu panguva inenge ino mangwana, kana kuti pazuva rechitatu, uye kana vachifarira Dhavhidhi, handizokutumiri shoko ndikakuudza here? 13 Jehovha ngaaitire Jonatani saizvozvo uye ngaawedzere pazviri, kana baba vangu vakaona zvakanaka kuti vakuitire zvakaipa, ini ndikasakuzivisa, ndikasakurega uchienda, uye ukasaenda norugare. Jehovha ngaave newe, sezvaakava nababa vangu. 14 Kana ndichiri mupenyu, chokwadi hauzondiitiri mutsa worudo waJehovha here, kuti ndirege kufa? 15 Hauzobvisi mutsa wako worudo paimba yangu nokusingagumi. Uyewo, Jehovha paanoparadza vavengi vaDhavhidhi, mumwe nomumwe panyika, 16 zita raJonatani harizobviswi paimba yaDhavhidhi. Jehovha acharibvunza paruoko rwevavengi vaDhavhidhi.” 17 Naizvozvo Jonatani akapikirazve Dhavhidhi nokuti aimuda; nokuti aimuda sokuda kwaaiita mweya wake. 18 Jonatani akati kwaari: “Mangwana kugara kwomwedzi, chokwadi uchashayikwa, nokuti chigaro chako chichange chisina munhu. 19 Pazuva rechitatu uchanyanya kushayikwa; uuye kunzvimbo yawakavanda pazuva rokushanda, ugare pedyo nedombo iri riri pano. 20 Ini ndichapfura miseve mitatu kune rumwe rutivi rwaro, kuti ndiiendese kwandichaiendesa kune chinopfurwa. 21 Tarira! ndichatuma mushandi, ndichiti, ‘Enda unotsvaka miseve.’ Kana ndikataurira mushandi wacho zvakananga kuti, ‘Tarira! Miseve iri kurutivi rwako urwu, itore,’ naJehovha mupenyu, ibva wauya, nokuti zvinoreva rugare kwauri uye hapana nyaya. 22 Asi kana ndikati kumukomana wacho, ‘Tarira! Miseve iri mberi kwako,’ iwe enda, nokuti Jehovha akurega kuti uende. 23 Asi shoko ratataura, ini newe, chokwadi, Jehovha ngaave pakati pangu newe nokusingagumi.” 24 Zvino Dhavhidhi akavanda musango. Mwedzi wakati wagara, mambo akagara pachigaro chake pakudya kuti adye. 25 Mambo akanga akagara pachigaro chake sezvaaiita pane dzimwe nguva, pachigaro chaiva pedyo nemadziro; uye Jonatani akanga akatarirana naye, Abhineri akanga akagara pedyo naSauro, asi nzvimbo yaDhavhidhi yakanga isina munhu. 26 Asi Sauro haana kumbotaura chinhu chero chipi zvacho zuva iroro, nokuti akati: “Pane chaitika zvokuti haana kuchena, nokuti haasati acheneswa.” 27 Zuva rokugara kwomwedzi rapfuura, pazuva rechipiri, nzvimbo yaDhavhidhi yakaramba isina munhu. Sauro akati kuna Jonatani mwanakomana wake: “Nei mwanakomana waJese asina kuuya kuzodya zuro kana nhasi?” 28 Naizvozvo Jonatani akapindura Sauro akati: “Dhavhidhi akandikumbira nomwoyo wose nguva yokusava pabasa kuti aende kuBhetrehema. 29 Uye akati, ‘Ndapota, ndirege ndiende nokuti tine chibayiro chiri kupiwa nemhuri muguta, ndakarayirwa nomukoma wangu. Zvino, kana wandinzwira nyasha, ndapota, ndirege ndiende chinyararire, kuti ndinoona vakoma vangu.’ Ndokusaka asina kuuya patafura yamambo.” 30 Sauro akabva atsamwira Jonatani kwazvo, akati kwaari: “Iwe mwanakomana womushandikadzi anopandukira, unoti handinyatsozivi kuti uri kusarudza mwanakomana waJese kuti uzvinyadzise uye unyadzise nhengo dzakavanzika dzaamai vako here? 31 Nokuti mazuva ose ayo mwanakomana waJese anenge ari mupenyu panyika, iwe noumambo hwako hamuzosimbiswi kwazvo. Zvino tumira shoko unomutora auye kwandiri, nokuti anofanira kufa.” 32 Zvisinei, Jonatani akapindura baba vake Sauro, akati kwavari: “Anofanira kuurayirwei? Aitei?” 33 Sauro akabva akanda pfumo kwaari kuti amuuraye; Jonatani akabva aziva kuti baba vake vakanga vasarudza kuuraya Dhavhidhi. 34 Jonatani akabva asimuka patafura akatsamwa kwazvo, uye haana kudya zvokudya pazuva rechipiri pashure pokugara kwomwedzi, nokuti akanga arwadziwa pamusoro paDhavhidhi, nokuti baba vake vakanga vamunyadzisa. 35 Mangwanani Jonatani akaenda kusango renzvimbo yaDhavhidhi yakatarwa, uye akanga aine mumwe mushandi muduku. 36 Akati kumushandi wake: “Ndapota, mhanya, tsvaka miseve yandiri kupfura.” Mushandi wacho akamhanya, iye akapfura museve kuti umudarike. 37 Mushandi wacho paakasvika panzvimbo yaiva nomuseve wakanga wapfurwa naJonatani, Jonatani akatanga kushevedzera ari shure kwomushandi wacho achiti: “Museve wacho hausi mberi kwako here?” 38 Jonatani akashevedzera ari shure kwomushandi wacho achiti: “Chimbidza! Kurumidza! Usamira!” Mushandi waJonatani akanhonga miseve yacho akabva auya kuna tenzi wake. 39 Asi mushandi wacho haana chaakaziva; Jonatani naDhavhidhi chete ndivo vaiziva nezvenyaya yacho. 40 Pashure paizvozvo Jonatani akapa mushandi wake zvombo zvake akati kwaari: “Enda, zviendese kuguta.” 41 Mushandi wacho akaenda. Asi Dhavhidhi akasimuka nechepedyo kumaodzanyemba. Akabva awira pasi nechiso chake, akakotama katatu; uye vakatanga kutsvodana nokusvimhirana misodzi, kusvikira Dhavhidhi anyanyisa. 42 Jonatani akati kuna Dhavhidhi: “Enda norugare, zvatapika, tiri vaviri, muzita raJehovha, tichiti, ‘Jehovha ngaave pakati pangu newe nepakati pevana vangu nevana vako nokusingagumi.’” Naizvozvo Dhavhidhi akasimuka akaenda, Jonatani akapinda muguta. 
21 Gare gare Dhavhidhi akasvika kuNobhu kumupristi Ahimereki; Ahimereki akatanga kudedera paakasangana naDhavhidhi, akabva ati kwaari: “Nei uri woga, usina mumwe munhu?” 2 Dhavhidhi akabva ati kumupristi Ahimereki: “Mambo andirayira nezveimwe nyaya, uye ati kwandiri, ‘Usamboita kuti pave nomunhu anoziva chero chinhu chipi zvacho pamusoro pezvandiri kukutuma uye pamusoro pezvandakurayira.’ Ndarangana kuti ndisangane nevarume pane imwe nzvimbo. 3 Zvino, kana muine zvingwa zvishanu, chingondipai izvo muruoko rwangu, kana kuti chero chinhu chipi zvacho chingawanikwa.” 4 Asi mupristi wacho akapindura Dhavhidhi akati: “Handina chingwawo zvacho muruoko rwangu, asi chingwa chitsvene; ndokunge varume vacho vasina kubata vakadzi.” 5 Naizvozvo Dhavhidhi akapindura mupristi wacho akati kwaari: “Hatina kubata vakadzi sepaya pandakambobuda, uye miviri yevarume vacho ichiri mitsvene, kunyange hazvo rwendo rwacho ruri rwendowo zvarwo. Zvakadini nanhasi, apo mumwe anova mutsvene mumuviri wake?” 6 Mupristi wacho akabva amupa chingwa chitsvene, nokuti pakanga pasina chingwa kunze kwechingwa chokuratidzira chakanga chabviswa pamberi paJehovha kuti chingwa chitsva chiiswe ipapo zuva rokubviswa kwacho. 7 Zvino mumwe wevashandi vaSauro, ainzi Dhoegi, muEdhomu, mukuru wevafudzi vaSauro akanga aripo zuva iroro, abatwa pamberi paJehovha. 8 Dhavhidhi akati kuna Ahimereki: “Hapana chamuinacho here pano, pfumo kana bakatwa? Nokuti handina kutora bakatwa rangu kana zvombo zvangu noruoko rwangu, nokuti nyaya yamambo yanga iri yokukurumidzira.” 9 Mupristi wacho akati: “Bakatwa raGoriyati muFiristiya, wawakauraya mubani reEraa—riri pano, rakaputirwa mujasi, seri kweefodhi. Kana riri iro raungatora, ritore, nokuti hapana rimwe pano kunze kwaro.” Dhavhidhi akati: “Hapana rakafanana naro. Ndipei iroro.” 10 Dhavhidhi akabva asimuka, akaramba achitiza Sauro zuva iroro, akazosvika kuna Akishi mambo weGati. 11 Vashandi vaAkishi vakatanga kuti kwaari: “Uyu haasi Dhavhidhi mambo wenyika yacho here? Haasi iye wavakaramba vachibvumirana vachitamba, vachiti, ‘Sauro akauraya zviuru zvake, Uye Dhavhidhi makumi ezviuru zvake’ here?” 12 Dhavhidhi akatanga kuisa mashoko aya mumwoyo make, akatya kwazvo Akishi mambo weGati. 13 Naizvozvo akanyepedzera kupenga pamberi pavo, akatanga kuita seanopenga ari pakati pavo, akaramba achitaratadza pamasuo egedhi, akarega masiriri achiyerera pandebvu dzake. 14 Akishi akazoti kuvashandi vake: “Tarirai murume uyu ari kupenga. Muri kuuyirei naye kwandiri? 15 Ndinoda vanhu vanopenga here, zvamauya nouyu kuti apengere pedyo neni? Munhu akadai angapinda mumusha mangu here?” 
22 Naizvozvo Dhavhidhi akabva ipapo, akatizira kubako reAdhuramu; uye vakoma vake neimba yose yababa vake vakazvinzwa, vakaenda ikoko kwaaiva. 2 Varume vose vaitambudzika nevarume vose vakanga vaine akavakweretesa nevarume vose vaiva nemweya yaishungurudzika vakatanga kumuunganira, akava mukuru wavo; uye kwakava nevarume vanenge mazana mana vaaiva navo. 3 Gare gare Dhavhidhi akabva ikoko, akaenda kuMizpe riri muMoabhi, akati kuna mambo weMoabhi: “Ndapota, baba vangu naamai vangu ngavagare nemi kusvikira ndava kuziva zvandichaitirwa naMwari.” 4 Naizvozvo akavagarisa pamberi pamambo weMoabhi, vakaramba vachigara naye mazuva ose ayo Dhavhidhi akanga ari munzvimbo isingasvikiki. 5 Kwapera nguva yakati, muprofita Gadhi akati kuna Dhavhidhi: “Usaramba uchigara munzvimbo isingasvikiki. Enda, usvike munyika yaJudha.” Nokudaro Dhavhidhi akaenda, akasvika musango reHereti. 6 Sauro akanzwa kuti Dhavhidhi nevarume vaaiva navo vakanga vawanikwa, Sauro paakanga akagara muGibhiya pasi pomuti womutamarisiki panzvimbo yakakwirira aine pfumo rake muruoko rwake uye vashandi vake vose vakamupoteredza. 7 Sauro akabva ati kuvashandi vake vakanga vamire vakamupoteredza: “Ndapota, teererai imi vaBhenjamini. Mwanakomana waJese achakupaiwo mose minda neminda yemizambiringa here? Achakugadzai mose kuti muve vakuru vezviuru nevakuru vemazana here? 8 Nokuti mose zvenyu mandimukira; uye hapana ari kundizivisa mwanakomana wangu chaiye paanoita sungano nomwanakomana waJese, uye hapana mumwe wenyu ari kundinzwira tsitsi uye kundizivisa kuti mwanakomana wangu chaiye amutsa mushandi wangu kuti andirwise sezvinoita munhu akavandira sezvazvakaita nhasi.” 9 Dhoegi muEdhomu, zvaakanga akamira pavashandi vaSauro, akabva apindura akati: “Ndakaona mwanakomana waJese achisvika kuNobhu kuna Ahimereki mwanakomana waAhitubhu. 10 Akamubvunzira kuna Jehovha; akamupa mbuva, uye akamupa bakatwa raGoriyati muFiristiya.” 11 Mambo akabva atumira shoko kunoshevedza Ahimereki mwanakomana waAhitubhu mupristi neimba yose yababa vake, vapristi vaiva muNobhu. Naizvozvo vose vakauya kuna mambo. 12 Zvino Sauro akati: “Ndapota, teerera iwe mwanakomana waAhitubhu!” iye achibva ati: “Ndiri pano, ishe wangu.” 13 Sauro akati kwaari: “Nei iwe nomwanakomana waJese mandimukira, nokumupa kwawakaita chingwa nebakatwa, uye kumubvunzira kuna Mwari, kuti andirwise sezvinoita munhu akavandira sezvazvakaita nhasi?” 14 Ahimereki akabva apindura mambo akati: “Pakati pevashandi venyu vose ndiani akaita saDhavhidhi, akatendeka, mukuwasha wamambo nomukuru wevarindi venyu uye anokudzwa mumba menyu? 15 Ndatanga nhasi kumubvunzira kuna Mwari here? Handingambofungi zvakadaro! Mambo ngaarege kuitira mushandi wake chinhu chero chipi zvacho uye imba yose yababa vangu, nokuti pane zvose izvi mushandi wenyu haana kuziva chinhu chiduku kana kuti chikuru.” 16 Asi mambo akati: “Ahimereki, chokwadi uchafa, iwe neimba yose yababa vako.” 17 Naizvozvo mambo akati kuvamhanyi vakanga vakamira vakamupoteredza: “Tendeukai muuraye vapristi vaJehovha, nokuti vari kutsigirawo Dhavhidhi uye nokuti vaiziva kuti iye akanga achitiza asi havana kundizivisa!” Asi vashandi vamambo havana kuda kutambanudza ruoko rwavo kuti varwise vapristi vaJehovha. 18 Mambo akazoti kuna Dhoegi: “Tendeuka uuraye vapristi!” Dhoegi muEdhomu akabva atendeuka, akarwisa vapristi, akauraya varume makumi masere nevashanu vakanga vaine efodhi yerineni zuva iroro. 19 Akaparadzawo Nobhu guta revapristi nomuromo webakatwa, murume pamwe chete nomukadzi, mwana pamwe chete neanoyamwa uye nzombe nembongoro nemakwai, zvakaparadzwawo nomuromo webakatwa. 20 Zvisinei, mumwe mwanakomana waAhimereki mwanakomana waAhitubhu, ainzi Abhiyatari, akapukunyuka, akatiza kuti atevere Dhavhidhi. 21 Abhiyatari akabva audza Dhavhidhi kuti: “Sauro auraya vapristi vaJehovha.” 22 Dhavhidhi akati kuna Abhiyatari: “Ndakanyatsozviziva zuva riya, kuti Dhoegi muEdhomu zvaaivapo, aizoudza Sauro. Ini pachangu ndakakanganisira mweya yose yeimba yababa vako. 23 Chingogara hako neni. Usatya, nokuti munhu wose anotsvaka mweya wangu anotsvaka mweya wako, nokuti uri munhu wandinofanira kudzivirira.” 
23 Kwapera nguva yakati, vakauya kuzoudza Dhavhidhi, vachiti: “Tarira vaFiristiya vari kurwa neKeira, uye vari kupamba mapuriro.” 2 Dhavhidhi akabvunza Jehovha, achiti: “Ndiende here, uye ndiuraye vaFiristiya ava here?” Jehovha akatiwo kuna Dhavhidhi: “Enda, uraya vaFiristiya vacho, uponese Keira.” 3 Varume vaDhavhidhi vakati kwaari: “Tarirai! Tiri kutya tichiri muno muJudha, zvino zvakadini kana tikaenda kuKeira kunorwisa mauto evaFiristiya!” 4 Naizvozvo Dhavhidhi akabvunzazve Jehovha. Jehovha akamupindura akati: “Simuka, enda kuKeira, nokuti ndichaisa vaFiristiya muruoko rwako.” 5 Naizvozvo Dhavhidhi akaenda nevarume vake kuKeira, akarwa nevaFiristiya, akaenda nezvipfuwo zvavo, asi akauraya vakawanda kwazvo; uye Dhavhidhi akava muponesi wevagari vokuKeira. 6 Zvino Abhiyatari mwanakomana waAhimereki paakatizira kuna Dhavhidhi kuKeira, akaenda aine efodhi muruoko rwake. 7 Kwapera nguva yakati, Sauro akaudzwa kuti: “Dhavhidhi asvika kuKeira.” Sauro akatanga kuti: “Mwari amutengesera muruoko rwangu, nokuti azvipfigira nokupinda muguta rine masuo nomuzariro.” 8 Naizvozvo Sauro akashevedza vanhu vose kuti vaende kuhondo, kuti vaende kuKeira, kunokomba Dhavhidhi nevarume vake. 9 Dhavhidhi akaziva kuti Sauro akanga achironga kumukuvadza. Nokudaro akati kumupristi Abhiyatari: “Uya neefodhi pedyo.” 10 Dhavhidhi akati: “Haiwa Jehovha Mwari waIsraeri, chokwadi mushumiri wenyu anzwa kuti Sauro ari kuda kuuya kuKeira kuzoparadza guta nokuda kwangu. 11 Varidzi venyika yeKeira vachandiisa muruoko rwake here? Sauro achauya sokunzwa kwaita mushumiri wenyu here? Haiwa Jehovha Mwari waIsraeri, ndapota udzai mushumiri wenyu.” Jehovha akati: “Achauya.” 12 Dhavhidhi akati: “Varidzi venyika yeKeira vachandiisa ini nevarume vangu muruoko rwaSauro here?” Jehovha akatiwo: “Vachakuisa.” 13 Dhavhidhi akabva asimuka nevarume vake, varume vanenge mazana matanhatu, vakabuda muKeira, vakaramba vachifamba-famba kwose kwose kwavaigona kufamba-famba. Sauro akaudzwa kuti Dhavhidhi akanga atiza muKeira, naizvozvo akarega kubuda. 14 Dhavhidhi akagara murenje munzvimbo dzakaoma kusvika, akaramba achigara munzvimbo ine makomo murenje reZifi. Sauro akaramba achimutsvaka nguva dzose, asi Mwari haana kumuisa muruoko rwake. 15 Dhavhidhi akaramba achitya nokuti Sauro akanga abuda kuzotsvaka mweya wake, Dhavhidhi paakanga ari murenje reZifi kuHoreshi. 16 Zvino Jonatani mwanakomana waSauro akasimuka, akaenda kwaiva naDhavhidhi kuHoreshi, kuti asimbise ruoko rwake pamusoro paMwari. 17 Iye akati kwaari: “Usatya; nokuti ruoko rwababa vangu Sauro haruzokuwani, iwe uchava mambo waIsraeri, ini ndichava wechipiri kwauri; uye baba vangu Sauro vanozviziva izvozvo.” 18 Vaviri vacho vakabva vaita sungano pamberi paJehovha; Dhavhidhi akaramba achigara muHoreshi, uye Jonatani akaenda kumba kwake. 19 Gare gare varume vokuZifi vakaenda kuna Sauro kuGibhiya, vachiti: “Dhavhidhi haasi kuvanda pedyo nesu munzvimbo dzinonetsa kusvika kuHoreshi here, pachikomo cheHakira, chiri kurudyi rweJeshimoni? 20 Haiwa mambo, mweya wenyu zvaunopanga kuuya, uyai, uye isu tichamuisa muruoko rwamambo.” 21 Sauro akati: “Makakomborerwa naJehovha, nokuti mandinzwira tsitsi. 22 Ndapota, ani naani akamuona ikoko ngaaende, arambe ari ikoko aone nzvimbo yaanogara achisvika, nokuti ndakaudzwa kuti iye ari kuchenjerera. 23 Onai muzive nzvimbo dzose dzaanovanda; mudzoke kwandiri nouchapupu, uye ndichaenda nemi; kana ari munyika, ndichanyatsomutsvakawo pakati pezviuru zvose zvaJudha.” 24 Naizvozvo vakasimuka vakaenda kuZifi vari mberi kwaSauro, Dhavhidhi nevarume vake pavakanga vari murenje rokuMaoni muArabha kumaodzanyemba kweJeshimoni. 25 Gare gare Sauro akauya nevarume vake kuzomutsvaka. Pavakaudza Dhavhidhi, akabva aenda kuibwe, akaramba achigara murenje rokuMaoni. Sauro paakazvinzwa, akatevera Dhavhidhi kusvikira kurenje rokuMaoni. 26 Sauro akazosvika kurutivi rwuno rwegomo, Dhavhidhi nevarume vake vari kurutivi urwo rwegomo. Naizvozvo Dhavhidhi akakurumidza kuti atize Sauro; uye nguva yose iyi Sauro nevarume vake vakanga vachikomba Dhavhidhi nevarume vake kuti vavabate. 27 Asi paiva nenhume yakauya kuna Sauro, ichiti: “Chimbidzai muende, nokuti vaFiristiya vari kurwisa nyika!” 28 Sauro akabva arega kutevera Dhavhidhi, akaenda kunosangana nevaFiristiya. Ndokusaka vakatumidza nzvimbo iyoyo kuti Ibwe roKuparadzana. 29 Dhavhidhi akabva ipapo, akatanga kugara munzvimbo dzakaoma kusvika kuEni-gedhi. 
24 Zvino Sauro paakangodzoka pakutevera vaFiristiya, vakauya vachimuudza, vachiti: “Tarirai! Dhavhidhi ari murenje reEni-gedhi.” 2 Sauro akatora varume zviuru zvitatu vakasarudzwa pavaIsraeri vose, akaenda kunotsvaka Dhavhidhi nevarume vake pamusoro pematombo asina chinhu embudzi dzomumakomo. 3 Akazosvika pamatanga emakwai ematombo aiva pamugwagwa, paiva nebako. Naizvozvo Sauro akapinda kuti azvibatsire, Dhavhidhi nevarume vake pavakanga vari mumativi ebako ari shure shure, vakagara pasi. 4 Varume vaDhavhidhi vakatanga kuti kwaari: “Herino zuva iro Jehovha anoti kwamuri, ‘Tarira! Ndiri kuisa muvengi wako muruoko rwako, muitire zvingava zvakakunakira.’” Naizvozvo Dhavhidhi akasimuka, akacheka kumupendero kwejasi raSauro risina maoko chinyararire. 5 Asi pashure paizvozvo hana yaDhavhidhi yakaramba ichimutongesa nokuti akanga acheka kumupendero kwejasi risina maoko raSauro. 6 Nokudaro akati kuvarume vake: “Handingambofungi zvakadaro, mukuona kwaJehovha, kuti ndiitire ishe wangu, iye muzodziwa waJehovha, chinhu ichi, nokutambanudzira ruoko rwangu kwaari, nokuti iye muzodziwa waJehovha.” 7 Naizvozvo Dhavhidhi akaita kuti varume vake vapararire nemashoko aya, uye haana kuvabvumira kuti vamukire Sauro. Asi Sauro, akasimuka mubako, akaramba achienda. 8 Zvino pashure paizvozvo Dhavhidhi akasimuka, akabuda mubako, akashevedzera ari shure kwaSauro, achiti: “Ishe wangu mambo!” Sauro akatarira shure kwake, Dhavhidhi akakotama chiso chake chakatarira pasi uye akagwadama. 9 Dhavhidhi akati kuna Sauro: “Nei muchiteerera mashoko evanhu, pavanoti, ‘Tarirai! Dhavhidhi ari kutsvaka kukukuvadzai’? 10 Tarirai nhasi maziso enyu aona kuti Jehovha akuisai sei muruoko rwangu mubako zuva ranhasi; uye mumwe munhu ati ndikuurayei, asi ndakunzwirai tsitsi ndikati, ‘Handisi kuzotambanudzira ishe wangu ruoko rwangu, nokuti iye muzodziwa waJehovha.’ 11 Baba vangu onai, chokwadi, onai mupendero wejasi renyu risina maoko uri muruoko rwangu, nokuti pandacheka mupendero wejasi renyu risina maoko handina kukuurayai. Zivai uye onai kuti hapana chakaipa kana kuti kumukira muruoko rwangu, uye handina kukutadzirai, asi imi muri kuvandira mweya wangu kuti muuuraye. 12 Jehovha ngaatonge pakati pangu nemi; uye Jehovha achanditsivira kwamuri, asi ruoko rwangu harusi kuzova pamusoro penyu. 13 Sezvinotaura chirevo chevanhu vekare kuti, ‘Zvakaipa zvichabuda kune vakaipa,’ asi ruoko rwangu harusi kuzova pamuri. 14 Mambo waIsraeri abuda kuzotevera ani? Muri kudzingirira ani? Imbwa yakafa here? Nhata imwe chete here? 15 Jehovha achava mutongi, achatonga pakati pangu nemi, achaona ondireverera mhosva yangu uye achanditonga kuti andisunungure paruoko rwenyu.” 16 Panguva yakapedza Dhavhidhi kutaurira Sauro mashoko aya, Sauro akati: “Inzwi rako here iri, mwanakomana wangu Dhavhidhi?” Sauro akatanga kuchema kwazvo, akasvimha misodzi. 17 Akati kuna Dhavhidhi: “Wakarurama kundipfuura, nokuti wakandiitira zvakanaka, asi ini ndakakuitira zvakaipa. 18 Uye iwe—nhasi iwe wataura zvakanaka zvawandiitira pakuti Jehovha andiisa muruoko rwako asi hauna kundiuraya. 19 Zvino kana munhu akawana muvengi wake, angamurega achienda nenzira yakanaka here? Naizvozvo Jehovha achakupa mubayiro wezvakanaka, nokuti nhasi wazviita kwandiri. 20 Zvino tarira! ndinonyatsoziva kuti, chokwadi, uchava mambo, uye kuti umambo hwaIsraeri hucharamba huri muruoko rwako. 21 Zvino ndipikire naJehovha kuti hauzoparadzi vana vangu vanonditevera uye kuti hauzotsakatisi zita rangu muimba yababa vangu.” 22 Naizvozvo Dhavhidhi akapikira Sauro, Sauro achibva aenda kumba kwake. Asi Dhavhidhi nevarume vake, vakaenda kunzvimbo yakaoma kusvika. 
25 Kwapera nguva yakati, Samueri akafa; vaIsraeri vose vakaungana, vakamuchema, vakamuviga pamba pake muRama. Dhavhidhi akabva asimuka, akaenda kurenje reParani. 2 Zvino muMaoni maiva nomumwe murume, uye aishandira muKameri. Murume wacho akanga ari mukuru kwazvo, akanga aine makwai zviuru zvitatu nembudzi chiuru; uye aiveura makwai ake muKameri. 3 Murume wacho ainzi Nabhari, uye mudzimai wake ainzi Abhigairi. Mudzimai wacho akanga akangwara uye aine chimiro chakanaka, asi murume wacho akanga aine hasha uye akaipa pamabasa ake; uye aiva muKarebhi. 4 Dhavhidhi akanzwa ari murenje kuti Nabhari akanga achiveura makwai ake. 5 Naizvozvo Dhavhidhi akatuma varume gumi, Dhavhidhi akati kuvarume vacho: “Kwirai kuKameri, musvike kuna Nabhari, mumubvunze kuti akadini nezita rangu. 6 Muti kuhama yangu, ‘Iva norugare uye imba yakowo ngaive norugare nezvose zvauinazvo ngazvive norugare. 7 Zvino ndanzwa kuti une vaveuri. Takanga tiine vafudzi vako. Hatina kuvanetsa, uye hapana kana chavo chakashayikwa mazuva ose avakanga vari kuKameri. 8 Bvunza varume vako, vachakuudza, kuti unzwire nyasha varume vangu, nokuti tauya pazuva rakanaka. Ndapota, chingopa vashandi vako nomwanakomana wako Dhavhidhi chero chauinacho.’” 9 Naizvozvo varume vaDhavhidhi vakasvika, vakataurira Nabhari maererano nemashoko aya ose nezita raDhavhidhi vachibva vamirira. 10 Nabhari akabva apindura vashandi vaDhavhidhi, akati: “Dhavhidhi ndianiko, uye mwanakomana waJese ndianiko? Mazuva ano vashandi vari kutiza, mumwe nomumwe achitiza tenzi wake, vawanda. 11 Zvino nditore chingwa changu nemvura yangu nenyama yangu yandaurayira vaveuri vangu ndopa varume vandisingatombozivi kwavanobva here?” 12 Varume vaDhavhidhi vakabva vatendeuka, vakadzokera, vakasvika, vakamuudza maererano nemashoko ose aya. 13 Dhavhidhi akabva ati kuvarume vake: “Munhu wose ngaasungirire bakatwa rake!” Nokudaro mumwe nomumwe akasungirira bakatwa rake uye Dhavhidhi akasungirirawo bakatwa rake; vakatanga kutevera Dhavhidhi, varume vanenge mazana mana, asi mazana maviri akanga akagara pedyo nomukwende. 14 Munguva iyi, mumwe wevarume vacho akaudza Abhigairi, mudzimai waNabhari, achiti: “Tarirai! Dhavhidhi atuma nhume kubva kurenje kuti dzizokwazisa tenzi wedu, asi iye adzituka kwazvo. 15 Varume vacho vakanga vakanaka kwazvo kwatiri, havana kutinetsa, uye hatina kana chatakashayiwa mazuva ose atakafamba-famba navo patakanga tiri musango. 16 Vakava rusvingo kumativi edu ose usiku nemasikati, mazuva ose atakanga tiinavo, tichifudza makwai. 17 Zvino zivai, muone zvamuchaita, nokuti tenzi wedu neimba yake yose vasarudzirwa dambudziko, zvaakanyanya kuva munhu pasina kuti titaure naye.” 18 Abhigairi akabva achimbidza, akatora zvingwa mazana maviri nezvirongo zvikuru zvewaini zviviri nemakwai mashanu akagadzirwa nemaseya mashanu ezviyo zvakakangwa nemakeke emazambiringa akaomeswa zana nemakeke emaonde akasvinwa mazana maviri, akazviisa pambongoro. 19 Akabva ati kumajaya ake: “Tungamirai. Tarirai! Ndiri kukuteverai.” Asi haana zvaakaudza murume wake Nabhari. 20 Paakanga akatasva mbongoro achiburuka mugomo chinyararire, chokwadi Dhavhidhi nevarume vake vakanga vachiuya kuzosangana naye. Naizvozvo akasangana navo. 21 Asi Dhavhidhi, akanga ati: “Ndakarinda zvinhu zvose zvomunhu uyu murenje kuti ndiodzwe mwoyo zvangu uye hapana kana chimwe chete pazvinhu zvake chakashayikwa, asi anonditsiva zvakaipa nokuda kwezvakanaka. 22 Naizvozvo Mwari ngaaitire vavengi vaDhavhidhi saizvozvo uye ngaawedzere pazviri kana ndikarega ani naani wevanhurume vake vose ari mupenyu kusvikira mangwanani.” 23 Abhigairi paakaona Dhavhidhi, akabva achimbidza, akaburuka pambongoro, akawira pasi nechiso chake pamberi paDhavhidhi, akakotama. 24 Akabva awira patsoka dzake, akati: “Kukanganisa ngakuve pandiri, haiwa ishe wangu; ndapota, murandasikana wenyu ngaataure muchinzwa, uye teererai mashoko omurandasikana wenyu. 25 Ndapota, ishe wangu ngaarege kuisa mwoyo wake pamurume uyu pasina, iye Nabhari, nokuti zvakaita zita rake, ndizvo zvaakaita. Zita rake ndiNabhari, uye upenzi huri maari. Ini murandasikana wenyu, handina kuona varume vashe wangu vamanga matuma. 26 Zvino, ishe wangu, naJehovha mupenyu uye nomweya wenyu mupenyu, Jehovha akudzivisai kuva nemhosva yeropa uye kuita kuti ruoko rwenyu rukuponesei. Zvino vavengi venyu nevaya vari kutsvaka kuitira ishe wangu zvinokuvadza ngavave saNabhari. 27 Zvino chipo chokuonga ichi chaunzwa nomushandikadzi wenyu kunashe wangu, ngachipiwe varume vari kufamba-famba vachitevera tsoka dzashe wangu. 28 Ndapota, regererai kudarika kwomurandasikana wenyu, nokuti chokwadi Jehovha achaitira ishe wangu imba inogara kwenguva refu, nokuti ishe wangu ari kurwa hondo dzaJehovha; uye zvakaipa hazvizowaniki mamuri mazuva enyu ose. 29 Munhu paanosimuka kuti akudzingirirei nokutsvaka nzira yokuuraya mweya wenyu, mweya washe wangu uchava wakaputirwa muhomwe youpenyu naJehovha Mwari wenyu; asi mweya yevavengi venyu, achaipotsera sokunge kuti iri kubva muchipfuramabwe. 30 Nokuti Jehovha achaitira ishe wangu zvakanaka maererano nezvose zvaakataura, achakurayirai kuti muve mutungamiriri waIsraeri. 31 Izvi ngazvirege kukudzungaidzai kana kuti kuva chinhu chinogumbura mwoyo watenzi wangu, nokuteura ropa pasina chikonzero uye nokuita kuti ruoko rwashe wangu rumuponese. Jehovha achaitira ishe wangu zvakanaka, uye yeukai murandasikana wenyu.” 32 Dhavhidhi akabva ati kuna Abhigairi: “Jehovha Mwari waIsraeri ngaarumbidzwe, akutuma nhasi kuti usangane neni! 33 Kuchenjera kwako ngakukomborerwe, uye komborerwa iwe wandidzivisa nhasi kuti ndirege kuva nemhosva yeropa uye ndiite kuti ruoko rwangu rundiponese. 34 Uyewo, naJehovha Mwari waIsraeri mupenyu, andidzivisa kukuitira chinhu chinokuvadza, kudai wanga usina kuchimbidza kuti usangane neni, chokwadi Nabhari angadai asina kusarirwa nomunhurume chero upi zvake kusvikira kwaedza mangwanani.” 35 Naizvozvo Dhavhidhi akagamuchira paruoko rwake zvaakanga amuunzira, akati kwaari: “Enda kumba kwako norugare. Ona, ndateerera inzwi rako kuti ndive nehanya newe.” 36 Gare gare Abhigairi akapinda maiva naNabhari, akamuwana achiita mutambo mumba make wakafanana nomutambo wamambo; uye mwoyo waNabhari waifara, uye akanga akadhakwa kwazvo; asi haana kana kumuudza chinhu, chiduku kana chikuru, kusvikira kwaedza mangwanani. 37 Mangwanani, Nabhari paakanga apengenuka pawaini, mudzimai wake akamuudza zvinhu izvi. Mwoyo wake ukava wakafa mukati make, iye akaita sedombo. 38 Pashure paizvozvo mazuva anenge gumi akapfuura, Jehovha akabva arova Nabhari, zvokuti akafa. 39 Zvino Dhavhidhi akanzwa kuti Nabhari akanga afa, nokudaro akati: “Jehovha ngaarumbidzwe, areverera mhosva yokuzvidzwa kwangu kuti andisunungure paruoko rwaNabhari uye adzora mushumiri wake pakuita zvakaipa, uye Jehovha adzorera zvakaipa zvaNabhari pamusoro wake!” Dhavhidhi akatuma shoko kunokumbira Abhigairi kuti amutore ave mudzimai wake. 40 Naizvozvo vashandi vaDhavhidhi vakasvika kuna Abhigairi kuKameri, vakataura naye, vachiti: “Dhavhidhi atituma kwamuri kuti tikutorei muve mudzimai wake.” 41 Akabva asimuka, akakotama, chiso chake chakatarira pasi, akati: “Heuno murandasikana wenyu kuti ave mushandikadzi wokuti ageze tsoka dzevashandi vashe wangu.” 42 Abhigairi akabva achimbidza, akasimuka, akatasva mbongoro, vashandikadzi vake vashanu vachifamba vari shure kwake; uye akaenda nenhume dzaDhavhidhi akabva ava mudzimai wake. 43 Dhavhidhi akanga atorawo Ahinoamu wokuJezreeri; uye vakadzi vacho, vari vaviri, vakava madzimai ake. 44 Asi Sauro akanga apa mwanasikana wake Mikari, mudzimai waDhavhidhi kuna Pariti mwanakomana waRaishi, wokuGarimu. 
26 Kwapera nguva yakati, varume vokuZifi vakaenda kwaiva naSauro kuGibhiya, vakati: “Dhavhidhi haana kuvanda pachikomo cheHakira, chakatarisana neJeshimoni here?” 2 Sauro akasimuka, akaenda kurenje rokuZifi, uye aiva nevarume zviuru zvitatu, vakasarudzwa pavaIsraeri, kuti anotsvaka Dhavhidhi murenje rokuZifi. 3 Sauro akadzika musasa pachikomo cheHakira, chakatarisana neJeshimoni, pedyo nomugwagwa, Dhavhidhi paakanga achigara murenje. Iye akaona kuti Sauro akanga amutevera murenje. 4 Naizvozvo Dhavhidhi akatuma vasori kuti azive kana Sauro akanga auya zvechokwadi. 5 Gare gare Dhavhidhi akasimuka, akaenda kunzvimbo iyo Sauro akanga adzika musasa, uye Dhavhidhi akaona nzvimbo yakanga yakarara Sauro, naAbhineri mwanakomana waNeri mukuru weuto rake; uye Sauro akanga akarara pakati pezvakanga zvakapoteredza musasa, vanhu vakadzika misasa vakamupoteredza. 6 Dhavhidhi akabva ati kuna Ahimereki muHiti naAbhishai mwanakomana waZeruya, mukoma waJoabhi: “Ndiani achaenda neni kuna Sauro mumusasa?” Abhishai akati: “Ini ndichaenda nemi.” 7 Dhavhidhi akaenda naAbhishai kwaiva nevanhu vacho usiku; uye tarira! Sauro akanga akarara pakati pezvakanga zvakapoteredza musasa, pfumo rake rakabayirirwa pasi kumusoro kwake, uye Abhineri nevanhu vacho vakanga vakarara vakamupoteredza. 8 Zvino Abhishai akati kuna Dhavhidhi: “Nhasi Mwari aisa muvengi wenyu muruoko rwenyu. Ndapota zvino, regai ndingomubayirira pasi nepfumo kamwe chete, uye handizomubayi kaviri.” 9 Zvisinei, Dhavhidhi akati kuna Abhishai: “Usamuparadza, nokuti ndiani akatambanudzira muzodziwa waJehovha ruoko rwake akaramba asina mhosva?” 10 Dhavhidhi akati: “NaJehovha mupenyu, Jehovha achamurova; kana kuti zuva rake richasvika ofa, kana kuti achaenda kuhondo oparadzwa. 11 Handingambofungi zvakadaro, mukuona kwaJehovha, kuti nditambanudzire ruoko rwangu kumuzodziwa waJehovha! Zvino ndapota, tora pfumo riri kumusoro kwake nechirongo chemvura, tiende.” 12 Naizvozvo Dhavhidhi akatora pfumo nechirongo chemvura panzvimbo yaiva kumusoro kwaSauro, vachibva vaenda; uye hapana akanga achiona kana akanga achicherechedza kana akamuka, nokuti vose vakanga vakarara, nokuti vakanga vabatwa nehope huru dzakanga dzabva kuna Jehovha. 13 Dhavhidhi akabva apfuura, akaenda kune rumwe rutivi, akamira pamusoro pegomo nechokure, nzvimbo yaiva pakati pavo iri huru. 14 Zvino Dhavhidhi akatanga kushevedzera kuvanhu nokuna Abhineri mwanakomana waNeri, achiti: “Haupinduri here, Abhineri?” Abhineri akapindura kuti: “Ndiwe ani washevedzera kuna mambo?” 15 Dhavhidhi akati kuna Abhineri: “Hausi murume here? Ndiani akafanana newe pakati paIsraeri? Saka, nei usina kutarisira ishe wako mambo? Nokuti mumwe wevanhu apinda kuti aparadze mambo ishe wako. 16 Chinhu ichi chawaita hachina kunaka. NaJehovha mupenyu, munofanira kufa, nokuti hamuna kutarisira ishe wenyu, iye muzodziwa waJehovha. Zvino chionai kuti pfumo ramambo nechirongo chemvura zvanga zviri kumusoro kwake zviripi.” 17 Zvino Sauro akaziva inzwi raDhavhidhi akati: “Inzwi rako here iri, mwanakomana wangu Dhavhidhi?” Dhavhidhi akati: “Inzwi rangu, ishe wangu mambo.” 18 Akawedzera kuti: “Nei ishe wangu ari kudzingirira mushandi wake, ndakaitei, uye ndakatadzei? 19 Zvino ndapota, ishe wangu mambo ngaateerere mashoko omushandi wake: Kana ari Jehovha akukurudzirai kuti murwe neni, ngaanzwe kunhuhwirira kwechinopiwa chezviyo. Asi kana vari vanakomana vomunhu, vatukwa pamberi paJehovha, nokuti vandidzinga nhasi kuti ndisanzwa ndakabatanidzwa nenhaka yaJehovha, vachiti, ‘Enda ushumire vamwe vanamwari!’ 20 Zvino musaita kuti ropa rangu riwire pasi pamberi paJehovha; nokuti mambo waIsraeri abuda kunotsvaka nhata imwe chete, sokudzingirira kunoita munhu hwari pamakomo.” 21 Sauro akatiwo: “Ndatadza. Dzoka, mwanakomana wangu Dhavhidhi, nokuti handichakuitirizve chinhu chinokuvadza, nokuti mweya wangu wave uchikosha kwauri nhasi. Tarira! Ndaita zvoupenzi uye ndakanganisa kwazvo.” 22 Dhavhidhi akabva apindura akati: “Herino pfumo ramambo, mumwe wevarume ngaauye aritore. 23 Jehovha ndiye acharipira mumwe nomumwe kururama kwake nokutendeka kwake, pakuti nhasi Jehovha akuisai muruoko rwangu, asi ndanga ndisingadi kutambanudzira muzodziwa waJehovha ruoko rwangu. 24 Tarirai! mweya wenyu zvawanga uchikosha nhasi kwandiri, saizvozvo mweya wangu ngaukoshe kuna Jehovha, kuti andinunure pakutambudzika kwose.” 25 Sauro akabva ati kuna Dhavhidhi: “Mwanakomana wangu Dhavhidhi ngaakomborerwe. Chokwadi hauzongoshandi asi uchavawo mukundi.” Zvino Dhavhidhi akaenda; asi Sauro akadzokera kunzvimbo yake. 
27 Zvisinei, Dhavhidhi akati mumwoyo make: “Zvino rimwe zuva ndichaparadzwa noruoko rwaSauro. Zviri nani kuti nditotizira hangu kunyika yevaFiristiya; uye Sauro acharasa tariro pamusoro pangu pakunditsvakazve munharaunda yose yaIsraeri, asi ndichatiza paruoko rwake.” 2 Naizvozvo Dhavhidhi akasimuka iye nevarume mazana matanhatu vaakanga ainavo, vakaenda kuna Akishi mwanakomana waMaoki, mambo weGati. 3 Dhavhidhi akaramba achigara naAkishi muGati, iye nevarume vake, mumwe nomumwe neimba yake, Dhavhidhi nemadzimai ake maviri, Ahinoamu mukadzi muJezreeri naAbhigairi, mudzimai waNabhari, mukadzi muKameri. 4 Kwapera nguva yakati, Sauro akaudzwa kuti Dhavhidhi akanga atizira kuGati, naizvozvo haana kuzoenda kunomutsvakazve. 5 Dhavhidhi akabva ati kuna Akishi: “Zvino, kana mandinzwira nyasha, ngavandipe nzvimbo mune rimwe remaguta omuruwa, kuti ndigaremo; nokuti mushandi wenyu angagarireiko muguta roumambo nemi?” 6 Naizvozvo Akishi akamupa Zikragi pazuva iroro. Ndokusaka Zikragi riri remadzimambo aJudha kusvikira nhasi. 7 Mazuva ayo Dhavhidhi akagara muruwa rwevaFiristiya akava gore nemwedzi mina. 8 Dhavhidhi akaenda nevarume vake kuti vanopamba vaGeshuri nevaGizi nevaAmareki; nokuti vakanga vachigara munyika yaibvira kuTeramu kusvikira kuShuri uye kusvikira kunyika yeIjipiti. 9 Dhavhidhi akarwisa nyika yacho, asi haana kuchengetedza murume kana mukadzi ari mupenyu; uye akatora makwai nemombe nembongoro nengamera nenguo, achibva adzokera, akasvika kuna Akishi. 10 Akishi akabva ati: “Mapamba kupi nhasi?” Dhavhidhi akati: “Kumaodzanyemba kwevaJudha nokumaodzanyemba kwevaJerameeri uye kumaodzanyemba kwevaKeni.” 11 Asi Dhavhidhi haana murume kana mukadzi waakachengetedza ari mupenyu, kuti auye navo kuGati, achiti: “Kuti varege kuzotirevera, vachiti, ‘Dhavhidhi akaita seizvi.’” (Izvi ndizvo zvaakagara achiita mazuva ose aaigara muruwa rwevaFiristiya.) 12 Naizvozvo Akishi akadavira Dhavhidhi, achiti: “Chokwadi iye ava chinhu chinonyangadza pakati pevanhu vake vaIsraeri; uye achava mushandi wangu nokusingagumi.” 
28 Zvino mumazuva iwayo vaFiristiya vakatanga kuunganidza mapoka avo kuti uto racho rirwise vaIsraeri. Naizvozvo Akishi akati kuna Dhavhidhi: “Chokwadi unoziva kuti unofanira kuenda neni mumusasa, iwe nevarume vako.” 2 Dhavhidhi akati kuna Akishi: “Imi ndimi munoziva zvinofanira kuitwa nomushandi wenyu.” Naizvozvo Akishi akati kuna Dhavhidhi: “Ndokusaka ndichakuita mutarisiri womusoro wangu nguva dzose.” 3 Zvino Samueri akanga afa, uye vaIsraeri vose vakanga vamuchema, vakamuviga muRama, muguta rake. Asi Sauro, akanga abvisa masvikiro nevafemberi munyika. 4 Naizvozvo vaFiristiya vakaungana, vakaenda, vakadzika musasa muShunemi. Sauro akaunganidza vaIsraeri vose, vakadzika musasa muGiribhoa. 5 Sauro paakaona musasa wevaFiristiya, akatya uye mwoyo wake wakatanga kudedera kwazvo. 6 Kunyange zvazvo Sauro aibvunza Jehovha, Jehovha haana kumbomupindura, nokurota kana kuti neUrimu kana kuti nevaprofita. 7 Sauro akazoti kuvashandi vake: “Nditsvakirei mukadzi anosvikirwa, uye ndichaenda kwaari ndomubvunza.” Vashandi vake vakabva vati kwaari: “Tarirai! Pane mukadzi anosvikirwa ari muEndori.” 8 Naizvozvo Sauro akaita kuti arege kuzivikanwa, akapfeka dzimwe nguo, akaenda, iye nevarume vaviri vaaiva navo; uye vakasvika kumukadzi wacho usiku. Zvino akati: “Ndapota, ndishoperere nokusvikirwa, undibudisire munhu wandichakuudza.” 9 Zvisinei, mukadzi wacho akati kwaari: “Tarira iwe unonyatsoziva zvakaitwa naSauro, kuparadza kwaakaita masvikiro nevafemberi munyika. Saka, uri kuitirei somunhu anoteya mweya wangu kuti ndiurayiwe?” 10 Sauro akabva amupikira naJehovha, achiti: “NaJehovha mupenyu, mhosva yokukanganisa haizokuwiri panyaya iyi!” 11 Mukadzi wacho akabva ati: “Ndikubudisire ani?” Iye akati: “Ndibudisire Samueri.” 12 Mukadzi wacho paakaona “Samueri” akatanga kuchema nenzwi guru; uye mukadzi wacho akati kuna Sauro: “Mandinyengedzerei, imi murimi Sauro?” 13 Asi mambo akati kwaari: “Usatya, asi waonei?” Mukadzi wacho akati kuna Sauro: “Ndaona mwari achibuda panyika.” 14 Akabva ati kwaari: “Akaita sei?” iye achibva ati: “Mukweguru ari kubuda, uye akapfeka jasi risina maoko.” Sauro akabva aziva kuti akanga ari “Samueri,” uye akakotama chiso chake chakatarira pasi, akagwadama. 15 “Samueri” akatanga kuti kuna Sauro: “Wandinetserei nokuita kuti ndibudiswe?” Sauro akati: “Ndiri kutambudzika kwazvo, vaFiristiya zvavari kundirwisa, uye Mwari abva kwandiri, haasi kundipindura, nevaprofita kana nokurota; zvokuti ndiri kukushevedzai kuti mundiudze zvandinofanira kuita.” 16 Zvino “Samueri” akati: “Saka, uri kundibvunzirei kana Jehovha abva kwauri uye ava mhandu yako? 17 Jehovha achaita sezvaakataura achindishandisa, uye Jehovha achabvarura umambo kubva muruoko rwako ohupa Dhavhidhi, munhu wokwako. 18 Zvausina kuteerera inzwi raJehovha, ukasaratidza Amareki kutsamwa kwake kukuru, Jehovha achakuitira chinhu ichi nhasi. 19 Jehovha achaisawo iwe nevaIsraeri muruoko rwevaFiristiya, uye mangwana iwe nevanakomana vako muchava neni. Jehovha achaisa kunyange musasa wevaIsraeri muruoko rwevaFiristiya.” 20 Sauro akabva awira pasi, akazvambarara, akatya mashoko a“Samueri” kwazvo. Uyewo, akanga asisina simba, nokuti akanga asina kudya zvokudya zuva rose nousiku hwose. 21 Zvino mukadzi wacho akaenda paiva naSauro, akaona kuti akanga anetseka kwazvo. Naizvozvo akati kwaari: “Tarirai mushandikadzi wenyu ateerera inzwi renyu, uye ndaisa mweya wangu pangozi ndikateerera mashoko amandiudza. 22 Zvino ndapota, imiwo, teererai inzwi romushandikadzi wenyu; regai ndikuisirei chimedu chechingwa, mudye, kuti muve nesimba, zvamuchaenda.” 23 Asi iye akaramba, akati: “Handisi kuzodya.” Zvisinei, vashandi vake nomukadzi wachowo vakaramba vachimumanikidza. Akazoteerera inzwi ravo, akasimuka pasi, akagara pachigaro. 24 Zvino mukadzi wacho akanga aine mhuru yakakodzwa mumba. Naizvozvo akakurumidza kuibayira, akatora furawa, akakanya mukanyiwa, akabika makeke asina kuviriswa. 25 Akabva azvipa Sauro nevashandi vake, vakadya. Pashure paizvozvo vakasimuka, vakaenda usiku ihwohwo. 
29 Zvino vaFiristiya vakaunganidza mauto avo ose kuAfeki, vaIsraeri pavakanga vakadzika musasa pedyo nechitubu chaiva muJezreeri. 2 Madzishe akabatana evaFiristiya akanga achipfuura ari mazana uye ari zviuru, uye Dhavhidhi nevarume vake vakanga vachipfuura pashure pacho vaina Akishi. 3 Machinda evaFiristiya akatanga kuti: “VaHebheru ava vari kudei?” Akishi akabva ati kumachinda evaFiristiya: “Uyu haasi Dhavhidhi mushandi waSauro mambo waIsraeri here, wandave ndiinaye pano kwegore kana kuti maviri, uye handina kuwana kana chinhu chimwe chete paari kubvira pazuva raakatizira kwandiri kusvikira nhasi?” 4 Asi machinda evaFiristiya akamutsamwira; machinda evaFiristiya akati kwaari: “Dzosa murume wacho, ngaadzokere kunzvimbo yake yawakamupa; usamurega achienda nesu kunorwa, kuti asava mudzivisi wedu pakurwa. Munhu uyu achaita kuti adiwe nashe wake nechii? Haazoiti kuti adiwe nokuda kwemisoro yevarume vedu ava here? 5 Uyu haasi Dhavhidhi wavakaramba vachibvumirana vachitamba, vachiti, ‘Sauro akauraya zviuru zvake, uye Dhavhidhi makumi ezviuru zvake’ here?” 6 Naizvozvo Akishi akashevedza Dhavhidhi, akati kwaari: “NaJehovha mupenyu, wakarurama, kubuda kwako nokupinda kwako neni mumusasa kwave kwakanaka kwandiri; nokuti handina kuwana chakaipa mauri kubvira pazuva rawakauya kwandiri kusvikira nhasi. Asi hauna kunaka kumadzishe akabatana aya. 7 Zvino dzokera, uende norugare, kuti urege kuitira madzishe akabatana evaFiristiya chinhu chero chipi zvacho chakaipa.” 8 Zvisinei, Dhavhidhi akati kuna Akishi: “Nei, ndaitei, chii chamakawana mumuranda wenyu kubvira pazuva randakava pamberi penyu kusvikira nhasi, zvokuti handifaniri kuuya, ndirwise vavengi vashe wangu mambo?” 9 Akishi akabva apindura Dhavhidhi, akati: “Ndinonyatsoziva kuti wave wakanaka kwandiri, sengirozi yaMwari. Kungoti machinda evaFiristiya ndiwo ati, ‘Ngaarege kuenda nesu kunorwa.’ 10 Zvino kurumidza kumuka nevashandi vashe wako vawakauya navo; uye pakunenge kwachena mukurumidze kumuka, mobva maenda.” 11 Naizvozvo Dhavhidhi akafumomuka, iye nevarume vake, kuti vaende ari mangwanani, vadzokere kunyika yevaFiristiya; uye vaFiristiya vakaenda kuJezreeri. 
30 Zvino Dhavhidhi nevarume vake pavakanga vachiuya kuZikragi pazuva rechitatu, vaAmareki vakapamba kumaodzanyemba uye kuZikragi; vakaparadza Zikragi, vakaripisa nomoto, 2 vakatapa vakadzi navose vakanga vari mariri, kubvira kumuduku kusvikira kumukuru. Havana wavakauraya, asi vakavapamba, vakaenda. 3 Dhavhidhi paakasvika nevarume vake kuguta racho, vakaona kuti rakanga rapiswa nomoto, uye madzimai avo nevanakomana vavo nevanasikana vavo, vakanga vatapwa. 4 Dhavhidhi nevanhu vaakanga ainavo vakatanga kuchema kwazvo, vakasvimha misodzi, kusvikira vasisina simba rokuchema. 5 Madzimai maviri aDhavhidhi akanga atapwa, Ahinoamu mukadzi muJezreeri naAbhigairi mudzimai waNabhari muKameri. 6 Zvakatambudza Dhavhidhi kwazvo, nokuti vanhu vakati vaida kumutema nematombo; nokuti mweya yevanhu vose yakanga yashungurudzika, mumwe nomumwe nokuda kwevanakomana vake nevanasikana vake. Naizvozvo Dhavhidhi akazvisimbisa naJehovha Mwari wake. 7 Nokudaro Dhavhidhi akati kumupristi Abhiyatari, mwanakomana waAhimereki: “Ndapota, uya neefodhi pedyo neni.” Abhiyatari akaunza efodhi yacho pedyo naDhavhidhi. 8 Dhavhidhi akatanga kubvunza Jehovha, achiti: “Nditevere boka iri revapambi here? Ndivabate here?” Iye akati kwaari: “Vatevere, nokuti chokwadi uchavabata, uye chokwadi uchanunura.” 9 Pakarepo Dhavhidhi akapinda munzira, iye nevarume mazana matanhatu vaaiva navo, vakapfuurira kusvikira kumupata une rukova weBhesori, uye varume vaifanira kusiyiwa kumashure vakamira. 10 Asi Dhavhidhi akaramba achitevera, iye nevarume mazana mana, asi varume mazana maviri vakanga vaneta zvokusagona kuyambuka mupata une rukova weBhesori vakamira. 11 Zvino vakawana mumwe murume, muIjipiti, ari musango. Naizvozvo vakaenda naye kuna Dhavhidhi, vakamupa chingwa kuti adye uye vakamupa mvura kuti anwe. 12 Uyezve, vakamupa chimedu chekeke remaonde akasvinwa nemakeke maviri emazambiringa akaomeswa. Akadya akabva awanazve simba; nokuti akanga asina kudya zvokudya kana kunwa mvura kwemazuva matatu nousiku hutatu. 13 Zvino Dhavhidhi akati kwaari: “Uri waani, uye unobvepi?” iye akati: “Ndiri mushandi muIjipiti, muranda womumwe murume muAmareki, asi tenzi wangu akandisiya nokuti ndakarwara mazuva matatu apfuura. 14 Tisu takapamba kumaodzanyemba kwevaKereti, uye nyika yaJudha nokumaodzanyemba kwaKarebhi; tikapisa Zikragi nomoto.” 15 Dhavhidhi akabva ati kwaari: “Uchanditungamirira kuboka iri revapambi here?” Iye akati: “Ndipikirei naMwari kuti hamuzondiurayi, uye kuti hamuzondiisi muruoko rwatenzi wangu, ipapo ndichakutungamirirai kuboka iri revapambi.” 16 Naizvozvo akamutungamirira, uye vakavaona vakapararira kwose kwose panyika pose vachidya nokunwa nokuita mutambo vachifarira zvakapambwa zvose zvavakanga vatora munyika yevaFiristiya nenyika yaJudha. 17 Dhavhidhi akavarwisa kubvira pakutsvuka kwoutonga kusvikira manheru, kuti avaparadze chose; uye hapana nomumwe wavo akapona kunze kwemajaya mazana mana akatasva ngamera akatiza. 18 Dhavhidhi akanunura zvose zvakanga zvatorwa nevaAmareki, uye Dhavhidhi akanunura madzimai ake maviri. 19 Hapana chavo chavakashayiwa, kubvira kuchiduku kusvikira kuchikuru, vanakomana nevanasikana uye zvakapambwa, kunyange chinhu chero chipi zvacho chavakanga vatora. Dhavhidhi akadzosa zvinhu zvose. 20 Naizvozvo Dhavhidhi akatora makwai ose nemombe, zvavakatinha pamberi pezvimwe zvipfuwo zviya. Vakabva vati: “Izvi ndizvo zvakapambwa zvaDhavhidhi.” 21 Dhavhidhi akazosvika kuvarume mazana maviri vakanga vaneta zvokusagona kuenda naDhavhidhi, vaya vavakanga vaita kuti varambe vakagara pedyo nomupata une rukova weBhesori; uye vakabuda kuzosangana naDhavhidhi uye kuzosangana nevanhu vaaiva navo. Dhavhidhi paakasvika pedyo nevanhu akatanga kuvabvunza kuti vakanga vakadini. 22 Zvisinei, varume vose vakaipa nevarume pasina pavarume vakanga vaenda naDhavhidhi vakapindura, vakaramba vachiti: “Nokuti havana kuenda nesu, hatisi kuzovapa zvakapambwa zvatanunura, kunze kwokupa mumwe nomumwe mudzimai wake nevanakomana vake, uye ngavavatungamirire vaende.” 23 Asi Dhavhidhi akati: “Musadaro, hama dzangu, nezvatapiwa naJehovha, pakuti atichengetedza, akaisa muruoko rwedu boka revapambi rakauya kuzotirwisa. 24 Ndiani achakuteererai zvamuri kutaura izvi? Nokuti mugove weakaenda kunorwa uchafanana nomugove weakagara pedyo nomukwende. Vose vachava nomugove pamwe chete.” 25 Kubvira pazuva iroro zvichienda mberi akauita murau uye zvakatongwa nokuda kwaIsraeri kusvikira nhasi. 26 Dhavhidhi paakasvika kuZikragi akatumira zvimwe zvakapambwa kuvarume vakuru vaJudha, shamwari dzake, achiti: “Hechinoi chipo chokuonga nokuda kwenyu chabva pane zvakapambwa zvevavengi vaJehovha.” 27 Kune vaya vaiva muBheteri, nevaya vaiva muRamoti rokumaodzanyemba, nevaya vaiva muJatiri, 28 nevaya vaiva muAroeri, nevaya vaiva muSifmoti, nevaya vaiva muEshtemoa, 29 nevaya vaiva muRakari, nevaya vaiva mumaguta evaJerameeri, nevaya vaiva mumaguta evaKeni, 30 nevaya vaiva muHoma, nevaya vaiva muBhorashani, nevaya vaiva muAtaki, 31 nevaya vaiva muHebroni, nokunzvimbo dzose dzakanga dzafamba-famba Dhavhidhi, iye nevarume vake.



^ (2 Sam. 1:1-24:25) Zvino pashure pokunge Sauro afa, Dhavhidhi paakanga adzoka kwaakanga anouraya vaAmareki, Dhavhidhi akaramba achigara kuZikragi kwemazuva maviri. 2 Pazuva rechitatu, mumwe murume akauya achibva kumusasa, kwaiva naSauro, aine nguo dzakabvaruka, aine guruva mumusoro make; uye paakasvika kuna Dhavhidhi, akabva angowira pasi, akagwadama. 3 Dhavhidhi akati kwaari: “Uri kubva kupi?” iye akati kwaari: “Ndatiza kumusasa waIsraeri.” 4 Dhavhidhi akati kwaari: “Zvafamba sei? Ndapota, ndiudze.” Iye akati: “Vanhu vatiza hondo uyewo vanhu vazhinji vawa zvokuti vafa, uye Sauro nomwanakomana wake Jonatani vafawo.” 5 Dhavhidhi akabva ati kujaya rakanga richimuudza: “Unoziva sei kuti Sauro uyewo mwanakomana wake Jonatani vafa?” 6 Jaya rakanga richimuudza rikati: “Zvakangoitikawo kuti ndakanga ndiri muGomo reGiribhoa, uye Sauro akanga akasendama papfumo rake; vatyairi vengoro nevatasvi vemabhiza vakanga vati namename naye. 7 Paakatendeuka, akandiona, akabva andishevedza, ndikati, ‘Ndiri pano!’ 8 Iye akati kwandiri, ‘Ndiwe ani?’ ndichibva ndati kwaari, ‘Ndiri muAmareki.’ 9 Akabva ati, ‘Ndapota, mira pedyo neni undiuraye, nokuti ndabatwa nechikaka, nokuti ndichine mweya wangu wose.’ 10 Naizvozvo ndakamira pedyo naye ndikamuuraya, nokuti ndakanga ndichiziva kuti akanga asingazorarami pashure pokunge awa. Ndakabva ndatora korona yakanga iri mumusoro make nechishongo chakanga chiri muruoko rwake, kuti ndiuye nazvo kuno kunashe wangu.” 11 Dhavhidhi akabva abata nguo dzake, akadzibvarura, uye varume vose vaaiva navo vakaitawo saizvozvo. 12 Vakatanga kuungudza nokuchema nokutsanya kusvikira manheru nokuda kwaSauro, nokuda kwaJonatani mwanakomana wake, nokuda kwevanhu vaJehovha uye nokuda kweimba yaIsraeri, nokuti vakanga vaurayiwa nebakatwa. 13 Zvino Dhavhidhi akati kujaya rakanga richimuudza: “Unobvepi?” iro rikati: “Ndiri mwanakomana womutorwa, muAmareki.” 14 Dhavhidhi akabva ati kwariri: “Sei usina kutya kutambanudza ruoko rwako kuti uparadze muzodziwa waJehovha?” 15 Naizvozvo Dhavhidhi akashevedza mumwe wevarume vaaiva navo, akati: “Enda pedyo. Muuraye.” Naizvozvo akamubaya zvokuti iye akafa. 16 Dhavhidhi achibva ati kwaari: “Mhosva yeropa rako ngaive pamusoro wako, nokuti muromo wako pachako wakupupurira, uchiti, ‘Ini ndini ndakauraya muzodziwa waJehovha.’” 17 Zvino Dhavhidhi akaimbira Sauro nomwanakomana wake Jonatani rwiyo urwu rwemariro, 18 akarayira kuti vanakomana vaJudha vadzidziswe “Rwiyo rwoUta.” Tarira! Rwakanyorwa mubhuku raJashari: 19 “Haiwa iwe Israeri, runako rwaurayirwa munzvimbo dzako dzakakwirira. Varume vane simba vawa sei! 20 Regai kuzvitaura muGati; Regai kuzvizivisa mumigwagwa yeAshkeroni, Kuti vanasikana vevaFiristiya varege kufara, Kuti vanasikana vevanhu vasina kudzingiswa varege kupembera nomufaro. 21 Imi makomo eGiribhoa, dova nemvura ngazvirege kuva pamusoro penyu, uye minda yemipiro mitsvene ngairege kuvapowo; Nokuti nhoo yevane simba yakasvibiswa ipapo, Iyo nhoo yaSauro, zvokuti hapana yakazodzwa nemafuta. 22 Paropa revakaurayiwa, pamafuta evane simba, Uta hwaJonatani hahuna kudzoka, Bakatwa raSauro raisadzoka risina kubudirira. 23 Sauro naJonatani, vaidiwa uye vakanga vakanaka muupenyu hwavo, Havana kuparadzaniswa pakufa kwavo. Vaimhanya kupfuura makondo, Vaiva nesimba kupfuura shumba. 24 Imi vanasikana vaIsraeri, chemai Sauro, Aikupfekedzai machira matsvuku nezvinhu zvakanaka kwazvo, Aiisa zvishongo zvendarama pazvipfeko zvenyu. 25 Vane simba vawa sei pakati pokurwa! Jonatani aurayirwa panzvimbo dzako dzakakwirira! 26 Ndiri kutambudzika pamusoro pako, Jonatani hama yangu, Waindifadza kwazvo. Rudo rwako kwandiri rwaishamisa kupfuura rudo rwevakadzi. 27 Vane simba vawa sei Uye zvombo zvehondo zvaparara sei!” 
2 Zvino pashure paizvozvo Dhavhidhi akabvunza Jehovha, achiti: “Ndiende kune rimwe remaguta aJudha here?” Jehovha akati kwaari: “Enda.” Dhavhidhi akati: “Ndiende kupi?” Iye akabva ati: “KuHebroni.” 2 Naizvozvo Dhavhidhi akaenda ikoko nemadzimai ake maviri, Ahinoamu mukadzi muJezreeri naAbhigairi mudzimai waNabhari muKameri. 3 Dhavhidhi akaenda nevarume vaaiva navo, mumwe nomumwe neimba yake; vakagara mumaguta enharaunda yeHebroni. 4 Varume vaJudha vakabva vasvika, vakazodza Dhavhidhi ikoko kuti ave mambo weimba yaJudha. Vakasvika, vakaudza Dhavhidhi kuti: “Varume vokuJabheshi-giriyedhi ndivo vakaviga Sauro.” 5 Nokudaro Dhavhidhi akatuma nhume kuvarume vokuJabheshi-giriyedhi akati kwavari: “Jehovha ngaakukomborerei, nokuti makaitira ishe wenyu, iye Sauro, mutsa worudo uyu, pakuti makamuviga. 6 Zvino Jehovha ngaakuitirei mutsa worudo nokuvimbika, uye iniwo ndichakuitirai izvi zvakanaka nokuti makaita chinhu ichi. 7 Zvino maoko enyu ngaave nesimba, muve varume vakashinga, nokuti Sauro ishe wenyu akafa, uye imba yaJudha yakandizodza kuti ndive mambo wavo.” 8 Zvino Abhineri mwanakomana waNeri, mukuru weuto raSauro, akatora Ishi-bhosheti, mwanakomana waSauro, akaenda naye kuMahanaimu, 9 akamugadza kuti ave mambo weGiriyedhi nevaAshuri neJezreeri nowaEfremu naBhenjamini nowevaIsraeri, vose zvavo. 10 Ishi-bhosheti mwanakomana waSauro, akanga aine makore makumi mana, paakava mambo waIsraeri, uye akava mambo kwemakore maviri. Veimba yaJudha chete ndivo vakatevera Dhavhidhi. 11 Mazuva ayo Dhavhidhi akava mambo weimba yaJudha muHebroni aiva makore manomwe nemwedzi mitanhatu. 12 Kwapera nguva yakati, Abhineri mwanakomana waNeri nevashandi vaIshi-bhosheti, mwanakomana waSauro, vakabuda muMahanaimu vakaenda kuGibhiyoni. 13 Joabhi mwanakomana waZeruya nevashandi vaDhavhidhi, vakabuda uye gare gare vakasangana pedyo nedziva reGibhiyoni; uye vakaramba vakagara, ava nechokuno kwedziva, avo nechekoko kwedziva. 14 Abhineri akazoti kuna Joabhi: “Ndapota, majaya ngaasimuke arwisane pamberi pedu.” Joabhi akati: “Ngaasimuke.” 15 Naizvozvo akasimuka, akayambuka achiverengwa, gumi nemaviri ari aBhenjamini naIshi-bhosheti, mwanakomana waSauro, uye gumi nemaviri ari okuvashandi vaDhavhidhi. 16 Akatanga kubatana misoro, bakatwa romumwe nomumwe riri kudivi romumwe, zvokuti akawira pasi pamwe chete. Nzvimbo iyoyo yakabva yanzi Herikati-hazurimu, iri muGibhiyoni. 17 Kurwa kwakava kukuru kwazvo zuva iroro, Abhineri nevarume vaIsraeri vakazokundwa nevashandi vaDhavhidhi. 18 Zvino vanakomana vatatu vaZeruya vaivapo, vaiti Joabhi naAbhishai naAsaheri; uye Asaheri aimhanya kwazvo, seimwe yemhara dziri musango. 19 Asaheri akadzingirira Abhineri, haana kuda kutsaukira kurudyi kana kuruboshwe kuti arege kutevera Abhineri. 20 Abhineri akazotarira shure kwake akati: “Ndiwe here, Asaheri?” iye akati: “Ndini.” 21 Abhineri akabva ati kwaari: “Tsaukira kurudyi rwako kana kuruboshwe rwako, ubate rimwe remajaya rive rako, utore zvaunoripfekenura zvive zvako.” Asi Asaheri haana kuda kutsauka kuti arege kumutevera. 22 Naizvozvo Abhineri akatizve kuna Asaheri: “Tsauka urege kunditevera. Ndingakuurayirei? Ipapo, ndingazoonana sei nomukoma wako Joabhi?” 23 Asi aingoramba kutsauka; Abhineri akamubaya mudumbu nomubato wepfumo, zvokuti pfumo racho rakabuda nokumusana kwake; uye akawira ipapo, akafira paakanga ari. Vose vaisvika panzvimbo pakanga pawira Asaheri akafirapo, vaimira. 24 Zvino Joabhi naAbhishai vakadzingirira Abhineri. Zuva zvarakanga rava kuvira, vakasvika pachikomo cheAma, chiri pakatarisana neGiya iri panzira inoenda kusango reGibhiyoni. 25 Vanakomana vaBhenjamini vakaungana shure kwaAbhineri, vakava boka rimwe chete, vakaramba vakamira pamusoro pechikomo chimwe chete. 26 Abhineri akatanga kushevedzera kuna Joabhi akati: “Bakatwa richaparadza nokusingaperi here? Hauzivi here kuti pakupedzisira pachava nokurwadziwa? Saka, ucharega kuudza vanhu kuti vadzokere varege kudzingirira hama dzavo kusvikira rini?” 27 Joabhi akati: “NaMwari wechokwadi mupenyu, kudai wanga usina kutaura, vanhu vangadai vazodzoswa mangwanani, kuti mumwe nomumwe arege kudzingirira hama yake.” 28 Zvino Joabhi akaridza hwamanda, vanhu vose vakamira, vakarega kudzingirirazve vaIsraeri, uye havana kuzomutsidzirazve kurwa kwacho. 29 Abhineri nevarume vake vakafamba nomuArabha usiku ihwohwo hwose, vakayambuka Jodhani, vakafamba nomugoronga rose, vakazosvika kuMahanaimu. 30 Joabhi akarega kutevera Abhineri, akaunganidza vanhu vose. Pavashandi vaDhavhidhi pakashayikwa varume gumi nevapfumbamwe pamwe chete naAsaheri. 31 Vashandi vaDhavhidhi, vakanga vauraya vaya vaBhenjamini nevarume vaAbhineri—paiva nevarume mazana matatu nemakumi matanhatu vakafa. 32 Vakatakura Asaheri, vakamuviga munzvimbo yemakuva yababa vake, iri kuBhetrehema. Zvino Joabhi nevarume vake vakaramba vachifamba usiku hwose, vakaedzerwa vava kuHebroni. 
3 Zvino kurwa pakati peimba yaSauro neimba yaDhavhidhi kwakapfuurira kwenguva refu; Dhavhidhi akaramba achiva nesimba, imba yaSauro ikaramba ichingopera. 2 Munguva iyi, Dhavhidhi akaberekerwa vanakomana muHebroni, dangwe rake raiva Amnoni akaberekwa naAhinoamu mukadzi muJezreeri. 3 Wechipiri aiva Kireyabhu akaberekwa naAbhigairi mudzimai waNabhari muKameri, wechitatu aiva Absaromu mwanakomana waMaaka mwanasikana waTarimai mambo wokuGeshuri. 4 Wechina aiva Adhonija mwanakomana waHagiti, wechishanu aiva Shefatiya mwanakomana waAbhitari. 5 Wechitanhatu aiva Itreyamu akaberekwa naEgra, mudzimai waDhavhidhi. Ava ndivo vakaberekerwa Dhavhidhi muHebroni. 6 Hondo pakati peimba yaSauro neimba yaDhavhidhi zvayakapfuurira, Abhineri akaramba achisimbisa chinzvimbo chake muimba yaSauro. 7 Zvino Sauro akanga ambova nomurongo ainzi Rizpa, mwanasikana waAya. Gare gare Ishi-bhosheti akati kuna Abhineri: “Wakararirei nomurongo wababa vangu?” 8 Abhineri akatsamwa kwazvo nemashoko aIshi-bhosheti akati: “Ndiri musoro wembwa yaJudha here ini? Nhasi uno ndinoramba ndichiitira imba yababa vako Sauro mutsa worudo, hama dzavo neshamwari dzavo, uye handina kukuisa muruoko rwaDhavhidhi; asi unondipa mhosva yokukanganisa kune chokuita nomukadzi nhasi. 9 Naizvozvo Mwari ngaaitire Abhineri saizvozvo uye awedzere pazviri, kana ndisingazoitiri Dhavhidhi sezvaakapikirwa naJehovha, 10 kuti nditamise umambo kubva muimba yaSauro uye ndisimbise chigaro choumambo chaDhavhidhi pana Israeri uye pana Judha, kubvira kuDhani kusvikira kuBheeri-shebha.” 11 Iye haana kukwanisa kupindurazve Abhineri kunyange neshoko rimwe chete zvaro, nokuti aimutya. 12 Naizvozvo Abhineri akabva atuma nhume kuna Dhavhidhi, achiti: “Nyika ndeyaani?” achitizve: “Ita sungano yako neni, uye tarira! ndichakutsigira kuti ndiunze vaIsraeri vose kwauri.” 13 Iye akati: “Zvakanaka! Ndichaita sungano newe. Panongova nechinhu chimwe chete chandinokukumbira, ndichiti, ‘Haungaoni chiso changu kutoti ukatanga wauya naMikari, mwanasikana waSauro, paunouya kuzoona chiso changu.’” 14 Uyezve, Dhavhidhi akatuma nhume kuna Ishi-bhosheti, mwanakomana waSauro, achiti: “Ndipei mudzimai wangu Mikari, wandakavimbisa kuroora nezvikanda zvepamberi zana zvevaFiristiya.” 15 Naizvozvo Ishi-bhosheti akatuma nhume kunomutora kumurume wake, Paritieri mwanakomana waRaishi. 16 Asi murume wake akaramba achifamba naye, achisvimha misodzi sezvaaimutevera kusvikira kuBhahurimu. Abhineri akabva ati kwaari: “Enda, dzokera!” Iye akabva adzokera. 17 Munguva iyi Abhineri nevarume vakuru vaIsraeri vakanga vataurirana, vachiti: “Nezuro uye munguva yakapfuura maitsvaka Dhavhidhi kuti ave mambo wenyu. 18 Zvino itai chimwe chinhu, nokuti Jehovha ati kuna Dhavhidhi, ‘Ndichaponesa vanhu vangu vaIsraeri pamaoko evaFiristiya nepamaoko evavengi vavo vose ndichishandisa ruoko rwomushumiri wangu Dhavhidhi.’” 19 Abhineri akabva ataurawo vaBhenjamini vachizvinzwa, Abhineri achibva azoenda kuHebroni akataura zvose zvakanga zvakanaka kuvaIsraeri nokuimba yose yaBhenjamini, Dhavhidhi achizvinzwa. 20 Abhineri paakasvika kwaiva naDhavhidhi kuHebroni, aine varume makumi maviri, Dhavhidhi akaitira Abhineri nevarume vaaiva navo mutambo. 21 Abhineri akabva ati kuna Dhavhidhi: “Regai ndisimuke, ndiende, ndiunganidzire vaIsraeri vose kunashe wangu mambo, kuti vaite sungano nemi, uye muchava mambo wezvose zvinopangwa nomweya wenyu.” Naizvozvo Dhavhidhi akarega Abhineri achienda, iye akaenda norugare. 22 Zvino vashandi vaDhavhidhi naJoabhi vakanga vachibva kunopamba, uye zvinopambwa zvavakauya nazvo zvakanga zvakawanda. Asi Abhineri aisava naDhavhidhi muHebroni, nokuti akanga amurega achienda zvake, uye akanga achienda norugare. 23 Joabhi neuto rose raaiva naro vakapinda, uye vakaudza Joabhi, vachiti; “Abhineri mwanakomana waNeri auya kuna mambo, iye akamurega achienda zvake, uye iye aenda norugare.” 24 Naizvozvo Joabhi akapinda maiva namambo akati: “Maitei? Tarirai! Abhineri auya kwamuri. Mamuregerei achienda zvokuti abudirira kuenda? 25 Munonyatsoziva Abhineri mwanakomana waNeri, kuti auya kuzokunyengedzai kuti azive kubuda kwenyu nokupinda kwenyu uye kuti azive zvinhu zvose zvamuri kuita.” 26 Naizvozvo Joabhi akabuda maiva naDhavhidhi akatuma nhume kuti dzitevere Abhineri, dzikabva dzamudzosa ava pamugodhi wemvura weSira; asi Dhavhidhi haana kuzviziva. 27 Abhineri paakadzoka kuHebroni, Joabhi akaenda naye padivi pagedhi kuti ataure naye vari voga. Zvisinei, akamubaya mudumbu vari ipapo, zvokuti akafira ropa raAsaheri munun’una wake. 28 Dhavhidhi paakazozvinzwa, akabva ati: “Ini noumambo hwangu, takachena pamberi paJehovha nokusingagumi, pamhosva yeropa raAbhineri mwanakomana waNeri. 29 Ngaitenderere pamusoro waJoabhi nepaimba yababa vake yose, uye mumba maJoabhi ngamurege kushayika murume ane zvinoyerera kana ane maperembudzi kana murume anoshandisa chokugadzirisa shinda chinomonereka kana munhu anofa nebakatwa kana anoshayiwa zvokudya!” 30 Joabhi naAbhishai mukoma wake, vakauraya Abhineri nokuti akanga auraya Asaheri munun’una wavo kuGibhiyoni muhondo. 31 Dhavhidhi akabva ati kuna Joabhi nokuvanhu vose vaaiva navo: “Bvarurai nguo dzenyu, musungire masaga, muungudze pamberi paAbhineri.” Mambo Dhadhivhi akanga achifambawo achitevera hwanyanza. 32 Vakaviga Abhineri muHebroni; mambo akachema kwazvo, akasvimha misodzi ari paguva raAbhineri, vanhu vose vakasvimha misodzi. 33 Mambo akaimbira Abhineri achiti: “Abhineri aifanira kufa sokufa kunoita benzi here? 34 Maoko ako akanga asina kusungwa,  Tsoka dzako dzakanga dzisina kusungwa nezvisungo zvomumakumbo zvemhangura. Wafa somunhu anofira pamberi pevanakomana vasina kururama.” Vanhu vose vakabva vamuchemazve. 35 Gare gare vanhu vose vakauya kuti vape Dhavhidhi zvokudya zvokumunyaradza richiri zuva iroro, asi Dhavhidhi akapika achiti: “Mwari ngaandiitire saizvozvo uye ngaawedzere pazviri, kana ndikaravira zvokudya kana chero chinhu chipi zuva risati ravira!” 36 Vanhu vose vakazviona, uye zvakanga zvakanaka kwavari. Zvinhu zvose zvakaitwa namambo zvakanga zvakanaka kuvanhu vose. 37 Vanhu vose nevaIsraeri vose vakaziva zuva iroro kuti akanga asiri mambo akanga ati Abhineri mwanakomana waNeri aurayiwe. 38 Mambo akati kuvashandi vake: “Hamuzivi here kuti afa nhasi muchinda uye munhu mukuru pakati paIsraeri? 39 Ini nhasi handina simba kunyange ndakazodzwa samambo, uye varume ava, ivo vanakomana vaZeruya, vanondiitira utsinye kwazvo. Jehovha ngaatsive munhu anoita zvakaipa maererano nezvakaipa zvake.” 
4 Mwanakomana waSauro paakanzwa kuti Abhineri akanga afira muHebroni, maoko ake akabva ashaya simba uye vaIsraeri vose vakanetseka. 2 Zvino kwaiva nevarume vaviri, vakuru vemapoka aipamba omwanakomana waSauro, mumwe ainzi Bhaana uye mumwe wacho ainzi Rekabhi, vanakomana vaRimoni muBheeroti, wevanakomana vaBhenjamini; nokuti Bheeroti raiverengwawo seraBhenjamini. 3 VaBheeroti vakatizira kuGitaimu, vakava vatorwa ikoko kusvikira nhasi. 4 Zvino Jonatani, mwanakomana waSauro, aiva nomwanakomana akanga akaremara tsoka. Aiva nemakore mashanu pakasvika shoko pamusoro paSauro naJonatani kubva kuJezreeri; uye mureri wake akamutakura, akatiza, asi paaimhanya avhunduka achitiza, akabva awa, mwana akaremara. Iye ainzi Mefibhosheti. 5 Zvino vanakomana vaRimoni muBheeroti, Rekabhi naBhaana, vakaenda, vakasvika kumba kwaIshi-bhosheti panguva apo zuva rakanga ropisa, zvaaizorora zvishoma masikati. 6 Vakapinda mukati memba vachiita sevanhu vaitora gorosi, vakabva vamubaya mudumbu; Rekabhi naBhaana mukoma wake vakatiza vasina kuonekwa. 7 Pavakapinda mumba macho, iye akanga akarara pamubhedha wake muimba yake yokurara yomukati, vakabva vamubaya zvokuti vakamuuraya, vachibva vabvisa musoro wake, vakatora musoro wake, vakafamba nomugwagwa unoenda kuArabha usiku hwose. 8 Vakazosvika nomusoro waIshi-bhosheti kuna Dhavhidhi kuHebroni, vakati kuna mambo: “Heuno musoro waIshi-bhosheti mwanakomana waSauro muvengi wenyu aitsvaka mweya wenyu; asi nhasi Jehovha atsiva Sauro nevana vake nokuda kwamambo wangu.” 9 Asi Dhavhidhi akapindura Rekabhi naBhaana mukoma wake, vanakomana vaRimoni muBheeroti, akati kwavari: “NaJehovha mupenyu akadzikinura mweya wangu pakutambudzika kwose uku, 10 mumwe munhu paakandiudza, achiti, ‘Tarirai Sauro afa,’ achifunga kuti iye munhu auya nemashoko akanaka, ini ndakamubata, ndikamuurayira muZikragi nguva yokuti ndimupe mubayiro wenhume payakanga yakwana; 11 zvakadini kana varume vakaipa vaurayira murume akarurama mumba make ari pamubhedha wake? Zvino handifaniri kubvunza ropa rake mumaoko enyu here, uye handifaniri kukubvisai panyika here?” 12 Naizvozvo Dhavhidhi akarayira majaya, iwo akavauraya, akagura maoko avo nemakumbo avo, akavaturika pedyo nedziva riri muHebroni; akatora musoro waIshi-bhosheti akauviga munzvimbo yemakuva yaAbhineri muHebroni. 
5 Kwapera nguva yakati, madzinza ose aIsraeri akauya kwaiva naDhavhidhi kuHebroni, akati: “Tarirai! Tiri pfupa renyu nenyama yenyu. 2 Nezuro uye munguva yakapfuura Sauro paaiva mambo wedu, ndimi maitungamirira vaIsraeri muchibuda navo nokupinda navo. Jehovha akati kwamuri, ‘Iwe uchafudza vanhu vangu vaIsraeri, uye iwe uchava mutungamiriri wevaIsraeri.’” 3 Naizvozvo varume vakuru vose vaIsraeri vakauya kwaiva namambo kuHebroni, Mambo Dhavhidhi akaita sungano navo pamberi paJehovha vari muHebroni; vakabva vazodza Dhavhidhi kuti ave mambo waIsraeri. 4 Dhavhidhi akanga aine makore makumi matatu paakava mambo. Akava mambo kwemakore makumi mana. 5 Akava mambo waJudha ari muHebroni kwemakore manomwe nemwedzi mitanhatu; muJerusarema akava mambo wevaIsraeri vose nevaJudha kwemakore makumi matatu nematatu. 6 Naizvozvo mambo nevarume vake vakaenda kuJerusarema kunorwa nevaJebhusi vaigara munyika yacho, vakati kuna Dhavhidhi: “Hausi kuzopinda muno, asi mapofu nevakaremara vachakudzinga,” vachifunga kuti: “Dhavhidhi haasi kuzopinda muno.” 7 Kunyange zvakadaro Dhavhidhi akakunda nhare yeZiyoni, kureva Guta raDhavhidhi. 8 Naizvozvo pazuva iroro Dhavhidhi akati: “Ani naani anouraya vaJebhusi, ngaaende nomumugero wemvura anosangana nemapofu nevakaremara, vanovengwa nomweya waDhavhidhi!” Ndokusaka vachiti: “Bofu neakaremara havazopindi mumba macho.” 9 Dhavhidhi akagara munhare yacho, ikanzi Guta raDhavhidhi; Dhavhidhi akatanga kuvaka mativi ose kubvira kuMurwi Wevhu uye nechomukati. 10 Nokudaro Dhavhidhi akaramba achingokura, uye Jehovha Mwari wemauto aiva naye. 11 Hiramu mambo weTire akatuma nhume kuna Dhavhidhi, nemisidhari nevavezi vemiti nevavezi vematombo emasvingo, vakatanga kuvakira Dhavhidhi imba. 12 Dhavhidhi akaziva kuti Jehovha akanga amusimbisa kwazvo kuti ave mambo waIsraeri uye kuti akanga akwidziridza umambo hwake nokuda kwevanhu vake vaIsraeri. 13 Munguva iyi, Dhavhidhi akatora vamwe varongo nemadzimai muJerusarema pashure pokunge abva kuHebroni; uye Dhavhidhi akaramba achiberekerwa vamwe vanakomana nevanasikana. 14 Aya ndiwo mazita evaakaberekerwa muJerusarema: Shamua naShobhabhu naNatani naSoromoni, 15 naIbhari naErishua naNefegi naJafiya, 16 naErishama naEriyadha naErifereti. 17 Zvino vaFiristiya vakanzwa kuti vakanga vazodza Dhavhidhi kuti ave mambo waIsraeri. VaFiristiya vose vakabva vauya kuzotsvaka Dhavhidhi. Dhavhidhi paakazvinzwa, akabva aenda kunzvimbo yakaoma kusvika. 18 Asi vaFiristiya vakasvika, vakaramba vachifamba-famba mubani revaRefaimu. 19 Dhavhidhi akabvunza Jehovha, achiti: “Ndiende kunorwa nevaFiristiya here? Muchavaisa muruoko rwangu here?” Jehovha akati kuna Dhavhidhi: “Enda, nokuti chokwadi ndichaisa vaFiristiya mumaoko ako.” 20 Naizvozvo Dhavhidhi akasvika kuBhaari-perazimu, Dhavhidhi akavauraya ikoko. Akabva ati: “Jehovha aputsa vavengi vangu pamberi pangu, sepakaputswa nemvura.” Ndokusaka akatumidza nzvimbo iyoyo kuti Bhaari-perazimu. 21 Naizvozvo vakasiya zvidhori zvavo ipapo, Dhavhidhi nevarume vake vakazvitora. 22 Gare gare vaFiristiya vakauyazve, vakafamba-famba mubani revaRefaimu. 23 Dhavhidhi akabva abvunza Jehovha, asi iye akati: “Usaenda. Pota neseri kwavo, uvarwise uri pakatarisana nemakwenzi emibheka. 24 Zvino paunonzwa mutsindo wokufora pamusoro pemakwenzi emibheka, panguva iyoyo ukurumidze, nokuti panguva iyoyo Jehovha achange akutungamirira kunoparadza musasa wevaFiristiya.” 25 Naizvozvo Dhavhidhi akaita saizvozvo, sezvaakanga arayirwa naJehovha, akauraya vaFiristiya kubvira kuGebha kusvikira kuGezeri. 
6 Zvino Dhavhidhi akaunganidzazve varume vose vakasarudzwa pakati paIsraeri, zviuru makumi matatu. 2 Dhavhidhi nevanhu vose vaakanga ainavo vakabva vasimuka, vakaenda kuBhaare-judha kuti vanouya neareka yaMwari wechokwadi kubva ikoko, ipo panoshevedzwa zita, iro zita raJehovha wemauto, agere pamakerubhi. 3 Asi vakakwidza areka yaMwari wechokwadi mungoro itsva, kuti vaitakure kubva kuimba yaAbhinadhabhi, yaiva pachikomo; uye Uza naAhiyo, vanakomana vaAbhinadhabhi, vakanga vachifambisa ngoro yacho itsva. 4 Naizvozvo vakaitakura kubva kuimba yaAbhinadhabhi, yaiva pachikomo—neareka yaMwari wechokwadi; uye Ahiyo akanga achifamba ari mberi kweAreka. 5 Dhavhidhi neimba yose yaIsraeri vakanga vachipembera pamberi paJehovha nezviridzwa zvemarudzi ose zvomuti womujunipa noudimbwa nezviridzwa zvine tambo nemakandira nematare anoridzwa nemakwakwakwa esimbi. 6 Vakazosvika paburiro raNakoni, Uza akatambanudzira ruoko rwake kuareka yaMwari wechokwadi, akaibata, nokuti mombe dzakapotsa dzaiwisa. 7 Jehovha akabva atsamwira Uza kwazvo, Mwari wechokwadi akamurova ipapo nokuda kwokusaremekedza kwacho, zvokuti akafira ipapo pedyo neareka yaMwari wechokwadi. 8 Zvino Dhavhidhi akatsamwa nokuti Jehovha akanga atsamwira Uza pakarepo, nzvimbo iyoyo ikanzi Perezi-uza kusvikira nhasi. 9 Dhavhidhi akatya Jehovha pazuva iroro, akatanga kuti: “Areka yaJehovha ichasvika sei kwandiri?” 10 Dhavhidhi akanga asingadi kubvisa areka yaJehovha achiiendesa kwaaiva kuGuta raDhavhidhi. Naizvozvo Dhavhidhi akaita kuti itsausirwe kuimba kwaObhedhi-edhomu muGati. 11 Zvino areka yaJehovha yakaramba ichigara pamba paObhedhi-edhomu muGati kwemwedzi mitatu; uye Jehovha akaramba achikomborera Obhedhi-edhomu neimba yake yose. 12 Mambo Dhavhidhi akazoudzwa kuti: “Jehovha akomborera imba yaObhedhi-edhomu nezvinhu zvake zvose nokuda kweareka yaMwari wechokwadi.” Dhavhidhi akabva aenda, akabudisa areka yaMwari wechokwadi mumba maObhedhi-edhomu akaiendesa kuGuta raDhavhidhi achifara. 13 Vatakuri veareka yaJehovha pavakanga vafamba nhanho nhanhatu, akabva abayira nzombe nemhuru yakakora. 14 Dhavhidhi akanga achipembera pamberi paJehovha nesimba rake rose, nguva yose iyi Dhavhidhi akanga akasungira efodhi yerineni. 15 Dhavhidhi neimba yose yaIsraeri vakanga vachienda neareka yaJehovha vachishevedzera vachifara uye vachiridza hwamanda. 16 Zvino areka yaJehovha payakasvika muGuta raDhavhidhi, Mikari, mwanasikana waSauro, akatarira pasi nepahwindo, akaona Mambo Dhavhidhi achikwakuka uye achipembera pamberi paJehovha; uye akatanga kumuzvidza mumwoyo make. 17 Naizvozvo vakapinda neareka yaJehovha vakaiisa munzvimbo yayo mutende rayakanga yadzikirwa naDhavhidhi; Dhavhidhi achibva azopa zvibayiro zvinopiswa nezvibayiro zvokugoverana pamberi paJehovha. 18 Dhavhidhi paakanga apedza kupa zvibayiro zvinopiswa nezvibayiro zvokugoverana, akabva akomborera vanhu achishandisa zita raJehovha wemauto. 19 Akapawo vanhu vose, boka rose revaIsraeri, murume nomukadzi, mumwe nomumwe keke rechingwa rakaita serin’i nekeke rezvibereko zvemichindwe nekeke remazambiringa akaomeswa, vanhu vose vachibva vazoenda mumwe nomumwe kumba kwake. 20 Zvino Dhavhidhi akadzokera kunokomborera imba yake, Mikari, mwanasikana waSauro, akabuda kuzochingura Dhavhidhi achibva ati: “Mambo waIsraeri azvikudza sei nhasi paazvifukura nhasi pamberi pevarandasikana vevashandi vake, sokuzvifukura chose kunoita benzi!” 21 Dhavhidhi akati kuna Mikari: “Ndazviita pamberi paJehovha, akandisarudza panzvimbo pababa vako neimba yavo yose kuti andiite mutungamiriri wevaIsraeri, ivo vanhu vaJehovha, uye ndichapembera pamberi paJehovha. 22 Ndichatozviita asingaremekedzwi kupfuura izvi, uye ndichava akaderera mumaziso angu; uye ndakatsunga kuzvikudza pamberi pevarandasikana vawataura.” 23 Naizvozvo, Mikari mwanasikana waSauro, haana kuva nomwana kusvikira pazuva rokufa kwake. 
7 Zvino mambo paakagara muimba yake uye Jehovha amuzorodza pavavengi vake vose vakanga vakamupoteredza, 2 mambo akabva ati kumuprofita Natani: “Zvino tarira, ini ndiri kugara muimba yemisidhari asi areka yaMwari wechokwadi iri kugara mukati memachira etende.” 3 Natani akabva ati kuna mambo: “Endai muite zvose zviri mumwoyo menyu—nokuti Jehovha anemi.” 4 Zvino usiku ihwohwo shoko raJehovha rakauya kuna Natani, richiti: 5 “Enda, uti kumushumiri wangu Dhavhidhi, ‘Zvanzi naJehovha: “Iwe ungandivakira imba yokuti ndigare here? 6 Nokuti handina kugara mumba kubvira pazuva randakabudisa vanakomana vaIsraeri muIjipiti kusvikira nhasi, asi ndakaramba ndichifamba ndiri mutende uye ndiri mutebhenekeri. 7 Munguva yose yandakafamba-famba ndiri pakati pevanakomana vaIsraeri vose, pane here shoko randakataura nerimwe remadzinza aIsraeri randakarayira kuti rifudze vanhu vangu vaIsraeri, ndichiti, ‘Nei musina kundivakira imba yemisidhari?’”’ 8 Zvino unoti kumushumiri wangu Dhavhidhi, ‘Zvanzi naJehovha wemauto: “Ini ndakakutora kumafuro kwawaifudza makwai kuti uve mutungamiriri wevanhu vangu vaIsraeri. 9 Ndichava newe kwose kwaunoenda, ndichaparadza vavengi vako vose pamberi pako; ndichakuitira zita guru, rakafanana nezita revakuru vari panyika. 10 Ndichagadzirira vanhu vangu vaIsraeri nzvimbo ndovadyara, uye chokwadi vachagara munzvimbo dzavo dzavari, havachazonetswizve; uye vanakomana vokusarurama havazovatambudzizve sezvavakaita pakutanga, 11 kubvira pazuva randakarayira vatongi kuti vatarisire vanhu vangu vaIsraeri; ndichakuzorodza pavavengi vako vose. “‘“Jehovha akuudza kuti Jehovha achakugadzirira imba. 12 Mazuva ako paanokwana, paucharara nemadzitateguru ako, ndichamutsa mwana wako anokutevera, achabuda mukati mako; uye chokwadi ndichasimbisa umambo hwake kwazvo. 13 Ndiye achavakira zita rangu imba, uye ndichasimbisa kwazvo chigaro choumambo hwake nokusingagumi. 14 Ini ndichava baba vake, uye iye achava mwanakomana wangu. Kana akakanganisa, ndichamutsiurawo neshamhu yevanhu nokurova kwevanakomana vaAdhamu. 15 Mutsa wangu worudo, hauzobvi kwaari semabvisiro andakauita pana Sauro, wandakabvisa nokuda kwako. 16 Imba yako noumambo hwako zvichava zvakasimba nokusingagumi pamberi pako; chigaro chako choumambo chichava chakasimba kwazvo nokusingagumi.”’” 17 Natani akataura naDhavhidhi maererano nemashoko aya ose uye maererano nezvaakaratidzwa zvose izvi. 18 Mambo Dhavhidhi akabva apinda, akagara pasi pamberi paJehovha, akati: “Haiwa Changamire Ishe Jehovha, ndini ani? Imba yangu chii zvamandisvitsa pano? 19 Sokunge ichi chinhu chiduku kwamuri, haiwa Changamire Ishe Jehovha, imi muri kutaurawo nezveimba yomushumiri wenyu kusvikira kunguva yemberi iri kure; uyu ndiwo mutemo wakapiwa vanhu, haiwa Changamire Ishe Jehovha. 20 Dhavhidhi angawedzereizve nokutaureizve kwamuri, imi zvamunonyatsoziva mushumiri wenyu, haiwa Changamire Ishe Jehovha? 21 Makaita zvinhu zvikuru zvose izvi nokuda kweshoko renyu, uye sezvaidiwa nomwoyo wenyu kuti muite kuti mushumiri wenyu azvizive. 22 Ndokusaka muri mukuru, haiwa Changamire Ishe Jehovha; nokuti hakuna mumwe akaita semi, uye hakuna mumwe Mwari kunze kwenyu pakati pavose vatakanzwa nezvavo nenzeve dzedu. 23 Ndorupi rumwe rudzi panyika rwakafanana nevanhu venyu vaIsraeri, vakadzikinurwa naMwari kuti vave rudzi rwake, kuti aite kuti zita rake rikurumbire, kuti avaitire zvinhu zvikuru nezvinotyisa—kuti mudzinge marudzi navanamwari vawo, nokuda kwevanhu venyu, vamakadzikinura muIjipiti kuti vave venyu? 24 Makazvisimbisira kwazvo vanhu venyu vaIsraeri kuti muvaite vanhu venyu nokusingagumi; uye imi, haiwa Jehovha, makava Mwari wavo. 25 “Zvino, Jehovha Mwari, itai shoko ramakataura pamusoro pomushumiri wenyu uye pamusoro peimba yake nokusingagumi uye itai sezvamataura. 26 Zita renyu ngarive guru nokusingagumi, muchiti, ‘Jehovha wemauto ndiMwari waIsraeri,’ uye imba yomushumiri wenyu Dhavhidhi ngaisimbiswe kwazvo pamberi penyu. 27 Nokuti imi, Jehovha wemauto Mwari waIsraeri, makazivisa mushumiri wenyu, muchiti, ‘Ndichakuvakira imba.’ Ndokusaka mushumiri wenyu ashinga kunyengetera kwamuri munyengetero uyu. 28 Zvino, haiwa Changamire Ishe Jehovha, ndimi Mwari wechokwadi; uye mashoko enyu ngaave echokwadi, zvamunopikira mushumiri wenyu zvinhu izvi zvakanaka. 29 Zvino chikomborerai henyu imba yomushumiri wenyu kuti irambe iri pamberi penyu nokusingagumi; nokuti, haiwa Changamire Ishe Jehovha, imi makavimbisa, uye itai kuti imba yomushumiri wenyu ikomborerwe nokusingagumi nokuda kwechikomborero chenyu.” 
8 Zvino pashure paizvozvo Dhavhidhi akarwisa vaFiristiya, akavakunda, uye Dhavhidhi akatorera vaFiristiya Metegi-ama. 2 Akarwisa vaMoabhi, akavayera netambo, achiita kuti varare pasi, kuti ayere netambo kaviri vokuti auraye, uye ayere netambo yakakwana vokuti achengetedze vari vapenyu; uye vaMoabhi vakava vashandi vaDhavhidhi vairipa muripo. 3 Dhavhidhi akarwisa Hadhadhezeri mwanakomana waRehobhu mambo weZobha paaienda kunotongazve kurwizi rwaYufratesi. 4 Dhavhidhi akamutorera vatasvi vemabhiza chiuru nemazana manomwe nevarume vaifamba netsoka zviuru makumi maviri; uye Dhavhidhi akagura madzira emakumbo emabhiza ose aikweva ngoro, asi akasiya mabhiza zana aikweva ngoro. 5 Siriya yokuDhamasiko payakauya kuzobatsira Hadhadhezeri mambo weZobha, Dhavhidhi akabva auraya varume zviuru makumi maviri nezviviri pavaSiriya. 6 Dhavhidhi akaisawo mapoka evarwi muSiriya yokuDhamasiko; vaSiriya vakava vashandi vaDhavhidhi kuti varipe muripo. Jehovha akaramba achiponesa Dhavhidhi kwose kwose kwaaienda. 7 Dhavhidhi akatorawo nhoo dzendarama dzeraundi dzaiva pavashandi vaHadhadhezeri, akaenda nadzo kuJerusarema. 8 Mambo Dhavhidhi akatora mhangura yakawanda kwazvo kuBheta nokuBherotai, maguta aHadhadhezeri. 9 Zvino Toi mambo weHamati akanzwa kuti Dhavhidhi akanga auraya uto rose rehondo raHadhadhezeri. 10 Naizvozvo Toi akatuma mwanakomana wake Joramu kuna Mambo Dhavhidhi kunomubvunza kuti akadini nokumukorokotedza kuti akanga arwisa Hadhadhezeri akamuuraya (nokuti Hadhadhezeri akanga arovedzwa zvehondo achirwisana naToi); uye muruoko rwake maiva nezvinhu zvesirivha nezvinhu zvendarama nezvinhu zvemhangura. 11 Mambo Dhavhidhi akatsaurirawo izvi kuna Jehovha, pamwe chete nesirivha nendarama yaakanga atsaurira, yakabva kumarudzi ose aakanga akunda, 12 yakabva kuSiriya nokuMoabhi nokuvanakomana vaAmoni nokuvaFiristiya nokuna Amareki uye pane zvakanga zvapambwa kuna Hadhadhezeri mwanakomana waRehobhu mambo weZobha. 13 Dhavhidhi akaita mukurumbira paakadzoka achibva kunouraya vaEdhomu muMupata woMunyu—zviuru gumi nezvisere. 14 Akaita kuti mapoka evarwi arambe ari muEdhomu. Akaisa mapoka evarwi muEdhomu yose, uye vaEdhomu vose vakava vashandi vaDhavhidhi; uye Jehovha akaramba achiponesa Dhavhidhi kwose kwose kwaaienda. 15 Dhavhidhi akaramba achitonga vaIsraeri vose; uye Dhavhidhi akaramba achiruramisira vanhu vake vose nokuvaitira zvakarurama. 16 Joabhi mwanakomana waZeruya ndiye aitarisira uto racho; uye Jehoshafati mwanakomana waAhirudhi aiva munyori wezvaiitika. 17 Zadhoki mwanakomana waAhitubhu naAhimereki mwanakomana waAbhiyatari vaiva vapristi, uye Seraya aiva munyori. 18 Bhenaya mwanakomana waJehoyadha ndiye aitarisira vaKereti nevaPereti. Asi vanakomana vaDhavhidhi vakava vapristi.* 
9 Zvino Dhavhidhi akati: “Pachine mumwe munhu asara weimba yaSauro here, kuti ndimuitire mutsa worudo nokuda kwaJonatani?” 2 Zvino imba yaSauro yaiva nomumwe mushandi ainzi Zibha. Naizvozvo vakamushevedza kuti auye kuna Dhavhidhi, mambo akabva ati kwaari: “Ndiwe Zibha here?” iye akati: “Ndini mushandi wenyu.” 3 Mambo akati: “Hapasisina mumwe weimba yaSauro here, kuti ndimuitire mutsa worudo waMwari?” Zibha akati kuna mambo: “Kuchine mwanakomana waJonatani, akaremara tsoka.” 4 Mambo akabva ati kwaari: “Ari kupi?” Naizvozvo Zibha akati kuna mambo: “Tarirai! Ari kumba kwaMakiri mwanakomana waAmieri kuRo-dhebhari.” 5 Mambo Dhavhidhi akabva atumira shoko, akamutora kumba kwaMakiri mwanakomana waAmieri kuRo-dhebhari. 6 Mefibhosheti mwanakomana waJonatani mwanakomana waSauro paakapinda maiva naDhavhidhi, akabva angowira pasi nechiso chake, akagwadama. Dhavhidhi akabva ati: “Mefibhosheti!” iye akati: “Ndiri pano ini mushandi wenyu.” 7 Dhavhidhi akati kwaari: “Usatya, nokuti chokwadi ndichakuitira mutsa worudo nokuda kwababa vako Jonatani; ndichakudzorera munda wose wasekuru vako Sauro, uye iwe uchadya zvokudya patafura yangu nguva dzose.” 8 Akabva agwadama, akati: “Mushandi wenyu chiiko, zvamarangarira imbwa yakafa yakaita seni?” 9 Zvino mambo akashevedza Zibha, mushandi waSauro, akati kwaari: “Ndiri kupa muzukuru watenzi wako zvinhu zvose zvaiva zvaSauro nezveimba yake yose. 10 Unofanira kumurimira munda, iwe nevanakomana vako nevashandi vako, ukohwe, uye zvichava zvokudya zvevanhu vomuzukuru watenzi wako, uye vachadya; asi Mefibhosheti, muzukuru watenzi wako, achadya zvokudya patafura yangu nguva dzose.” Zvino Zibha aiva nevanakomana gumi nevashanu nevashandi makumi maviri. 11 Naizvozvo Zibha akati kuna mambo: “Mushandi wenyu achaita maererano nezvose zvinorayirwa nashe wangu mambo nokuda kwomushandi wake; asi Mefibhosheti achadya patafura yangu somumwe wevanakomana vamambo.” 12 Zvino Mefibhosheti akanga aine mwanakomana muduku ainzi Maika, uye vose vaigara mumba maZibha vaiva vashandi vaMefibhosheti. 13 Mefibhosheti pachake aigara muJerusarema, nokuti aidyira patafura yamambo nguva dzose; uye akanga akaremara tsoka dzake. 
10 Zvino pashure paizvozvo mambo wevanakomana vaAmoni akafa, mwanakomana wake Hanuni akatanga kutonga panzvimbo pake. 2 Dhavhidhi akabva ati: “Ndichaitira Hanuni mwanakomana waNahashi mutsa worudo, baba vake zvavakandiitira mutsa worudo.” Naizvozvo Dhavhidhi akatumira shoko nevashandi vake kuti vanomunyaradza pamusoro pababa vake, vashandi vaDhavhidhi vakasvika munyika yevanakomana vaAmoni. 3 Asi machinda evanakomana vaAmoni akati kuna Hanuni ishe wavo: “Munofunga kuti Dhavhidhi ari kukudza baba venyu zvaakutumirai vanyaradzi here? Dhavhidhi haana kukutumirai vashandi vake kuti vazoongorora nokusora guta kuti variparadze here?” 4 Naizvozvo Hanuni akatora vashandi vaDhavhidhi, akaveura hafu yendebvu dzavo, akacheka nguo dzavo nepakati kusvikira pamagaro avo, akavadzinga. 5 Gare gare vanhu vakazviudza Dhavhidhi, akabva angotumira vanhu kunovachingura, nokuti varume vacho vakanga vava kunyara kwazvo; mambo akati: “Garai muJeriko kusvikira ndebvu dzenyu dzakura kwazvo, mozodzoka henyu.” 6 Kwapera nguva yakati, vanakomana vaAmoni vakaona kuti vakanga vava kuvengwa kwazvo naDhavhidhi, vanakomana vaAmoni vakatumira nhume, vakabhadhara vaSiriya vokuBheti-rehobhu nevaSiriya vokuZobha, varume zviuru makumi maviri vaifamba netsoka, namambo weMaaka, varume chiuru, naIshtobhu, varume zviuru gumi nezviviri. 7 Dhavhidhi paakanzwa nezvazvo, akabva atuma Joabhi neuto rose nevarume vaiva nesimba. 8 Vanakomana vaAmoni vakabuda, vakagadzirira kurwa panopindwa napo pagedhi, uyewo vaSiriya vokuZobha nevokuRehobhu, naIshtobhu naMaaka vakagadzirira kurwa vari voga musango. 9 Joabhi paakaona kuti mauto akanga ava kurwisana naye mberi neshure, akabva angosarudza vamwe pavarume vose vakanga vakasarudzwa pakati paIsraeri, akaita kuti vagadzirire kusangana nevaSiriya. 10 Akaita kuti Abhishai mwana wababa vake atarisire vamwe vanhu vose, kuti aite kuti vagadzirire kusangana nevanakomana vaAmoni. 11 Iye akati: “Kana vaSiriya vakandikunda, iwe undiponese; asi kana vanakomana vaAmoni vakakukunda, ndichauyawo kuzokuponesa. 12 Simba, kuti tiratidze kuti takashinga nokuda kwevanhu vedu uye nokuda kwemaguta aMwari wedu; uye Jehovha achaita zvakamunakira.” 13 Joabhi nevanhu vaaiva navo vakabva vaswedera kuzorwa nevaSiriya, ivo vakamutiza. 14 Vanakomana vaAmoni vakaona kuti vaSiriya vakanga vatiza, ivo vakatizawo Abhishai vakapinda muguta. Pashure paizvozvo Joabhi akadzoka kubva kuvanakomana vaAmoni, akasvika kuJerusarema. 15 VaSiriya pavakaona kuti vakanga vakundwa nevaIsraeri, vakaungana. 16 Naizvozvo Hadhadhezeri akatuma nhume, dzikatora vaSiriya vaiva munzvimbo yoRwizi; vakabva vasvika kuHeramu, vachitungamirirwa naShobhaki mukuru weuto raHadhadhezeri. 17 Dhavhidhi paakazviudzwa, akabva aunganidza vaIsraeri vose, akayambuka Jodhani, akasvika kuHeramu. Zvino vaSiriya vakagadzirira kuti vasangane naDhavhidhi, vakatanga kurwisana naye. 18 VaSiriya vakatiza vaIsraeri; Dhavhidhi akauraya vatyairi vengoro mazana manomwe nevatasvi vemabhiza zviuru makumi mana pavaSiriya, akabaya Shobhaki mukuru weuto ravo zvokuti akafira ipapo. 19 Madzimambo ose, ivo vashandi vaHadhadhezeri, pavakaona kuti vakanga vakundwa nevaIsraeri, vakakurumidza kutsvaka rugare nevaIsraeri, vakatanga kuvashandira; uye vaSiriya vakanga vava kutya kuedzazve kuponesa vanakomana vaAmoni. 
11 Zvino pakutanga kwegore, panguva yaienda madzimambo kunorwa, Dhavhidhi akatuma Joabhi nevashandi vake vaaiva navo nevaIsraeri vose, kuti vaparadze vanakomana vaAmoni uye vakombe Rabha, Dhavhidhi paaigara muJerusarema. 2 Panguva yemanheru Dhavhidhi akamuka pamubhedha wake, akafamba-famba pamusoro pedenga reimba yamambo; uye ari pamusoro pedenga reimba akaona mumwe mukadzi achigeza, uye mukadzi wacho aiva nechitarisiko chakanaka kwazvo. 3 Dhavhidhi akabva atumira shoko, akabvunza nezvomukadzi wacho, mumwe munhu akati: “Haasi Bhati-shebha mwanasikana waEriyamu, mudzimai waUriya muHiti here?” 4 Pashure paizvozvo Dhavhidhi akatumira nhume kuti iye amutore. Naizvozvo akapinda maaiva, akarara naye, paakanga achizvichenesa pakusachena kwake. Gare gare iye akadzokera kumba kwake. 5 Zvino mukadzi wacho akava nepamuviri. Naizvozvo akatumira shoko, akaudza Dhavhidhi kuti: “Ndava nepamuviri.” 6 Dhavhidhi akabva atumira shoko kuna Joabhi, achiti: “Nditumire Uriya muHiti.” Naizvozvo Joabhi akatumira Uriya kuna Dhavhidhi. 7 Uriya paakasvika kwaari, Dhavhidhi akabvunza kuti Joabhi akanga akadini uye kuti vanhu vakanga vakadini uye kuti kurwa kwakanga kwakadini. 8 Dhavhidhi akazoti kuna Uriya: “Enda kumba kwako, ugeze tsoka dzako.” Naizvozvo Uriya akabuda mumba mamambo, chipo chomutsa chamambo chikamutevera. 9 Zvisinei, Uriya akarara pasuo reimba yamambo nevamwe vashandi vose vashe wake, uye haana kuenda kumba kwake. 10 Naizvozvo vakaudza Dhavhidhi, vachiti: “Uriya haana kuenda kumba kwake.” Dhavhidhi akabva ati kuna Uriya: “Hauna kubva parwendo here? Nei usina kuenda kumba kwako?” 11 Uriya akati kuna Dhavhidhi: “Areka nevaIsraeri nevaJudha vari kugara mumatumba, ishe wangu Joabhi nevashandi vashe wangu vakadzika musasa pakatarisana nesango, zvino ini—ndingaenda kumba kwangu kuti ndidye, ndinwe uye ndirare nomudzimai wangu here? Noupenyu hwenyu uye nomweya wenyu mupenyu, handisi kuzoita chinhu ichi!” 12 Dhavhidhi akabva ati kuna Uriya: “Garazve pano nhasi, mangwana ndichakurega uchienda.” Naizvozvo Uriya akagara muJerusarema zuva iroro nezuva raitevera racho. 13 Dhavhidhi akamushevedzazve kuti adye nokunwa pamberi pake. Naizvozvo akamudhakisa. Zvisinei, akabuda manheru kuti anorara pamubhedha wake nevashandi vashe wake, uye haana kuenda kumba kwake. 14 Zvino mangwanani Dhavhidhi akanyorera Joabhi tsamba, akaitumira noruoko rwaUriya. 15 Naizvozvo akanyora mutsamba yacho, achiti: “Isai Uriya pamberi panorwiwa zvakanyanya, imi mudzoke shure kwake, iye abayiwe, afe.” 16 Zvino Joabhi paakanga achirinda guta, akaita kuti Uriya arambe ari panzvimbo yaaiziva kuti yaiva nevarume vakashinga. 17 Varume veguta racho pavakabuda, vakarwisa Joabhi, vamwe vanhu, ivo vashandi vaDhavhidhi vakafa, uye Uriya muHiti akafawo. 18 Zvino Joabhi akabva atumira shoko kuti audze Dhavhidhi nyaya dzose dzehondo. 19 Akarayira nhume yacho, achiti: “Paunongopedza kutaurira mambo nezvenyaya dzose dzehondo, 20 kana mambo akashatirwa akati kwauri, ‘Manga muchienderei kunorwa muri pedyo kwazvo neguta racho? Manga musingazivi here kuti vaizopfura vari pamusoro porusvingo? 21 Ndiani akauraya Abhimereki mwanakomana waJerubhesheti? Haasi mukadzi akakanda huyo pamusoro pake ari pamusoro porusvingo zvokuti akafira kuTebhezi here? Manga muchienderei pedyo kwazvo norusvingo?’ iwe utiwo, ‘Mushandi wenyu Uriya muHiti afawo.’” 22 Naizvozvo nhume yacho yakasvika, ikaudza Dhavhidhi zvose zvayakanga yatumwa naJoabhi. 23 Nhume yacho ikati kuna Dhavhidhi: “Varume vacho vatikunda, zvokuti vabuda kuzotirwisa musango; asi taramba tichivadzingirira kusvikira pasuo regedhi chaipo. 24 Vapfuri varamba vachipfura vashandi venyu vari pamusoro porusvingo, zvokuti vamwe vashandi vamambo vafa; nomushandi wenyu Uriya muHiti afawo.” 25 Dhavhidhi akabva ati kunhume yacho: “Unoti kuna Joabhi, ‘Nyaya iyi ngairege kukunetsa, nokuti bakatwa rinoparadza uyu kana uyo. Rwisa guta racho zvakanyanya uriputse.’ Iwe umukurudzire.” 26 Zvino mudzimai waUriya akanzwa kuti Uriya murume wake akanga afa, akatanga kuungudza pamusoro pomurume wake. 27 Nguva yokuchema payakanga yapfuura, Dhavhidhi akabva atumira shoko, akamuendesa kumba kwake, akava mudzimai wake. Kwapera nguva yakati, akamuberekera mwanakomana, asi chinhu chakanga chaitwa naDhavhidhi chaiva chakaipa kuna Jehovha. 
12 Zvino Jehovha akatuma Natani kuna Dhavhidhi. Naizvozvo akapinda maaiva, akati kwaari: “Kwaiva nevarume vaviri vaiva muguta rimwe chete, mumwe mupfumi uye mumwe wacho murombo. 2 Mupfumi aiva nemakwai nemombe zvizhinji kwazvo; 3 asi murombo akanga asina chinhu kunze kwegwayana gadzi rimwe chete, duku, raakanga atenga. Akanga achirichengetedza riri benyu, uye rakanga richikura riri pamwe chete naye nevanakomana vake, zvose pamwe chete. Raidya chimedu chaaidyawo, rainwira mukapu yake, rairara pachipfuva chake, uye rakava somwanasikana kwaari. 4 Kwapera nguva yakati, mupfumi akashanyirwa nomuenzi, asi akarega kutora zvimwe pamakwai ake nemombe dzake kuti agadzirire mufambi akanga amushanyira. Naizvozvo akatora gwayana gadzi romurombo wacho, akarigadzirira munhu akanga amushanyira.” 5 Dhavhidhi akatsamwira murume wacho kwazvo, zvokuti akati kuna Natani: “NaJehovha mupenyu, munhu akaita izvi anofanira kufa! 6 Anofanira kuripa gwayana gadzi racho nemana, nokuti akaita chinhu ichi uye nokuti haana kunzwa tsitsi.” 7 Natani akabva ati kuna Dhavhidhi: “Imi ndimi munhu wacho! Zvanzi naJehovha Mwari waIsraeri, ‘Ini ndakakuzodza kuti uve mambo waIsraeri, uye ini ndakakununura muruoko rwaSauro. 8 Ndakanga ndichida kukupa imba yashe wako nokuisa madzimai ashe wako pachipfuva chako, nokukupa imba yaIsraeri neyaJudha. Kudai zvakanga zvisina kukwana, ndaida kukuwedzera zvinhu zvakaita seizvi pamwe chete nezvimwewo zvinhu. 9 Wakazvidzirei shoko raJehovha nokuita zvakaipa pamberi pake? Wakauraya Uriya muHiti nebakatwa, wakatora mudzimai wake kuti ave mudzimai wako, uye iye wakamuuraya nebakatwa revanakomana vaAmoni. 10 Zvino bakatwa harisi kuzobva mumba mako nokusingagumi, nokuti wakandizvidza, ukatora mudzimai waUriya muHiti kuti ave mudzimai wako.’ 11 Zvanzi naJehovha, ‘Tarira ndiri kukumutsira dambudziko mumba mako; ndichatora madzimai ako wakatarira ndichiapa wokwako, iye acharara nemadzimai ako masikati machena. 12 Kunyange iwe wakazviita pachivande, ini ndichaita chinhu ichi pamberi pevaIsraeri vose uye masikati machena.’” 13 Zvino Dhavhidhi akati kuna Natani: “Ndakatadzira Jehovha.” Natani akati kuna Dhavhidhi: “Saka, Jehovha aregawo chivi chenyu kuti chipfuure. Hamuzofi. 14 Pasinei zvapo neizvi, nokuti chokwadi hamuna kuremekedza Jehovha nechinhu ichi, mwanakomana wamuchangobva kuberekerwa, chokwadi achafa.” 15 Natani akabva aenda kumba kwake. Zvino Jehovha akarova mwana akanga aberekerwa Dhavhidhi nomudzimai waUriya zvokuti iye akarwara. 16 Dhavhidhi akatanga kutsvaka Mwari wechokwadi achiitira mukomana wacho, Dhavhidhi akatsanya kwazvo, akapinda, akapedza usiku hwose akarara pasi. 17 Naizvozvo varume vakuru veimba yake vakamira paaiva kuti vamumutse kubva pasi, asi haana kubvuma uye haana kudya zvokudya pamwe navo. 18 Zvino pazuva rechinomwe mwana wacho akazofa. Vashandi vaDhavhidhi vakatya kumuudza kuti mwana akanga afa; nokuti vakati: “Tarirai! Mwana paakanga achiri mupenyu takataura naye, asi haana kuteerera inzwi redu; saka tingamuudza sei kuti, ‘Mwana afa’? Achabva aita chimwe chinhu chakaipa.” 19 Dhavhidhi paakaona kuti vashandi vake vakanga vachiita zevezeve, Dhavhidhi akaziva kuti mwana akanga afa. Naizvozvo Dhavhidhi akati kuvashandi vake: “Mwana afa here?” Ivo vakati: “Afa.” 20 Dhavhidhi akabva amuka kubva pasi, akageza, akazora mafuta, akachinja majasi ake, akapinda mumba maJehovha, akagwadama; achibva azopinda mumba make, akakumbira, vakakurumidza kumuisira zvokudya pamberi pake, akatanga kudya. 21 Naizvozvo vashandi vake vakati kwaari: “Zvamaita izvi zvinorevei? Mwana paaiva mupenyu makatsanya mukaramba muchisvimha misodzi nokuda kwake; asi mwana paangofa mamuka, mukatanga kudya zvokudya.” 22 Iye akati: “Mwana paaiva mupenyu ndakatsanya ndikaramba ndichisvimha misodzi, nokuti ndakati, ‘Ndiani anoziva kana Jehovha achizondinzwira nyasha, mwana akararama?’ 23 Zvino zvaafa, ndinotsanyirei? Ndinokwanisa kumudzosazve here? Ndichaenda kwaari, asi iye haazodzoki kwandiri.” 24 Zvino Dhavhidhi akatanga kunyaradza mudzimai wake Bhati-shebha. Akapindawo maaiva, akarara naye. Kwapera nguva yakati, akabereka mwanakomana, akatumidzwa kuti Soromoni. Jehovha akamuda. 25 Naizvozvo akatumira shoko nomuprofita Natani, akamutumidza kuti Jedhidhiya, nokuda kwaJehovha. 26 Zvino Joabhi akaramba achirwa neRabha revanakomana vaAmoni, akakunda guta roumambo hwacho. 27 Naizvozvo Joabhi akatuma nhume kuna Dhavhidhi akati: “Ndakarwa neRabha. Ndakakundawo guta remvura. 28 Zvino unganidzai vamwe vanhu vose mudzike musasa paguta, muritore; kuti ini ndirege kutora guta, uye zita rangu rirege kushevedzwa pariri.” 29 Naizvozvo Dhavhidhi akaunganidza vanhu vose, akaenda kuRabha, akarwa naro, akarikunda. 30 Akabvisa korona yaMarikamu mumusoro wake, yairema tarenda rimwe chete rendarama, pamwe chete nematombo anokosha; ikaiswa mumusoro waDhavhidhi. Zvaakapamba muguta racho zvakanga zvakawanda kwazvo. 31 Akabudisa vanhu vaiva mariri, kuti aite kuti vacheke matombo uye kuti vashandise zvokushandisa zvesimbi zvakapinza nematemo esimbi, uye akaita kuti vakanye zvidhinha. Uye akaitira maguta ose evanakomana vaAmoni saizvozvo. Dhavhidhi nevanhu vose vakazodzokera kuJerusarema. 
13 Zvino Absaromu mwanakomana waDhavhidhi aiva nehanzvadzi yaiva yakanaka yainzi Tamari, uye pashure pezvinhu izvi Amnoni mwanakomana waDhavhidhi akaida. 2 Zvaitambudza Amnoni kwazvo zvokuti akarwara nokuda kwaTamari hanzvadzi yake, nokuti aiva mhandara, asi zvakanga zvakaoma mumaziso aAmnoni kuti amuitire chero chinhu chipi zvacho. 3 Zvino Amnoni aiva neshamwari yainzi Jehonadhabhi, mwanakomana waShimeya, mukoma waDhavhidhi; uye Jehonadhabhi aiva murume akachenjera kwazvo. 4 Naizvozvo akati kwaari: “Neiko iwe mwanakomana wamambo usingafari zvakadai, mangwanani mamwe namamwe? Haungandiudzi here?” Amnoni akati kwaari: “Ndiri kuda Tamari, hanzvadzi yaAbsaromu munun’una wangu.” 5 Jehonadhabhi akati kwaari: “Rara pamubhedha wako, unyepedzere kurwara. Baba vako vachauya kuzokuona, uti kwavari, ‘Ndapota, Tamari hanzvadzi yangu ngaipinde indipe zvokudya sezvinoitirwa murwere, abike zvokudya zvokunyaradza ndakatarira kuti ndizvione, uye ndichadyira muruoko rwake.’” 6 Naizvozvo Amnoni akarara, akanyepedzera kurwara, mambo akapinda kuzomuona. Amnoni akabva ati kuna mambo: “Ndapota, Tamari hanzvadzi yangu ngaipinde ibike makeke maviri akaita somwoyo ndakatarira, kuti ndidyire muruoko rwake sezvinoita murwere.” 7 Dhavhidhi akabva atumira shoko kuna Tamari kumba kwacho, achiti: “Ndapota, enda kumba kwaAmnoni hanzvadzi yako unomubikira zvokudya zvokunyaradza.” 8 Naizvozvo Tamari akaenda kumba kwaAmnoni hanzvadzi yake, iye paaiva akarara. Akabva atora mukanyiwa wefurawa, akaukanya, akaita makeke iye akatarira, akabika makeke akaita somwoyo. 9 Akazotora pani yakadzika, akaakutura pamberi pake, asi Amnoni akaramba kudya akati: “Budisai vanhu vose vari muno!” Vanhu vose vakabva vabuda maaiva. 10 Zvino Amnoni akati kuna Tamari: “Unza zvokudya zvokunyaradza muimba yomukati, kuti ndidyire muruoko rwako sezvinoita murwere.” Naizvozvo Tamari akatora makeke akaita somwoyo aakanga abika, akaenda nawo maiva naAmnoni hanzvadzi yake muimba yomukati. 11 Paakasvika pedyo naye kuti adye, akabva amubata, akati kwaari: “Uya, rara neni, hanzvadzi yangu.” 12 Zvisinei, iye akati kwaari: “Aiwa, hanzvadzi yangu! Usandinyadzisa; nokuti hazvinzarwo pakati paIsraeri. Usaita chinhu ichi choupenzi chinonyadzisa. 13 Ko ini—ndichaendesepi kuzvidzwa kwangu? Uye iwe—uchava somumwe wevarume mapenzi pakati paIsraeri. Zvino ndapota, taura namambo; nokuti haazokunyimi ini.” 14 Iye akaramba kuteerera inzwi rake, asi akashandisa simba rinokunda rake, akamunyadzisa, akarara naye. 15 Amnoni akatanga kumuvenga kwazvo, nokuti ruvengo rwaakanga ava kumuvenga narwo rwaipfuura rudo rwaakanga amuda narwo, zvokuti Amnoni akati kwaari: “Simuka, chienda!” 16 Iye akati kwaari: “Aiwa, hanzvadzi yangu; nokuti uipi uhwu hwokundidzinga hukuru kupfuura humwe hwawandiitira!” Asi akaramba kumuteerera. 17 Naizvozvo akashevedza mushandi wake aimushandira, akati: “Ndapota, dzinga munhu uyu abve kwandiri, aende panze ukiye suo kana abuda.” 18 (Zvino iye akanga akapfeka nguo refu yaiva nemitsetse; nokuti vanasikana vamambo, mhandara, vaiwanzopfeka zvakadai, vaine majasi asina maoko.) Naizvozvo mushandi wake akamubudisa panze, akakiya suo paakabuda. 19 Tamari akabva aisa madota mumusoro make, akabvarura nguo refu yaiva nemitsetse yaaiva akapfeka; akaramba akaisa maoko ake pamusoro wake, akafamba achienda, achichema sezvaaifamba. 20 Absaromu hanzvadzi yake yakabva yati kwaari: “Amnoni hanzvadzi yako ndiyo yanga inewe here? Zvino chinyarara zvako, hanzvadzi yangu. Iye ihanzvadzi yako. Usazvinetsa nenyaya iyi.” Tamari akatanga kugara pamba paAbsaromu hanzvadzi yake, asingasangani nevamwe. 21 Mambo Dhavhidhi akanzwa nezvezvinhu zvose izvi, akatsamwa kwazvo. 22 Absaromu haana kutaura naAmnoni zvakaipa kana zvakanaka; nokuti Absaromu akavenga Amnoni nokuti akanga anyadzisa Tamari hanzvadzi yake. 23 Zvino kwapera makore maviri akazara, Absaromu akava nevaveuri vemakwai kuBhaari-hazori, iri pedyo neEfremu; uye Absaromu akakoka vanakomana vamambo vose. 24 Naizvozvo Absaromu akapinda maiva namambo akati: “Tarirai, zvino mushandi wenyu ane vaveuri vemakwai! Ndapota, mambo nevashandi vakewo, ngavaende nomushandi wenyu.” 25 Asi mambo akati kuna Absaromu: “Aiwa, mwanakomana wangu! Ndapota, usaita kuti tose tiende, kuti tirege kukuremedza.” Kunyange zvazvo akaramba achimukurudzira, iye akaramba kuenda naye asi akamukomborera. 26 Absaromu akazoti: “Ndapota, kana imi musiri kuenda, Amnoni mukoma wangu ngaaende nesu.” Mambo akabva ati kwaari: “Anofanira kuenderei newe?” 27 Absaromu akamumanikidza, zvokuti iye akazoti Amnoni nevanakomana vamambo vose vaende naye. 28 Absaromu akabva arayira vashandi vake achiti: “Ndapota, onai kuti mwoyo waAmnoni paunongofara newaini, ini ndikati kwamuri, ‘Urayai Amnoni!’ Mubve mamuuraya. Musatya. Handiti ndini ndakurayirai here? Ivai nesimba muratidze kuti muri varume vakashinga.” 29 Vashandi vaAbsaromu vakaitira Amnoni sezvakanga zvarayirwa naAbsaromu; vamwe vanakomana vamambo vose vakasimuka, mumwe nomumwe akakwira nyurusi rake akatiza. 30 Zvino vachiri munzira, mashoko akasvika kuna Dhavhidhi, achiti: “Absaromu auraya vanakomana vamambo vose, hapana kana mumwe chete wavo asara.” 31 Mambo akabva asimuka, akabvarura zvipfeko zvake, akarara pasi, uye vashandi vake vose vakanga vakamira pedyo nguo dzavo dzakabvaruka. 32 Zvisinei, Jehonadhabhi mwanakomana waShimeya, mukoma waDhavhidhi, akapindura akati: “Ishe wangu ngaarege kufunga kuti vauraya majaya ose, ivo vanakomana vamambo, nokuti Amnoni oga ndiye afa, nokuti sokurayira kwaAbsaromu zvaitika sechinhu chakarongwa kubvira pazuva raakanyadzisa hanzvadzi yake Tamari. 33 Zvino ishe wangu mambo ngaarege kufunga shoko racho, achiti, ‘Vanakomana vose vamambo vafa’; asi Amnoni oga ndiye afa.” 34 Munguva iyi, Absaromu akatiza. Gare gare rimwe jaya, raiva murindi, rakatarira, rikaona uye tarira! kwaiva nevanhu vakawanda vaiuya nomugwagwa waiva shure kwaro pedyo nejinga regomo. 35 Jehonadhabhi akati kuna mambo: “Tarirai! Vanakomana vamambo vapinda. Zvaitika maererano neshoko romushandi wenyu.” 36 Zvino achangopedza kutaura, vanakomana vamambo vakapinda, vakatanga kuchema kwazvo, vakasvimha misodzi; kunyange mambo nevashandi vake vose vakasvimha misodzi kwazvo. 37 Asi Absaromu akatiza kuti aende kuna Tarimai mwanakomana waAmihudhi mambo weGeshuri. Dhavhidhi akaramba achichema mwanakomana wake mazuva ose. 38 Asi Absaromu akatiza, akaenda kuGeshuri; akagara ikoko kwemakore matatu. 39 Mweya wamambo Dhavhidhi wakazosuwa kuenda kuna Absaromu; nokuti akanga azvinyaradza nezvaAmnoni, nokuti iye akanga afa. 
14 Zvino Joabhi mwanakomana waZeruya akaziva kuti mwoyo wamambo waida Absaromu. 2 Naizvozvo Joabhi akatumira shoko kuTekoa, akanotora mumwe mukadzi akachenjera ikoko, akati kwaari: “Ndapota, chema, uye ndapota, pfeka nguo dzokuchema, usazora mafuta; uite somukadzi ave achichema munhu akafa kwemazuva mazhinji. 3 Upinde muna mambo, utaure naye shoko rakadai.” Naizvozvo Joabhi akaisa mashoko acho mumuromo make. 4 Zvino mukadzi wacho muTekoa akapinda maiva namambo, akawira pasi nechiso chake, akagwadama, akati: “Haiwa mambo, ponesai!” 5 Mambo akati kwaari: “Chii chiri kukunetsa?” Iye akati: “Chokwadi ndiri chirikadzi, murume wangu akafa. 6 Mushandikadzi wenyu aiva nevanakomana vaviri, vaviri vacho vakarwisana vari kusango pasina mununuri wokuti avarandutsire. Mumwe akazorova mumwe akamuuraya. 7 Zvino tarirai mhuri yose yamukira mushandikadzi wenyu uye iri kuramba ichiti, ‘Tipe iye akauraya munun’una wake, kuti timuuraye nokuda kwomweya womunun’una wake waakauraya, ngatitsakatisei mugari wenhaka!’ Zvino vachadzima kubvira kwemazimbe angu asara, kuti vasapa murume wangu zita kana kuti mupukunyuki panyika.” 8 Mambo akabva ati kumukadzi wacho: “Enda kumba kwako, ini ndicharayira shoko pamusoro pako.” 9 Mukadzi wacho muTekoa akati kuna mambo: “Haiwa ishe wangu mambo, kukanganisa ngakuve pandiri, nepaimba yababa vanguwo, asi mambo nechigaro chake choumambo varege kuva nemhosva.” 10 Mambo akati: “Kana pakava nomunhu anotaura newe, uuyewo naye kwandiri, haazombokukuvadzizve.” 11 Asi iye akati: “Ndapota, mambo ngaayeuke Jehovha Mwari wenyu, kuti mutsivi weropa arege kuramba achiparadza uye kuti varege kutsakatisa mwanakomana wangu.” Iye akati: “NaJehovha mupenyu, hapana kana bvudzi rimwe chete romwanakomana wako richawira pasi.” 12 Zvino mukadzi wacho akati: “Ndapota, regai mushandikadzi wenyu ataure shoko rimwe chete kuna ishe wangu mambo.” Naizvozvo iye akati: “Taura hako!” 13 Zvino mukadzi wacho akati: “Saka, mafungirei zvakadai pamusoro pevanhu vaMwari? Mambo zvaari kutaura shoko iri ari kuita somunhu ane mhosva, pakuti mambo haasi kudzosa uya wake waakadzinga. 14 Nokuti chokwadi tichafa tikaita semvura iri kudururirwa pasi, isingagoni kuworerwa. Mwari haazotoreri munhu mweya, asi anofunga zvikonzero zvokuti uya akadzingwa arege kuva akadzingwa kwaari. 15 Zvino zvandapinda kuzotaura shoko iri kunashe wangu mambo, imhosva yokuti vanhu vakandityisa. Naizvozvo mushandikadzi wenyu ati, ‘Ndapota, regai nditaure namambo. Zvichida mambo achaita zvinotaurwa nomurandasikana wake. 16 Nokuti mambo ateerera kuti anunure murandasikana wake muchanza chomurume anga achitsvaka kutsakatisa ini nomwanakomana wangu mumwe oga panhaka inopiwa naMwari,’ 17 mushandikadzi wenyu akabva ati, ‘Ndapota, shoko rashe wangu mambo ngarizorodze.’ Nokuti ishe wangu mambo akaita sezvakaita ngirozi yaMwari wechokwadi, kuti asiyanise zvakanaka nezvakaipa, uye Jehovha Mwari wenyu ngaave nemi.” 18 Zvino mambo akapindura akati kumukadzi wacho: “Ndapota, usandivanzira chinhu chimwe chete pane zvandiri kukubvunza.” Mukadzi wacho akati: “Ndapota, ishe wangu mambo ngaataure.” 19 Mambo akati: “Uri kubatsirwa naJoabhi pazvinhu zvose izvi here?” Mukadzi wacho akabva apindura akati: “Nomweya wenyu mupenyu, haiwa ishe wangu mambo, hapana munhu anogona kuenda kurudyi kana kuti kuruboshwe kubva pane zvose zvataurwa naishe wangu mambo; nokuti mushandi wenyu Joabhi ndiye akandirayira, uye ndiye akaisa mashoko aya ose mumuromo womushandikadzi wenyu. 20 Mushandi wenyu Joabhi aita chinhu ichi kuti achinje maonerwo enyaya yacho, asi ishe wangu akachenjera sokuchenjera kwakaita ngirozi yaMwari wechokwadi zvokuti anoziva zvose zviri munyika.” 21 Naizvozvo mambo akati kuna Joabhi: “Tarira zvino, chokwadi ndichaita chinhu ichi. Naizvozvo enda, dzosa jaya riya Absaromu.” 22 Joabhi akawira pasi nechiso chake, akagwadama, akakomborera mambo; Joabhi akati: “Nhasi mushandi wenyu aziva kuti ndanzwirwa nyasha nemi, haiwa ishe wangu mambo, nokuti mambo aita zvataurwa nomushandi wake.” 23 Naizvozvo Joabhi akasimuka, akaenda kuGeshuri, akauya naAbsaromu kuJerusarema. 24 Zvisinei, mambo akati: “Ngaatsaukire kumba kwake, asi haangaoni chiso changu.” Naizvozvo Absaromu akatsaukira kumba kwake, uye haana kuona chiso chamambo. 25 Zvino pakati paIsraeri wose pakanga pasina murume akanga akanaka kwazvo uye airumbidzwa kwazvo saAbsaromu. Kubvira pasi petsoka dzake kusvikira panhongonya yomusoro wake pakanga pasina pakaremara. 26 Paaigera musoro wake—aiugera pakupera kwegore rimwe nerimwe; nokuti bvudzi rake raimuremera kwazvo, aiugera, oyera bvudzi romusoro wake richisvika mashekeri mazana maviri, achishandisa chiyereso chedombo chamambo. 27 Absaromu akaberekerwa vanakomana vatatu nomwanasikana mumwe chete ainzi Tamari. Aiva mukadzi ane chitarisiko chakanaka kwazvo. 28 Absaromu akaramba achigara muJerusarema kwemakore maviri akazara, asi haana kuona chiso chamambo. 29 Naizvozvo Absaromu akashevedza Joabhi kuti amutume kuna mambo, asi haana kubvuma kuuya kwaari. Akabva amushevedzazve kechipiri, asi haana kubvuma kuuya. 30 Akazoti kuvashandi vake: “Tarirai chikamu chomunda waJoabhi chiri padivi pechangu, ane bhari imomo. Endai munochipisa nomoto.” Naizvozvo vashandi vaAbsaromu vakapisa chikamu chacho chomunda nomoto. 31 Joabhi akasimuka, akasvika kuna Absaromu pamba pacho, akati kwaari: “Vashandi vako vapisirei chikamu chomunda wangu nomoto?” 32 Naizvozvo Absaromu akati kuna Joabhi: “Tarira! Ndakakushevedza, ndichiti, ‘Uya kuno ndikutume kuna mambo, unoti: “Ndakabvirei kuGeshuri? Zvingava nani kudai ndanga ndichiri ikoko. Zvino regai ndione chiso chamambo uye, kana paine chandakakanganisa, ngaabve andiuraya.”’” 33 Naizvozvo Joabhi akapinda maiva namambo akamuudza. Akabva ashevedza Absaromu, iye akapinda maiva namambo, akagwadama, akawira pasi nechiso chake pamberi pamambo; mambo achibva atsvoda Absaromu. 
15 Zvino pashure pezvinhu izvi Absaromu akaita kuti agadzirirwe ngoro, yaiva nemabhiza nevarume makumi mashanu vaimhanya pamberi pake. 2 Absaromu akafumomuka, akanomira parutivi penzira yaienda kugedhi. Zvino chero munhu upi zvake paaiva nemhosva yokuti auye nayo kuna mambo kuzoruramisirwa, Absaromu aibva amushevedza oti: “Unobva kuguta ripi?” iye oti: “Mushandi wenyu anobva kune rimwe remadzinza aIsraeri.” 3 Uye Absaromu aiti kwaari: “Ona, nyaya dzako dzakanaka uye dzakarurama; asi kuna mambo hakuna munhu achakuteerera.” 4 Absaromu aitizve: “Haiwa, kudai ndikagadzwa kuva mutongi munyika, kuti munhu wose anenge aine mhosva kana kuti anoda kururamisirwa auye kwandiri! Chokwadi ndichamururamisira.” 5 Munhu wacho paaisvika pedyo kuti amukotamire, iye aitambanudza ruoko rwake omubata, omutsvoda. 6 Absaromu akaramba achiita chinhu chakadai kuvaIsraeri vose vaiuya kuzoruramisirwa namambo; uye Absaromu akaramba achinyengedza mwoyo yevarume vaIsraeri. 7 Zvino kwapera makore makumi mana, Absaromu akati kuna mambo: “Ndapota, regai ndiende kuHebroni ndinoita mhiko yangu yandakapikira Jehovha. 8 Nokuti mushandi wenyu akaita mhiko yakasimba pandaigara kuGeshuri muSiriya, ndichiti, ‘Chokwadi kana Jehovha akandidzosa kuJerusarema, ndichashumirawo Jehovha.’” 9 Naizvozvo mambo akati kwaari: “Enda norugare.” Iye akabva asimuka, akaenda kuHebroni. 10 Zvino Absaromu akatuma vasori kumadzinza ose aIsraeri achiti: “Pamunongonzwa kurira kwehwamanda, mutiwo, ‘Absaromu ava mambo muHebroni!’” 11 Zvino Absaromu akanga aenda nevarume mazana maviri vokuJerusarema, vakashevedzwa vakaenda pasina chavaifungira, havana kana chimwe chavaiziva. 12 Paakapawo zvibayiro, Absaromu akatumira shoko kunoshevedza Ahitoferi muGiro, gurukota raDhavhidhi, kubva kuguta rake reGiro. Kurangana kwacho kwakaramba kuchisimba, uye vanhu vaiva naAbsaromu vakaramba vachiwanda. 13 Kwapera nguva yakati, nhume yakasvika kuna Dhavhidhi, ichiti: “Mwoyo yevarume vaIsraeri yava kutevera Absaromu.” 14 Dhavhidhi akabva ati kuvashandi vake vose vaaiva navo muJerusarema: “Simukai, ngatitizei; nokuti Absaromu haangatisiyi tiri vapenyu! Kurumidzai kuenda, kuti arege kukurumidza, akatibata, akatiitira zvakaipa, akaparadza guta nomuromo webakatwa!” 15 Vashandi vamambo vakati kuna mambo: “Vashandi venyu vari pano, kuti vaite zvose zvingasarudzwa naishe wangu mambo.” 16 Naizvozvo mambo akabuda, imba yake yose ichimutevera, mambo akasiya madzimai gumi, varongo, kuti vatarisire imba. 17 Mambo akaramba achibuda vanhu vose vachimutevera; vakanomira paBheti-mehaki. 18 Vashandi vake vose vaipfuura nepaaiva; nevaKereti vose nevaPereti vose nevaGati vose, varume mazana matanhatu vakanga vamutevera kubva kuGati, vaipfuura nepamberi pamambo. 19 Mambo akabva ati kuna Itai muGati: “Iwe uri kuendereiwo nesu? Dzokera unogara namambo; nokuti uri wokune imwe nyika uyewo wakadzingwa kunzvimbo yako. 20 Nezuro ndipo pawakauya uye nhasi ndokudzungairisa pamwe chete nesu, kuti uende neni kwose kwose kwandinoenda here? Dzokera hako, udzokere nehama dzako, Jehovha ngaakuitire mutsa worudo nokuvimbika!” 21 Asi Itai akapindura mambo akati: “NaJehovha mupenyu uye nashe wangu mambo mupenyu, mushandi wenyu achava munzvimbo iyo ishe wangu mambo angava, kunyange zvikareva rufu kana kuti zvikareva upenyu!” 22 Dhavhidhi akati kuna Itai: “Enda uyambuke.” Naizvozvo Itai muGati akayambuka pamwe chete nevarume vake vose nevana vose vaaiva navo. 23 Vanhu vose vomunyika yacho vakanga vachichema nenzwi guru, uye vanhu vose vakanga vachiyambuka, uye mambo akanga akamira pedyo nomupata une rukova weKidroni, uye vanhu vose vakanga vachiyambuka nomugwagwa usina chinhu waienda kurenje. 24 Zadhoki akasvikawo nevaRevhi vose vakanga vakatakura areka yesungano yaMwari wechokwadi; uye vakagadzika areka yaMwari wechokwadi pasi pedyo naAbhiyatari kusvikira vanhu vose vapedza kuyambuka vachibva muguta. 25 Asi mambo akati kuna Zadhoki: “Dzorera areka yaMwari wechokwadi kuguta. Kana ndikanzwirwa nyasha naJehovha, iye achandidzosawo uye achaita kuti ndiione nenzvimbo yayo yainogara. 26 Asi kana akati, ‘Handina kukufarira,’ ndiri pano, ngaandiitire zvakamunakira.” 27 Mambo akati kumupristi Zadhoki: “Iwe hausi muoni here? Dzokera kuguta norugare, pamwe chete naAhimaazi mwanakomana wako naJonatani mwanakomana waAbhiyatari, ivo vanakomana venyu vaviri, vamuinavo. 28 Tarira, ndichambomira pamazambuko erenje kusvikira shoko rabva kwamuri kuzondizivisa.” 29 Naizvozvo Zadhoki naAbhiyatari vakadzokera neareka yaMwari wechokwadi kuJerusarema, vakaramba vachigara ikoko. 30 Dhavhidhi akanga achikwira nomukwidza weMiorivhi, achisvimha misodzi sezvaaikwira, musoro wake wakafukidzwa; uye akanga achifamba asina shangu, mumwe nomumwe wevanhu vose vaaiva navo akafukidza musoro wake, vakakwira vachisvimha misodzi sezvavaikwira. 31 Dhavhidhi akaudzwa kuti: “Ahitoferi ndomumwe wevari kurangana naAbsaromu.” Dhavhidhi akabva ati: “Haiwa Jehovha, ndapota, itai kuti zano raAhitoferi rive upenzi!” 32 Zvino Dhavhidhi paakasvika pamusoro pegomo apo vanhu vaiwanzokotamira Mwari, kwaiva naHushai muAki aivapo aiuya kuzosangana naye, nguo yake refu yakabvaruka uye aine guruva mumusoro make. 33 Zvisinei, Dhavhidhi akati kwaari: “Chokwadi kana ukayambuka neni, uchandiremedza. 34 Asi kana ukadzokera kuguta ukanoti kuna Absaromu, ‘Haiwa Mambo, ndiri mushandi wenyu. Ini ndaimbova mushandi wababa venyu panguva iyoyo, asi zvino ini ndava mushandi wenyu,’ uchabva wavhiringidza zano raAhitoferi nokuda kwangu. 35 Vapristi, Zadhoki naAbhiyatari havasi ikoko newe here? Zvino uudze vapristi, Zadhoki naAbhiyatari zvinhu zvose zvaunganzwa muimba yamambo. 36 Tarira! Ivo vane vanakomana vavo vaviri ikoko, Ahimaazi waZadhoki naJonatani waAbhiyatari; muvashandise kunditumira zvinhu zvose zvamunganzwa.” 37 Naizvozvo Hushai, shamwari yaDhavhidhi, akapinda muguta. Absaromu akasvikawo muJerusarema. 
16 Dhavhidhi paakanga apfuura zvishoma pamusoro pegomo, kwaiva naZibha mushandi waMefibhosheti akanga achiuya kuzosangana naye aine mbongoro mbiri dzakanga dzakasungirirwa zvigaro, dzakatakudzwa zvingwa mazana maviri nemakeke emazambiringa akaomeswa zana netsapo dzemichero yezhizha zana nechirongo chikuru chewaini. 2 Mambo akabva ati kuna Zibha: “Zvinhu izvi zvauinazvo ndezvei?” Zibha akati: “Mbongoro ndedzokuti imba yamambo itasve, zvokudya netsapo yemichero yezhizha ndezvokuti majaya adye, uye waini ndeyokuti anenge aneta ari murenje anwe.” 3 Zvino mambo akati: “Ko mwanakomana watenzi wako ari kupi?” Zibha akati kuna mambo: “Tarirai agere hake muJerusarema; nokuti ati, ‘Nhasi imba yaIsraeri ichandidzorera kutonga kwoumambo hwababa vangu.’” 4 Mambo akabva ati kuna Zibha: “Tarira! Zvinhu zvose zvaMefibhosheti zvava zvako.” Zibha akati: “Ndinokotama. Ngandinzwirwe nyasha nemi, ishe wangu mambo.” 5 Zvino Mambo Dhavhidhi akasvika kuBhahurimu, akaona mumwe murume weimba yaSauro achibuda imomo, ainzi Shimei, mwanakomana waGera, achibuda, achituka paaibuda. 6 Akatanga kukanda matombo kuna Dhavhidhi nevashandi vose vaMambo Dhavhidhi; uye vanhu vose nevarume vose vaiva nesimba vaiva kurudyi rwake nokuruboshwe rwake. 7 Shimei aituka achiti: “Ibva, ibva, iwe murume ane mhosva yeropa uye murume pasina! 8 Jehovha akudzorera mhosva yeropa yose yeimba yaSauro uyo iwe wakava mambo panzvimbo yake; uye Jehovha aisa umambo muruoko rwaAbsaromu mwanakomana wako. Tarira uri kutambudzika, nokuti uri murume ane mhosva yeropa!” 9 Abhishai mwanakomana waZeruya akazoti kuna mambo: “Imbwa iyi yakafa ingatukireiko ishe wangu mambo? Ndapota, regai ndiende ikoko, ndigure musoro wake.” 10 Asi mambo akati: “Ndinei nemi, imi vanakomana vaZeruya? Muregei atuke, nokuti Jehovha ati kwaari, ‘Tuka Dhavhidhi!’ Saka ndiani anofanira kuti, ‘Waitirei saizvozvo?’” 11 Dhavhidhi akati kuna Abhishai nevashandi vake vose: “Tarirai mwanakomana wangu chaiye, akabuda mukati mangu, ari kutsvaka mweya wangu; zvino zvakadini nomuBhenjamini! Muregei atuke hake, nokuti Jehovha amuudza kudaro! 12 Zvichida Jehovha achaona neziso rake, uye chokwadi Jehovha achandiitirazve zvakanaka panzvimbo pokutuka kwake nhasi.” 13 Naizvozvo Dhavhidhi nevarume vake vakaramba vachienda vari mumugwagwa, Shimei paaifamba ari mujinga megomo, achifamba akaenderana naye kuti atuke; uye akaramba achikanda matombo sezvaaienderana naye, uye akapfumbura guruva rakawanda kwazvo. 14 Mambo nevanhu vose vaaiva navo vakazosvika vaneta. Nokudaro vakazorora ikoko. 15 Asi Absaromu nevanhu vose, ivo varume vaIsraeri, vakapinda muJerusarema; uye aiva naAhitoferi. 16 Zvino Hushai muAki, shamwari yaDhavhidhi, paakangopinda maiva naAbsaromu, Hushai akati kuna Absaromu: “Mambo ngaararame! Mambo ngaararame!” 17 Absaromu akati kuna Hushai: “Uyu ndiwo mutsa wako worudo kushamwari yako here? Wakaregerei kuenda neshamwari yako?” 18 Naizvozvo Hushai akati kuna Absaromu: “Aiwa; asi ndichava wouyo asarudzwa naJehovha nevanhu ava nevarume vose vaIsraeri, uye ndichagara naye. 19 Kechipiri ndichati, Ini ndichashandira ani? Handifaniri kushandira mwanakomana wake here? Ndichakushandirai, sokushandira kwandakaita baba venyu.” 20 Gare gare Absaromu akati kuna Ahitoferi: “Tipei zano. Toitei?” 21 Ahitoferi akabva ati kuna Absaromu: “Rara nevarongo vababa vako, vavakasiya kuti vatarisire imba. VaIsraeri vose vachanzwa kuti wazvivengesa kwazvo nababa vako, uye maoko evose vauinavo achasimba.” 22 Naizvozvo vakadzikira Absaromu tende pamusoro pedenga reimba, Absaromu akarara nevarongo vababa vake vaIsraeri vose vachiona. 23 Zano raAhitoferi, raaipa mazuva iwayo, raiva rakangoita seapo munhu aibvunza shoko raMwari wechokwadi. Ndizvo zvakanga zvakaita zano rose raAhitoferi kuna Dhavhidhi nokuna Absaromu. 
17 Zvino Ahitoferi akati kuna Absaromu: “Ndapota, rega ndisarudze varume zviuru gumi nezviviri, ndisimuke, nditevere Dhavhidhi usiku huno. 2 Ndichamusvikira paanenge aneta uye asina simba mumaoko ose, ndichamudederesa; uye vanhu vose vaainavo vachatiza, uye ndichauraya mambo ari oga. 3 Rega ndidzose vanhu vose kwauri. Kudzoka kwevanhu vose kunotsamira pane zvichaitika kumurume wauri kutsvaka; uye vanhu vose vachava norugare.” 4 Shoko racho rakanga rakanaka kuna Absaromu nokuvarume vakuru vose vaIsraeri. 5 Asi Absaromu akati: “Ndapota, shevedzaiwo Hushai muAki, tinzwewo kuti iye anoti chii.” 6 Naizvozvo Hushai akapinda maiva naAbsaromu. Absaromu akabva ati kwaari: “Izvi ndizvo zvataurwa naAhitoferi. Tiite zvaataura here? Kana zvisingaiti, iwe taura.” 7 Hushai akati kuna Absaromu: “Zano rataurwa naAhitoferi harina kunaka panguva ino!” 8 Hushai akatizve: “Iwe unonyatsoziva baba vako nevarume vavo, kuti vane simba, uye kuti vane mweya une shungu, semhuka hadzi inonzi bheya yarasa vana vayo musango; baba vako murwi, uye havazorari panorara vanhu vacho. 9 Tarira! Iye zvino ivo vakavanda mune rimwe remakomba kana kuti mune imwe yenzvimbo dzacho; uye paanongotanga kuvarwisa, anonzwa nezvazvo achabva anzwa oti, ‘Vanhu vari kutevera Absaromu vakundwa!’ 10 Kunyange murume akashinga ane mwoyo wakaita somwoyo weshumba chokwadi achati rukutu; nokuti vaIsraeri vose vanoziva kuti baba vako murume ane simba uyewo, ndozvakaita varume vakashinga vavainavo. 11 Ini ndinopa zano rokuti: VaIsraeri vose ngavaungane kwauri, kubvira kuDhani kusvikira kuBheeri-shebha, vakawanda sejecha riri pedyo negungwa, newewo uende kunorwa. 12 Naizvozvo tichasvika pavari pane imwe yenzvimbo dzacho pavanenge vari, isu tichavasvikira sedova rinowira pasi; uye hapana kana munhu mumwe chete pakati pavo nevarume vose vavainavo achasara. 13 Kana vakapinda mune rimwe guta, vaIsraeri vose vachaenda netambo kuguta iroro, torikwevera kumupata une rukova, kusvikira pasisina kunyange dombo duku rinosara.”  14 Absaromu nevarume vose vaIsraeri vakabva vati: “Zano raHushai muAki riri nani kupinda zano raAhitoferi!” Zvino Jehovha akanga arayira kuti zano raAhitoferi rikoneswe kunyange zvazvo rakanga rakanaka, kuti Jehovha aunzire Absaromu dambudziko. 15 Gare gare Hushai akati kuvapristi, Zadhoki naAbhiyatari: “Ahitoferi apa Absaromu nevarume vakuru vaIsraeri zano rokuti nerokuti; ini ndikapa zano rokuti nerokuti. 16 Zvino kurumidzai kutumira shoko muudze Dhavhidhi, muchiti, ‘Musarara mumapani akaita gwenga omurenje usiku huno, asi chokwadi munofanira kuyambuka, kuti mambo nevanhu vose vaainavo varege kuparadzwa.’” 17 Jonatani naAhimaazi zvavakanga vakamira paEni-rogeri, mumwe mushandikadzi akaenda, akanovaudza. Naizvozvo vakaenda, zvavaifanira kunoudza Mambo Dhavhidhi; nokuti vaisagona kupinda muguta vachionekwa. 18 Zvisinei, rimwe jaya rakavaona rikaudza Absaromu. Naizvozvo vaviri vacho vakakurumidza kuenda, vakasvika kuimba yomumwe murume kuBhahurimu, akanga aine tsime pachivanze chake; uye vakapinda mariri. 19 Pashure paizvozvo mukadzi wacho akatora chinhu chokuvharisa, akachiwaridza pamusoro pomuromo wetsime racho, akaunganidza zviyo zvakabanzurwa pariri; uye hapana chinhu chakazivikanwa nezvaro. 20 Zvino vashandi vaAbsaromu vakasvika kumukadzi wacho pamba pake, vakati: “Ahimaazi naJonatani vari kupi?” Mukadzi wacho akati kwavari: “Vapfuura nepano vachienda kumvura.” Vakabva varamba vachitsvaka, asi havana kuvawana, naizvozvo vakadzokera kuJerusarema. 21 Zvino pashure pokunge vaenda, ivo vakabva vabuda mutsime racho, vakapfuurira, vakanoudza Mambo Dhavhidhi, vakati kuna Dhavhidhi: “Simukai, mukurumidze kuyambuka mvura; nokuti Ahitoferi apa zano seizvi pamusoro penyu.” 22 Dhavhidhi akabva asimuka nevanhu vose vaaiva navo, vakaramba vachiyambuka Jodhani kusvikira mangwanani kwachena, kusvikira pasisina kana mumwe chete akanga asina kuyambuka Jodhani. 23 Zvino Ahitoferi akaona kuti zano rake rakanga risina kuitwa, akasungirira chigaro pambongoro, akasimuka, akaenda kumba kwake kuguta rake. Akabva arayira imba yake, akazvisungirira, akafa. Naizvozvo akavigwa munzvimbo yemakuva yemadzitateguru ake. 24 Asi Dhavhidhi akasvika kuMahanaimu, Absaromu akayambuka Jodhani, iye nevarume vose vaIsraeri vaaiva navo. 25 Amasa ndiye akaiswa naAbsaromu panzvimbo yaJoabhi kuti atarisire uto; Amasa aiva mwanakomana womurume ainzi Itra muIsraeri, akarara naAbhigairi mwanasikana waNahashi, munun’una waZeruya, amai vaJoabhi. 26 VaIsraeri naAbsaromu vakadzika musasa munyika yeGiriyedhi. 27 Dhavhidhi paakangosvika kuMahanaimu, Shobhi mwanakomana waNahashi wokuRabha wevanakomana vaAmoni, naMakiri mwanakomana waAmieri wokuRo-dhebhari, naBhazirai muGiriyedhi wokuRogerimu 28 vakauya nemibhedha nemabheseni nemidziyo yomuumbi, negorosi nebhari nefurawa nezviyo zvakakangwa nebhinzi hombe nenyemba nezviyo zvakaomeswa; 29 nouchi noruomba nemakwai nomukaka wemombe wakakora, vakaunzira Dhavhidhi nevanhu vaakanga ainavo kuti vadye, nokuti vakati: “Vanhu vava nenzara, vaneta, uye vava nenyota murenje.” 
18 Zvino Dhavhidhi akaverenga vanhu vaakanga ainavo, akagadza vakuru vezviuru nevakuru vemazana kuti vavatarisire. 2 Dhavhidhi akatumirawo chikamu chimwe chete pazvikamu zvitatu zvevanhu chichitarisirwa naJoabhi uye chikamu chimwe chete pazvikamu zvitatu chichitarisirwa naAbhishai mwanakomana waZeruya, mwana wababa vaJoabhi, uye chikamu chimwe chete pazvikamu zvitatu chichitarisirwa naItai muGati. Mambo akabva ati kuvanhu: “Chokwadi ini ndichaendawo nemi.” 3 Asi vanhu vakati: “Imi hamufaniri kuenda, nokuti kana tikangotiza, havangaisi mwoyo patiri; uye kana hafu yedu ikafa, havangaisi mwoyo patiri, nokuti imi makaenzana nevanhu vedu vanokwana zviuru gumi; zvino zvingava nani kana mukashanda muchitibatsira muri muguta.” 4 Naizvozvo mambo akati kwavari: “Ndichaita chero zvakakunakirai.” Mambo akaramba akamira parutivi pegedhi, vanhu vose vakabuda vari mapoka emazana neezviuru. 5 Mambo akarayira Joabhi naAbhishai naItai, achiti: “Muitire tsiye nyoro jaya, iye Absaromu, nokuda kwangu.” Vanhu vose vakazvinzwa mambo paairayira vakuru vose nezvenyaya yaAbsaromu. 6 Zvino vanhu vakaramba vachienda kusango kunosangana nevaIsraeri; hondo yacho ikarwirwa musango raEfremu. 7 Vanhu vaIsraeri vakazokundwa nevashandi vaDhavhidhi, uye kwakaurayiwa vanhu vazhinji pazuva iroro, varume zviuru makumi maviri. 8 Kurwa kwakapararira ikoko panyika yose yakanga ichioneka. Sango rakaparadzawo vanhu vazhinji kupfuura vakaparadzwa nebakatwa pazuva iroro. 9 Absaromu akazongoerekana asangana nevashandi vaDhavhidhi. Absaromu akanga akatasva nyurusi, uye nyurusi racho rakapinda nepasi pematavi omuti mukuru akanga akarukana, zvokuti musoro wake wakahakira mumuti wacho mukuru, akarembera pakati pematenga nenyika, nyurusi raaiva akatasva zvarakapfuurira. 10 Mumwe murume akazviona, akaudza Joabhi kuti: “Tarirai! Ndaona Absaromu akarembera mumuti mukuru.” 11 Joabhi akati kumurume akanga achimuudza: “Zvino zvawazviona, nei usina kubva wamuuraya? Ndingadai ndakupa masirivha gumi nebhandi.” 12 Asi murume wacho akati kuna Joabhi: “Kunyange kana ndikayererwa masirivha chiuru muzvanza zvangu, handingatambanudziri mwanakomana wamambo ruoko rwangu; nokuti mambo akurayirai imi naAbhishai naItai isu tichizvinzwa, achiti, ‘Chenjererai, chero ani zvake, pamusoro pejaya racho, iye Absaromu.’ 13 Nezvisizvo ndingadai ndaitira mweya wake zvakaipa uye nyaya yacho yose yaisazovanzirwa mambo, uye imi maizobva munyaya yacho.” 14 Joabhi akati: “Rega ndisanonoka kudai ndiri pamberi pako!” Naizvozvo akatora miseve mitatu, akaiisa muchanza chake, akabaya nayo mwoyo waAbsaromu paakanga achiri mupenyu ari pakati pomuti wacho mukuru. 15 Vashandi gumi vakanga vakatakura zvombo zvaJoabhi vakabva vakomba, vakabaya Absaromu, kuti vamuuraye. 16 Zvino Joabhi akaridza hwamanda, kuti vanhu vadzoke, varege kudzingirira vaIsraeri; nokuti Joabhi akanga adzivisa vanhu. 17 Vakazotora Absaromu, vakamukanda musango mugomba guru, vakaisa murwi mukuru kwazvo wematombo pamusoro pake. Asi vaIsraeri vose, murume mumwe nomumwe akatizira kumba kwake. 18 Zvino Absaromu, paaiva achiri mupenyu, akanga atora shongwe, akazvimisira shongwe yacho, iri muBani raMambo, nokuti akati: “Handina mwanakomana achazoita kuti zita rangu rirambe richiyeukwa.” Naizvozvo akatumidza shongwe yacho zita rake, uye ichiri kunzi Shongwe yaAbsaromu kusvikira nhasi. 19 Zvino Ahimaazi mwanakomana waZadhoki akati: “Ndapota, regai ndimhanye, ndinoudza mambo mashoko acho, nokuti Jehovha amutongera kuti amusunungure paruoko rwevanomuvenga.” 20 Asi Joabhi akati kwaari: “Hausi munhu wokuti azivise mashoko nhasi, uchazozivisa mashoko rimwe zuva; asi nhasi haufaniri kuzivisa mashoko, nokuti mwanakomana wamambo afa.” 21 Joabhi akabva ati kumuKushi: “Enda unoudza mambo zvawaona.” MuKushi wacho akakotamira Joabhi, akatanga kumhanya. 22 Zvino Ahimaazi mwanakomana waZadhoki akatizve kuna Joabhi: “Zvino, kunyange zvakadaro ndapota, ndiregereiwo ndimhanye, nditevere muKushi.” Zvisinei, Joabhi akati: “Unoda kumhanyireiko mwanakomana wangu, ipo pasina mashoko aripo nokuda kwako?” 23 Asi iye akati: “Zvino, kunyange zvakadaro, regai ndimhanye.” Naizvozvo akamuti: “Chimhanya hako!” Ahimaazi akatanga kumhanya nenzira inoenda nokuRuwa, akapedzisira apfuura muKushi wacho. 24 Zvino Dhavhidhi akanga akagara pakati pemagedhi maviri. Munguva iyi, murindi akaenda padenga regedhi pedyo parusvingo. Akazotarira akaona munhu aimhanya ari oga. 25 Naizvozvo murindi akashevedzera, akaudza mambo, mambo achibva ati: “Kana ari oga, ane shoko mumuromo make.” Iye akaramba achiuya, achiswedera pedyo zvishoma nezvishoma. 26 Zvino murindi wacho akaona mumwe murume achimhanya. Naizvozvo murindi akashevedzera kumuchengeti wegedhi akati: “Tarira! Kune mumwezve murume ari kumhanya ari oga!” mambo achibva ati: “Naiyewo ari kuuya nemashoko.” 27 Murindi akati: “Ndiri kuona kuti mamhanyiro ewokutanga akafanana nemamhanyiro aAhimaazi mwanakomana waZadhoki,” mambo achibva ati: “Uyu murume akanaka, ari kuuya nemashoko akanaka.” 28 Ahimaazi akazoshevedzera akati kuna mambo: “Rugare!” Naizvozvo akakotamira mambo chiso chake chakatarira pasi. Akati: “Jehovha Mwari wenyu ngaarumbidzwe, aisa kwamuri varume vanga vamukira ishe wangu mambo!” 29 Zvisinei, mambo akati: “Ko jaya racho, iye Absaromu, rinofara here?” Ahimaazi akati: “Ndaona nyonganyonga huru panguva iyo Joabhi atuma mushandi wamambo nomushandi wenyu, asi handina kuziva kuti changa chiri chii.” 30 Naizvozvo mambo akati: “Mira hako parutivi, mira pano apa.” Ipapo akamira parutivi, akaramba akamira. 31 Zvino muKushi akasvika, muKushi wacho akati: “Ishe wangu mambo ngaagamuchire mashoko, nokuti Jehovha akutongerai nhasi kuti akusunungurei mumaoko evaya vose vanokumukirai.” 32 Asi mambo akati kumuKushi wacho: “Jaya racho, iye Absaromu, rinofara here?” MuKushi akati: “Vavengi vashe wangu mambo navose vaya vakakumukirai kuti vaite zvakaipa ngavave sejaya racho.” 33 Mambo akabva anetseka, akakwira kuimba yepadenga yaiva pamusoro pegedhi, akasvimha misodzi; uye akafamba achiti: “Mwanakomana wangu Absaromu, mwanakomana wangu kani, mwanakomana wangu Absaromu! Haiwa, kudai ini ndanga ndafa, panzvimbo pako iwe, Absaromu mwanakomana wangu, mwanakomana wangu kani!” 
19 Gare gare Joabhi akaudzwa kuti: “Tarira! Mambo ari kusvimha misodzi, ari kuchema Absaromu.” 2 Naizvozvo zuva iroro kuponeswa kwakava nguva yokuchema kuvanhu vose, nokuti zuva iroro vanhu vakanzwa zvichinzi: “Mambo arwadziwa pamusoro pomwanakomana wake.” 3 Vanhu vakatanga kuverevedza zuva iroro kuti vapinde muguta, sokuverevedza kwaiita vanhu pavainyadziswa nokuti vainge vatiza kurwa. 4 Mambo akafukidza chiso chake, mambo akaramba achichema nenzwi guru achiti: “Mwanakomana wangu Absaromu! Absaromu mwanakomana wangu, mwanakomana wangu kani!” 5 Joabhi akazopinda maiva namambo mumba akati: “Nhasi manyadzisa zviso zvevashandi venyu vose, vapukunyutsa mweya wenyu nhasi nemweya yevanakomana venyu nevanasikana venyu nemweya yemadzimai enyu nemweya yevarongo venyu, 6 nokuda vaya vanokuvengai nokuvenga vaya vanokudai; nokuti mataura nhasi kuti vakuru nevashandi havasi chinhu kwamuri, nokuti ini ndinonyatsoziva nhasi kuti kudai Absaromu chete anga ari mupenyu uye isu tose tafa nhasi, chokwadi zvaizova zvakanaka kwamuri. 7 Zvino simukai, budai mutaure zvinosvika pamwoyo yevashandi venyu, nokuti, ndinopika naJehovha kuti, kana mukasabuda, hapana kana munhu acharara pamwe chete nemi usiku huno; uye izvi zvichava zvakaipa kwazvo kwamuri kupfuura zvinokuvadza zvose zvakauya pamuri kubvira muchiri muduku kusvikira iye zvino.” 8 Naizvozvo mambo akasimuka, akagara pagedhi, uye vakaudza vanhu vose kuti: “Tarirai mambo agara pagedhi.” Vanhu vose vakatanga kuuya pamberi pamambo. Asi vaIsraeri, mumwe nomumwe akanga atizira kumba kwake. 9 Mumadzinza ose aIsraeri, vanhu vose vakanga vachiitisana nharo vachiti: “Mambo ndiye akatinunura muchanza chevavengi vedu, uye ndiye akatipukunyutsa muchanza chevaFiristiya; asi zvino iye atiza Absaromu munyika. 10 Asi Absaromu, watakazodza, afira muhondo. Saka nei pasina chamuri kuita kuti mudzose mambo?” 11 Zvino Mambo Dhavhidhi akatumira shoko kuvapristi, Zadhoki naAbhiyatari, achiti: “Taurai nevarume vakuru vaJudha, muti, ‘Nei muchifanira kuva vokupedzisira kudzosa mambo kumba kwake, nepo shoko raIsraeri wose rasvika kuna mambo kumba kwake? 12 Muri hama dzangu; muri pfupa rangu nenyama yangu. Saka nei muchifanira kuva vokupedzisira kudzosa mambo?’ 13 Muti kuna Amasa, ‘Hausi pfupa rangu nenyama yangu here? Mwari ngaandiitire saizvozvo uye ngaawedzere pazviri kana usingazovi mukuru weuto pamberi pangu nguva dzose panzvimbo paJoabhi.’” 14 Iye akataura zvakabaya mwoyo yevarume vose vaJudha somunhu mumwe chete, zvokuti vakatumira shoko kuna mambo vachiti: “Dzokai, imi nevashandi venyu vose.” 15 Zvino mambo akadzokera, akasvika pedyo naJodhani. Asi vaJudha vakaenda kuGirigari kunochingura mambo, kuti vayambutse mambo mhiri kwaJodhani. 16 Shimei mwanakomana waGera muBhenjamini, aibva kuBhahurimu, akakurumidza kuenda pamwe chete nevarume vaJudha kunochingura Mambo Dhavhidhi. 17 Aiva nevarume chiuru vaibva kwaBhenjamini. (Aivawo naZibha mushandi weimba yaSauro aiva nevanakomana vake gumi nevashanu nevashandi vake makumi maviri, uye vakasvika zvakanaka kuJodhani pamberi pamambo. 18 Iye akayambuka zambuko kuti ayambutse imba yamambo uye kuti aite zvakanga zvakanaka kwaari.) Asi Shimei mwanakomana waGera, akawira pasi pamberi pamambo paakanga ava kuda kuyambuka Jodhani. 19 Akabva ati kuna mambo: “Ishe wangu ngaarege kundipa mhosva, musayeuka zvakaipa zvakaitwa nomushandi wenyu zuva iro ishe wangu mambo akabuda muJerusarema, kuti mambo azviise mumwoyo make. 20 Nokuti mushandi wenyu anonyatsoziva kuti ndini ndakatadza; naizvozvo nhasi ndava wokutanga kuuya paimba yose yaJosefa kuti ndiuye kuzochingura ishe wangu mambo.” 21 Abhishai mwanakomana waZeruya akabva apindura, akati: “Shimei haafaniri kuurayiwa nokuda kweizvi here, pakuti akatuka muzodziwa waJehovha?” 22 Asi Dhavhidhi akati: “Ndinei nemi, imi vanakomana vaZeruya, zvamunoda kuva mudzivisi wangu nhasi? Nhasi kungaurayiwa munhu pakati paIsraeri here? Handizivi here kuti nhasi ndiri mambo waIsraeri?” 23 Mambo akabva ati kuna Shimei: “Hausi kuzofa.” Uye mambo akamupikira. 24 Zvino Mefibhosheti muzukuru waSauro, akauya kuzochingura mambo; asi akanga asina kugeza tsoka dzake kana kugera usopo hwake uyewo akanga asina kugeza nguo dzake kubvira pazuva rakaenda mambo kusvikira adzoka norugare. 25 Zvino paakasvika kuJerusarema kuzochingura mambo, mambo akabva ati kwaari: “Mefibhosheti, wakaregererei kuenda neni?” 26 Iye akati: “Ishe wangu mambo, mushandi wangu ndiye akandinyengedza. Nokuti mushandi wenyu akanga ati, ‘Rega ndisungirire chigaro pambongoro hadzi kuti ndiitasve, ndiende namambo,’ nokuti mushandi wenyu akaremara. 27 Naizvozvo iye akachera mushandi wenyu kunashe wangu mambo. Asi ishe wangu mambo akaita sengirozi yaMwari wechokwadi, naizvozvo itai zvakakunakirai. 28 Nokuti imba yose yababa vangu ingadai isiri chinhu, yakatongerwa kufa nashe wangu mambo, asi makaisa mushandi wenyu pane vaya vanodya patafura yenyu. Naizvozvo ndichineizve chandingakumbira chakarurama kunyange chandingachemerazve kuna mambo?” 29 Zvisinei, mambo akati kwaari: “Nei uchiri kungotaura mashoko ako? Ndati, Iwe naZibha govanai munda wacho.” 30 Mefibhosheti akati kuna mambo: “Ngaatore hake wose, ishe wangu mambo zvaadzoka kumba kwake norugare.” 31 Zvino Bhazirai muGiriyedhi akauya achibva kuRogerimu kuti aende kuJodhani namambo kuitira kuti amuperekedze kuJodhani. 32 Bhazirai akanga akwegura kwazvo, ava nemakore makumi masere; uye iye akapa mambo zvokudya paaigara muMahanaimu, nokuti akanga ari munhu akapfuma kwazvo. 33 Naizvozvo mambo akati kuna Bhazirai: “Yambuka neni, ndichakupa zvokudya zvandiinazvo muJerusarema.” 34 Asi Bhazirai akati kuna mambo: “Mazuva emakore oupenyu hwangu mangani, kuti ndiende namambo kuJerusarema? 35 Nhasi ndava nemakore makumi masere. Ndichagona kutsauranisa zvakanaka nezvakaipa here, kana kuti mushandi wenyu achagona kuravidza zvaanodya nezvaanonwa here, kana kuti ndichagona kuteerera inzwi revaimbi vechirume nevechikadzi here? Naizvozvo nei mushandi wenyu achifanira kuvazve mutoro kuna ishe wangu mambo? 36 Nokuti mushandi wenyu agona kuperekedza mambo kuJodhani kwechinhambwe chipfupi chete, saka nei mambo achifanira kundiripa nomubayiro uyu? 37 Ndapota, regai mushandi wenyu adzokere, regai ndifire muguta rangu pedyo nenzvimbo yemakuva yababa vangu naamai vangu. Asi hoyu mushandi wenyu Kimhamu. Ngaayambuke naishe wangu mambo; mumuitire zvakakunakirai.” 38 Naizvozvo mambo akati: “Ndichayambuka naKimhamu, ini ndichamuitira zvakanaka kwauri; uye ndichakuitira zvose zvaungasarudza kureva kwandiri.” 39 Zvino vanhu vose vakatanga kuyambuka Jodhani, mambo akayambuka; asi mambo akatsvoda Bhazirai, akamukomborera, achibva adzokera kunzvimbo yake. 40 Mambo paakayambukira kuGirigari, Kimhamu akayambuka naye, nevanhu vose vaJudha, uyewo nehafu yevanhu vaIsraeri, kuti vayambutse mambo. 41 Zvino tarira! varume vose vaIsraeri vakanga vachiuya kuna mambo, vakati kuna mambo: “Nei hama dzedu varume vaJudha vakubai kuti vayambutse mambo neimba yake yose nevarume vose vaDhavhidhi vaainavo paJodhani?” 42 Varume vose vaJudha vakapindura varume vaIsraeri, vakati: “Nokuti tiri hama dzepedyo dzamambo; saka nei matsamwira chinhu ichi? Takambodya zvinhu zvamambo here, kana kuti takapiwa chipo here?” 43 Zvisinei, varume vaIsraeri vakapindura varume vaJudha vakati: “Tine zvikamu gumi kuna mambo, zvokuti kunyange kuna Dhavhidhi tine zvakawanda kukupfuurai. Saka, nei matizvidza, uye nei isu tisina kuva vokutanga kuti tidzose mambo?” Asi shoko revarume vaJudha rairwadza kupfuura shoko revarume vaIsraeri. 
20 Zvino ikoko kwakanga kuine mumwe murume pasina, ainzi Shebha, mwanakomana waBhikri muBhenjamini; iye akaridza hwamanda akati: “Hatina mugove kuna Dhavhidhi, uye hatina nhaka kumwanakomana waJese. Haiwa Israeri, munhu wose ngaaende kuna vanamwari vake!” 2 Varume vose vaIsraeri vakabva varega kutevera Dhavhidhi kuti vatevere Shebha mwanakomana waBhikri; asi varume vaJudha vakanamatira kuna mambo wavo kubvira kuJodhani kusvikira kuJerusarema. 3 Dhavhidhi akazosvika kumba kwake kuJerusarema. Mambo akabva atora vakadzi gumi, varongo vaakanga asiya kuti vatarisire imba, akavaisa muimba yairindwa, asi akaramba achivapa zvokudya. Haana kumborara navo, asi vakaramba vakavharirwa zvakasimba kusvikira pazuva rokufa kwavo, vari chirikadzi dzine murume mupenyu. 4 Zvino mambo akati kuna Amasa: “Ndiunganidzire varume vaJudha mumazuva matatu, iwe umire pano.” 5 Naizvozvo Amasa akaenda kunounganidza vaJudha; asi akanonoka, akadarika nguva yaakanga atarirwa naye. 6 Dhavhidhi akabva ati kuna Abhishai: “Zvino Shebha mwanakomana waBhikri achava akaipa zvikuru kwatiri kupfuura Absaromu. Iwe tora vashandi vashe wako mumudzingirire, kuti asawana maguta akavakirirwa, akapukunyuka tichizviona.” 7 Naizvozvo varume vaJoabhi nevaKereti nevaPereti nevarume vose vaiva nesimba vakabuda vachimutevera; vakabuda muJerusarema kuti vadzingirire Shebha mwanakomana waBhikri. 8 Vakanga vava pedyo nedombo guru riri muGibhiyoni, uye Amasa akauya kuzosangana navo. Zvino Joabhi akanga akazvisunga chiuno, akapfeka nguo; akanga akasungirira bakatwa muhudyu make, riri mumuhara waro. Iye akasvika, iro rikawira pasi. 9 Joabhi akati kuna Amasa: “Unofara here, hama yangu?” Ruoko rworudyi rwaJoabhi rwakabva rwabata ndebvu dzaAmasa kuti amutsvode. 10 Asi Amasa akanga asina kuchenjerera bakatwa raiva muruoko rwaJoabhi; zvokuti akamubaya naro mudumbu, ura hwake hukawira pasi, uye akanga asingafaniri kumubayazve. Naizvozvo akafa. Asi Joabhi naAbhishai mwana wababa vake, vakadzingirira Shebha mwanakomana waBhikri. 11 Zvino rimwe remajaya aJoabhi rakamira pedyo naye rikaramba richiti: “Munhu wose anofarira Joabhi uye munhu wose waDhavhidhi, ngaatevere Joabhi!” 12 Munguva yose iyi Amasa akanga achiumburuka muropa ari pakati pomugwagwa mukuru. Murume wacho paakaona kuti vanhu vose vamira, akabva abvisa Amasa mumugwagwa mukuru, akamuisa musango. Akazokanda nguo pamusoro pake, zvaakaona kuti vanhu vose vaiuya kwaari vaimira. 13 Paakanga angomubvisa mumugwagwa mukuru, murume mumwe nomumwe akapfuura nepo achitevera Joabhi kuti adzingirire Shebha mwanakomana waBhikri. 14 Shebha akapfuura nomumadzinza ose aIsraeri kusvikira kuAbheri reBheti-maaka. Asi vaBhikri vose vakabva vaungana, vakamuteverawo. 15 Vakasvika, vakamukomba muAbheri reBheti-maaka, vakagadzirira guta racho rusvingo rwokurikomba narwo, zvaraiva mukati morusvingo runodzivirira. Vanhu vose vaiva naJoabhi vakanga vachichera rusvingo, kuti varuputse. 16 Mumwe mukadzi akachenjera akatanga kushevedzera ari muguta achiti: “Teererai, varume, teererai! Ndapota, itii kuna Joabhi, ‘Swedera pedyo pano, nditaure newe.’” 17 Naizvozvo akaswedera pedyo naye, mukadzi wacho akabva ati: “Ndiwe Joabhi here?” iye akati: “Ndini.” Iye akabva ati kwaari: “Teerera mashoko omurandasikana wako.” Iye akati: “Ndakateerera.” 18 Iye akatizve: “Vaimbotaura munguva yekare, vachiti, ‘Ngavabvunze muAbheri, uye vaibva vagumisa nyaya yacho.’ 19 Ini ndinomiririra vanoda rugare nevakatendeka vaIsraeri. Uri kuda kuuraya guta naamai pakati paIsraeri. Unodirei kuparadza nhaka yaJehovha?” 20 Joabhi akapindura kuti: “Handingambofungi zvakadaro, kuti ndimedze uye kuti ndiparadze. 21 Hazvisizvo, asi murume anobva kunzvimbo ine makomo yaEfremu, anonzi Shebha mwanakomana waBhikri, asimudzira Mambo Dhavhidhi ruoko rwake. Mubudisei iye oga, uye ndichasiya guta.” Mukadzi wacho akabva ati kuna Joabhi: “Tarira! Uchakandirwa musoro wake nepamusoro porusvingo!” 22 Pakarepo mukadzi wacho akapinda maiva nevanhu vose nouchenjeri hwake, vakagura musoro waShebha mwanakomana waBhikri, vakaukandira Joabhi. Akabva aridza hwamanda, naizvozvo vakapararira vachisiya guta, mumwe nomumwe achienda kumba kwake; Joabhi akadzokera kuJerusarema kwaiva namambo. 23 Joabhi aitarisira uto rose raIsraeri; uye Bhenaya mwanakomana waJehoyadha aitarisira vaKereti nevaPereti. 24 Adhoramu aitarisira vaya vakanga vatorwa nokuda kwebasa rokumanikidzirwa; uye Jehoshafati mwanakomana waAhirudhi ndiye aiva munyori wezvaiitika. 25 Shevha aiva munyori, uye Zadhoki naAbhiyatari vaiva vapristi. 26 Ira muJairi akavawo mupristi waDhavhidhi. 
21 Zvino nzara yakavapo mumazuva aDhavhidhi kwemakore matatu, gore negore; uye Dhavhidhi akabvunza Jehovha. Jehovha akabva ati: “Sauro neimba yake vane mhosva yeropa, nokuti akauraya vaGibhiyoni.” 2 Naizvozvo mambo akashevedza vaGibhiyoni akataura navo. (Sezvineiwo, vaGibhiyoni vakanga vasiri vevanakomana vaIsraeri, asi ndivo vakanga vasara pavaAmori; uye vanakomana vaIsraeri vakanga vavapikira, asi Sauro akatsvaka kuvauraya paaivaitira godo nokuda kwevanakomana vaIsraeri naJudha.) 3 Dhavhidhi akati kuvaGibhiyoni: “Ndokuitirai chii, uye ndokuyananisirai nei, kuti mukomborere nhaka yaJehovha?” 4 Naizvozvo vaGibhiyoni vakati kwaari: “Hatidi sirivha kana ndarama kuna Sauro neimba yake, uyewo hatisi isu tinofanira kuuraya munhu pakati paIsraeri.” Iye akati: “Ndichakuitirai zvose zvamunotaura.” 5 Ivo vakati kuna mambo: “Murume akatiparadza, akaronga kutitsakatisa kuti tisagara munharaunda chero ipi zvayo yaIsraeri, 6 tipei varume vanomwe pavanakomana vake; tivaise pachena pamberi paJehovha muGibhiya raSauro, iye akasarudzwa naJehovha.” Naizvozvo mambo akati: “Ndichakupai ivo.” 7 Asi mambo akanzwira tsitsi Mefibhosheti mwanakomana waJonatani mwanakomana waSauro nokuda kwemhiko yaJehovha yaiva pakati pavo, pakati paDhavhidhi naJonatani mwanakomana waSauro. 8 Naizvozvo mambo akatora vanakomana vaviri vaRizpa mwanasikana waAya vaakaberekera Sauro, Arimoni naMefibhosheti, nevanakomana vashanu vaMikari mwanasikana waSauro vaakaberekera Adrieri mwanakomana waBhazirai muMehora. 9 Akabva avaisa mumaoko evaGibhiyoni, ivo vakavaisa pachena mugomo pamberi paJehovha, zvokuti vanomwe vacho vakafa pamwe chete; uye vakaurayiwa pamazuva okutanga kukohwa, pakutanga kwokukohwa bhari. 10 Zvisinei, Rizpa mwanasikana waAya akatora masaga, akazviwaridzira padombo kubvira pakutanga kwokukohwa kusvikira mvura yanaya pamusoro pawo ichibva kudenga; uye haana kubvumira shiri dzokudenga kuti dzimhare paari masikati kana kuti mhuka dzomusango dzirare paari usiku. 11 Dhavhidhi akazoudzwa zvakanga zvaitwa nomurongo waSauro, Rizpa mwanasikana waAya. 12 Naizvozvo Dhavhidhi akaenda, akanotora mapfupa aSauro nemapfupa aJonatani mwanakomana wake kuvaridzi venyika yeJabheshi-giriyedhi, vakanga vavaba munzvimbo yaiungana vanhu yeBheti-shani, mavakanga vaturikwa nevaFiristiya zuva rakaurayiwa Sauro muGiribhoa nevaFiristiya. 13 Akauya nemapfupa aSauro nemapfupa aJonatani mwanakomana wake kubva ikoko; uyezve, vakaunganidza mapfupa evarume vaiva vaiswa pachena. 14 Vakabva vaviga mapfupa aSauro neomwanakomana wake Jonatani munyika yaBhenjamini muZiira, munzvimbo yemakuva yababa vake Kishi, kuti vaite zvose zvakanga zvarayirwa namambo. Naizvozvo Mwari akabvuma kutetererwa nokuda kwenyika pashure peizvi. 15 Zvino vaFiristiya vakarwazve nevaIsraeri. Naizvozvo Dhavhidhi akaenda nevashandi vake, vakarwa nevaFiristiya; uye Dhavhidhi akaneta. 16 Ishbhi-bhenobhu, aiva mumwe wevaya vakaberekwa nevaRefaimu, aiva nepfumo rairema mashekeri mazana matatu emhangura uye aiva akasungirira bakatwa idzva, akafunga zvokuuraya Dhavhidhi. 17 Abhishai mwanakomana waZeruya akabva abatsira Dhavhidhi, akawisira muFiristiya wacho pasi, akamuuraya. Panguva iyoyo varume vaDhavhidhi vakamupikira, vachiti: “Hamufaniri kuendazve nesu kuhondo, kuti musadzima rambi raIsraeri!” 18 Zvino pashure peizvi, hondo yakamukazve nevaFiristiya kuGobhu. Sibhekai muHusha akabva auraya Safi, aiva mumwe wevaya vakaberekwa nevaRefaimu. 19 Hondo yakamukazve nevaFiristiya kuGobhu, Erihanani mwanakomana waJaare-oregimu muBhetrehema akauraya Goriyati muGati, aiva nepfumo raiva nomubato wakanga wakaita sedanda revaruki. 20 Hondo yakamukazve kuGati, kwaiva nomumwe murume aiva akanyanyisa kukura, aine minwe mitanhatu paruoko rwake rumwe norumwe nezvigunwe zvitanhatu patsoka yake imwe neimwe, zvose zviri makumi maviri nezvina; iyewo akanga akaberekerwa vaRefaimu. 21 Akaramba achishora Israeri. Jonatani mwanakomana waShimei, mukoma waDhavhidhi, akazomuuraya. 22 Ava vari vana vakanga vaberekerwa vaRefaimu muGati; uye vakaurayiwa naDhavhidhi nevashandi vake. 
22 Zvino Dhavhidhi akataura naJehovha mashoko orwiyo urwu pazuva raakanga anunurwa naJehovha muchanza chevavengi vake vose nomuchanza chaSauro; 2 akati: “Jehovha ndiye ibwe rangu nenhare yangu noMupukunyutsi wangu.  3 Mwari wangu ndiye dombo rangu. Ndichapotera kwaari, Ndiye nhoo yangu nenyanga yangu yoruponeso, nzvimbo yangu yakakwirira yakachengeteka, Ndiye nzvimbo yangu yokutizira, Muponesi wangu; munondiponesa pakuitirwa zvechisimba.  4 Ndichashevedzera kuna Iye anofanira kurumbidzwa, Jehovha, Ndichaponeswa pavavengi vangu.  5 Nokuti mafungu anouraya akandikomba; Paiva nemafashamo anongoerekana avapo evanhu pasina, akaramba achindityisa.  6 Tambo dzeSheori dzakandikomba; Misungo yorufu yakanangana neni.  7 Ndakaramba ndichidana kuna Jehovha ndichitambudzika, Ndakaramba ndichishevedzera kuna Mwari wangu. Akabva anzwa inzwi rangu ari mutemberi yake, Kuchemera kwangu kubatsirwa kuri munzeve dzake.  8 Nyika yakatanga kuzunungukira mberi neshure uye kudedera; Nheyo dzematenga dzakazununguswa, Dzakaramba dzichizunungukira mberi neshure nokuti akanga atsamwiswa.  9 Utsi hwakakwira huchibva mumhino dzake, moto waibva mumuromo make wakaramba uchiparadza; Marasha akapfuta achibva kwaari. 10 Akakotamisa matenga, akaburuka; Zarima raiva pasi petsoka dzake. 11 Akauya akatasva kerubhi achibhururuka; Aioneka ari pamapapiro omudzimu. 12 Akabva aisa rima rakamukomba sematumba, Mvura yakasviba, makore matema. 13 Marasha anobvira omoto akapfuta nokuda kwokupenya kwaiva pamberi pake. 14 Jehovha akatanga kutinhira ari kudenga, Wokumusorosoro akaita kuti inzwi rake rinzwike. 15 Akaramba achituma miseve, kuti avaparadzire; Nemheni, kuti avavhiringidze. 16 Pasi pegungwa pakaonekwa, Nheyo dzenyika inobereka dzakaiswa pachena, Dzatukwa naJehovha, nemhepo yokufema kwemhino dzake. 17 Aitumira ruoko rwake kubva kumusoro, ainditora, Aindibudisa mumvura zhinji. 18 Aindinunura pamuvengi wangu ane simba, Pane vaya vaindivenga; nokuti vakanga vaine simba kundipfuura. 19 Vakaramba vachindivinga muzuva renjodzi yangu, Asi Jehovha akava mutsigiri wangu. 20 Akandibudisa, akandiisa munzvimbo yakakura; Aindinunura, nokuti akanga andifarira. 21 Jehovha anondipa mubayiro unoenderana nokururama kwangu; Anondiripa zvinoenderana nokuchena kwemaoko angu. 22 Nokuti ndakachengeta nzira dzaJehovha, Handina kusiya Mwari wangu nokuita zvakaipa. 23 Nokuti zvose zvaakatonga zviri pamberi pangu; Handizotsauki pamirau yake. 24 Ndichava asina mhosva kwaari, Ndicharamba ndisingakanganisi. 25 Jehovha ngaandiripe zvinoenderana nokururama kwangu, Zvinoenderana nokuchena kwangu pamberi pake. 26 Muchava akavimbika kune akavimbika; Hamuzowaniriwo mhosva munhu asina mhosva, ane simba; 27 Muchava akachena kumunhu anoramba akachena, Muchaita sezvinoita benzi kumunhu asina kururama. 28 Muchaponesa vanhu vanozvininipisa; Asi maziso enyu anoona vanozvikudza, kuti muvaderedze. 29 Nokuti muri rambi rangu, haiwa Jehovha, Jehovha ndiye anoita kuti rima rangu ripenye. 30 Nokuti nemi ndinogona kumhanyira boka revapambi; NaMwari wangu ndinogona kukwira rusvingo. 31 Kana ari Mwari wechokwadi, nzira yake yakakwana; Shoko raJehovha rakanatswa. Iye inhoo kuna vose vanopotera kwaari. 32 Nokuti ndiani mumwe Mwari aripo kunze kwaJehovha, Nderipi rimwe dombo riripo kunze kwaMwari wedu? 33 Mwari wechokwadi ndiye nhare yangu yakasimba, Achaita kuti nzira yangu ive yakakwana, 34 Achiita kuti tsoka dzangu dzive sedzenondo hadzi; Anoita kuti ndirambe ndakamira panzvimbo dzakanyanya kukwirira kwandiri. 35 Anodzidzisa maoko angu hondo; Maoko angu akunga uta hwemhangura. 36 Muchandipa nhoo yenyu yoruponeso, Kuzvininipisa kwenyu ndiko kunoita kuti ndive mukuru. 37 Muchagadzira nzvimbo yakakura zvakakwana pasi pangu nokuda kwetsoka dzangu; Zviziso zvemakumbo angu hazvizogwedi-gwedi. 38 Ndichatevera vavengi vangu, kuti ndivatsakatise, Handizodzoki kusvikira vaparadzwa. 39 Ndichavaparadza ndovagura-gura, kuti varege kusimuka; Vachawira pasi petsoka dzangu. 40 Muchandisunga nesimba nokuda kwehondo; Muchaita kuti vaya vanondimukira vawire pasi pangu. 41 Muchaita kuti vavengi vangu vandifuratire votiza; Vaya vanondivenga kwazvo—ndichaitawo kuti vanyarare. 42 Vanochemera kubatsirwa, asi hapana muponesi; Vanochema kuna Jehovha, asi chokwadi haavapinduri. 43 Ndichavakuya-kuya kusvikira vatsetseka seguruva renyika; Ndichavakuya sematope omumigwagwa; Ndichavarova voti pwatata. 44 Muchandipukunyutsa pakutsvakirwa mhosva nevanhu vangu. Muchandichengetedza kuti ndive mukuru wemarudzi; Vanhu vandisina kuziva—vachandishandira. 45 Vokune dzimwe nyika vachauya kwandiri vachidedera; Nzeve dzichateerera kuti dzindinzwe. 46 Vokune dzimwe nyika vachapera simba, Vachabuda mumasvingo avo okudzivirira vachibvunda. 47 Jehovha mupenyu; Dombo rangu ngarirumbidzwe; Mwari wedombo rokuponeswa kwangu ngaakwidziridzwe. 48 Mwari wechokwadi ndiye anondiitira mabasa okutsiva Ndiye anoisa marudzi pasi pangu, 49 Ndiye anondibudisa pakati pevavengi vangu. Muchandisimudzira pamusoro pevaya vanondimukira; Muchandinunura pamunhu anoita mabasa echisimba. 50 Haiwa Jehovha, ndokusaka ndichakuongai ndiri pakati pemamwe marudzi; Uye ndichaimbira zita renyu: 51 Iye anoitira mambo wake mabasa makuru oruponeso Nokuva nomutsa worudo kumuzodziwa wake, Kuna Dhavhidhi nokuvana vake nokusingagumi.” 
23 Zvino aya ndiwo mashoko okupedzisira aDhavhidhi: “Zvakataurwa naDhavhidhi mwanakomana waJese, Zvakataurwa nomurume akakwidziridzwa, Muzodziwa waMwari waJakobho, Iye munhu akanaka anoimbwa munziyo dzaIsraeri.  2 Mudzimu waJehovha ndiwo wakataura uchindishandisa, Shoko rake raiva parurimi rwangu.  3 Mwari waIsraeri akati, Dombo raIsraeri rakataura neni rikati, ‘Munhu anotonga vanhu paanenge akarurama, Achitonga achitya Mwari,  4 Zvinobva zvaita sechiedza chemangwanani, panopenya zuva, Mangwanani asina makore. Uswa hunobudiswa panyika nechiedza uye nemvura.’  5 Imba yangu haina kuita saizvozvo kuna Mwari here? Nokuti akandipa sungano inogara nokusingagumi, Yakarongwa zvakanaka muzvinhu zvose uye yakasimba. Nokuti iyo ndiyo ruponeso rwangu rwose nomufaro wangu wose, Handizvo zvichaita kuti aikudze here?  6 Asi vanhu pasina vanorasirwa kure, sezvinoitwa makwenzi eminzwa, ivo vose zvavo; Nokuti havafaniri kutorwa noruoko.  7 Munhu paanovabata Anofanira kunge akashongedzwa zvakakwana nesimbi nomubato wepfumo, Vachanyatsopiswa nomoto.” 8 Aya ndiwo mazita evarume vaDhavhidhi vaiva nesimba: Joshebhi-bhashebheti muTakemoni, aiva mukuru wevatatu. Akavheyesera pfumo rake vanhu mazana masere akavauraya panguva imwe chete. 9 Aimutevera aiva Eriyezari mwanakomana waDhodho mwanakomana waAhohi aiva mumwe wevarume vatatu vaDhavhidhi vaiva nesimba pavakashora vaFiristiya. Vakanga vaungana ikoko nokuda kwehondo, naizvozvo varume vaIsraeri vakadzoka shure. 10 Iye ndiye akasimuka, akaramba achiuraya vaFiristiya kusvikira ruoko rwake rwaneta uye ruoko rwake rwakaramba rwakanamatira bakatwa, zvokuti Jehovha akaponesa kwazvo pazuva iroro; asi vanhu vakazodzoka vachimutevera kuti vangonopfekenura vaya vakanga vaurayiwa. 11 Aimutevera aiva Shamaa mwanakomana waAgee muHarari. VaFiristiya vakaungana kuRehi, kwaiva nechikamu chomunda chakanga chizere nenyemba; uye vanhu vakatiza vaFiristiya. 12 Asi iye akamira pakati pechikamu chacho, akachinunura, akaramba achiuraya vaFiristiya, zvokuti Jehovha akaponesa kwazvo. 13 Vatatu vevakuru makumi matatu vakaenda, vakasvika kwaiva naDhavhidhi kubako reAdhuramu panguva yokukohwa; uye musha wematende wevaFiristiya wakanga wakadzikwa mubani revaRefaimu. 14 Panguva iyoyo Dhavhidhi aiva munzvimbo yakaoma kusvika; uye panguva iyoyo boka revarwi vanorinda revaFiristiya raiva muBhetrehema. 15 Kwapera nguva yakati, Dhavhidhi akataura zvaaipanga, akati: “Haiwa, kudai ndanwa mvura yomumugodhi wokuBhetrehema uri pagedhi!” 16 Varume vacho vatatu vaiva nesimba vakabva vamanikidzira kupinda mumusasa wevaFiristiya, vakachera mvura mumugodhi wokuBhetrehema waiva pagedhi, vakaitakura, vakaenda nayo kwaiva naDhavhidhi; uye akaramba kuinwa, asi akaidururira kuna Jehovha. 17 Iye akati: “Handingambofungi kuita zvakadaro, haiwa Jehovha, kuti ndiite izvi! Ndinganwa ropa revarume vaenda vachiisa mweya yavo pangozi here?” Uye akaramba kuinwa. Izvi ndizvo zvinhu zvakaitwa nevarume vacho vatatu vaiva nesimba. 18 Abhishai mwana wababa vaJoabhi mwanakomana waZeruya, aiva mukuru wemakumi matatu, uye akavheyesera pfumo rake vanhu mazana matatu akavauraya, uye aiva nomukurumbira wakaita sowevatatu vaya. 19 Kunyange zvazvo aikudzwa kupfuura vamwe vose makumi matatu, uye kunyange zvazvo akava mukuru wavo, haana kusvika pachinzvimbo chevatatu vokutanga. 20 Bhenaya mwanakomana waJehoyadha mwanakomana womurume akanga akashinga, akaita mabasa mazhinji muKabhuzeeri, akauraya vanakomana vaviri vaArieri wokuMoabhi; uye akaburuka, akauraya shumba mugomba remvura pazuva rakanaya chando. 21 Ndiye akauraya mumwe murume muIjipiti akanga akanyanyisa kukura. Kunyange zvazvo muIjipiti wacho akanga akabata pfumo, asi iye akaenda kwaaiva aine tsvimbo, akabvuta pfumo racho muruoko rwomuIjipiti, akamuuraya nepfumo rake. 22 Izvi ndizvo zvinhu zvakaitwa naBhenaya mwanakomana waJehoyadha; uye akanga aine mukurumbira wakaita sowevarume vatatu vaiva nesimba. 23 Kunyange zvazvo aikudzwa kutopfuura vane makumi matatu, haana kusvika pachinzvimbo chevatatu vacho; asi Dhavhidhi akamuisa kuvarindi vake. 24 Asaheri mukoma waJoabhi aiva mumwe wemakumi matatu; Erihanani mwanakomana waDhodho wokuBhetrehema, 25 Shamaa muHarodhi, Erika muHarodhi, 26 Herezi muPariti, Ira mwanakomana waIkeshi muTekoa, 27 Abhi-ezeri muAnatoti, Mebhunai muHusha, 28 Zarimoni muAhohi, Maharai muNetofa, 29 Herebhu mwanakomana waBhaana muNetofa, Itai mwanakomana waRibhai wokuGibhiya revanakomana vaBhenjamini, 30 Bhenaya muPiratoni, Hidhai wokumipata ine hova yeGaashi, 31 Abhi-aribhoni muAbhati, Azmavheti muBha-humu, 32 Eriyabha muShaaribhoni, vanakomana vaJasheni, Jonatani, 33 Shamaa muHarari, Ahiyamu mwanakomana waSharari muHarari, 34 Erifereti mwanakomana waAhasibhai mwanakomana womuMaakati, Eriyamu mwanakomana waAhitoferi muGiro, 35 Hezro muKameri, Paarai muAbhi, 36 Igari mwanakomana waNatani wokuZobha, Bhani muGadhi, 37 Zereki muAmoni, Naharai muBheeroti, vatakuri vezvombo vaJoabhi mwanakomana waZeruya, 38 Ira muItri, Garebhi muItri, 39 Uriya muHiti—vose pamwe chete makumi matatu nevanomwe. 
24 Zvino Jehovha akatsamwirazve vaIsraeri, mumwe munhu paakakurudzira Dhavhidhi kuti avaitire zvakaipa, achiti: “Enda, uverenge vaIsraeri nevaJudha.” 2 Naizvozvo mambo akati kuna Joabhi mukuru wemauto ehondo waaiva naye: “Ndapota, famba-famba mumadzinza ose aIsraeri, kubvira kuDhani kusvikira kuBheeri-shebha, munyore vanhu, ndizive kuti vanhu vangani.” 3 Asi Joabhi akati kuna mambo: “Jehovha Mwari wenyu ngaatowedzera vanhu kane zana kupfuura kuwanda kwavakaita maziso ashe wangu mambo achizviona. Asi ishe wangu mambo adirei chinhu ichi?” 4 Shoko ramambo rakazokunda Joabhi nevakuru vemauto ehondo. Naizvozvo Joabhi nevakuru vemauto ehondo vakabva pamberi pamambo kuti vanonyora vanhu vaIsraeri. 5 Vakabva vayambuka Jodhani, vakadzika musasa paAroeri kurudyi rweguta riri pakati pomupata une rukova, nechokuvaGadhi, uye kuJazeri. 6 Pashure paizvozvo vakasvika kuGiriyedhi nenyika yeTatimu-hodhishi vakaramba vachienda kuDhani-jaani uye vakapoterera vachienda kuSidhoni. 7 Vakabva vasvika kunhare yeTire nemaguta ose evaHivhi neevaKenani, vakasvika kwokupedzisira muNegebhu yaJudha kuBheeri-shebha. 8 Nokudaro vakafamba-famba munyika yose vakasvika kuJerusarema pakupera kwemwedzi mipfumbamwe nemazuva makumi maviri. 9 Zvino Joabhi akapa mambo nhamba yevanhu vakanga vanyorwa; vaIsraeri vakasvika varume vakashinga zviuru mazana masere vaivhomora bakatwa, uye varume vaJudha vaiva varume zviuru mazana mashanu. 10 Zvino hana yaDhavhidhi yakatanga kurova apedza kuverenga vanhu saizvozvo. Naizvozvo Dhavhidhi akati kuna Jehovha: “Ndatadza kwazvo pane zvandaita. Zvino Jehovha, ndapota bvisai kukanganisa kwomushumiri wenyu; nokuti ndakaita zvoupenzi kwazvo.” 11 Dhavhidhi paakamuka mangwanani, shoko raJehovha rakasvika kumuprofita Gadhi, muoni waDhavhidhi, richiti: 12 “Enda uti kuna Dhavhidhi, ‘Zvanzi naJehovha: “Ndiri kukupa zvinhu zvitatu. Sarudza chimwe chete chazvo kuti ndikuitire ichocho.”’” 13 Naizvozvo Gadhi akapinda maiva naDhavhidhi, akamuudza, akati kwaari: “Unoda here kuti kuuye makore manomwe enzara munyika yako, kana kuti mwedzi mitatu uchitiza mhandu dzako, idzo dzichikutevera, kana kuti mazuva matatu edenda munyika yako? Zvino funga uone zvandichapindura Iye andituma.” 14 Naizvozvo Dhavhidhi akati kuna Gadhi: “Zviri kunditambudza kwazvo. Ndapota, regai tiwire hedu muruoko rwaJehovha, nokuti ngoni dzake izhinji; asi musandirega ndichiwira muruoko rwomunhu.” 15 Jehovha akabva aunza denda pakati paIsraeri kubvira mangwanani kusvikira panguva yakatarwa, zvokuti vanhu zviuru makumi manomwe vakafa pavanhu vaigara kubvira kuDhani kusvikira kuBheeri-shebha. 16 Ngirozi yakaramba yakatambanudzira ruoko rwayo kuJerusarema kuti iriparadze; Jehovha akatanga kuzvidemba pamusoro pedambudziko racho, naizvozvo akati kungirozi yakanga ichiparadza vanhu: “Zvakwana! Chidzikisa ruoko rwako.” Ngirozi yaJehovha yaiva pedyo neburiro raArauna muJebhusi. 17 Dhavhidhi akati kuna Jehovha, paakaona ngirozi yakanga ichiuraya vanhu: “Tarirai ndini ndakatadza uye ndini ndakakanganisa; asi makwai aya—akaitei? Ndapota, ruoko rwenyu ngaruuye pandiri nepaimba yababa vangu.” 18 Gare gare Gadhi akapinda maiva naDhavhidhi zuva iroro akati kwaari: “Enda umisire Jehovha atari paburiro raArauna muJebhusi.” 19 Dhavhidhi akaenda sezvakanga zvataurwa naGadhi, sezvakanga zvarayirwa naJehovha. 20 Arauna paakatarira zasi, akaona mambo nevashandi vake vachiuya kwaari, Arauna akabva abuda, akakotamira mambo chiso chake chakatarira pasi. 21 Arauna akabva ati: “Ishe wangu mambo avingei kumushandi wake?” Dhavhidhi akati: “Kuzotenga buriro kwauri kuti ndivakire Jehovha atari, kuti denda ribviswe pakati pevanhu.” 22 Asi Arauna akati kuna Dhavhidhi: “Ishe wangu mambo ngaaritore abayire zvakamunakira. Hedzo mombe dzechinopiwa chinopiswa nechirei chinoshandiswa kupura nemajoko emombe kuti zvive huni. 23 Haiwa mambo, Arauna anopa mambo zvose.” Arauna akatizve kuna mambo: “Jehovha Mwari wenyu ngaakufarirei.” 24 Asi mambo akati kuna Arauna: “Aiwa, asi ndichatoritenga kwauri nomutengo waro; uye handisi kuzopa Jehovha Mwari wangu zvibayiro zvinopiswa zvandisina kutenga.” Naizvozvo Dhavhidhi akatenga buriro nemombe dzacho nemashekeri esirivha makumi mashanu. 25 Dhavhidhi akavakira Jehovha atari ipapo, akapa zvibayiro zvinopiswa nezvibayiro zvokugoverana, Jehovha akabvuma kutetererwa nokuda kwenyika, zvokuti denda racho rakaguma pakati paIsraeri.

2Sa 8:18 Kana kuti, “vakuru vevatungamiriri.”


^ (1 Madz. 1:1-2:46) Zvino Mambo Dhavhidhi akanga akwegura, ava nemazuva mazhinji; uye vaimufukidza nemachira, asi aisadziyirwa. 2 Naizvozvo vashandi vake vakati kwaari: “Regai vatsvakire ishe wangu mambo, musikana mhandara, achashandira mambo, kuti ave mutarisiri wake; arare pachipfuva chenyu, uye ishe wangu mambo achadziyirwa.” 3 Zvino vakatsvaka musikana akanaka munharaunda yose yaIsraeri, vakazowana Abhishagi muShunemi, vakabva vapinda naye maiva namambo. 4 Musikana wacho akanga akanaka kwazvo; uye akava mutarisiri wamambo, akaramba achimushandira, asi mambo haana kusangana naye. 5 Munguva yose iyi Adhonija mwanakomana waHagiti akanga achizvikudza, achiti: “Ndini ndichava mambo!” Akaita kuti agadzirirwe ngoro nevatasvi vemabhiza nevarume makumi mashanu vaimhanya vari mberi kwake. 6 Asi baba vake havana kumbomurwadzisa pane imwe nguva vachiti: “Waitirei saizvozvo?” Aivawo nechimiro chakanaka kwazvo, uye amai vake vakanga vamubereka pashure pokunge Absaromu aberekwa. 7 Akafambidzana naJoabhi mwanakomana waZeruya nomupristi Abhiyatari, vakatanga kumubatsira sevateveri vaAdhonija. 8 Asi mupristi Zadhoki naBhenaya mwanakomana waJehoyadha nomuprofita Natani naShimei naRei nevarume vaiva nesimba vaiva vaDhavhidhi, havana kuva nechokuita naAdhonija. 9 Adhonija akazobayira makwai nemombe nemhuru dzakakora pedyo nedombo reZohereti, riri pedyo neEni-rogeri, akakoka vanun’una vake vose, ivo vanakomana vamambo nevarume vose vaJudha, ivo vashandi vamambo; 10 asi haana kukoka muprofita Natani naBhenaya nevarume vaiva nesimba nomunun’una wake Soromoni. 11 Zvino Natani akati kuna Bhati-shebha, amai vaSoromoni: “Hauna kunzwa here kuti Adhonija mwanakomana waHagiti ava mambo, asi ishe wedu Dhavhidhi haambozvizivi? 12 Naizvozvo ndapota, chiuya zvino ndikupe mazano. Uponese mweya wako nomweya womwanakomana wako Soromoni. 13 Enda upinde muna Mambo Dhavhidhi, uti kwaari, ‘Hamusi imi here, ishe wangu mambo, makapikira murandasikana wenyu, muchiti: “Mwanakomana wako Soromoni ndiye achanditevera pakuva mambo, uye ndiye achagara pachigaro changu choumambo”? Saka nei Adhonija ava mambo?’ 14 Tarira! Paunenge uchiri kutaura namambo, ini ndichabva ndapinda ndichikutevera, uye ndichasimbisa mashoko ako.” 15 Naizvozvo Bhati-shebha akapinda maiva namambo muimba yomukati, uye mambo akanga akwegura kwazvo, uye Abhishagi muShunemi akanga achishandira mambo. 16 Bhati-shebha akabva akotama, akagwadamira mambo, mambo achibva ati: “Unoda kukumbirei?” 17 Iye akati kwaari: “Ishe wangu, ndimi makapikira murandasikana wenyu naJehovha Mwari wenyu muchiti, ‘Mwanakomana wako Soromoni ndiye achanditevera pakuva mambo, uye ndiye achagara pachigaro changu choumambo.’ 18 Zvino tarirai! Adhonija ndiye ava mambo, asi zvino ishe wangu mambo haambozvizivi. 19 Naizvozvo abayira nzombe nemhuru dzakakora nemakwai zvakawanda kwazvo, akakoka vanakomana vose vamambo nomupristi Abhiyatari naJoabhi mukuru weuto; asi haana kukoka mushandi wenyu Soromoni. 20 Zvino imi ishe wangu mambo—maziso evaIsraeri vose ari pamuri, kuti muvaudze kuti ndiani achatevera kugara pachigaro choumambo chashe wangu mambo. 21 Ishe wangu mambo paanongorara nemadzitateguru ake, ini nomwanakomana wangu Soromoni tichanzi tiri vatadzi.” 22 Zvino tarira! achiri kutaura namambo, muprofita Natani akapinda. 23 Vakabva vaudza mambo kuti: “Hoyu muprofita Natani!” Pashure paizvozvo akapinda, akasvika pamberi pamambo, akagwadamira mambo chiso chake chakatarira pasi. 24 Natani akabva ati: “Ishe wangu mambo, makataura here kuti, ‘Adhonija ndiye achanditevera pakuva mambo, uye ndiye achagara pachigaro changu choumambo’? 25 Nokuti nhasi aenda kuti abayire nzombe nemhuru dzakakora nemakwai zvakawanda kwazvo uye kuti akoke vanakomana vose vamambo nevakuru veuto nomupristi Abhiyatari; uye tarirai vari kudya nokunwa vari pamberi pake uye vari kuramba vachiti, ‘Mambo Adhonija ngaararame!’ 26 Asi ini mushandi wenyu nomupristi Zadhoki naBhenaya mwanakomana waJehoyadha nomushandi wenyu Soromoni haana kutikoka. 27 Kana chinhu ichi chaitwa zvichibva kunashe wangu mambo, saka hamuna kuzivisa mushandi wenyu kuti ndiani achatevera kugara pachigaro choumambo chashe wangu mambo.” 28 Zvino Mambo Dhavhidhi akapindura akati: “Imi, ndishevedzerei Bhati-shebha.” Iye akabva apinda, akasvika pamberi pamambo, akamira pamberi pamambo. 29 Mambo akapika akati: “NaJehovha mupenyu uyo akadzikinura mweya wangu pakutambudzika kwose, 30 sezvandakakupikira naJehovha Mwari waIsraeri, ndichiti, ‘Mwanakomana wako Soromoni ndiye achanditevera pakuva mambo, uye ndiye achagara pachigaro changu choumambo panzvimbo pangu!’ ndizvo zvandichaita nhasi.” 31 Bhati-shebha akabva akotama chiso chake chakatarira pasi, akagwadamira mambo, akati: “Ishe wangu Mambo Dhavhidhi ngaararame nokusingagumi!” 32 Mambo Dhavhidhi akabva ati: “Imi, ndishevedzerei mupristi Zadhoki nomuprofita Natani naBhenaya mwanakomana waJehoyadha.” Naizvozvo vakapinda, vakasvika pamberi pamambo. 33 Mambo akati kwavari: “Endai nevashandi vashe wenyu, muite kuti mwanakomana wangu Soromoni atasve nyurusi rangu gadzi, mumutungamirire muchienda kuGihoni. 34 Mupristi Zadhoki nomuprofita Natani vachamuzodza ikoko kuti ave mambo waIsraeri; uye muridze hwamanda muti, ‘Mambo Soromoni ngaararame!’ 35 Muuye muchimutevera, iye achapinda ogara pachigaro changu choumambo; iye achava mambo panzvimbo pangu, uye ndichamugadza kuti ave mutungamiriri waIsraeri nowaJudha.” 36 Bhenaya mwanakomana waJehoyadha akabva apindura mambo akati: “Ameni! Jehovha Mwari washe wangu mambo ngaaite saizvozvo. 37 Jehovha zvaakava nashe wangu mambo, saizvozvowo ngaave naSoromoni, ngaaite kuti chigaro chake choumambo chive chikuru kupfuura chigaro choumambo chashe wangu Mambo Dhavhidhi.” 38 Mupristi Zadhoki nomuprofita Natani naBhenaya mwanakomana waJehoyadha nevaKereti nevaPereti vakaenda, vakaita kuti Soromoni atasve nyurusi gadzi raMambo Dhavhidhi, vakabva vaenda naye kuGihoni. 39 Zvino mupristi Zadhoki akatora nyanga yemafuta mutende, akazodza Soromoni; vakatanga kuridza hwamanda, vanhu vose vakashevedzera vachiti: “Mambo Soromoni ngaararame!” 40 Vanhu vose vakazoenda vachimutevera, uye vanhu vakanga vachiridza nyere vachifara kwazvo, zvokuti nyika yakatsemuka noruzha rwavo. 41 Zvino Adhonija nevaya vose vakanga vakokwa vaaiva navo vakazvinzwa, pavakanga vapedza kudya. Joabhi paakanzwa kurira kwehwamanda, akabva ati: “Ruzha ruri mutaundi ranyonganiswa ndorwei?” 42 Achiri kutaura, tarira, Jonatani mwanakomana womupristi Abhiyatari akasvika. Adhonija akabva ati: “Pinda, nokuti uri murume akashinga, uye wauya nemashoko akanaka.” 43 Asi Jonatani akapindura akati kuna Adhonija: “Aiwa! Ishe wedu Mambo Dhavhidhi agadza Soromoni kuti ave mambo. 44 Naizvozvo mambo atuma mupristi Zadhoki nomuprofita Natani naBhenaya mwanakomana waJehoyadha nevaKereti nevaPereti vari pamwe chete naye, uye ivo vaita kuti atasve nyurusi gadzi ramambo. 45 Mupristi Zadhoki nomuprofita Natani vabva vamuzodza vari muGihoni kuti ave mambo; vakazobva ikoko vachifara, uye taundi rose riri kuita mheremhere. Ndirwo ruzha rwamanzwa. 46 Uyezve, Soromoni agara pachigaro choumambo. 47 Uyewo, vashandi vamambo vapinda kuti vakorokotedze ishe wedu Mambo Dhavhidhi, vachiti, ‘Mwari wenyu ngaaite kuti zita raSoromoni rive rakanaka kwazvo kupfuura zita renyu, uye ngaaite kuti chigaro chake choumambo chive chikuru kupfuura chigaro chenyu choumambo!’ Mambo abva akotamira pamubhedha. 48 Uyewo zvanzi namambo, ‘Jehovha Mwari waIsraeri ngaarumbidzwe, aita kuti mumwe munhu agare pachigaro changu choumambo nhasi, maziso angu achizviona!’” 49 Zvino vaya vose vakakokwa vaiva naAdhonija vakatanga kudedera, vakasimuka, mumwe nomumwe akaenda kwake. 50 Adhonija akatya Soromoni. Naizvozvo akasimuka, akaenda, akabata nyanga dzeatari. 51 Kwapera nguva yakati, Soromoni akaudzwa kuti: “Tarirai, Adhonija atya Mambo Soromoni; uye tarirai abata nyanga dzeatari, achiti, ‘Mambo Soromoni ngaatange andipikira kuti haazourayi mushandi wake nebakatwa.’” 52 Soromoni akati: “Kana achizova murume akashinga, hapana kana bvudzi rake rimwe chete richawira pasi; asi kana zvakaipa zvikawanikwa maari, achatofa.” 53 Naizvozvo Mambo Soromoni akatuma vanhu, vakamuburutsa paatari. Akabva apinda, akakotamira Mambo Soromoni; Soromoni akabva ati kwaari: “Enda kumba kwako.” 
2 Zvino mazuva aDhavhidhi okuti afe akaswedera zvishoma nezvishoma; uye akarayira mwanakomana wake Soromoni, achiti: 2 “Ndava kuenda nenzira yenyika yose, simba, uratidze kuti uri murume. 3 Unofanira kuchengeta zvaunosungirwa kuti uitire Jehovha Mwari wako nokufamba munzira dzake, nokuchengeta mirau yake, mirayiro yake nezvaakatonga nezvipupuriro zvake, maererano nezvakanyorwa mumutemo waMosesi, kuti uite nokungwara muzvose zvaunoita uye kwose kwose kwaunoenda; 4 kuti Jehovha aite shoko rake raakataura pamusoro pangu, achiti, ‘Kana vanakomana vako vachizochenjerera nzira yavo nokufamba pamberi pangu muchokwadi nemwoyo yavo yose, nemweya yavo yose, hauzoshayiwi murume wokwako anozogara pachigaro choumambo chaIsraeri.’ 5 “Zvino iwe unonyatsozivawo zvandakaitirwa naJoabhi mwanakomana waZeruya, pane zvaakaitira vakuru vaviri vemauto aIsraeri, Abhineri mwanakomana waNeri naAmasa mwanakomana waJeteri, paakavauraya, akaisa ropa rehondo munguva yorugare, uye akaisa ropa rehondo pabhandi rake raiva muhudyu make nomuhwashu dzake dzaiva mutsoka dzake. 6 Uite maererano nouchenjeri hwako, usarega bvudzi rake jena richiburukira kuSheori norugare. 7 “Uitire vanakomana vaBhazirai muGiriyedhi mutsa worudo, ngavave pakati pevaya vanodya patafura yako; nokuti ndiwo mauyiro avakaita kwandiri pandakatiza mukoma wako Absaromu. 8 “Zvino tarira, una Shimei mwanakomana waGera muBhenjamini wokuBhahurimu, ndiye akandituka zvinorwadza kwazvo pazuva randakanga ndichienda kuMahanaimu; uye ndiye akauya kuzosangana neni kuJodhani, zvokuti ndakamupikira naJehovha, ndichiti, ‘Handizokuurayi nebakatwa.’ 9 Zvino usamurega asina kurangwa, nokuti uri murume akachenjera, unonyatsoziva zvauchamuitira, uburutsire bvudzi rake jena kuSheori neropa.” 10 Dhavhidhi akabva arara nemadzitateguru ake, akavigwa muGuta raDhavhidhi. 11 Zvino mazuva ayo Dhavhidhi akanga atonga Israeri aiva makore makumi mana. Akanga atonga kwemakore manomwe ari muHebroni, uye akanga atonga kwemakore makumi matatu nematatu ari muJerusarema. 12 Zvino Soromoni akagara pachigaro choumambo chababa vake Dhavhidhi; uye zvishoma nezvishoma umambo hwake hwakasimbiswa kwazvo. 13 Kwapera nguva yakati, Adhonija mwanakomana waHagiti akauya kuna Bhati-shebha, amai vaSoromoni. Ivo vakati: “Kune rugare here?” iye akati: “Kune rugare.” 14 Akati: “Ndine nyaya yandinayo nemi.” Naizvozvo vakati: “Taura hako.” 15 Iye akati: “Imi munonyatsoziva kuti umambo hwaifanira kuva hwangu, uye vaIsraeri vose vakanga vakatarira kwandiri kuti ndive mambo; asi umambo hwakachinjwa hukava hwomunun’una wangu, nokuti Jehovha ndiye akaita kuti huve hwake. 16 Zvino ndine chikumbiro chimwe chete kwamuri. Musandirambira.” Naizvozvo vakati kwaari: “Taura hako.” 17 Iye akati: “Ndapota, taurai namambo Soromoni (nokuti haazokurambirii) kuti andipe Abhishagi muShunemi kuti ave mudzimai wangu.” 18 Bhati-shebha akati: “Zvakanaka! Ndichanotaura namambo nokuda kwako.” 19 Naizvozvo Bhati-shebha akapinda maiva naMambo Soromoni kuti ataure naye nokuda kwaAdhonija. Mambo akabva asimuka kuti amuchingure, akamukotamira. Akabva agara pachigaro chake choumambo akaita kuti amai vamambo vaisirwe chigaro choumambo, kuti vagare kurudyi rwake. 20 Ivo vakati: “Ndine chikumbiro chiduku chimwe chete kwauri. Usandirambira.” Naizvozvo mambo akati kwavari: “Kumbirai henyu, amai vangu; nokuti handizokurambirii.” 21 Ivo vakati: “Adhonija mukoma wako ngaapiwe Abhishagi muShunemi kuti ave mudzimai wake.” 22 Mambo Soromoni akabva apindura amai vake akati: “Asi nei muri kukumbirira Adhonija Abhishagi muShunemi? Mukumbirireiwo umambo (nokuti iye mukoma wangu, mukuru kwandiri), iye nomupristi Abhiyatari naJoabhi mwanakomana waZeruya.” 23 Mambo Soromoni akapika naJehovha, achiti: “Mwari ngaandiitire saizvozvo, uye ngaawedzere pazviri, kana Adhonija asina kutaura chinhu ichi kuti arasikirwe nomweya wake. 24 Zvino, naJehovha mupenyu uyo andisimbisa kwazvo, anoita kuti ndirambe ndakagara pachigaro choumambo chababa vangu Dhavhidhi uye akandivakira imba sezvaakataura, nhasi Adhonija achaurayiwa.” 25 Mambo Soromoni akabva atuma Bhenaya mwanakomana waJehoyadha; uye akamurwisa, zvokuti iye akafa. 26 Zvino mambo akati kumupristi Abhiyatari: “Enda kuAnatoti kumaruwa ako! Nokuti unofanira kufa; asi handizokuurayi nhasi, nokuti wakatakura areka yaChangamire Ishe Jehovha pamberi pababa vangu Dhavhidhi, uye nokuti wakatambudzika munguva yose yakatambudzika baba vangu.” 27 Naizvozvo Soromoni akadzinga Abhiyatari kuti arege kushanda somupristi waJehovha, kuti aite shoko raJehovha raakanga ataurira imba yaEri muShiro. 28 Zvino mashoko acho akasvika kuna Joabhi—nokuti Joabhi akanga ada kutevera Adhonija, kunyange zvazvo akanga asina kuda kutevera Absaromu—Joabhi akatizira kutende raJehovha, akabata zvakasimba nyanga dzeatari. 29 Mambo Soromoni akabva audzwa kuti: “Joabhi atizira kutende raJehovha, uye tarirai ari pedyo neatari.” Naizvozvo Soromoni akatuma Bhenaya mwanakomana waJehoyadha, achiti: “Enda unomurwisa!” 30 Naizvozvo Bhenaya akasvika kutende raJehovha akati kwaari: “Zvanzi namambo, ‘Buda!’” Asi iye akati: “Hazviiti! Ndichafira pano.” Bhenaya akadzoka neshoko kuna mambo, achiti: “Izvi ndizvo zvataurwa naJoabhi, uye izvi ndizvo zvaandipindura.” 31 Mambo akabva ati kwaari: “Ita sezvaataura, umurwise; umuvige, ubvise pandiri nepaimba yababa vangu ropa raisafanira kuteurwa, rakateurwa naJoabhi. 32 Jehovha achadzosa ropa rake pamusoro wake, nokuti akarwisa varume vaviri vakarurama, vaiva nani kumupfuura, vanoti Abhineri mwanakomana waNeri mukuru weuto raIsraeri naAmasa mwanakomana waJeteri mukuru weuto raJudha, akavauraya nebakatwa, baba vangu Dhavhidhi vasingazvizivi. 33 Ropa ravo richadzoka pamusoro waJoabhi nepamisoro yevana vake nokusingagumi; asi kuna Dhavhidhi nokuvana vake nokuimba yake nokuchigaro chake choumambo kuchava norugare runobva kuna Jehovha nokusingagumi.” 34 Bhenaya mwanakomana waJehoyadha akabva aenda, akamurwisa, akamuuraya; uye akavigwa paimba yake yaiva murenje. 35 Ipapo mambo akaisa Bhenaya mwanakomana waJehoyadha panzvimbo pake kuti atarisire uto; uye mambo akaisa mupristi Zadhoki panzvimbo yaAbhiyatari. 36 Mambo akazotuma shoko, akashevedza Shimei, akati kwaari: “Vaka imba muJerusarema, ugaremo uye usabudamo uchienda kunzvimbo iyi neiyo. 37 Pazuva raunobuda nepaunoyambuka mupata une rukova weKidroni, ziva kuti chokwadi uchafa. Mhosva yeropa rako ichauya pamusoro wako.” 38 Shimei akati kuna mambo: “Shoko racho rakanaka. Mushandi wenyu achaita sezvataurwa nashe wangu mambo.” Shimei akaramba achigara muJerusarema mazuva mazhinji. 39 Zvino pakapera makore matatu varanda vaviri vaShimei vakatizira kuna Akishi mwanakomana waMaaka mambo weGati; vanhu vakauya, vakaudza Shimei, vachiti: “Tarira! Varanda vako vari kuGati.” 40 Shimei akabva asimuka, akasungirira chigaro pambongoro yake, akaenda kuGati kuna Akishi kuti atsvake varanda vake; Shimei achibva azoenda, akauya nevaranda vake achibva kuGati. 41 Soromoni akabva audzwa kuti: “Shimei abuda muJerusarema akaenda kuGati uye adzoka.” 42 Mambo akatumira shoko, akashevedza Shimei, akati kwaari: “Handina here kuita kuti upike naJehovha kuti ndikunyevere, ndichiti, ‘Pazuva raunobuda nepaunoenda uku nokoko ziva kuti chokwadi uchafa,’ uye hauna here kunditi, ‘Shoko randanzwa rakanaka’? 43 Saka, nei usina kuchengeta mhiko yaJehovha uye kukurayira kwazvo kwandakaita?” 44 Mambo akati kuna Shimei: “Iwe unoziva zvinokuvadza zvose zvinonyatsozivikanwa nomwoyo wako zvawakaitira baba vangu Dhavhidhi; naizvozvo Jehovha achadzosa zvinokuvadza zvawakaita pamusoro wako. 45 Asi Mambo Soromoni achakomborerwa, uye chigaro chaDhavhidhi chichava chakasimba kwazvo pamberi paJehovha nokusingaperi.” 46 Naizvozvo Mambo akarayira Bhenaya mwanakomana waJehoyadha, uyo akabva abuda, akamurwisa, iye akafa. Zvino umambo hwakasimbiswa kwazvo muruoko rwaSoromoni.



^ (Eks. 2:1-20:26) Munguva iyi, mumwe murume weimba yaRevhi akawana mumwe mwanasikana waRevhi. 2 Mukadzi wacho akava nepamuviri, akabereka mwanakomana. Paakaona kunaka kwaakanga akaita, akaramba akamuvanza kwemwedzi mitatu. 3 Paakanga asingachakwanisi kumuvanza, akabva amutorera tswanda yenhokwe, akainama nebhitumini nenamo, akaisa mwana wacho mukati mayo, akaiisa pakati petsanga dzaiva pamahombekombe orwizi rwaNire. 4 Uyezve, hanzvadzi yake yakamira chinhambwe chakati, kuti ione kuti aizoitwei. 5 Kwapera nguva yakati, mwanasikana waFarao akaburuka, akaenda kunogeza muRwizi rwaNire, uye vashandikadzi vake vaifamba pedyo norutivi rwoRwizi rwaNire. Iye akaona tswanda iri pakati petsanga. Akabva atuma murandasikana wake kuti aitore. 6 Paakaivhura, akaona mwana, uye mukomana wacho aichema. Akamunzwira tsitsi, kunyange zvazvo akati: “Uyu ndomumwe wevana vevaHebheru.” 7 Hanzvadzi yake yakabva yati kumwanasikana waFarao: “Ndiende ndinokushevedzerai mukadzi anoyamwisa pavakadzi vechiHebheru kuti akurererei mwana wacho here?” 8 Naizvozvo mwanasikana waFarao akati kwaari: “Enda!” Musikana wacho akabva aenda, akashevedza amai vomwana wacho. 9 Mwanasikana waFarao akabva ati kwavari: “Enda nomwana uyu undirerere, uye ndichakupa mubayiro wako.” Naizvozvo mukadzi wacho akatora mwana wacho, akamurera. 10 Mwana wacho akakura. Akabva aenda naye kumwanasikana waFarao, zvokuti akava mwanakomana wake; uye akamutumidza kuti Mosesi uye akati: “Nokuti ndakamunyurura mumvura.” 11 Zvino pamazuva iwayo, Mosesi zvaakanga achiva nesimba, akaenda kuhama dzake kuti anoona mitoro yavakanga vachitakura; uye akaona imwe yehama dzake dzechiHebheru ichirohwa nomuIjipiti. 12 Naizvozvo akatarira-tarira akaona kuti kwakanga kusina munhu. Akabva auraya muIjipiti wacho, akamuviga mujecha. 13 Zvisinei, zuva rakatevera racho akaenda, akaona varume vaviri vechiHebheru vachirwisana. Naizvozvo akati kune akanga akanganisa: “Unorovereiko hama yako?” 14 Iye akati: “Ndiani akakugadza kuti uve muchinda nomutongi wedu? Uri kuda kundiuraya sokuuraya kwawakaita muIjipiti here?” Zvino Mosesi akatya akati: “Chokwadi chinhu chiya chazivikanwa!” 15 Naizvozvo Farao akazvinzwa, akaedza kuuraya Mosesi; asi Mosesi akatiza Farao kuti anogara munyika yeMidhiyani; uye akagara pedyo netsime. 16 Zvino mupristi weMidhiyani akanga aine vanasikana vanomwe, uye vakauya sezvavaigara vachiita, vakachera mvura, vakazadza maiiswa mvura, kuti vanwise makwai ababa vavo. 17 Vafudzi vakauya vakavadzinga sezvavaigara vachiita. Zvino Mosesi akasimuka, akabatsira vakadzi vacho, akanwisa makwai avo. 18 Naizvozvo pavakasvika kumba kwaiva nababa vavo Reueri, ivo vakati: “Sei makurumidza kwazvo kudzoka kumba nhasi?” 19 Ivo vakati: “Mumwe muIjipiti atinunura pamaoko evafudzi, uyezve, aticherera mvura kuti anwise makwai.” 20 Zvino vakati kuvanasikana vavo: “Asi ari kupi? Masiyirei murume wacho? Mushevedzei, kuti adye zvokudya.” 21 Pashure paizvozvo Mosesi akabvuma kugara nomurume wacho, iye akapa Mosesi mwanasikana wake Zipora. 22 Gare gare akabereka mwanakomana, akamutumidza kuti Geshomu, nokuti akati: “Ndiri mutorwa munyika yokumwe.” 23 Zvino mumazuva mazhinji iwayo mambo weIjipiti akazofa, asi vanakomana vaIsraeri vakaramba vachigomera nouranda uye vachichema vachinyunyuta, uye kuchemera kwavo kubatsirwa kwakaramba kuchikwira kuna Mwari wechokwadi nokuda kwouranda hwacho. 24 Kwapera nguva yakati, Mwari akanzwa kugomera kwavo, Mwari akayeuka sungano yake naAbrahamu, Isaka naJakobho. 25 Naizvozvo Mwari akatarira vanakomana vaIsraeri uye Mwari akavarangarira. 
3 Zvino Mosesi akava mufudzi wemakwai aJetro, mupristi weMidhiyani, aiva tezvara vake. Paakanga achitinhira makwai kurutivi rwokumavirira rwerenje, akazosvika kugomo raMwari wechokwadi, kuHorebhi. 2 Ngirozi yaJehovha yakabva yazviratidza kwaari iri mumurazvo womoto pakati pegwenzi reminzwa. Zvaakaramba achitarira, akaona gwenzi reminzwa richibvira moto, asi gwenzi racho rakanga risingatsvi. 3 Mosesi akati: “Regai ndimbotsauka kuti ndiongorore chinhu ichi chinoshamisa kwazvo, kuti nei gwenzi racho risiri kutsva.” 4 Jehovha paakaona kuti atsauka kuti aongorore, Mwari akabva amushevedza ari pakati pegwenzi reminzwa akati: “Mosesi! Mosesi!” iye akati: “Ndiri pano.” 5 Akabva ati: “Usaswedera kuno. Bvisa hwashu dzako mutsoka dzako, nokuti nzvimbo yaumire inzvimbo tsvene.” 6 Zvino akati: “Ndini Mwari wababa vako, Mwari waAbrahamu, Mwari waIsaka naMwari waJakobho.” Mosesi akabva avanza chiso chake, nokuti akatya kutarira Mwari wechokwadi. 7 Jehovha akatizve: “Chokwadi ndaona kutambudzika kwevanhu vangu vari muIjipiti, uye ndanzwa kuchema kwavo nokuda kwevaya vanovamanikidza kuti vashande; nokuti ndinonyatsoziva kurwadziwa kwavo. 8 Ndichaburuka kuti ndivanunure pamaoko evaIjipiti uye kuti ndivabudise munyika iyoyo kuti ndivaendese kunyika yakanaka uye yakakura, kunyika inoyerera mukaka nouchi, kunharaunda yevaKenani nevaHiti nevaAmori nevaPerizi nevaHivhi nevaJebhusi. 9 Zvino tarira! kuchema kwevanakomana vaIsraeri kwasvika kwandiri, uye ndaonawo kudzvinyirirwa kwavari kuitwa nevaIjipiti. 10 Zvino chiuya ndikutume kuna Farao, ubudise vanhu vangu, ivo vanakomana vaIsraeri, muIjipiti.” 11 Asi Mosesi akati kuna Mwari wechokwadi: “Ndini ani kuti ndiende kuna Farao uye kuti ndibudise vanakomana vaIsraeri muIjipiti?” 12 Iye akati: “Nokuti ndichava newe, uye ichi ndicho chiratidzo chako chokuti ndini ndakutuma: Kana wabudisa vanhu vacho muIjipiti, muchashumira Mwari wechokwadi muri mugomo rino.” 13 Zvisinei, Mosesi akati kuna Mwari wechokwadi: “Zvino kana ndikasvika kuvanakomana vaIsraeri ndikati kwavari, ‘Mwari wemadzitateguru enyu andituma kwamuri,’ ivo vakati kwandiri, ‘Anonzi ani?’ Ndichatii kwavari?” 14 Mwari akati kuna Mosesi: “NDICHAVA IYE WANDICHAVA.” Akatizve: “Uti kuvanakomana vaIsraeri, ‘NDICHAVA ndiye andituma kwamuri.’” 15 Mwari akabva atizve kuna Mosesi: “Uti kuvanakomana vaIsraeri, ‘Jehovha, Mwari wemadzitateguru enyu, Mwari waAbrahamu, Mwari waIsaka naMwari waJakobho, andituma kwamuri.’ Iri ndiro zita rangu nokusingagumi, uye ndiro randichayeukwa naro kusvikira kuzvizvarwa nezvizvarwa. 16 Chienda, uunganidze varume vakuru vaIsraeri, uti kwavari, ‘Jehovha Mwari wemadzitateguru enyu azviratidza kwandiri, Mwari waAbrahamu, Isaka naJakobho, achiti: “Chokwadi ndichafunga nezvenyu uye zvamuri kuitirwa muIjipiti. 17 Naizvozvo ndinoti, Ndichakubvisai pakutambudzwa nevaIjipiti kuti ndikuendesei kunyika yevaKenani nevaHiti nevaAmori nevaPerizi nevaHivhi nevaJebhusi, kunyika inoyerera mukaka nouchi.”’ 18 “Ivo vachateerera inzwi rako, muende kuna mambo weIjipiti, iwe nevarume vakuru vaIsraeri, muti kwaari, ‘Jehovha Mwari wevaHebheru ataura nesu, zvino tapota, tinoda kuenda rwendo rwemazuva matatu kurenje, uye tinoda kubayira kuna Jehovha Mwari wedu.’ 19 Zvino ini, iyeni, ndinonyatsoziva kuti mambo weIjipiti haazokubvumirii kuenda kutoti pashandiswa ruoko rune simba. 20 Ndichatambanudza ruoko rwangu ndirove Ijipiti nemabasa angu ose anoshamisa andichaita pakati payo; uye izvozvo zvaitika achakuregai muchienda. 21 Ndichaita kuti vanhu ava vanzwirwe nyasha nevaIjipiti; uye pamunoenda, hamungaendi musina chinhu. 22 Asi mukadzi mumwe nomumwe anofanira kukumbira muvakidzani wake nomukadzi mutorwa ari kugara mumba make zvinhu zvesirivha nezvinhu zvendarama nemajasi, muzvipfekedze vanakomana venyu nevanasikana venyu; mutorere vaIjipiti zvose.” 
4 Zvisinei, Mosesi akapindura kuti: “Ko kana vakasanditenda uye vakasateerera inzwi rangu, nokuti vachati, ‘Jehovha haana kuzviratidza kwauri.’” 2 Jehovha akabva ati kwaari: “Chii icho chiri muruoko rwako?” iye akati: “Itsvimbo.” 3 Iye achibva ati: “Ikande pasi.” Naizvozvo akaikanda pasi, ikava nyoka; Mosesi akatanga kuitiza. 4 Zvino Jehovha akati kuna Mosesi: “Tambanudza ruoko rwako uibate muswe.” Naizvozvo akatambanudza ruoko rwake akaibata, ikava tsvimbo muchanza chake. 5 “Kuitira kuti,” sokutaura kwaakaita, “vatende kuti Jehovha Mwari wemadzitateguru avo, Mwari waAbrahamu, Mwari waIsaka naMwari waJakobho, akazviratidza kwauri.” 6 Zvino Jehovha akabva atizve kwaari: “Ndapota, isa ruoko rwako muchipfuva chako.” Naizvozvo akaisa ruoko rwake muchipfuva chake. Paakarubudisa, akaona ruoko rwake rwava nemaperembudzi akaita sechando! 7 Apedza izvozvo akati: “Dzorera ruoko rwako muchipfuva chako.” Naizvozvo akadzorera ruoko rwake muchipfuva chake. Paakarubudisa muchipfuva chake, akaona rwaita seimwe nyama yake yose! 8 Iye akati: “Kana vasingazokutendi uye vasingazoteereri inzwi rechiratidzo chokutanga, vachatenda inzwi rechiratidzo chinotevera. 9 Zvino kana vasingazotendi kunyange zviratidzo zviviri izvi uye vasingazoteereri inzwi rako, utore mvura muRwizi rwaNire woidururira paivhu rakaoma; mvura yauchatora muRwizi rwaNire ichava, chokwadi ichava ropa paivhu rakaoma.”  10 Zvino Mosesi akati kuna Jehovha: “Pamusoroi, Jehovha, asi ini handisi munhu anogona kutaura zvakanaka, kubvira nezuro kana kubvira kare kana kubvira pamakataura nomushumiri wenyu, nokuti ndinondandamira uye ndine chirimi.” 11 Jehovha akati kwaari: “Ndiani akaita muromo womunhu, ndiani anoita mbeveve kana matsi kana anoona zvakanaka kana bofu? Handisi ini Jehovha here? 12 Naizvozvo zvino chienda, uye ini ndichava nomuromo wako uye ndichakudzidzisa zvaunofanira kutaura.” 13 Asi iye akati: “Pamusoroi, Jehovha, ndapota, asi tumai henyu mumwe, chero wamuchatuma.” 14 Jehovha akabva atsamwira Mosesi kwazvo, akati: “Aroni muRevhi haasi mukoma wako here? Ndinoziva kuti anogona kutaura zvakanaka. Uyezve, tarira ari kuuya kuzokuchingura. Paachakuona, achafara kwazvo mumwoyo make. 15 Utaure naye woisa mashoko acho mumuromo make; ini ndichava nomuromo wako nomuromo wake, uye ndichakudzidzisai zvamunofanira kuita. 16 Iye achataura nevanhu achikumiririra; achava muromo wako, uye iwe uchava saMwari kwaari. 17 Uende netsvimbo iyi iri muruoko rwako kuti uite zviratidzo nayo.” 18 Naizvozvo Mosesi akaenda, akadzokera kuna Jetro vatezvara vake, akati kwavari: “Ndapota, ndinoda kuenda, ndidzokere kuhama dzangu dziri muIjipiti kuti ndione kana dzichiri kurarama.” Naizvozvo Jetro akati kuna Mosesi: “Enda norugare.” 19 Izvozvo zvapera, Jehovha akati kuna Mosesi ari muMidhiyani: “Enda, dzokera kuIjipiti, nokuti varume vose vakanga vachivhima mweya wako vakafa.” 20 Mosesi akabva atora mudzimai wake nevanakomana vake, akavakwidza pambongoro, akadzokera kunyika yeIjipiti. Mosesi akaendawo netsvimbo yaMwari wechokwadi iri muruoko rwake. 21 Zvino Jehovha akati kuna Mosesi: “Kana waenda uye wadzokera kuIjipiti, uve nechokwadi chokunoita zvishamiso zvose zvandaisa muruoko rwako pamberi paFarao. Asi ini ndicharega mwoyo wake uchioma; uye haazoregi vanhu vachienda. 22 Unoti kuna Farao, ‘Zvanzi naJehovha: “Israeri ndiye mwanakomana wangu, dangwe rangu. 23 Ndinoti kwauri: Rega mwanakomana wangu aende kuti andishumire. Asi kana ukasamubvumira kuenda, tarira ndichauraya mwanakomana wako, iro dangwe rako.”’” 24 Zvino vari mumugwagwa panzvimbo yokurara, Jehovha akasangana naye, akaramba achitsvaka nzira yokumuuraya nayo. 25 Zipora akazotora dombo rakaoma kwazvo akacheka chikanda chepamberi chomwanakomana wake, akachigunzvisa tsoka dzake, akati: “Nokuti uri muroori weropa kwandiri.” 26 Naizvozvo akamurega. Panguva iyoyo akati: “Uri muroori weropa,” nokuda kwokudzingiswa kwacho. 27 Zvino Jehovha akati kuna Aroni: “Enda unochingura Mosesi kurenje.” Naizvozvo akaenda, akanomuchingura mugomo raMwari wechokwadi, akamutsvoda. 28 Mosesi akaudza Aroni mashoko ose aJehovha, uyo akanga amutuma, nezviratidzo zvose zvaakanga amurayira kuti aite. 29 Pashure paizvozvo Mosesi naAroni vakaenda, vakaunganidza varume vakuru vose vevanakomana vaIsraeri. 30 Aroni akabva ataura mashoko ose akanga audzwa Mosesi naJehovha, uye akaita zviratidzo vanhu vakatarira. 31 Vanhu vakabva vatenda. Pavakanzwa kuti Jehovha akanga afunga nezvevanakomana vaIsraeri uye kuti akanga aona kutambudzika kwavo, vakabva vakotama, vakagwadama. 
5 Pashure paizvozvo Mosesi naAroni vakapinda, vakati kuna Farao: “Zvanzi naJehovha Mwari waIsraeri, ‘Rega vanhu vangu vaende kurenje kuti vanondiitira mutambo.’” 2 Asi Farao akati: “Jehovha ndianiko, kuti nditeerere inzwi rake kuti ndirege Israeri achienda? Jehovha wacho handitombomuzivi, uyezve, handisi kuzorega Israeri achienda.” 3 Asi ivo vakati: “Mwari wevaHebheru ataura nesu. Tapota, tinoda kuenda rwendo rwemazuva matatu kurenje, tinobayira kuna Jehovha Mwari wedu; zvikasadaro angatirova nedenda kana kuti nebakatwa.” 4 Mambo weIjipiti akati kwavari: “Mosesi naAroni, muri kuitirei kuti vanhu vasiye mabasa avo? Endai munotakura mitoro yenyu!” 5 Farao akaenderera mberi achiti: “Tarirai! Vanhu vomunyika ino zvino vawanda, asi imi muri kuvaregedzesa kutakura mitoro.” 6 Pazuva iroro Farao akabva arayira vaya vaishandisa vanhu nevatungamiriri vavo, achiti: 7 “Musaunganidza mashanga kuti mupe vanhu kuti vagadzire zvidhinha sezvamaiita. Regai vanozviunganidzira mashanga acho. 8 Muvatarirewo nhamba inodiwa yezvidhinha zvavaiita kare. Musambovatapudzira, nokuti vari kutoita zvokutamba zvavo. Ndokusaka vari kuchema, vachiti, ‘Tinoda kuenda, tinoda kunobayira kuna Mwari wedu!’ 9 Basa ngariremere varume vacho uye ngavariite, ngavarege kuteerera mashoko enhema.” 10 Naizvozvo vaya vaishandisa vanhu nevatungamiriri vavo vakabuda, vakati kuvanhu vacho: “Zvanzi naFarao, ‘Handichakupiyizve mashanga. 11 Endai munozvitsvakira mashanga chero kwamungaawana, nokuti mabasa enyu haasi kuzombotapudzwa.’” 12 Naizvozvo vanhu vacho vakapararira panyika yose yeIjipiti kuti vaunganidze mashanga acho. 13 Vaya vaivashandisa vakaramba vachivamanikidza, vachiti: “Pedzai mabasa enyu, mumwe nomumwe ngaapedze basa rake, zuva nezuva, sezvamaiita mashanga paaivapo.” 14 Gare gare vatungamiriri vevanakomana vaIsraeri, vakanga vagadzwa kuti vavatarisire nevakuru vebasa vaFarao, vairohwa, vachinzi: “Nei zuro nanhasi musina kupedza basa renyu ramakanzi muite rokugadzira zvidhinha sezvamaiita kare?” 15 Naizvozvo vatungamiriri vevanakomana vaIsraeri vakapinda vakatanga kuchemera Farao, vachiti: “Nei muchiitira vashandi venyu zvakadai? 16 Vashandi venyu havasi kupiwa mashanga asi ivo vari kutitaurira kuti, ‘Gadzirai zvidhinha!’ uye tarirai vashandi venyu vari kurohwa, asi vanhu venyu vari ivo vane mhosva.” 17 Asi iye akati: “Muri kutoita zvokutamba, muri kutoita zvokutamba zvenyu!” Ndokusaka muri kuti, ‘Tinoda kuenda, tinoda kunobayira kuna Jehovha.’ 18 Zvino chiendai mushande! Kunyange musingazopiwi mashanga, munofanira kupa nhamba yakatarwa yezvidhinha.” 19 Zvino vatungamiriri vevanakomana vaIsraeri vakaona kuti vakanga vava munjodzi yakaipa pazvakanzi: “Musambotapudza kana chidhinha chimwe pazvidhinha zvinofanira kuitwa nomumwe nomumwe wenyu zuva nezuva.” 20 Pashure paizvozvo ivo vakasangana naMosesi naAroni, vakanga vamire ipapo kuti vasangane navo pavaibuda vachibva kuna Farao. 21 Ivo vakabva vati kwavari: “Jehovha ngaakutarirei uye akutongei, zvamaita kuti tisembure Farao nevashandi vake, kuti vaise bakatwa muruoko rwavo kuti vatiuraye.” 22 Mosesi akabva atendeukira kuna Jehovha akati: “Jehovha, nei maita kuti zvakaipa zvive pavanhu ava? Makanditumirei? 23 Nokuti kubvira panguva yandakaenda pamberi paFarao kunotaura nezita renyu, ave achiitira vanhu ava zvakaipa, uye hamuna kana kumbonunura vanhu venyu.” 
6 Naizvozvo Jehovha akati kuna Mosesi: “Zvino uchaona zvandichaitira Farao, nokuti achavarega vachienda nokuda kworuoko rune simba uye achavadzinga munyika yake nokuda kworuoko rune simba.” 2 Mwari akataura naMosesi akati kwaari: “Ndini Jehovha. 3 Ndaimbozviratidza kuna Abrahamu, Isaka naJakobho saMwari Wemasimbaose, asi handina kuzvizivisa kwavari nezita rangu rokuti Jehovha. 4 Ndakasimbisawo sungano yangu navo kuti ndivape nyika yeKenani, nyika yavaigara vari vatorwa. 5 Ini, iyeni, ndanzwa kugomera kwevanakomana vaIsraeri, vari kuitwa varanda nevaIjipiti, uye ndayeuka sungano yangu. 6 “Naizvozvo iti kuvanakomana vaIsraeri, ‘Ndini Jehovha, ndichakubvisai pamitoro yevaIjipiti ndokununurai pauranda hwavo, ndichakusunungurai noruoko rwakatambanudzwa uye nokutonga kukuru. 7 Ndichakutorai kuti muve rudzi rwangu, ndichava Mwari wenyu; uye muchaziva kuti ndini Jehovha Mwari wenyu ari kukubvisai pamitoro yeIjipiti. 8 Ndichakupinzai munyika yandakasimudzira ruoko rwangu ndichipika kuti ndiipe Abrahamu, Isaka naJakobho; uye ndichakupai kuti ive yenyu. Ndini Jehovha.’” 9 Pashure paizvozvo Mosesi akataura izvi nevanakomana vaIsraeri, asi havana kuteerera Mosesi nokuda kwokuora mwoyo uye nokuda kwouranda hwakaoma. 10 Zvino Jehovha akataura naMosesi, achiti: 11 “Pinda utaure naFarao, mambo weIjipiti, kuti abudise vanakomana vaIsraeri munyika yake.” 12 Asi Mosesi akataura pamberi paJehovha, achiti: “Tarirai! Vanakomana vaIsraeri havana kunditeerera; zvino Farao anganditeerera sei, zvandiine miromo isina kudzingiswa?” 13 Asi Jehovha akaramba achitaura naMosesi naAroni, akavashandisa kurayira vanakomana vaIsraeri naFarao mambo weIjipiti, kuti abudise vanakomana vaIsraeri munyika yeIjipiti. 14 Ava ndivo vakuru veimba yemadzibaba avo: Vanakomana vaRubheni, dangwe raIsraeri, vaiva Hanoki naParu, Hezroni naKami. Idzi ndidzo mhuri dzaRubheni. 15 Vanakomana vaSimiyoni vaiva Jemueri naJamini naOhadhi naJakini naZohari naShauri mwanakomana womukadzi muKenani. Idzi ndidzo mhuri dzaSimiyoni. 16 Aya ndiwo mazita evanakomana vaRevhi, maererano nemadzinza emhuri dzavo: Geshoni naKohati naMerari. Makore oupenyu hwaRevhi aiva makore zana nemakumi matatu nemanomwe. 17 Vanakomana vaGeshoni vaiva Ribhini naShimei, maererano nemhuri dzavo. 18 Vanakomana vaKohati vaiva Amramu naIzihari naHebroni naUzieri. Makore oupenyu hwaKohati aiva makore zana nemakumi matatu nematatu. 19 Vanakomana vaMerari vaiva Mari naMushi. Idzi ndidzo dzaiva mhuri dzevaRevhi, maererano nemadzinza emhuri dzavo. 20 Zvino Amramu akawana Jokebhedhi hanzvadzi yababa vake kuti ave mudzimai wake. Gare gare akamuberekera Aroni naMosesi. Makore oupenyu hwaAmramu aiva makore zana nemakumi matatu nemanomwe. 21 Vanakomana vaIzihari vaiva Kora naNefegi naZikri. 22 Vanakomana vaUzieri vaiva Mishaeri naErizafani naSitri. 23 Zvino Aroni akawana Erishebha, mwanasikana waAminadhabhi, hanzvadzi yaNashoni, kuti ave mudzimai wake. Gare gare akamuberekera Nadhabhi naAbhihu, Eriyezari naItamari. 24 Vanakomana vaKora vaiva Asiri naErikana naAbhiyasafi. Idzi ndidzo dzaiva mhuri dzevaKora. 25 Eriyezari, mwanakomana waAroni akawana mumwe wevanasikana vaPutieri kuti ave mudzimai wake. Gare gare iye akamuberekera Finiyasi. Ava ndivo vakuru vemadzibaba evaRevhi, maererano nemhuri dzavo. 26 Ava ndivo Aroni naMosesi vakanzi naJehovha: “Budisai vanakomana vaIsraeri munyika yeIjipiti maererano nemauto avo.” 27 Ndivo vaitaura naFarao, mambo weIjipiti, kuti vabudise vanakomana vaIsraeri muIjipiti. Uyu ndiye Mosesi wacho naAroni. 28 Zvino pazuva iroro Jehovha akataura naMosesi ari munyika yeIjipiti, 29 Jehovha akataura naMosesi, achiti: “Ndini Jehovha. Udza Farao, mambo weIjipiti zvinhu zvose zvandiri kukutaurira.” 30 Mosesi akabva ati pamberi paJehovha: “Tarirai! Ndine miromo isina kudzingiswa, saka Farao anganditeerera sei?” 
7 Naizvozvo Jehovha akati kuna Mosesi: “Tarira, ndakuita kuti uve Mwari kuna Farao, uye Aroni mukoma wako achava muprofita wako. 2 Iwe—uchataura zvose zvandichakurayira; uye Aroni mukoma wako ndiye achataura naFarao, uye iye acharega vanakomana vaIsraeri vachibuda munyika yake. 3 Asi ini, ndicharega mwoyo waFarao uchioma, ndichaita kuti zviratidzo zvangu nezvishamiso zvangu zviwande munyika yeIjipiti. 4 Asi Farao haazokuteererii; uye ndicharwisa Ijipiti noruoko rwangu, ndobudisa mauto angu, vanhu vangu, ivo vanakomana vaIsraeri, munyika yeIjipiti nokutonga kukuru. 5 VaIjipiti vachaziva kuti ndini Jehovha pandichatambanudzira Ijipiti ruoko rwangu, uye ndichabudisa vanakomana vaIsraeri pakati pavo.” 6 Mosesi naAroni vakaita sezvavakanga varayirwa naJehovha. Vakaita izvozvo chaizvo. 7 Mosesi akanga ava nemakore makumi masere uye Aroni akanga ava nemakore makumi masere nematatu panguva yavakataura naFarao. 8 Zvino Jehovha akati kuna Mosesi naAroni: 9 “Kana Farao akataura nemi, achiti, ‘Itai chishamiso chenyu,’ ibva wati kuna Aroni, ‘Tora tsvimbo yako uikande pasi pamberi paFarao.’ Iyo ichava nyoka huru.” 10 Naizvozvo Mosesi naAroni vakapinda maiva naFarao vakaita chaizvo zvavakanga varayirwa naJehovha. Naizvozvo Aroni akakanda tsvimbo yake pasi pamberi paFarao nevashandi vake, ikava nyoka huru. 11 Zvisinei, Farao akashevedzawo vanhu vakachenjera nen’anga; uye vapristi vaiita zvemashiripiti veIjipiti vakaitawo saizvozvo nemashiripiti avo. 12 Naizvozvo mumwe nomumwe wavo akakanda tsvimbo yake pasi, dzikava nyoka huru; asi tsvimbo yaAroni yakamedza tsvimbo dzavo. 13 Zvisinei, mwoyo waFarao wakava wakaoma, uye haana kuvateerera, sezvakanga zvataurwa naJehovha. 14 Zvino Jehovha akati kuna Mosesi: “Mwoyo waFarao wakaoma. Aramba kuti vanhu vaende. 15 Enda kuna Farao mangwanani. Tarira! Iye achange achienda kumvura! Iwe umire paunokwanisa kusangana naye pamhenderekedzo yoRwizi rwaNire, uye uende uine tsvimbo muruoko rwako, iya yakachinja kuva nyoka. 16 Uti kwaari, ‘Jehovha, Mwari wevaHebheru andituma kwauri, achiti: “Rega vanhu vangu vaende kurenje kuti vanondishumira,” asi tarira hauna kuteerera kusvikira zvino. 17 Zvanzi naJehovha: “Uchaziva kuti ndini Jehovha neizvi. Tarira ndicharova mvura iri muRwizi rwaNire netsvimbo iri muruoko rwangu, uye ichachinja kuva ropa. 18 Hove dziri muRwizi rwaNire dzichafa, Rwizi rwaNire ruchanhuhwa, vaIjipiti havazombodi kunwa mvura yomuRwizi rwaNire.”’” 19 Naizvozvo Jehovha akati kuna Mosesi: “Iti kuna Aroni, ‘Tora tsvimbo yako utambanudzire ruoko rwako pamusoro pemvura yeIjipiti, pamusoro penzizi dzavo, pamusoro pemigero yaNire nepamusoro pemadziva avo ane tsanga zhinji nepamusoro pemvura yezvidziva zvavo zvavakagadzira, kuti ive ropa.’ Munyika yose yeIjipiti muchava neropa uye mumidziyo yose yematanda nomumidziyo yematombo.” 20 Mosesi naAroni vakabva vaita saizvozvo, sezvakanga zvarayirwa naJehovha, uye iye akasimudza tsvimbo yacho, akarova mvura yakanga iri muRwizi rwaNire Farao nevashandi vake vakatarira, mvura yose yaiva muRwizi rwaNire ikachinja kuva ropa. 21 Hove dzaiva muRwizi rwaNire dzakafa, Rwizi rwaNire rukatanga kunhuhwa; uye vaIjipiti havana kukwanisa kunwa mvura yomuRwizi rwaNire; uye ropa rakava munyika yose yeIjipiti. 22 Zvisinei, vapristi vaiita zvemashiripiti veIjipiti vakaitawo saizvozvo nemashiripiti avo akavanzika; zvokuti mwoyo waFarao wakaramba wakaoma, uye haana kuvateerera, sezvakanga zvataurwa naJehovha. 23 Nokudaro Farao akatendeuka akanopinda mumba make, haana kuvawo nehanya nazvo kuti afunge nezvazvo. 24 VaIjipiti vose vakachera kumativi ose oRwizi rwaNire kuti vawane mvura yokunwa, nokuti vakanga vasingakwanisi kunwa mvura yoRwizi rwaNire. 25 Zvino mazuva manomwe akapera kubvira Jehovha paakarova Rwizi rwaNire. 
8 Zvino Jehovha akati kuna Mosesi: “Pinda muna Farao, uti kwaari, ‘Zvanzi naJehovha: “Rega vanhu vangu vaende kuti vanondishumira. 2 Kana ukapfuurira kuramba kuti vaende, tarira ndichatambudza nharaunda yako yose nematatya. 3 Rwizi rwaNire ruchazara kwazvo nematatya, achabuda opinda mumba mako nomuimba yako yomukati yokurara nepamubhedha wako nomudzimba dzevashandi vako nepavanhu vako nomuovheni dzako nomumidziyo yako yokukanyira. 4 Matatya achauya pauri nepavanhu vako nepavashandi vako vose.”’” 5 Jehovha akazoti kuna Mosesi: “Iti kuna Aroni, ‘Tambanudzira ruoko rwako rwakabata tsvimbo panzizi, pamigero yaNire nepamadziva ane tsanga zhinji, uite kuti matatya auye panyika yeIjipiti.’” 6 Aroni akabva atambanudzira ruoko rwake pamvura yeIjipiti, matatya akatanga kubuda, akafukidza nyika yeIjipiti. 7 Zvisinei, vapristi vaiita zvemashiripiti vakaitawo saizvozvo nemashiripiti avo akavanzika, vakaita kuti matatya abude achiuya panyika yeIjipiti. 8 Kwapera nguva yakati, Farao akashevedza Mosesi naAroni akati: “Tetererai Jehovha kuti abvise matatya kwandiri nokuvanhu vangu, nokuti ndinoda kurega vanhu vacho kuti vaende, vabayire kuna Jehovha.” 9 Mosesi akabva ati kuna Farao: “Dondiudzai kuti ndichakuteterererai rini imi nevashandi venyu nevanhu venyu kuti matatya abviswe kwamuri nomudzimba dzenyu. Achasara muRwizi rwaNire chete.” 10 Iye akati: “Mangwana.” Naizvozvo akati: “Zvichaitwa sezvamataura, kuti muzive kuti hakuna mumwezve akaita saJehovha Mwari wedu, 11 pakuti matatya achabva kwamuri nomudzimba dzenyu nepavashandi venyu nepavanhu venyu. Achangosara muRwizi rwaNire chete.” 12 Naizvozvo Mosesi naAroni vakabva pamberi paFarao, Mosesi akashevedzera kuna Jehovha nokuda kwematatya ayo Iye akanga aisa pana Farao. 13 Jehovha akaita sezvakanga zvataurwa naMosesi, matatya akatanga kufira mudzimba, muzvivanze nomuminda. 14 Vakaaunganidza, mirwi nemirwi, nyika yacho ikatanga kunhuhwa. 15 Farao paakaona kuti zororo rakanga ravapo, akaomesa mwoyo wake; uye haana kuvateerera, sezvakanga zvataurwa naJehovha. 16 Zvino Jehovha akati kuna Mosesi: “Iti kuna Aroni, ‘Tambanudza tsvimbo yako, urove guruva repanyika, uye richava unyunyu munyika yose yeIjipiti.’” 17 Vakabva vaita izvi. Naizvozvo Aroni akatambanudza ruoko rwake rwakanga rwakabata tsvimbo yake, akarova guruva repanyika, unyunyu hukava pavanhu nepamhuka. Guruva rose repanyika rakava unyunyu munyika yose yeIjipiti. 18 Vapristi vaiita zvemashiripiti vakaedza kuita saizvozvowo nemashiripiti avo akavanzika, kuti vaunze unyunyu, asi vakatadza. Unyunyu hwakava pavanhu nepamhuka. 19 Nokudaro vapristi vaiita zvemashiripiti vakati kuna Farao: “Uyu munwe waMwari!” Asi mwoyo waFarao wakaramba wakaoma, uye haana kuvateerera, sezvakanga zvataurwa naJehovha. 20 Zvino Jehovha akati kuna Mosesi: “Fumomuka unomira pamberi paFarao. Tarira! Iye achabuda kuti aende kumvura! Uti kwaari, ‘Zvanzi naJehovha: “Rega vanhu vangu vaende kuti vanondishumira. 21 Asi kana ukasarega vanhu vangu kuti vaende, tarira ndichakutumira mbuo, iwe nevashandi vako nevanhu vako nomudzimba dzako; uye dzimba dzeIjipiti dzichangozara nembuo, uyewo nepanyika padziri. 22 Pazuva iroro ndichasiyanisa nyika yeGosheni pamire vanhu vangu, kuti pasave nembuo inovapo; kuti muzive kuti ndini Jehovha pakati penyika yose. 23 Ndichaparadzanisa vanhu vangu nevanhu vako. Chiratidzo ichi chichaitika mangwana.”’” 24 Zvino Jehovha akaita saizvozvo; mapute matema embuo akatanga kudirana achipinda mumba maFarao nomudzimba dzevashandi vake nomunyika yose yeIjipiti. Nyika yacho yakaparadzwa nembuo dzacho. 25 Farao akazoshevedza Mosesi naAroni akati: “Endai mubayire kuna Mwari wenyu muri munyika muno.” 26 Asi Mosesi akati: “Hazvitenderwi kuita saizvozvo, nokuti tingabayira kuna Jehovha Mwari wedu chinhu chinosemesa vaIjipiti. Kana tikabayira chinhu chinosemesa vaIjipiti vachizviona; havangatitemi nematombo here? 27 Tichafamba rwendo rwemazuva matatu tichienda kurenje uye tichabayira kuna Jehovha Mwari wedu sezvaakatiudza.” 28 Zvino Farao akati: “Ini—ndichakuregai muchienda, muchabayira kuna Jehovha Mwari wenyu kurenje. Asi musaenda kure-kure. Munditeterererewo.” 29 Mosesi akabva ati: “Tarirai ini ndiri kubva kwamuri, ndichateterera Jehovha, mbuo dzichabva kuna Farao, kuvashandi vake nokuvanhu vake mangwana. Asi Farao ngaarege kunyengedzazve pakusarega vanhu kuti vaende kunobayira kuna Jehovha.” 30 Pashure paizvozvo, Mosesi akabva pamberi paFarao akateterera Jehovha. 31 Naizvozvo Jehovha akaita sezvakataurwa naMosesi, mbuo dzikabva kuna Farao, vashandi vake nevanhu vake. Hapana kana imwe chete yakasara. 32 Asi Farao akaomesa mwoyo wake panguva inowo uye haana kurega vanhu kuti vaende. 
9 Naizvozvo Jehovha akati kuna Mosesi: “Pinda muna Farao uti kwaari, ‘Zvanzi naJehovha Mwari wevaHebheru: “Rega vanhu vangu vaende vanondishumira. 2 Asi kana ukapfuurira kuramba kuti vaende uye ukaramba uchivadzivisa, 3 tarira! ruoko rwaJehovha ruri kuuya pazvipfuwo zviri kumafuro. Denda guru richava pamabhiza, pambongoro, pangamera, pamombe nepamakwai. 4 Asi Jehovha achaita kuti pave nomusiyano pazvipfuwo zvaIsraeri nepazvipfuwo zveIjipiti, uye hapana kana nechinhu chimwe pane zvose zvevanakomana vaIsraeri chichafa.”’” 5 Zvakare, Jehova akatara nguva, achiti: “Mangwana Jehovha achaita chinhu ichi munyika ino.” 6 Naizvozvo Jehovha akaita chinhu ichi zuva rakatevera racho, zvipfuwo zvemarudzi ose zveIjipiti zvikatanga kufa; asi hapana kana chimwe chezvipfuwo zvevanakomana vaIsraeri chakafa. 7 Farao akabva atumira shoko, uye, tarira! hapana kunyange chimwe chezvipfuwo zvaIsraeri chakanga chafa. Asi mwoyo waFarao wakaramba wakaoma, uye haana kurega vanhu vacho kuti vaende. 8 Jehovha akazoti kuna Mosesi naAroni: “Torai chin’ai chomubisiro chinozadza maoko ose, Mosesi achimwayire kumatenga Farao akatarira. 9 Chichava upfu panyika yose yeIjipiti, chichava mamota anobuda matuzu pavanhu nepamhuka munyika yose yeIjipiti.” 10 Naizvozvo vakatora chin’ai chomubisiro vakamira pamberi paFarao, Mosesi akachimwayira kumatenga, chikava mamota ane matuzu, aibuda pavanhu nepamhuka. 11 Zvino vapristi vaiita zvemashiripiti vakatadza kumira pamberi paMosesi nokuda kwemamota, nokuti mamota akanga abuda pavapristi vaiita zvemashiripiti nepavaIjipiti vose. 12 Asi Jehovha akarega mwoyo waFarao uchioma, uye iye haana kuvateerera, sezvakanga zvaudzwa Mosesi naJehovha. 13 Zvino Jehovha akati kuna Mosesi: “Fumomuka umire pamberi paFarao, uti kwaari, ‘Zvanzi naJehovha Mwari wevaHebheru: “Rega vanhu vangu vaende kuti vanondishumira. 14 Nokuti panguva ino ndiri kutumira mwoyo wako matambudziko angu ose nevashandi vako nevanhu vako, kuti uzive kuti hakuna mumwe akafanana neni panyika yose. 15 Nokuti iko zvino ndingadai ndatambanudza ruoko rwangu kuti ndikurove nedenda, iwe nevanhu vako, kuti mubviswe panyika. 16 Asi chokwadi ndaita kuti urambe uchirarama nokuda kwechikonzero ichi, kuti ndikuratidze simba rangu uye kuti zita rangu riziviswe munyika yose. 17 Uchiri kuzvikudza kuvanhu vangu zvausiri kuvarega vachienda here? 18 Tarira mangwana panenge panguva ino ndichanayisa chimvuramabwe chikuru kwazvo, chisati chamboitika muIjipiti kubvira pazuva rayakavambwa kusvikira zvino. 19 Zvino tuma vanhu, uise zvipfuwo zvako zvose nezvinhu zvako zvose zviri kumafuro munzvimbo yakadzivirirwa. Asi munhu wose nemhuka zvichawanikwa zviri kumafuro uye zvisina kupinzwa mumba, zvicharohwa nechimvuramabwe, uye zvichafa.”’” 20 Munhu wose aitya shoko raJehovha pakati pevashandi vaFarao akaita kuti vashandi vake nezvipfuwo zvake zvitizire mudzimba, 21 asi munhu wose asina kuva nehanya neshoko raJehovha akarega vashandi vake nezvipfuwo zvake zviri kumafuro. 22 Zvino Jehovha akati kuna Mosesi: “Tambanudzira ruoko rwako kumatenga, kuti chimvuramabwe chiuye panyika yose yeIjipiti, pavanhu nepamhuka nepane zvinomera zvose zveminda zviri munyika yeIjipiti.” 23 Naizvozvo Mosesi akatambanudzira tsvimbo yake kumatenga; Jehovha akaunza mabhanan’ana nechimvuramabwe, moto waidzika panyika, uye Jehovha akaramba achinayisa chimvuramabwe panyika yeIjipiti. 24 Naizvozvo chimvuramabwe chakavapo, nomoto waipenya pakati pechimvuramabwe. Chakanga chiri chikuru kwazvo, zvokuti hakuna chinhu chakadaro chakamboitika munyika yose yeIjipiti kubvira panguva yayakava rudzi. 25 Chimvuramabwe chacho chakarova nyika yose yeIjipiti. Chimvuramabwe chacho chakarova zvinhu zvose zvakanga zviri kumafuro, kubvira pavanhu kusvikira kumhuka, uye zvinomera zvomusango zvemarudzi ose; chakaparadza miti yomusango yemarudzi ose. 26 Munyika yeGosheni chete, makanga muine vanakomana vaIsraeri, ndimo musina kuva nechimvuramabwe. 27 Farao akazotumira shoko, akashevedza Mosesi naAroni akati kwavari: “Nguva ino ndatadza. Jehovha akarurama, asi ini nevanhu vangu hatina kururama. 28 Tetererai Jehovha kuti mabhanan’ana aMwari nechimvuramabwe zvipere. Kana zvikadaro ndichabvuma kukuregai kuti muende, uye hamuzogarizve.” 29 Naizvozvo Mosesi akati kwaari: “Pandinongobuda muguta ndichatambanudzira maoko angu kuna Jehovha. Mabhanan’ana achapera uye chimvuramabwe hachizorambi chiripo, kuti muzive kuti nyika ndeyaJehovha. 30 Asi imi nevashandi venyu, ndinotoziva kuti hamuzotyi Jehovha Mwari kunyange panguva iyoyo.” 31 Mufurakisi nebhari zvakanga zvarohwa, nokuti bhari yakanga yatumbuka uye mufurakisi wakanga watanga kuva nemaruva. 32 Asi gorosi nesipereti zvakanga zvisina kurohwa, nokuti zvaiva zvomwaka weshure. 33 Zvino Mosesi akabuda muguta pamberi paFarao, akatambanudzira maoko ake kuna Jehovha, mabhanan’ana nechimvuramabwe zvikatanga kunyarara, mvura ikarega kutsvotsvoma panyika. 34 Farao paakaona kuti mvura nechimvuramabwe nemabhanan’ana zvanyarara, akawedzera kutadza, akaomesa mwoyo wake, iye pamwe chete nevashandi vake. 35 Mwoyo waFarao wakaramba wakaoma, uye haana kurega vanakomana vaIsraeri kuti vaende, sezvakanga zvataurwa naJehovha achishandisa Mosesi. 
10 Zvino Jehovha akati kuna Mosesi: “Pinda muna Farao, nokuti ini—ndarega mwoyo wake nemwoyo yevashandi vake ichioma, kuti ndiise zviratidzo zvangu izvi pamberi pake chaipo, 2 uye kuti uzivise mwanakomana wako nomwanakomana womwanakomana wako marwadzisiro andaita Ijipiti kwazvo uye zviratidzo zvangu zvandaita pakati pavo; uye imi muchaziva kuti ndini Jehovha.” 3 Naizvozvo Mosesi naAroni vakapinda maiva naFarao vakati kwaari: “Zvanzi naJehovha Mwari wevaHebheru, ‘Ucharamba kuzviisa pasi pangu kusvikira riniko? Rega vanhu vangu vaende kuti vanondishumira. 4 Nokuti kana ukapfuurira kuramba kuti vanhu vangu vaende, tarira ndichaunza mhashu munyika mako mangwana. 5 Dzichafukidza pamusoro penyika panooneka uye nyika haizooneki; dzichadya zvakasara pane zvakapukunyuka, zvamakasiyirwa nechimvuramabwe, uye dzichadya miti yenyu yose inomera musango. 6 Dzimba dzenyu nedzimba dzevashandi venyu vose nedzimba dzeIjipiti yose dzichazara zvokuti madzibaba enyu nemadzibaba emadzibaba enyu havana kumbozviona kubvira pazuva ravakava panyika kusvikira nhasi.’” Naizvozvo akatendeuka, akabuda maiva naFarao. 7 Pashure paizvozvo vashandi vaFarao vakati kwaari: “Munhu uyu achava musungo kwatiri kusvikira riniko? Regai vanhu ava vaende vanoshumira Jehovha Mwari wavo. Hamusati maziva here kuti Ijipiti yaparara?” 8 Naizvozvo Mosesi naAroni vakadzoswa kuna Farao, iye akati kwavari: “Endai munoshumira Jehovha Mwari wenyu. Chaizvo ndivanaani vachaenda?” 9 Mosesi akabva ati: “Tichaenda nevaduku vedu nevakwegura vedu. Tichaenda nevanakomana vedu nevanasikana vedu, nemakwai edu nemombe dzedu, nokuti tinofanira kuitira Jehovha mutambo.” 10 Iyewo akati kwavari: “Ngazvidaro, kuti Jehovha ave nemi pandichakuregai kuti muende imi nevana venyu! Onai, zviri pachena kuti muri kuvavarira kuita chinhu chakaipa. 11 Ngazvirege kudaro! Ndapota, endai imi varume, mushumire Jehovha, nokuti ndizvo zvamuri kuedza kuita.” Naizvozvo vakadzingwa pamberi paFarao. 12 Zvino Jehovha akati kuna Mosesi: “Tambanudzira ruoko rwako panyika yeIjipiti nokuda kwemhashu, kuti dziuye panyika yeIjipiti, dzidye zvinomera zvose zvenyika ino, zvose zvakasiyiwa nechimvuramabwe.” 13 Mosesi akabva atambanudzira tsvimbo yake panyika yeIjipiti, Jehovha akaita kuti mhepo yokumabvazuva ivhuvhute panyika yacho zuva iroro rose nousiku hwose. Kwaedza mhepo yokumabvazuva yakaunza mhashu. 14 Zvino mhashu dzakauya panyika yose yeIjipiti, dzikamhara munharaunda yose yeIjipiti. Dzakanga dzichinetsa kwazvo. Hakuna kumbova nemhashu dzakaita saidzodzo, uye hakuzombovi nedzimwe dzakadaro pashure padzo. 15 Dzakafukidza panyika pose paioneka, nyika ikasviba; uye dzakadya zvinomera zvose zvenyika yacho nemichero yose yemiti yakanga yasiyiwa nechimvuramabwe; hapana chakasvibirira chakasiyiwa pamiti kana kuti pazvinomera zvomusango munyika yose yeIjipiti. 16 Naizvozvo Farao akakurumidza kushevedza Mosesi naAroni akati: “Ndatadzira Jehovha Mwari wenyu nemi. 17 Zvino ndapota, ndiregererei chivi changu kamwe chete aka uye tetererai Jehovha Mwari wenyu kuti angondibvisira dambudziko iri rinouraya.” 18 Naizvozvo iye akabva pamberi paFarao, akateterera Jehovha. 19 Jehovha akachinja mhepo iya kuti ive mhepo yokumavirira ine simba kwazvo, uye yakatakura mhashu dzacho ikadzipinza muGungwa Dzvuku. Hapana kana mhashu imwe chete yakasiyiwa munharaunda yose yeIjipiti. 20 Asi Jehovha akarega mwoyo waFarao uchioma, uye haana kurega vanakomana vaIsraeri kuti vaende. 21 Jehovha akabva ati kuna Mosesi: “Tambanudzira ruoko rwako kumatenga, kuti rima rivepo panyika yeIjipiti uye rima racho rive riya ringabatwa nemaoko.” 22 Mosesi akabva atambanudzira ruoko rwake kumatenga, rima guru rikavapo panyika yose yeIjipiti kwemazuva matatu. 23 Havana kuonana, uye hakuna kana mumwe wavo akasimuka panzvimbo yake kwemazuva matatu; asi maigara vanakomana vaIsraeri vose maiva nechiedza. 24 Farao akazoshevedza Mosesi akati: “Endai mushumire Jehovha. Asi makwai enyu nemombe dzenyu zvichasara. Vana venyu vangaendawo nemi.” 25 Asi Mosesi akati: “Imi muchatipawo mumaoko edu zvibayiro nezvinopiwa zvinopiswa, zvatinofanira kuzvipa kuna Jehovha Mwari wedu. 26 Tichaendawo nezvipfuwo zvedu. Hapana kana hwanda richabvumirwa kusara, nokuti tichatora zvimwe pazviri kuti tinamate Jehovha Mwari wedu, uye isu hatizivi kuti tichapei Jehovha pakumunamata kusvikira tasvika ikoko.” 27 Jehovha akarega mwoyo waFarao uchioma, uye iye haana kuvarega kuti vaende. 28 Naizvozvo Farao akati kwaari: “Buda muno! Chenjerera! Usaedzazve kuona chiso changu, nokuti pazuva rauchaona chiso changu uchafa.” 29 Mosesi akabva ati: “Zvamataura ndizvozvo. Handichazoedzizve kuona chiso chenyu.” 
11 Zvino Jehovha akati kuna Mosesi: “Ndichaunza rimwezve dambudziko pana Farao nepaIjipiti. Pashure paizvozvo achakubudisai muno. Panguva yaachakuregai kuti muende, achaita zvokukudzingai muno. 2 Zvino taura vanhu vachinzwa, kuti murume wose akumbire muvakidzani wake, nomukadzi wose akumbire muvakidzani wake zvinhu zvesirivha nezvinhu zvendarama.” 3 Naizvozvo Jehovha akaita kuti vanhu vacho vanzwirwe nyasha nevaIjipiti. Murume uyuwo, iye Mosesi akanga ari mukuru kwazvo munyika yeIjipiti, pamberi pevashandi vaFarao nepamberi pevanhu. 4 Zvino Mosesi akabva ati: “Zvanzi naJehovha, ‘Panenge pakati pousiku ndichabuda ndopinda pakati peIjipiti, 5 matangwe ose ari munyika yeIjipiti achafa, kubvira kudangwe raFarao agere pachigaro chake choumambo kusvikira kudangwe romushandikadzi ari paguyo nematangwe ose emhuka. 6 Munyika yose yeIjipiti muchava nokuchema kukuru kwazvo, kusati kwamboitika, uye kusingazomboitikizve. 7 Asi hakuna imbwa ichahukurira vanakomana vaIsraeri chero vapi zvavo, kubvira kuvanhu kusvikira kumhuka; kuti muzive kuti Jehovha anogona kuita kuti pave nomusiyano pavaIjipiti nepavanakomana vaIsraeri.’ 8 Vashandi vako vose ava vachauya kwandiri vondigwadamira, vachiti: ‘Enda, iwe nevanhu vose vanotevera tsoka dzako.’ Pashure paizvozvo ini ndichabuda.” Naizvozvo akabva pamberi paFarao akatsamwa kwazvo. 9 Jehovha akabva ati kuna Mosesi: “Farao haazokuteererii, kuti zvishamiso zvangu zviwedzerwe munyika yeIjipiti.” 10 Mosesi naAroni vakaita zvishamiso zvose izvi pamberi paFarao; asi Jehovha airega mwoyo waFarao uchioma, zvokuti haana kurega vanakomana vaIsraeri kuti vabve munyika yake. 
12 Zvino Jehovha akati kuna Mosesi naAroni vari munyika yeIjipiti: 2 “Mwedzi uno uchava mwedzi wokutanga pamwedzi yenyu. Ndiwo uchava wokutanga pamwedzi yegore renyu. 3 Taurai neungano yose yevaIsraeri, muchiti, ‘Pazuva rechigumi romwedzi uno mumwe nomumwe anofanira kutora gwai nokuda kweimba yemadzitateguru, imba imwe neimwe ive negwai rayo. 4 Asi kana mhuri yacho iri duku kwazvo zvokusakwanisa kupedza gwai racho, iye newaakavakidzana naye ari pedyo ngavapinde naro mumba make maererano nokuwanda kwemweya yacho; munofanira kuita kuti gwai racho riringane mumwe nomumwe maererano nokudya kwaanoita. 5 Gwai renyu rinofanira kuva rakanaka, gondohwe, rine gore rimwe chete. Mungatora pamakondohwe maduku kana kuti pambudzi. 6 Rambai makarichengeta kusvikira pazuva rechigumi nemana romwedzi uno, uye ungano yose yaIsraeri inofanira kuriuraya panguva yorubvunzavaeni. 7 Zvino ngavatore rimwe ropa varisase pamagwatidziro maviri nokurutivi rwokumusoro rwesuo padzimba dzavacharidyira. 8 “‘Zvino ngavadye nyama yacho usiku ihwohwo. Ngavaidye yakagochwa nomoto pamwe chete nemakeke asina kuviriswa uye nemiriwo inovava. 9 Musadya imwe yayo iri mbishi kana kuti yakafashaidzwa, yakabikwa nemvura, asi igochei nomoto, musoro waro pamwe chete nemazondo aro nezvomukati zvaro. 10 Musasiya imwe yayo kusvikira mangwanani, asi inosara kusvikira mangwanani muipise nomoto. 11 Muidye seizvi, hudyu dzenyu dzakasungwa, makapfeka hwashu mutsoka dzenyu, makabata midonzvo yenyu mumaoko enyu; muidye muchichimbidza. Iyo ipaseka yaJehovha. 12 Ini ndichapfuura nomunyika yeIjipiti usiku ihwohwo ndouraya matangwe ose ari munyika yeIjipiti, kubvira kumunhu kusvikira kumhuka; uye ndichatonga vanamwari vose veIjipiti. Ndini Jehovha. 13 Asi ropa richava chiratidzo chenyu padzimba dzamunenge muri; ndichaona ropa racho ndokudarikai, hamuzowirwi nedambudziko kuti rikuparadzei pandinorova nyika yeIjipiti. 14 “‘Zvino zuva iri richava chiyeuchidzo kwamuri, murichengete rive mutambo unoitirwa Jehovha muzvizvarwa zvenyu zvose. Murichengete rive murau nokusingagumi. 15 Munofanira kudya makeke asina kuviriswa kwemazuva manomwe. Pazuva rokutanga mubvise mukanyiwa une mbiriso mudzimba dzenyu, nokuti ani naani anodya zvinhu zvakaiswa mbiriso, kubvira pazuva rokutanga kusvikira kune rechinomwe, mweya iwoyo unofanira kuparadzwa pakati paIsraeri. 16 Pazuva rokutanga muchaita kuungana kutsvene, uye pazuva rechinomwe kuungana kutsvene. Hapana basa rinofanira kuitwa pamazuva aya. Asi mungaita zvinodiwa nemweya yose kuti idye chete, izvozvo zvoga. 17 “‘Zvino munofanira kuchengeta mutambo wemakeke asina kuviriswa, nokuti pazuva iri ndichabudisa mauto enyu munyika yeIjipiti. Chengetai zuva iri muzvizvarwa zvenyu zvose kuti uve murau nokusingagumi. 18 Mumwedzi wokutanga, pazuva rechigumi nemana romwedzi wacho, manheru, mudye makeke asina kuviriswa kusvikira kuzuva rechimakumi maviri nerimwe romwedzi wacho manheru. 19 Hapana mukanyiwa une mbiriso unofanira kuva mudzimba dzenyu kwemazuva manomwe, nokuti ani naani anoravira zvinhu zvakaiswa mbiriso, angava mutorwa kana kuti munhu womunyika yacho, mweya iwoyo uchaparadzwa paungano yaIsraeri. 20 Musadya chinhu chakaiswa mbiriso. Munofanira kudya makeke asina kuviriswa munzvimbo dzose dzamunogara.’” 21 Mosesi akabva ashevedza varume vakuru vose vaIsraeri akati kwavari: “Endai munotora makwai nembudzi zvinoenzanirana nemhuri dzenyu, muuraye chibayiro chepaseka. 22 Mutore sumbu rehisopi morinyika muropa riri mubheseni, mozodza rimwe ropa riri mubheseni parutivi rwokumusoro rwesuo nepamagwatidziro maviri; hapana kana mumwe wenyu anofanira kubuda pasuo reimba yake kusvikira mangwanani. 23 Zvino Jehovha paanopfuura kuti atambudze vaIjipiti, oona ropa parutivi rwokumusoro rwesuo nepamagwatidziro maviri, Jehovha achadarika suo racho, uye haazobvumiri kuparadza kwacho kuti kupinde mudzimba dzenyu kuti akutambudzei. 24 “Chengetai chinhu ichi kuti chive murau kwamuri nokuvanakomana venyu nokusingagumi. 25 Pamunopinda munyika yamuchapiwa naJehovha, sezvaakataura, muite basa iri. 26 Zvino vanakomana venyu pavanoti kwamuri, ‘Basa iri rinorevei kwamuri?’ 27 imi muti, ‘Ichi chibayiro chepaseka chinobayirwa Jehovha, akadarika dzimba dzevanakomana vaIsraeri muIjipiti paakatambudza vaIjipiti, asi akanunura dzimba dzedu.’” Vanhu vakabva vakotama vakagwadama. 28 Vanakomana vaIsraeri vakabva vaenda, vakaita seizvo Mosesi naAroni vakanga varayirwa naJehovha. Vakaita izvozvo chaizvo. 29 Pakati pousiku Jehovha akarova matangwe ose aiva munyika yeIjipiti, kubvira kudangwe raFarao akanga agere pachigaro choumambo kusvikira kudangwe renhapwa yaiva mugomba rejeri, nematangwe ose emhuka. 30 Zvino Farao akamuka usiku, iye nevashandi vake vose nevamwe vaIjipiti vose; kuchema kukuru kukatanga kuvapo pakati pevaIjipiti, nokuti kwakanga kusina imba yakanga isina munhu akanga afa. 31 Akabva ashevedza Mosesi naAroni usiku, akati: “Simukai mubve pakati pevanhu vangu, imi nevamwe vanakomana vaIsraeri, muende, mushumire Jehovha, sezvamakataura. 32 Torai makwai enyu nemombe dzenyu, sezvamakataura, muende. Uye mundikomborerewo.” 33 Zvino vaIjipiti vakatanga kukurudzira vanhu kuti vakurumidze kuvarega vachibuda munyika yacho, “nokuti,” ivo vakadaro, “tose tangofanana nevanhu vakafa!” 34 Naizvozvo vanhu vakatakura mukanyiwa wavo wefurawa usati waiswa mbiriso, nezvokukanyira zvavo zvakaputirwa nemajasi avo pamapfudzi avo. 35 Vanakomana vaIsraeri vakaita sezvakanga zvataurwa naMosesi pakuti vakakumbira vaIjipiti zvinhu zvesirivha nezvinhu zvendarama nemajasi. 36 Jehovha akaita kuti vanhu vanzwirwe nyasha nevaIjipiti, zvokuti ava vakavapa zvavakakumbira; uye vakatorera vaIjipiti. 37 Zvino vanakomana vaIsraeri vakabva muRamesesi vakaenda kuSukoti, varume vaifamba netsoka vaisvika zviuru mazana matanhatu, tisingabatanidzi vana. 38 Boka guru revamwe vanhu vakanga vakavhengana rakaendawo navo, pamwe chete nemakwai nemombe, zvipfuwo zvakawanda kwazvo. 39 Vakatanga kubika makeke eraundi, makeke asina kuviriswa, nomukanyiwa wefurawa wavakanga vabuda nawo muIjipiti, nokuti wakanga usina kuiswa mbiriso, nokuti vakanga vadzingwa muIjipiti uye vakanga vasina kumboverengera uyewo vakanga vasina kugadzirira chero mbuva ipi zvayo. 40 Zvino nguva yakagara vanakomana vaIsraeri, avo vakanga vagara muIjipiti, yaiva makore mazana mana nemakumi matatu. 41 Pakapera makore mazana mana nemakumi matatu, pazuva iroro mauto ose aJehovha akabuda munyika yeIjipiti. 42 Ihwo usiku hwokuyeuka Jehovha nokuda kwokuvabudisa kwaakaita munyika yeIjipiti. Vanakomana vose vaIsraeri vanofanira kuyeuka Jehovha pausiku uhwu muzvizvarwa zvavo zvose. 43 Zvino Jehovha akati kuna Mosesi naAroni: “Uyu ndiwo murau wepaseka: Haingadyiwi newokune imwe nyika. 44 Asi kana paine muranda akatengwa nemari, umudzingise. Zvino angatanga kuidya nemi. 45 Anobva kune imwe nyika nomunhu wemaricho ngavarege kuidya. 46 Ichadyirwa muimba imwe chete. Usabuda neimwe nyama yacho mumba kuti uende nayo kune imwe nzvimbo iri kunze. Musatyora pfupa riri mairi. 47 Ungano yose yaIsraeri inofanira kuichengeta. 48 Kana mutorwa waunogara naye achizochengeta paseka yacho inoitirwa Jehovha, vanhurume vose vokwake ngavadzingiswe. Zvino angatanga kuswedera pedyo kuti aichengete; iye anofanira kuita somunhu womunyika yacho. Asi hapana murume asina kudzingiswa angaidya. 49 Panofanira kuva nomutemo mumwe chete kumunhu womunyika yacho nokumutorwa ari kugara pakati penyu.” 50 Naizvozvo vanakomana vose vaIsraeri vakaita seizvo Jehovha akanga arayira Mosesi naAroni. Vakaita izvozvo chaizvo. 51 Jehovha akabudisa vanakomana vaIsraeri munyika yeIjipiti pamwe chete nemauto avo pazuva iri. 
13 Zvino Jehovha akataurazve naMosesi, achiti: 2 “Nditsaurire vanhurume vose nemhuka hono zvinotanga kuberekwa, zvinovhura chibereko chimwe nechimwe pavanakomana vaIsraeri, pavanhu nepamhuka. Izvo ndezvangu.” 3 Mosesi akati kuvanhu: “Yeukai zuva iri ramakabuda muIjipiti, muimba yevaranda, nokuti Jehovha akakubudisai muno noruoko rune simba. Naizvozvo hapana chinhu chine mbiriso chingadyiwa. 4 Nhasi muri kubuda mumwedzi waAbhibhi. 5 Zvino kana Jehovha akusvitsa kunyika yevaKenani nevaHiti nevaAmori nevaHivhi nevaJebhusi, yaakapikira madzitateguru ako kuti achakupa, nyika inoyerera mukaka nouchi, unofanira kuita basa iri mumwedzi uno. 6 Unofanira kudya makeke asina kuviriswa kwemazuva manomwe, uye zuva rechinomwe nderomutambo unoitirwa Jehovha. 7 Unofanira kudya makeke asina kuviriswa kwemazuva manomwe; haufaniri kuonekwa uine chinhu chine mbiriso, uye haufaniri kuonekwa uine mukanyiwa une mbiriso munzvimbo yako yose. 8 Uudze mwanakomana wako pazuva iroro, uchiti, ‘Imhosva yezvandakaitirwa naJehovha pandakabuda muIjipiti.’ 9 Ngachive chiratidzo paruoko rwako nechiyeuchidzo pakati pemaziso ako, kuti mutemo waJehovha uve mumuromo mako; nokuti Jehovha akakubudisa muIjipiti noruoko rune simba. 10 Unofanira kuchengeta murau uyu panguva yawo yakatarwa gore negore. 11 “Zvino kana Jehovha akusvitsa kunyika yevaKenani, sezvaakapikira iwe nemadzitateguru ako, uye akakupa iyo, 12 utsaurire Jehovha munhu wose anovhura chibereko, chose chinotanga kuberekwa, mwana wemhuka, achazova wako. Vanhurume nemhuka hono ndezvaJehovha. 13 Mwana wose wembongoro anotanga kuberekwa umudzikinure negwai, kana ukasazomudzikinura, utyore mutsipa wake. Udzikinure matangwe ose evanhu ari pakati pevanakomana vako. 14 “Zvino kana mwanakomana wako akazokubvunza, achiti, ‘Izvi zvinorevei?’ uti kwaari, ‘Jehovha akatibudisa muIjipiti, muimba yevaranda, noruoko rune simba. 15 Farao akaomesa mwoyo akaramba kutirega tichienda, uye Jehovha akauraya matangwe ose munyika yeIjipiti, kubvira kudangwe romunhu kusvikira kudangwe remhuka. Ndokusaka ndichibayira Jehovha mhuka hono dzose dzinovhura chibereko, uye ndichidzikinura matangwe ose evanakomana vangu.’ 16 Ichi chinofanira kuva sechiratidzo paruoko rwako uye sorundanyara pakati pemaziso ako, nokuti Jehovha akatibudisa muIjipiti noruoko rune simba.” 17 Zvino Farao paakarega vanhu kuti vaende, Mwari haana kuvatungamirira nenzira yepanyika yevaFiristiya kunyange iyo yaiva pedyo, nokuti Mwari akati: “Zvimwe vanhu vangazvidemba pavanoona kurwa, vakadzokera kuIjipiti.” 18 Nokudaro Mwari akaita kuti vapoterere nenzira yokurenje reGungwa Dzvuku. Asi vanakomana vaIsraeri vakabuda munyika yeIjipiti vakagadzirira kurwa. 19 Mosesi akaenda nemapfupa aJosefa, nokuti iye akanga aita kuti vanakomana vaIsraeri vapike kwazvo, achiti: “Chokwadi Mwari achafunga nezvenyu, uye munofanira kubuda muno nemapfupa angu.” 20 Vakabva kuSukoti vakanodzika musasa kuEtamu kumucheto kwerenje. 21 Jehovha akanga achifamba ari mberi kwavo masikati, ari mushongwe yegore kuti avatungamirire munzira, uye usiku ari mushongwe yomoto kuti avape chiedza kuti vafambe masikati nousiku. 22 Shongwe yegore yaisabva pamberi pevanhu masikati uyewo shongwe yomoto yaisabva pamberi pevanhu usiku. 
14 Zvino Jehovha akataura naMosesi, achiti: 2 “Taura nevanakomana vaIsraeri, kuti vadzoke, vadzike musasa pamberi pePihahiroti pakati peMigdhori negungwa pakatarisana neBhaari-zefoni. Mudzike musasa pedyo negungwa pakatarisana napo. 3 Zvino Farao achabva ati nezvevanakomana vaIsraeri, ‘Vari kudzungaira munyika yacho vavhiringidzika. Renje ravavharidzira.’ 4 Naizvozvo ndicharega mwoyo waFarao uchioma, iye achavatevera uye ndichakudzwa nezvichaitika kuna Farao nemauto ake ose ehondo; uye vaIjipiti vachaziva kuti ndini Jehovha.” Nokudaro vakaita saizvozvo. 5 Gare gare mambo weIjipiti akaudzwa kuti vanhu vakanga vatiza. Mwoyo waFarao neyevashandi vake ikabva yachinja pamusoro pevanhu vacho, zvokuti vakati: “Taitei, zvatarega vaIsraeri kuti vaende, varege kuva varanda vedu?” 6 Naizvozvo akagadzirira ngoro dzake dzehondo, akaenda nevanhu vake. 7 Akatora ngoro dzehondo dzakasarudzwa mazana matanhatu nedzimwe ngoro dzose dzeIjipiti nevarwi vaiva mune imwe neimwe yadzo. 8 Nokudaro Jehovha akarega mwoyo waFarao mambo weIjipiti uchioma, iye akatevera vanakomana vaIsraeri, vanakomana vaIsraeri pavakanga vachibuda noruoko rune simba. 9 VaIjipiti vakavatevera, mabhiza ose engoro aFarao nevarwi vaitasva mabhiza nemauto ake ehondo vakavabata pavakanga vakadzika musasa pedyo negungwa, pedyo nePihahiroti pakatarisana neBhaari-zefoni. 10 Farao paakasvika pedyo, vanakomana vaIsraeri vakatarira, vakaona vaIjipiti vachivatevera; vanakomana vaIsraeri vakatya kwazvo vakatanga kuchemera Jehovha. 11 Ivo vakati kuna Mosesi: “Makatisvitsa kuno kuti tifire murenje nokuti muIjipiti hamuna kana makuva here? Chii ichi chamakatiitira nokutibudisa muIjipiti? 12 Izvi handizvo here zvatakakuudzai tiri muIjipiti, tichiti, ‘Tiregei hedu, kuti tishandire vaIjipiti’? Nokuti zviri nani kuti tishandire hedu vaIjipiti, pane kuti tifire murenje.” 13 Mosesi akabva ati kuvanhu vacho: “Musatya henyu. Mirai makasimba muone ruponeso rwaJehovha, rwaachakuitirai nhasi. Nokuti vaIjipiti ava vamuri kuona nhasi hamuchazombovaonizve, aiwa, kana. 14 Jehovha achakurwirai, uye imi muchange makanyarara henyu.” 15 Zvino Jehovha akati kuna Mosesi: “Unorambirei uchindichemera? Taura nevanakomana vaIsraeri kuti vaputse musasa. 16 Asi iwe, simudza tsvimbo yako, utambanudzire ruoko rwako pagungwa urikamure, kuti vanakomana vaIsraeri vapfuure nepakati pegungwa panyika yakaoma. 17 Asi ini, ndicharega mwoyo yevaIjipiti ichioma, kuti vapinde vachivatevera uye kuti ndikudzwe nezvichaitika kuna Farao nemauto ake ose ehondo, ngoro dzake dzehondo nevarwi vake vanotasva mabhiza. 18 VaIjipiti vachaziva kuti ndini Jehovha pandichakudzwa ndichishandisa Farao, ngoro dzake dzehondo, nevarwi vake vanotasva mabhiza.” 19 Zvino ngirozi yaMwari wechokwadi yakanga ichitungamirira boka raIsraeri yakabva ikaenda shure kwavo, uye shongwe yegore yakabva mberi kwavo ikamira shure kwavo. 20 Naizvozvo yakapinda pakati pomusasa wevaIjipiti nomusasa waIsraeri. Kune rumwe rutivi yakava gore pamwe chete nerima. Kune rumwe rutivi yakaramba yakavhenekera usiku. Boka iri harina kuswedera pedyo neboka iro usiku hwose. 21 Zvino Mosesi akatambanudzira ruoko rwake pamusoro pegungwa; Jehovha akatanga kudzorera shure gungwa achishandisa mhepo yokumabvazuva ine simba usiku hwose, uye kuchinja pasi pegungwa kuva nyika yakaoma, uye mvura yakanga ichikamurwa. 22 Kwapera nguva yakati, vanakomana vaIsraeri vakapfuura nepakati pegungwa panyika yakaoma, mvura payakanga yakaita madziro kwavari kuruoko rwavo rworudyi nokuruboshwe kwavo. 23 VaIjipiti vakavadzingirira, nemabhiza ose aFarao, ngoro dzake dzehondo nevarwi vake vaitasva mabhiza, vakatanga kupinda vachivatevera, pakati pegungwa. 24 Zvino munguva yokurinda yemangwanani Jehovha akatanga kutarira boka revaIjipiti ari mushongwe yomoto negore, akavhiringidza boka revaIjipiti. 25 Akaramba achigurunura mavhiri engoro dzavo zvokuti vakanga vava kunetseka kudzifambisa; uye vaIjipiti vakatanga kuti: “Ngatitize tibve zvachose pavaIsraeri, nokuti Jehovha ari kuvarwira pavaIjipiti.” 26 Jehovha akazoti kuna Mosesi: “Tambanudzira ruoko rwako pamusoro pegungwa, kuti mvura idzokere pamusoro pevaIjipiti, pangoro dzavo dzehondo nevarwi vavo vanotasva mabhiza.” 27 Mosesi akabva atambanudzira ruoko rwake pamusoro pegungwa, gungwa rikatanga kudzokera pane zvarakanga rakaita kwava kuedza. Munguva yose iyi vaIjipiti vakanga vachitiza kuti varege kusangana naro, asi Jehovha akazunzira vaIjipiti mukati megungwa. 28 Mvura yakaramba ichidzokera. Iyo yakazofukidza ngoro dzehondo nevarwi vaitasva mabhiza vemauto ose ehondo aFarao vakanga vapinda mugungwa vachivatevera. Hapana kana nomumwe wavo akasara. 29 Asi vanakomana vaIsraeri, vakafamba panyika yakaoma pakati pegungwa, uye mvura yaiva madziro kuruoko rwavo rworudyi nokuruboshwe rwavo. 30 Nokudaro Jehovha akaponesa vaIsraeri paruoko rwevaIjipiti pazuva iroro, uye vaIsraeri vakaona vaIjipiti vakafa pamhenderekedzo yegungwa. 31 Israeri akaonawo simba guru rakanga rashandiswa naJehovha mukurwisa vaIjipiti; vanhu vakatanga kutya Jehovha, vakava nokutenda muna Jehovha naMosesi mushumiri wake. 
15 Panguva iyoyo Mosesi nevanakomana vaIsraeri vakaimbira Jehovha rwiyo urwu, vachiti: “Regai ndiimbire Jehovha, nokuti akwidziridzwa kwazvo. Akanda bhiza nomutasvi waro mugungwa.  2 Jah ndiye simba rangu nokusimba kwangu, nokuti ndiye ruponeso rwangu. Uyu ndiye Mwari wangu, uye ndichamurumbidza; Mwari wababa vangu, uye ndichamukwidziridza.  3 Jehovha murume wehondo, akashinga. Jehovha ndiro zita rake.  4 Akanda ngoro dzaFarao nemauto ake ehondo mugungwa, Uye varwi vake vakasarudzwa vanyudzwa muGungwa Dzvuku.  5 Mvura ine mafungu yavafukidza; vanyura munzvimbo dzakadzika sedombo.  6 Haiwa Jehovha, ruoko rwenyu rworudyi ruri kuratidza kuti rune simba kwazvo, Haiwa Jehovha, ruoko rwenyu rworudyi runogona kuparadza muvengi.  7 Munogona kuwisira pasi vaya vanokumukirai nokukura kwakaita ukuru hwenyu; Munotuma kutsamwa kwenyu kukuru, kunovaparadza semashanga.  8 Mvura yakaunganidzwa nokufema kwemhino dzenyu; Yakamira sedziva remvura zhinji; Mvura ine mafungu yakaoma kuita dombo mumwoyo megungwa.  9 Muvengi akati, ‘Ndichavatevera! Ndichavabata! Ndichagova zvandinenge ndapamba! Mweya wangu uchagutswa nazvo! Ndichavhomora bakatwa rangu! Ruoko rwangu ruchavadzinga!’ 10 Mafuridza nemhepo yenyu yokufema, gungwa rikavafukidza; Vanyura somutobvu mumvura ine simba. 11 Haiwa Jehovha, ndiani akafanana nemi pakati pavanamwari? Ndiani akafanana nemi, mutsvene zvikuru kwazvo? Iye anofanira kutyiwa nenziyo dzokurumbidza, Iye anoita zvishamiso. 12 Matambanudza ruoko rwenyu rworudyi, nyika ikavamedza. 13 Matungamirira vanhu vamakadzikinura nomutsa wenyu worudo; Muchavaendesa nesimba renyu kunzvimbo yenyu tsvene yokugara. 14 Marudzi achanzwa, achadedera; Marwadzo okusununguka achabata vagari vomuFiristiya. 15 Chokwadi panguva iyoyo madzishe eEdhomu achanetseka; Machinda eMoabhi achabatwa nokudedera. Vagari vose vomuKenani vachaora mwoyo. 16 Kuvhunduka nokutya zvichavawira. Vachava vasingatsuguduki sedombo nokuda kwoukuru hworuoko rwenyu, Kusvikira vanhu venyu vapfuura, haiwa Jehovha, Kusvikira vanhu venyu vamakazviwanira vapfuura. 17 Muchavaunza movadyara mugomo renhaka yenyu, Nzvimbo isingachinji yamakazvigadzirira kuti mugare, haiwa Jehovha, Nzvimbo tsvene, haiwa Jehovha, yakasimbiswa nemaoko enyu. 18 Jehovha achava mambo nokusingagumi kunyange nokusingaperi. 19 Papinda mabhiza aFarao pamwe chete nengoro dzake dzehondo nevarwi vake vanotasva mabhiza mugungwa, Jehovha abva adzorera mvura yegungwa pavari, Asi vanakomana vaIsraeri vafamba panyika yakaoma nepakati pegungwa.” 20 Zvino Miriyemu muprofitakadzi, hanzvadzi yaAroni, akatora gandira noruoko rwake; vakadzi vose vakabuda pamwe chete naye vaine makandira vachitamba. 21 Miriyemu akaramba achidavira varume, achiti: “Imbirai Jehovha, nokuti akwidziridzwa kwazvo. Akanda bhiza nomutasvi waro mugungwa.” 22 Gare gare Mosesi akaita kuti vaIsraeri vabve paGungwa Dzvuku, vakaenda kurenje reShuri, vakaramba vachifamba kwemazuva matatu murenje, asi havana kuwana mvura. 23 Kwapera nguva yakati, vakasvika kuMara, asi vaisakwanisa kunwa mvura paMara nokuti yaivava. Ndokusaka akatumidza nzvimbo yacho kuti Mara. 24 Vanhu vakatanga kugunun’unira Mosesi, vachiti: “Tichanwei?” 25 Iye akabva achemera Jehovha. Naizvozvo Jehovha akamuratidza muti, akaukanda mumvura, mvura ikanaka. Iye akavaitira murau nematongerwe emhosva uye akavaedza ipapo. 26 Iye akati: “Kana mukanyatsoteerera inzwi raJehovha Mwari wenyu, muchiita zvakarurama pamberi pake, muchiteerera mirayiro yake nokuchengeta mirau yake yose, handizoisi pamuri matenda andakaisa pavaIjipiti; nokuti ndini Jehovha, iye ari kukuporesai.” 27 Pashure paizvozvo vakasvika kuErimu, kwaiva nezvitubu gumi nezviviri nemichindwe makumi manomwe. Naizvozvo vakadzika musasa ipapo pedyo nemvura. 
16 Gare gare vakabva paErimu, ungano yose yevanakomana vaIsraeri ikazosvika kurenje reSini, riri pakati peErimu neSinai, pazuva rechigumi nemashanu romwedzi wechipiri vabuda munyika yeIjipiti. 2 Zvino ungano yose yevanakomana vaIsraeri yakatanga kugunun’unira Mosesi naAroni murenje. 3 Vanakomana vaIsraeri vakaramba vachiti kwavari: “Kudai takanga taurayirwa hedu munyika yeIjipiti noruoko rwaJehovha, patainge tigere pedyo nehari dzenyama, patainge tichidya zvokudya tichiguta, nokuti makatibudisa mukatipinza murenje rino kuti muuraye ungano yose iyi nenzara.” 4 Jehovha akabva ati kuna Mosesi: “Tarirai ndiri kukunayisirai chingwa chinobva kumatenga; vanhu ngavabude zuva rimwe nerimwe, mumwe nomumwe anhonge chitsama chake chaanokwana, kuti ndivaedze kana vachizofamba mumutemo wangu kana kuti kwete. 5 Zvino pazuva rechitanhatu ngavagadzirire zvavachauya nazvo, uye zvinofanira kupeta kaviri zvavanoramba vachinhonga zuva rimwe nerimwe.” 6 Naizvozvo Mosesi naAroni vakati kuvanakomana vaIsraeri vose: “Manheru muchaziva kuti Jehovha ndiye akakubudisai munyika yeIjipiti. 7 Mangwanani chokwadi muchaona kubwinya kwaJehovha, nokuti anzwa kugunun’unira kwenyu Jehovha. Uye isu tiri chii zvamuri kutigunun’unira?” 8 Mosesi akati: “Muchazviona Jehovha paachakupai nyama kuti muidye manheru uye chingwa mangwanani kuti mugute, nokuti Jehovha anzwa kumugunun’unira kwamuri kuita. Isu tiri chii? Hamusi kugunun’unira isu, asi Jehovha.” 9 Zvino Mosesi akati kuna Aroni: “Udza ungano yose yevanakomana vaIsraeri kuti, ‘Swederai pamberi paJehovha, nokuti anzwa kugunun’una kwenyu.’” 10 Aroni achangopedza kutaura neungano yose yevanakomana vaIsraeri, vakatendeuka vakatarira kurenje, vakaona kubwinya kwaJehovha kuri mugore. 11 Zvino Jehovha akataurazve naMosesi, achiti: 12 “Ndanzwa kugunun’una kwevanakomana vaIsraeri. Taura navo, uchiti, ‘Panguva yorubvunzavaeni muchadya nyama uye mangwanani muchaguta chingwa; uye muchaziva kuti ndini Jehovha Mwari wenyu.’” 13 Naizvozvo ava manheru zvihuta zvakatanga kuuya, zvikafukidza musasa, uye mangwanani dova rakanga rakafukidza pasi kupoteredza musasa wacho. 14 Kwapera nguva yakati, dova racho rakaoma, uye vakaona zvinhu zvitete zvakatsetseka, zvakatsetseka semazaya echando zviri pasi murenje. 15 Vanakomana vaIsraeri pavakazviona, vakatanga kubvunzana, vachiti: “Chii ichi?” Nokuti vakanga vasingazivi kuti chaiva chii. Nokudaro Mosesi akati kwavari: “Ndicho chingwa chamapiwa naJehovha kuti mudye. 16 Jehovha arayira kuti, ‘Zvinhongei, mumwe nomumwe zvakaenzanirana nezvaanodya. Torerai munhu mumwe nomumwe chiyero cheomeri maererano nokuwanda kwemweya iyo mumwe nomumwe wenyu anayo mutende rake.’” 17 Vanakomana vaIsraeri vakatanga kuita saizvozvo; vakazvinhonga, vamwe vachiunganidza zvakawanda uye vamwe vachiunganidza zvishoma. 18 Pavaizozviyera neomeri, uya ainge aunganidza zvakawanda aisava nezvakawandisa nouya ainge aunganidza zvishoma aisava nezvishoma. Mumwe nomumwe ainhonga zvaienzanirana nezvaaidya. 19 Mosesi akabva ati kwavari: “Ngaparege kuva nomunhu anosiya zvimwe kusvikira mangwanani.” 20 Asi ivo havana kuteerera Mosesi. Vamwe vanhu pavaizvisiya kusvikira mangwanani, zvaiita honye zvonhuhwa; zvokuti Mosesi akavatsamwira. 21 Vaizvinhonga mangwanani oga oga, mumwe nomumwe zvakaenzanirana nezvaaidya. Zuva paraipisa, zvainyunguduka. 22 Zvino pazuva rechitanhatu vakanhonga chingwa chakapetwa kaviri, zviyero zviviri zveomeri pamunhu mumwe. Naizvozvo machinda ose eungano akauya akaudza Mosesi. 23 Iye akati kwavari: “Ndizvo zvakataurwa naJehovha. Mangwana tichachengeta sabata, iro sabata dzvene rinoitirwa Jehovha. Gochai zvamunogona kugocha, bikai zvamunogona kubika, uye chengetai zvose zvinenge zvasara kuti zvive zvinhu zvakachengetwa kusvikira mangwana.” 24 Naizvozvo vakazvichengeta kusvikira mangwanani acho, sezvakanga zvarayirwa naMosesi; uye hazvina kunhuhwa kana kuva nehonye. 25 Mosesi akabva ati: “Zvidyei nhasi, nokuti nhasi isabata rinoitirwa Jehovha. Nhasi hamungazviwani musango. 26 Muchazvinhonga mazuva matanhatu, asi zuva rechinomwe isabata. Hapana zvichavapo pariri.” 27 Zvisinei, pazuva rechinomwe vamwe vanhu vakabuda kunozvinhonga, asi havana chavakawana. 28 Naizvozvo Jehovha akati kuna Mosesi: “Mucharamba musingachengeti mirayiro yangu nemitemo yangu kusvikira rini? 29 Onai kuti Jehovha zvaakakupai sabata, ndokusaka ari kukupai chingwa chemazuva maviri pazuva rechitanhatu. Mumwe nomumwe ngaarambe agere munzvimbo yake. Ngaparege kuva nomunhu anobva munharaunda yake pazuva rechinomwe.” 30 Vanhu vakachengeta sabata pazuva rechinomwe. 31 Zvino imba yaIsraeri yakachitumidza kuti “mana.” Chakanga chakachena sembeu yekoriyanderi, uye chainaka semakeke akatetepa ane uchi. 32 Mosesi akabva ati: “Izvi ndizvo zvakarayirwa naJehovha, ‘Zadzai chiyero cheomeri nayo kuti ive chinhu chichachengetwa kwezvizvarwa zvenyu zvose, kuti vaone chingwa chandakaita kuti mudye murenje pandakanga ndichikubudisai munyika yeIjipiti.’” 33 Naizvozvo Mosesi akati kuna Aroni: “Tora chirongo uise omeri izere mana, uiise pamberi paJehovha kuti ive chinhu chichachengetwa kwezvizvarwa zvenyu zvose.” 34 Aroni akabva aiisa pamberi peChipupuriro kuti ive chinhu chaizochengetwa, sezvakanga zvarayirwa Mosesi naJehovha. 35 Vanakomana vaIsraeri vakadya mana kwemakore makumi mana, kusvikira vasvika kunyika yaigarwa nevanhu. Vakadya mana kusvikira vasvika kumuganhu wenyika yeKenani. 36 Zvino omeri ndechegumi chechiyero cheefa. 
17 Zvino ungano yose yevanakomana vaIsraeri yakabva kurenje reSini vachiti vakafamba vombomira, sezvavakanga varayirwa naJehovha, vakadzika musasa paRefidhimu. Asi pakanga pasina mvura yokuti vanhu vanwe. 2 Vanhu vakapopotera Mosesi vachiti: “Tipe mvura tinwe.” Asi Mosesi akati kwavari: “Nei muri kundipopotera? Munorambirei muchiedza Jehovha?” 3 Vanhu vakava nenyota ipapo, vanhu vakaramba vachigunun’unira Mosesi vachiti: “Wakatibudisirei muIjipiti kuti utiuraye nenyota isu nevanakomana vedu nezvipfuwo zvedu?” 4 Mosesi akazochemera Jehovha, achiti: “Ndoita sei nevanhu ava? Munguva pfupi vachanditema nematombo!” 5 Jehovha akabva ati kuna Mosesi: “Enda pamberi pevanhu utore vamwe varume vakuru vaIsraeri netsvimbo yako yawakarova nayo Rwizi rwaNire. Ibate muruoko rwako urambe uchifamba. 6 Tarira! Ndichange ndakamira pamberi pako ipapo padombo riri paHorebhi. Urove dombo racho, uye mvura ichabuda mariri, vanhu vachainwa.” Mosesi akazoita saizvozvo varume vakuru vaIsraeri vakatarira. 7 Naizvozvo akatumidza nzvimbo yacho kuti Masa uye Meribha, nemhosva yokupopota kwevanakomana vaIsraeri, uye nokuedza kwavo Jehovha, vachiti: “Jehovha ari pakati pedu here kana kuti kwete?” 8 Zvino vaAmareki vakauya, vakarwisa Israeri muRefidhimu. 9 Mosesi akati kuna Joshua: “Tisarudzire varume, muende, munorwisa vaAmareki. Mangwana ini ndichamira pamusoro pechikomo, ndakabata tsvimbo yaMwari wechokwadi muruoko rwangu.” 10 Joshua akabva aita zvaakanga audzwa naMosesi, kuti arwise vaAmareki; uye Mosesi, Aroni naHeri vakakwira pamusoro pechikomo chacho. 11 Zvino Mosesi paaingosimudza ruoko rwake, vaIsraeri vaikunda; asi paaingodzikisa ruoko rwake, vaAmareki vaikunda. 12 Maoko aMosesi paakanga aremerwa, vakatora dombo, vakariisa pasi pake, akagara pamusoro paro; Aroni naHeri vakatsigira maoko ake, mumwe ari kurutivi urwu uye mumwe wacho kurutivi urwo, zvokuti maoko ake akaramba akatsiga kusvikira zuva ravira. 13 Nokudaro Joshua akakunda Amareki nevamwe vavo achishandisa muromo webakatwa. 14 Zvino Jehovha akati kuna Mosesi: “Nyora izvi mubhuku kuti zvive chiyeuchidzo, uzvitaure Joshua achinzwa, ‘Ndichaita kuti Amareki asayeukwa zvachose pasi pematenga.’” 15 Mosesi akabva avaka atari, akaitumidza kuti Jehovha-nisi, 16 achiti: “Nokuti ruoko runorwisana nechigaro choumambo chaJah, Jehovha acharwa naAmareki kwezvizvarwa nezvizvarwa.” 
18 Zvino Jetro, mupristi weMidhiyani, tezvara vaMosesi, akanzwa nezvezvinhu zvose izvo Mwari akanga aitira Mosesi nevanhu vake vaIsraeri, mabudisiro ayo Jehovha akanga aita vaIsraeri muIjipiti. 2 Naizvozvo Jetro, tezvara vaMosesi, akatora Zipora, mudzimai waMosesi, pashure pokunge ambodzoswa, 3 iye nevanakomana vake vaviri, mumwe ainzi Geshomu, “nokuti,” iye akadaro, “ndakava mutorwa munyika yokumwe”; 4 nomumwe wacho ainzi Eriyezeri, “nokuti,” sokutaura kwaakaita, “Mwari wababa vangu ndiye mubatsiri wangu pakuti akandinunura pabakatwa raFarao.” 5 Naizvozvo Jetro, tezvara vaMosesi, nevanakomana vaMosesi nomudzimai wake vakasvika kwaiva naMosesi murenje maakanga akadzika musasa, pagomo raMwari wechokwadi. 6 Akabva atumira shoko kuna Mosesi achiti: “Ini, tezvara vako Jetro, ndauya kwauri, pamwe chete nomudzimai wako nevanakomana vake vaviri vaainavo.” 7 Mosesi akabva abuda kuti anochingura tezvara vake, akagwadama, akavatsvoda; vakatanga kubvunzana upenyu. Pashure paizvozvo vakapinda mutende. 8 Zvino Mosesi akarondedzera kuna tezvara vake zvose izvo Jehovha akanga aitira Farao uye Ijipiti nokuda kwaIsraeri, nokutambudzika kwose kwakanga kwavawira munzira, asi Jehovha akanga achivanunura. 9 Jetro akafara pamusoro pezvakanaka zvose zvakanga zvaitirwa vaIsraeri naJehovha pakuti akanga avanunura pamaoko evaIjipiti. 10 Naizvozvo Jetro akati: “Jehovha ngaarumbidzwe, iye akakununurai pamaoko evaIjipiti neparuoko rwaFarao, uye akanunura vanhu muruoko rweIjipiti. 11 Zvino ndava kuziva kuti Jehovha mukuru pane vamwe vanamwari vose nokuda kwechinhu ichi, icho vaIjipiti vakazvikudza nacho kwavari.” 12 Jetro, tezvara vaMosesi, akabva apa Mwari chinopiwa chinopiswa nezvibayiro; Aroni nevarume vakuru vose vaIsraeri vakauya kuzodya zvokudya natezvara vaMosesi, pamberi paMwari wechokwadi. 13 Zvino pazuva rakatevera racho, Mosesi akagara pasi senguva dzose kuti atongere vanhu mhosva dzavo, uye vanhu vakaramba vakamira pamberi paMosesi kubvira mangwanani kusvikira manheru. 14 Tezvara vaMosesi vakaona zvose zvaakanga achiitira vanhu. Naizvozvo vakati: “Ibasa rorudzii iri rauri kuitira vanhu? Unorambirei wakagara uri woga uye vanhu vose vachiramba vakamira pamberi pako kubvira mangwanani kusvikira manheru?” 15 Mosesi akabva ati kuna tezvara vake: “Nokuti vanhu vanoramba vachiuya kwandiri kuti vabvunze Mwari. 16 Kana vakava nemhosva inomuka, inouya kwandiri, ndovatonga, uye ndozivisa zvinosarudzwa naMwari wechokwadi uye mitemo yake.” 17 Zvino tezvara vaMosesi vakati kwaari: “Zvauri kuita hazvina kunaka. 18 Chokwadi uchaneta, iwe nevanhu ava vauinavo, nokuti basa iri mutoro mukuru kwazvo kwauri. Haukwanisi kuriita uri woga. 19 Zvino teerera inzwi rangu. Ndichakupa mazano, uye Mwari achava newe. Iwe iva mumiririri wevanhu pamberi paMwari wechokwadi, uye iwe uendese mhosva dzacho kuna Mwari wechokwadi. 20 Uvanyevere kuti mirau nemitemo ndezvipi, uvazivise nzira yavanofanira kufamba nayo nebasa ravanofanira kuita. 21 Asi iwe, pavanhu vose sarudza varume vanokwanisa, vanotya Mwari, varume vakavimbika, vanovenga mubereko usina kururama; woita kuti ivava vave vakuru vavo vezviuru, vakuru vemazana, vakuru vemakumi mashanu nevakuru vemakumi. 22 Ivo ngavatonge vanhu panguva yose yakafanira; uye ngavauye nemhosva dzose huru kwauri, asi ivo vachatonga mhosva duku dzose. Naizvozvo zvirerutsire, uye ivo ngavatakure mutoro wacho pamwe chete newe. 23 Kana ukaita chinhu ichi, uye Mwari akurayira, uchabva wakwanisa kuzvitsungirira, uyewo, vanhu ava vose vachaenda kudzimba dzavo norugare.” 24 Mosesi akabva ateerera inzwi ratezvara vake, akaita zvose zvavakanga vataura. 25 Mosesi akasarudza varume vanokwanisa pakati pevaIsraeri vose, akavapa nzvimbo dzokuti vave vatungamiriri vevanhu, kuti vave vakuru vezviuru, vakuru vemazana, vakuru vemakumi mashanu uye vakuru vemakumi. 26 Vakatonga vanhu panguva yose yakakodzera. Vaiuya nemhosva yakaoma kuna Mosesi, asi ivo vaitonga mhosva dzose duku. 27 Pashure paizvozvo Mosesi akaonekana natezvara vake, ivo vakaenda kunyika yavo. 
19 Mumwedzi wechitatu vanakomana vaIsraeri vabuda munyika yeIjipiti, pazuva rimwe chetero, vakasvika kurenje reSinai. 2 Vakatama kuRefidhimu, vakasvika kurenje reSinai, vakadzika musasa murenje; uye Israeri akadzika musasa ipapo pakatarisana negomo. 3 Mosesi akakwira kuna Mwari wechokwadi, Jehovha akamushevedza ari mugomo, achiti: “Unofanira kuudza imba yaJakobho izvi uye uzivise vanakomana vaIsraeri kuti, 4 ‘Imi makaona zvandakaitira vaIjipiti, kuti ndikutakurei pamapapiro emakondo ndokuunzai kwandiri. 5 Zvino kana mukanyatsoteerera inzwi rangu uye mukachengeta sungano yangu, muchabva mava pfuma yangu chaiyo pakati pemamwe marudzi ose, nokuti nyika yose ndeyangu. 6 Imi muchava kwandiri umambo hwevapristi norudzi rutsvene.’ Aya ndiwo mashoko aunofanira kuudza vanakomana vaIsraeri.” 7 Naizvozvo Mosesi akauya, akashevedza varume vakuru vevanhu, akaisa pamberi pavo mashoko aya ose aakanga arayirwa naJehovha. 8 Pashure paizvozvo vanhu vose vakapindura vachibvumirana, vakati: “Tinoda kuita zvose zvataurwa naJehovha.” Mosesi akabva adzorera mashoko evanhu kuna Jehovha. 9 Jehovha akati kuna Mosesi: “Tarira! Ndichauya kwauri ndiri mugore dema, kuti vanhu vanzwe pandinotaura newe, uye kuti vatendewo mauri nokusingagumi.” Mosesi akabva audza Jehovha mashoko evanhu. 10 Zvino Jehovha akati kuna Mosesi: “Enda kuvanhu, uvatsvenese nhasi namangwana, uye vanofanira kugeza majasi avo. 11 Vanofanira kuva vakagadzirira nokuda kwezuva rechitatu, nokuti pazuva rechitatu Jehovha achaburukira paGomo reSinai vanhu vose vachizviona. 12 Utarire vanhu miganhu kumativi ose, uchiti, ‘Chenjerai kuti murege kukwira mugomo, uye musasvika mujinga maro. Chokwadi munhu anobata gomo achaurayiwa. 13 Hapana ruoko runofanira kumubata, nokuti chokwadi achatemwa nematombo kana kuti achapfurwa. Ingava mhuka kana kuti munhu, haazorarami.’ Panorira hwamanda yenyanga yegondohwe ivo vangauya kugomo.” 14 Zvino Mosesi akaburuka mugomo akaenda kwaiva nevanhu, akatanga kutsvenesa vanhu; ivo vakageza majasi avo. 15 Naizvozvo akati kuvanhu vacho: “Gadzirirai mumazuva matatu. Musaswedera pedyo nomukadzi.” 16 Zvino pazuva rechitatu, ava mangwanani, pakava nemabhanan’ana nemheni, uye gore dema rakavapo pamusoro pegomo nokurira kwazvo kwehwamanda, zvokuti vanhu vose vakanga vari mumusasa vakatanga kudedera. 17 Zvino Mosesi akabudisa vanhu mumusasa kuti vanosangana naMwari wechokwadi, ivo vakanomira mujinga megomo. 18 Gomo reSinai rakapfungaira rose, nokuti Jehovha akaburukira pamusoro paro ari mumoto; utsi hwaro hwakaramba huchikwira soutsi hwebisiro, uye gomo rose rakanga richizununguka kwazvo. 19 Kurira kwehwamanda pakwakaramba kuchingowedzera kwazvo, Mosesi akatanga kutaura, Mwari wechokwadi akamupindura nenzwi rake. 20 Naizvozvo Jehovha akaburukira paGomo reSinai, pamusoro pegomo racho. Jehovha akabva ashevedza Mosesi kuti akwire pamusoro pegomo, Mosesi akakwira. 21 Zvino Jehovha akati kuna Mosesi: “Buruka, nyevera vanhu, kuti varege kuedza kupfuura muganhu vachienda kuna Jehovha kuti vatarire, nokuti vazhinji vavo vangafa. 22 Vapristi vanoswedera kuna Jehovha nguva dzose ngavazvitsvenesewo, kuti Jehovha arege kuvaparadza.” 23 Mosesi akati kuna Jehovha: “Vanhu havakwanisi kukwira muGomo reSinai, nokuti imi makatinyevera, muchiti, ‘Tarai miganhu yegomo muriite dzvene.’” 24 Asi Jehovha akati kwaari: “Enda, buruka, uye ukwire, iwe naAroni wauinaye; asi vapristi nevanhu ngavarege kupfuura muganhu kuti vauye kuna Jehovha, kuti arege kuvaparadza.” 25 Naizvozvo Mosesi akaburuka, akaenda kwaiva nevanhu, akavaudza. 
20 Zvino Mwari akataura mashoko aya ose, achiti: 2 “Ndini Jehovha Mwari wako, akakubudisa munyika yeIjipiti, muimba yevaranda. 3 Usava nevamwe vanamwari kunze kwangu. 4 “Usazvigadzirira mufananidzo wakavezwa, kana mufananidzo wechinhu chero chipi zvacho chiri kumatenga kumusoro, kana chiri panyika pasi, kana chiri mumvura pasi penyika. 5 Usazvikotamira kana kunyengedzwa kuti uzvishumire, nokuti ini Jehovha Mwari wako ndiri Mwari anoda kuzvipira kwakazara, anoranga vanakomana nokuda kwokukanganisa kwemadzibaba, kusvikira kuchizvarwa chechitatu nechechina chevaya vanondivenga; 6 asi ane mutsa worudo kuzviuru zvezvizvarwa zvevaya vanondida uye vanochengeta mirayiro yangu. 7 “Usashandisa zita raJehovha Mwari wako pasina, nokuti Jehovha haazoregi kuranga munhu anoshandisa zita rake pasina. 8 “Uchiyeuka zuva resabata kuti uriite dzvene, 9 unofanira kushanda uye unofanira kuita basa rako rose kwemazuva matanhatu. 10 Asi zuva rechinomwe isabata rinoitirwa Jehovha Mwari wako. Usaita basa ripi neripi, iwe kana mwanakomana wako kana mwanasikana wako, murandarume wako kana murandasikana wako, kana chipfuwo chako kana mutorwa wako ari mukati memagedhi ako. 11 Nokuti mumazuva matanhatu Jehovha akaita matenga nenyika, gungwa nezvinhu zvose zviri mazviri, akazorora pazuva rechinomwe. Ndokusaka Jehovha akakomborera zuva resabata akariita dzvene. 12 “Kudza baba vako naamai vako kuti mazuva ako ave mazhinji panyika yauchapiwa naJehovha Mwari wako. 13 “Usaponda. 14 “Usaita upombwe. 15 “Usaba. 16 “Usava chapupu chinopupurira wokwako zvenhema. 17 “Usachiva imba yowokwako. Usachiva mudzimai wowokwako, kana murandarume wake kana murandasikana wake, kana nzombe yake kana mbongoro yake, kana chero chinhu chipi zvacho chowokwako.” 18 Zvino vanhu vose vakanga vachiona mabhanan’ana nokupenya kwemheni nokurira kwehwamanda negomo richipfungaira. Vanhu pavakazviona, vakabva vadedera, vakamira kure. 19 Vakatanga kuti kuna Mosesi: “Imi taurai nesu, isu titeerere; asi Mwari ngaarege kutaura nesu kuti tirege kufa.” 20 Naizvozvo Mosesi akati kuvanhu: “Musatya henyu, nokuti Mwari wechokwadi auya kuti azokuedzai, kuti kumutya kwenyu kurambe kuri pamberi penyu kuti murege kutadza.” 21 Vanhu vakaramba vakamira kure, asi Mosesi akaenda pedyo negore dema kwaiva naMwari wechokwadi. 22 Zvino Jehovha akati kuna Mosesi: “Uti kuvanakomana vaIsraeri, ‘Imi makaona kuti ndakataura nemi ndiri kumatenga. 23 Musagadzira vanamwari vesirivha muchivaenzanisa neni, uye musazvigadzirira vanamwari vendarama. 24 Undigadzirire atari yevhu, uye ubayire pairi zvinopiwa zvako zvinopiswa nezvibayiro zvako zvokugoverana, makwai ako nemombe dzako. Ndichauya kwauri ndokukomborera munzvimbo dzose dzandichaita kuti zita rangu riyeukwe. 25 Kana ukandigadzirira atari yematombo, usavaka nematombo akavezwa. Kana ukashandisa nhemo yako pairi, uchaisvibisa. 26 Usakwira kuatari yangu nematanho, kuti nhengo dzako dzakavanzika dzirege kufukurirwa pairi.’



^ (Eks. 24:1-18) Zvino akati kuna Mosesi: “Kwira kuna Jehovha, iwe naAroni, Nadhabhi naAbhihu nevarume vakuru vaIsraeri makumi manomwe, mukotame muri kure. 2 Mosesi oga ngaaswedere kuna Jehovha; asi ivo ngavarege kuswedera, uye vanhu vacho ngavarege kukwira naye.” 3 Zvino Mosesi akauya, akarondedzera kuvanhu mashoko ose aJehovha nezvose zvaakatonga, vanhu vose vakapindura nenzwi rimwe chete, vakati: “Tinoda kuita mashoko ose ataurwa naJehovha.” 4 Naizvozvo Mosesi akanyora mashoko ose aJehovha. Akabva afumomuka, akavaka atari mujinga megomo pamwe chete nembiru gumi nembiri dzaienzanirana nemadzinza aIsraeri gumi nemaviri. 5 Pashure paizvozvo akatuma majaya evanakomana vaIsraeri, vakapa Jehovha zvinopiwa zvinopiswa, vakabayira nzombe kuti dzive zvibayiro, kuti dzive zvibayiro zvokugoverana. 6 Mosesi akabva atora hafu yeropa racho, akariisa mundiro, uye imwe hafu yeropa racho akasasa paatari. 7 Akazotora bhuku resungano, akariverenga vanhu vachinzwa. Ivo vakabva vati: “Tinoda kuita, uye kuteerera zvose zvataurwa naJehovha.” 8 Naizvozvo Mosesi akatora ropa, akarisasa pavanhu, akati: “Herino ropa resungano yaitwa naJehovha nemi pamusoro pemashoko ose aya.” 9 Zvino Mosesi naAroni, Nadhabhi naAbhihu nevarume vakuru vaIsraeri makumi manomwe vakakwira, 10 vakaona Mwari waIsraeri. Pasi petsoka dzake paiva nechinhu chakanga chakaita sechinhu chakagadzirwa nematombo matete esafaya uye pakachena sezvakaita matenga. 11 Haana kutambanudzira ruoko rwake varume vanokudzwa vevanakomana vaIsraeri, asi vakaita zvokuratidzwa Mwari wechokwadi, vakadya, vakanwa. 12 Zvino Jehovha akati kuna Mosesi: “Kwira kuno kwandiri mugomo, ugare imomo, nokuti ndinoda kukupa mahwendefa ematombo nomutemo nomurayiro zvandinofanira kunyora kuti uvadzidzise.” 13 Naizvozvo Mosesi nomushumiri wake Joshua vakasimuka, Mosesi akakwira mugomo raMwari wechokwadi. 14 Asi akanga ati kuvarume vakuru: “Timirirei munzvimbo ino kusvikira tadzoka kwamuri. Tarirai! Muna Aroni naHeri. Munhu wose ane mhosva ngaaende kwavari.” 15 Nokudaro Mosesi akakwira mugomo gore parakanga rakafukidza gomo racho. 16 Kubwinya kwaJehovha kwakaramba kwakagara paGomo reSinai, gore rikaramba rakarifukidza kwemazuva matanhatu. Pazuva rechinomwe akazoshevedza Mosesi ari mukati megore. 17 Vanakomana vaIsraeri vakaona kubwinya kwaJehovha kwakaita somoto unoparadza waiva pamusoro pegomo. 18 Mosesi akabva apinda mukati megore, akakwira mugomo racho. Mosesi akaramba ari mugomo mazuva makumi mana nousiku makumi mana.



^ (Eks. 32:1-34:35) Munguva iyi vanhu vakaona kuti Mosesi akanga achinonoka kuburuka mugomo. Naizvozvo vanhu vakaunganira Aroni, vakati kwaari: “Simuka, tigadzirire mwari achatitungamirira, nokuti Mosesi uyu, murume uya akatibudisa munyika yeIjipiti, hatizivi kuti chii chakaitika kwaari.” 2 Aroni akati kwavari: “Bvisai mhete dzendarama dziri panzeve dzemadzimai enyu, dzevanakomana venyu nedzevanasikana venyu muuye nadzo kwandiri.” 3 Zvino vanhu vose vakatanga kubvisa mhete dzendarama dzaiva panzeve dzavo vachiuya nadzo kuna Aroni. 4 Iye akabva atora ndarama yacho pamaoko avo, akaigadzira nechokuvezesa, akaigadzirisa mufananidzo wemhuru wakaumbwa nezvakanyungudutswa. Ivo vakatanga kuti: “Haiwa iwe Israeri, uyu ndiye Mwari wako, akakubudisa munyika yeIjipiti.” 5 Aroni paakazviona, akavaka atari pamberi pawo. Aroni akazoshevedzera akati: “Mangwana kune mutambo uchaitirwa Jehovha.” 6 Naizvozvo zuva rakatevera racho vakafumomuka, vakapa zvinopiwa zvinopiswa nokupa zvibayiro zvokugoverana. Pashure paizvozvo vanhu vakagara pasi kuti vadye nokunwa. Vakabva vasimuka kuti vafare. 7 Zvino Jehovha akati kuna Mosesi: “Enda, buruka, nokuti vanhu vako vawakabudisa munyika yeIjipiti vaita zvakaipa. 8 Vakurumidza kutsauka panzira yandakavarayira kuti vafambe nayo. Vagadzira mufananidzo wavo wemhuru wakaumbwa nezvakanyungudutswa uye vari kuramba vachiukotamira vachibayira zvibayiro kwauri, vachiti, ‘Haiwa iwe Israeri, uyu ndiye Mwari wako, akakubudisa munyika yeIjipiti.’” 9 Jehovha akati kuna Mosesi: “Ndatarira vanhu ava ndikaona kuti vanhu vane mitsipa yakaoma. 10 Naizvozvo ndisiye ndakadaro, kuti hasha dzangu dzivamukire uye ndivatsakatise, uye rega ndiite kuti iwe uve rudzi rukuru.” 11 Zvino Mosesi akatsvaka kuti Jehovha Mwari wake anzwe nyasha, akati: “Haiwa Jehovha, nei hasha dzenyu dzichifanira kumukira vanhu venyu vamakabudisa munyika yeIjipiti nesimba guru uye noruoko rune simba? 12 Neiko vaIjipiti vachifanira kuti, ‘Akavabudisa achivavarira kuita zvakaipa kuti avaurayire mumakomo, uye kuti avatsakatise panyika’? Dzorai hasha dzenyu huru muzvidembe pamusoro pokuitira vanhu venyu zvakaipa. 13 Yeukai Abrahamu, Isaka naIsraeri vashumiri venyu, vamakapikira muchipika nemi pachenyu, zvamakati kwavari, ‘Ndichaita kuti vana venyu vawande senyeredzi dzokumatenga, ndichapa vana venyu nyika yose iyi yandakasarudza, kuti vaiite yavo nokusingagumi.’” 14 Zvino Jehovha akazvidemba pamusoro pezvakaipa zvaakanga ataura kuti aizoitira vanhu vake. 15 Pashure paizvozvo Mosesi akatendeuka, akaburuka mugomo aine mahwendefa maviri eChipupuriro muruoko rwake, mahwendefa akanga akanyorwa kumativi ose. Akanga akanyorwa seri neseri. 16 Mahwendefa acho akanga ari basa raMwari, uye zvakanyorwa zvacho zvakanga zvanyorwa naMwari zvichiita zvokutemerwa pamahwendefa acho. 17 Zvino Joshua akanzwa ruzha rwevanhu vaishevedzera, akati kuna Mosesi: “Mumusasa mune ruzha rwehondo.” 18 Asi iye akati: “Harusi ruzha rwokuimba pamusoro pechinhu chaitwa nesimba guru, Harusi ruzha rwokuimba kwokukundwa; Irwo ruzha rwokumwe kuimba rwandiri kunzwa.” 19 Naizvozvo paakanga angova pedyo nomusasa uye ava kuona mhuru yacho nokutamba kwacho, Mosesi akashatirwa kwazvo, akabva akanda pasi mahwendefa aiva mumaoko ake, akaaputsira mujinga megomo. 20 Zvino akatora mhuru yavakanga vagadzira akaipisa nomoto, akaikuya-kuya kusvikira yaita upfu, achibva azohumwayira pamusoro pemvura, akainwisa vanakomana vaIsraeri. 21 Mosesi akazoti kuna Aroni: “Vanhu ava vakaitei kwauri zvokuti wavaunzira chivi chikuru?” 22 Aroni akati: “Ishe wangu ngaarege hake kushatirwa kwazvo. Imi munonyatsoziva vanhu ava, kuti vanongoda kuita zvakaipa chete. 23 Saka vakati kwandiri, ‘Tigadzirire mwari achatitungamirira, nokuti Mosesi uyu, murume uya akatibudisa munyika yeIjipiti, hatizivi kuti chii chakaitika kwaari.’ 24 Nokudaro ndakati kwavari, ‘Ndivanaani vane ndarama? Ngavaibvise pavari kuti vandipe.’ Zvino ndakaikanda mumoto, mhuru iyi ikabuda imomo.” 25 Mosesi akaona kuti vanhu havana kudzoreka, nokuti Aroni akanga avarega vasingadzoreki kuti vazvidzwe nevaivashora. 26 Mosesi akabva amira pagedhi romusasa akati: “Ndiani ari kurutivi rwaJehovha? Ngaauye kwandiri!” Vanakomana vose vaRevhi vakatanga kuungana kwaari. 27 Zvino akati kwavari: “Zvanzi naJehovha Mwari waIsraeri, ‘Mumwe nomumwe wenyu ngaasungirire bakatwa rake padivi pake. Pfuurai nomumusasa muchibva pane rimwe gedhi muchienda kune rimwe gedhi, mumwe nomumwe auraye hama yake, mumwe nomumwe auraye wokwake, uye mumwe nomumwe auraye shamwari yake yepedyo.’” 28 Vanakomana vaRevhi vakaita sezvakanga zvataurwa naMosesi, zvokuti vanhu vakafa pazuva iroro vaiva vanhu vanenge zviuru zvitatu. 29 Mosesi akati: “Nhasi ivai nesimba nokuda kwebasa raJehovha, nokuti mumwe nomumwe wenyu ari kurwisana nomwanakomana wake nehama yake, kuti iye akupei chikomborero nhasi.” 30 Zvino pazuva rakatevera racho, Mosesi akati kuvanhu vacho: “Imi—iyemi, makatadza kwazvo, zvino ndichakwira kuna Jehovha. Zvichida ndingayananisira chivi chenyu.” 31 Naizvozvo Mosesi akadzokera kuna Jehovha akati: “Aa, vanhu ava vakatadza kwazvo, pakuti vakazvigadzirira mwari wendarama! 32 Asi zvino kana mukavaregerera chivi chavo,—uye kana zvikasadaro, ndapota, ndidzimei mubhuku renyu ramakanyora.” 33 Asi Jehovha akati kuna Mosesi: “Munhu wose akanditadzira, ndiye wandichadzima mubhuku rangu. 34 Zvino chiuya, tungamirira vanhu kwandakakutaurira nezvakwo. Tarira! Ngirozi yangu ichakutungamirira, uye pazuva randichaunza chirango ndichavaunzira chirango nokuda kwechivi chavo.” 35 Zvino Jehovha akatambudza vanhu nokuti vakanga vagadzira mhuru, yakanga yagadzirwa naAroni. 
33 Zvino Jehovha akatizve kuna Mosesi: “Enda, ibva pano, iwe nevanhu vawakabudisa munyika yeIjipiti, muende kunyika yandakapikira Abrahamu, Isaka naJakobho, ndichiti, ‘Ndichaipa vana vako.’ 2 Ndichatuma ngirozi mberi kwako, ndodzinga vaKenani, vaAmori, nevaHiti nevaPerizi, vaHivhi nevaJebhusi; 3 muende kunyika inoyerera mukaka nouchi, nokuti handizoendi ndiri pakati penyu, nokuti muri vanhu vane mitsipa yakaoma, kuti ndirege kukutsakatisai munzira.” 4 Vanhu vacho pavakanzwa shoko iri rakaipa, vakatanga kuchema; uye hapana kana mumwe wavo akapfeka zvishongo zvake. 5 Jehovha akati kuna Mosesi: “Iti kuvanakomana vaIsraeri, ‘Muri vanhu vane mitsipa yakaoma. Munguva pfupi ndingapinda pakati penyu ndikakuparadzai. Naizvozvo bvisai zvishongo zvenyu, sezvo ndichida kuziva zvandichakuitirai.’” 6 Vana vaIsraeri vakabvisa zvishongo zvavo kubvira paGomo reHorebhi zvichienda mberi. 7 Zvino Mosesi akatora tende rake, akaridzika kunze kwomusasa, kure nomusasa; akaritumidza kuti tende rokusanganira. Zvino vanhu vose vaibvunza Jehovha vaienda kutende rokusanganira, rakanga riri kunze kwomusasa wacho. 8 Mosesi paaingobuda achienda kutende racho, vanhu vose vaisimuka, mumwe nomumwe omira pasuo retende rake, vonyatsotarira Mosesi kusvikira apinda mutende racho. 9 Zvino zvaiitika ndezvokuti kana Mosesi angopinda mutende racho, shongwe yegore yaiburuka, yomira pasuo retende, uye iye aitaura naMosesi. 10 Vanhu vose vaiona shongwe yegore yakamira pasuo retende, uye vanhu vose vaisimuka, mumwe nomumwe okotama ari pasuo retende rake. 11 Jehovha aitaura naMosesi zviso zvakatarisana, sezvinoita munhu kana achitaura nomumwe wake. Paaidzokera kumusasa, mushumiri wake Joshua, mwanakomana waNuni, zvaaiva mushandi, aisabva mukati metende racho. 12 Zvino Mosesi akati kuna Jehovha: “Tarirai, muri kuti kwandiri, ‘Tungamirira vanhu ava,’ asi imi hamuna kundizivisa kuti ndiani wamuchandituma naye. Uyewo imi makati, ‘Ndinokuziva nezita, uye ndakunzwirawo nyasha.’ 13 Zvino, ndapota, kana mandinzwira nyasha, ndapota, ndizivisei nzira dzenyu, kuti ndikuzivei, kuti mundinzwire nyasha. Yeukai kuti rudzi urwu vanhu venyu.” 14 Naizvozvo iye akati: “Ini pachangu ndichaenda newe uye ndichakuzorodza.” 15 Iye akati kwaari: “Kana imi musingaendi, musatibvisa pano. 16 Zvino zvichazivikanwa sei kuti mandinzwira nyasha, ini nevanhu venyu? Ini nevanhu venyu hatina kusiyaniswa nevamwe vanhu vose vari panyika nokufamba kwenyu nesu here?” 17 Zvino Jehovha akati kuna Mosesi: “Ndichaitawo chinhu ichi chawataura nezvacho, nokuti ndakunzwira nyasha uye ndinokuziva nezita rako.” 18 Iye akati: “Ndapota, ndiratidzei kubwinya kwenyu.” 19 Asi iye akati: “Ini ndichaita kuti kunaka kwangu kwose kupfuure nepamberi pechiso chako, ndichazivisa zita raJehovha pamberi pako; uye ndichanzwira nyasha wandichanzwira nyasha, uye ndichanzwira ngoni iye wandichanzwira ngoni.” 20 Iye akatiwo: “Haukwanisi kuona chiso changu, nokuti hakuna munhu angandiona akararama.” 21 Jehovha akatizve: “Heino nzvimbo iri pandiri, iwe unofanira kumira padombo. 22 Zvino kubwinya kwangu pakunenge kuchipfuura, ini ndichakuisa mumukaha uri padombo, ndichakuvharidzira nechanza changu kusvikira ndapfuura. 23 Pashure paizvozvo ndichabvisa chanza changu, uye iwe uchaona shure kwangu. Asi chiso changu hachingaonekwi.” 
34 Zvino Jehovha akati kuna Mosesi: “Veza mahwendefa maviri ematombo akaita seokutanga, ndinyore pamahwendefa acho mashoko aiva pamahwendefa okutanga, awakaputsa. 2 Gadzirira mangwanani, zvauchakwira muGomo reSinai mangwanani, womira pedyo neni ipapo pamusoro pegomo racho. 3 Asi ngaparege kuva neanokwira newe, uyewo ngaparege kuva nomunhu anoonekwa mugomo racho rose. Makwai nemombe ngazviregewo kufura pamberi pegomo iroro.” 4 Naizvozvo Mosesi akaveza mahwendefa maviri ematombo akaita seokutanga uye iye akafumomuka, akakwira muGomo reSinai, sezvaakanga arayirwa naJehovha, uye akanga aine mahwendefa maviri ematombo muruoko rwake. 5 Jehovha akaburuka ari mugore, akamira naye ipapo, akadana zita raJehovha. 6 Jehovha akapfuura nepamberi pechiso chake achizivisa kuti: “Jehovha, Jehovha, Mwari ane ngoni nenyasha, anononoka kutsamwa uye azere nomutsa worudo, nechokwadi, 7 anochengetera vane zviuru mutsa worudo, anoregerera kukanganisa, kudarika uye chivi, asi asingazomboregi kuranga, anoranga vanakomana nevazukurukomana nokuda kwokukanganisa kwemadzibaba kusvikira kuchizvarwa chechitatu nechizvarwa chechina.” 8 Mosesi akabva akurumidza kukotama, akagwadama. 9 Akabva ati: “Haiwa Jehovha, zvino kana mandinzwira nyasha, ndapota, Jehovha ngaafambe ari pakati pedu, nokuti ivo vanhu vane mitsipa yakaoma, mutikanganwire kukanganisa kwedu nechivi chedu, mutione senhaka yenyu.” 10 Iye akatiwo: “Tarira ndiri kuita sungano: Ndichaita zvinhu zvinoshamisa pamberi pevanhu vako vose, zvisati zvamboitwa panyika pose kana pakati pemamwe marudzi ose; vanhu vose vauri pakati pavo vachaona basa raJehovha, nokuti chinhu chandichaita ndichikushandisa chinotyisa. 11 “Zvino iwe chengeta zvandiri kukurayira nhasi. Tarira ndichadzinga vaAmori nevaKenani nevaHiti nevaPerizi nevaHivhi nevaJebhusi pamberi pako. 12 Chenjerera kuti usaita sungano nevagari vomunyika yauri kuenda kwairi, kuti irege kuva musungo kwauri. 13 Asi muputse atari dzavo, muputse shongwe dzavo tsvene, uye muteme matanda avo matsvene. 14 Nokuti haufaniri kugwadamira mumwe mwari, nokuti Jehovha, ane zita rokuti Ane Godo, ndiMwari ane godo; 15 kuti urege kuita sungano nevagari vomunyika yacho, nokuti vachaita unzenza navanamwari vavo, vobayira zvibayiro kuna vanamwari vavo, uye mumwe achakukoka, wodya zvimwe pachibayiro chake. 16 Iwe uchabva watorera vanakomana vako vamwe vanasikana vavo, uye vanasikana vavo vachaita unzenza navanamwari vavo, voita kuti vanakomana vako vaite unzenza navanamwari vavo. 17 “Usazvigadzirira vanamwari vezvidhori zvakaumbwa nesimbi yakanyungudutswa. 18 “Unofanira kuchengeta mutambo wemakeke asina kuviriswa. Udye makeke asina kuviriswa, sezvandakakurayira, kwemazuva manomwe panguva yakatarwa mumwedzi waAbhibhi, nokuti wakabuda muIjipiti mumwedzi waAbhibhi. 19 “Zvose zvinotanga kuvhura chibereko ndezvangu, uye pazvipfuwo zvako zvose, nzombe yokutanga negondohwe rokutanga ndezvangu. 20 Unofanira kudzikinura mwana wokutanga wembongoro uchishandisa gwai. Asi kana usingazomudzikinuri, unofanira kubva watyora mutsipa wake. Unofanira kudzikinura matangwe ose evanakomana vako.Ngavarege kuuya pamberi pangu vasina chinhu. 21 “Unofanira kushanda mazuva matanhatu, asi uchengete sabata pazuva rechinomwe. Uchengete sabata munguva yokurima nomunguva yokukohwa. 22 “Uite mutambo wako wemavhiki nezvibereko zvinotanga kuibva zvegoho regorosi, nomutambo wokuunganidza pakupera kwegore. 23 “Vanhurume vako vose ngavauye pamberi paIshe wechokwadi, Jehovha, Mwari waIsraeri, katatu pagore. 24 Nokuti ndichadzinga marudzi pamberi pako, ndichakudza nharaunda yako; uye hapana munhu achachiva nyika yako paunenge uchienda kunoona chiso chaJehovha Mwari wako katatu pagore. 25 “Usabayira ropa rechibayiro changu pamwe chete nezvinhu zvakaiswa mbiriso. Chibayiro chomutambo wepaseka hachifaniri kurara kusvikira mangwanani. 26 “Unofanira kuuya nezvibereko zvomunda wako zvakanaka kwazvo zvinotanga kuibva kuimba yaJehovha Mwari wako. “Usabika mbudzana nomukaka waamai vayo.” 27 Zvino Jehovha akati kuna Mosesi: “Nyora mashoko aya, nokuti ndinoita sungano newe naIsraeri maererano nemashoko aya.” 28 Iye akaramba ari ikoko naJehovha kwemazuva makumi mana nousiku makumi mana. Haana kudya zvokudya uye haana kunwa mvura. Akanyora mashoko esungano yacho pamahwendefa, iwo Mashoko Gumi. 29 Zvino Mosesi paakaburuka muGomo reSinai, mahwendefa maviri eChipupuriro aiva muruoko rwaMosesi paakaburuka mugomo racho, asi Mosesi haana kuziva kuti ganda rechiso chake raipenya nokuda kwokutaura naye kwaakanga aita. 30 Aroni nevanakomana vose vaIsraeri pavakaona Mosesi, vakaona ganda rechiso chake richipenya, vakatya kuswedera pedyo naye. 31 Zvino Mosesi akavashevedza. Naizvozvo Aroni nemachinda ose eungano vakadzoka kwaari, Mosesi akataura navo. 32 Pashure paizvozvo, vanakomana vose vaIsraeri vakaswedera pedyo naye, akavarayira zvose zvaakanga audzwa naJehovha muGomo reSinai. 33 Mosesi paaipedza kutaura navo, aiisa chifukidziro pachiso chake. 34 Asi Mosesi paaienda pamberi paJehovha kunotaura naye, aibvisa chifukidziro chacho kusvikira abuda. Aibuda otaura nevanakomana vaIsraeri zvaairayirwa. 35 Vanakomana vaIsraeri pavaiona chiso chaMosesi, kuti ganda rechiso chaMosesi riri kupenya; Mosesi aidzorera chifukidziro pachiso chake kusvikira apinda kuti anotaura naye.



^ (Num. 11:1-17:13) Zvino vanhu vakaita sevanhu vaiva nechimwe chinhu chakaipa chokunyunyuta pamusoro pacho Jehovha achizvinzwa. Jehovha paakazvinzwa, akabva atsamwa kwazvo, uye moto waJehovha wakapfuta pakati pavo, ukaparadza vamwe vaiva kumucheto kwomusasa. 2 Vanhu pavakatanga kuchema kuna Mosesi, iye akabva ateterera Jehovha, uye moto wacho wakadzima. 3 Nzvimbo iyoyo yakazotumidzwa kuti Tabhera, nokuti moto waJehovha wakanga wapfuta pakati pavo. 4 Zvino boka revamwe vanhu vakanga vakavhengana raiva pakati pavo rakava nenhomba youdyire, uye vanakomana vaIsraeri vakatangawo kuchemazve, vachiti: “Ndiani achatipa nyama kuti tidye? 5 Tinoyeuka hove dzataidya muIjipiti tisingatengi, magaka nemanwiwa nerikisi nehanyanisi negariki! 6 Asi zvino mweya yedu yaoma. Maziso edu haana chimwe chaachiri kuona kunze kwemana iyi.” 7 Sezvineiwo, mana yacho yakanga yakaita sembeu yekorianderi, uye yaitaridzika sedheriyumu. 8 Vanhu vaipararira voinhonga, voikuya pamakuyo kana kuti kuidzvura muduri, uye vaiibikira muhari dzokubikira kana kuti vaiigadzira kuti ive makeke eraundi, uye kunaka kwayo kwaiita sokunaka kwekeke rinotapira rakabikwa nemafuta. 9 Dova paraidonhera pamusoro pomusasa usiku, mana yacho yaidonherawo ipapo. 10 Zvino Mosesi akanzwa vanhu vachichema mumhuri dzavo, murume mumwe nomumwe ari pasuo retende rake. Jehovha akatsamwa kwazvo, uye zvakanga zvakaipa kuna Mosesi. 11 Mosesi akabva ati kuna Jehovha: “Makaitirei zvakaipa kumushandi wenyu, uye nei musina kundinzwira nyasha, zvamakaisa mutoro wevanhu ava vose pandiri? 12 Ndini ndakabata pamuviri pevanhu vose ava here? Ndini ndakavabereka here, kuti muti kwandiri, ‘Vatakure pachipfuva chako, sokutakura kunoita mureri wechirume mwana anoyamwa,’ uende navo kunyika yamakapikira madzitateguru avo? 13 Nyama yokupa vanhu vose ava ndinoiwana kupi? Nokuti vanoramba vachindichemera, vachiti, ‘Tipe nyama tidye!’ 14 Handikwanisi kutakura vanhu ava vose ndoga, nokuti vanondiremera kwazvo. 15 Naizvozvo kana muri kundiitira saizvozvo, ndapota ndiurayei henyu, kana mandinzwira nyasha, musaita kuti ndione dambudziko rangu.” 16 Jehovha akatiwo kuna Mosesi: “Ndiunganidzire varume makumi manomwe pavarume vakuru vaIsraeri, vaunoziva kuti varume vakuru vevanhu nevatungamiriri vavo, uende navo kutende rokusanganira, uye ngavamire ipapo newe. 17 Ndichaburuka, ndotaura newe ipapo; ndichatora mumwe mudzimu uri pauri ndouisa pavari, uye vachakubatsira pakutakura mutoro wevanhu vacho kuti urege kuutakura uri woga. 18 Zvino iwe uti kuvanhu, ‘Zvitsvenesei nokuda kwamangwana, nokuti muchadya nyama, zvamakachema Jehovha achinzwa, muchiti: “Ndiani achatipa nyama kuti tidye, nokuti zvakanga zvakatinakira muIjipiti?” Jehovha achakupai nyama, uye muchadya. 19 Hamungadyi zuva rimwe kana mazuva maviri kana mazuva mashanu kana mazuva gumi kana mazuva makumi maviri, 20 asi kwomwedzi wose, kusvikira yava kubuda nomumhino dzenyu uye yava kukusemesai, nokuti makaramba Jehovha, ari pakati penyu, uye makachema pamberi pake, muchiti: “Takabvirei kuIjipiti?”’” 21 Mosesi akabva ati: “Vanhu vandiri pakati pavo varume zviuru mazana matanhatu vanofamba netsoka, asi imi mati, ‘Ndichavapa nyama, uye vachadya kwomwedzi wose’! 22 Vachaurayirwa makwai nemombe, kuti vakwane here? Kana kuti vachabatirwa hove dzose dzomugungwa, kuti vakwane here?” 23 Jehovha akati kuna Mosesi: “Ruoko rwaJehovha rwakanyanya kupfupika here? Zvino uchaona kana zvandinotaura zvichaitika kwauri kana kuti kwete.” 24 Pashure paizvozvo Mosesi akabuda, akaudza vanhu mashoko aJehovha. Akaunganidza varume makumi manomwe kubva pavarume vakuru vevanhu, akaita kuti vamire vakapoteredza tende. 25 Jehovha akabva aburuka ari mugore, akataura naye, akabvisa mumwe mudzimu wakanga uri paari, akauisa pane mumwe nomumwe wevarume vakuru makumi manomwe. Mudzimu wacho pawakangogara pavari, ivo vakabva vaita sevaprofita; asi havana kuzozviitazve. 26 Zvino paiva nevarume vaviri vakasara vari mumusasa. Mumwe ainzi Eridhadhi, uye mumwe wacho ainzi Medhadhi. Mudzimu wacho wakagara pavari, zvavaiva vamwe vevaya vakanyorwa, asi vakanga vasina kubuda kuti vaende kutende. Naizvozvo vakaita sevaprofita vari mumusasa. 27 Rimwe jaya rakamhanya, rikaudza Mosesi richiti: “Eridhadhi naMedhadhi vari kuita sevaprofita mumusasa!” 28 Joshua mwanakomana waNuni, mushumiri waMosesi kubvira paujaya hwake, akabva apindura akati: “Ishe wangu Mosesi, vadzivisei!” 29 Asi Mosesi akati kwaari: “Uri kunzwa godo nokuda kwangu here? Aiwa, ndaizoda kuti dai vanhu vose vaJehovha vaiva vaprofita, nokuti Jehovha aizoisa mudzimu wake pavari!” 30 Gare gare Mosesi akaenda kumusasa, iye nevarume vakuru vaIsraeri. 31 Zvino mhepo yakabva kuna Jehovha, ikatanga kuuyisa zvihuta kubva kugungwa ichizviwisira pamusasa, zvikavapo munzvimbo ingaita rwendo rwezuva rimwe chete kuenda uku uye rwendo rwezuva rimwe chete kuenda uko, kupoteredza musasa wose, uye zvikaita anenge makubhiti maviri pamusoro penyika. 32 Vanhu vakabva vasimuka zuva iroro rose nousiku hwose nezuva rakatevera racho rose vakaramba vachiunganidza zvihuta. Akaunganidza zvishoma, akaunganidza homeri gumi, uye vakaramba vachizviyanika munzvimbo yakakura kwazvo kupoteredza musasa wose. 33 Nyama yakanga ichiri pakati pemazino avo, isati yatsengwa, Jehovha paakatsamwira vanhu vacho kwazvo, uye Jehovha akauraya vanhu vazhinji kwazvo. 34 Nzvimbo iyoyo yakazonzi Kibroti-hataavha, nokuti ipapo vakaviga vanhu vakaratidza nhomba youdyire. 35 Vanhu vakatama paKibroti-hataavha vakaenda kuHazeroti, vakaramba vari paHazeroti. 
12 Zvino Miriyemu naAroni vakatanga kupopotera Mosesi nokuda kwomudzimai muKushi waakanga awana, nokuti akanga awana mudzimai muKushi. 2 Vakaramba vachiti: “Jehovha akataura achishandisa Mosesi oga here? Haana kutaura achitishandisawo here?” Zvino Jehovha akanga akateerera. 3 Murume uyu, iye Mosesi, ndiye akanga ari munhu munyoro kwazvo kupfuura vanhu vose vaiva panyika. 4 Jehovha akabva ati kuna Mosesi naAroni naMiriyemu: “Budai, imi vatatu, muende kutende rokusanganira.” Naizvozvo ivo vari vatatu vakabuda. 5 Pashure paizvozvo Jehovha akaburuka ari mushongwe yegore, akamira pasuo retende, akashevedza Aroni naMiriyemu. Ivo vari vaviri vakabva vaenda mberi. 6 Zvino akati: “Ndapota, inzwai mashoko angu. Kudai paiva nomuprofita wenyu nokuda kwaJehovha, ndaizozvizivisa kwaari ndichishandisa zviratidzo. Ndaizotaura naye achirota. 7 Hazvina kudaro nomushumiri wangu Mosesi! Iye karonzeswa imba yangu yose. 8 Ndinotaura naye zvakananga, ndichimuratidza, kwete nezvirahwe; uye iye anoona chitarisiko chaJehovha. Ko zvino, maregererei kutya kupopotera mushumiri wangu, iye Mosesi?” 9 Jehovha akavatsamwira kwazvo, akabva ipapo. 10 Gore rakabva pamusoro petende, uye tarira! Miriyemu akanga arohwa nemaperembudzi akachena sechando. Aroni akabva atendeukira kuna Miriyemu, akamuona arohwa nemaperembudzi. 11 Aroni akabva ati kuna Mosesi: “Pamusoroi, ishe wangu! Ndapota, regai kutiverengera chivi chataita nenzira youpenzi! 12 Ndapota, musaita kuti arambe akaita somunhu akafa, ane imwe nyama yakadyika panguva yaakabuda muchibereko chaamai vake!” 13 Mosesi akachema kuna Jehovha, achiti: “Haiwa Mwari, ndapota! Ndapota, muporesei!” 14 Jehovha akabva ati kuna Mosesi: “Kudai baba vake vaizomupfira mate kuchiso chake, haaizonyara kwemazuva manomwe here? Ngaaiswe kwake oga kunze kwomusasa kwemazuva manomwe, uye pashure paizvozvo ngaagamuchirwe.” 15 Naizvozvo Miriyemu akaiswa kwake oga kunze kwomusasa kwemazuva manomwe, uye vanhu havana kutama kusvikira Miriyemu agamuchirwa. 16 Pashure paizvozvo vanhu vakatama paHazeroti, vakanodzika musasa murenje reParani. 
13 Zvino Jehovha akataura naMosesi, achiti: 2 “Tuma varume kuti vanosora nyika yeKenani, yandichapa vanakomana vaIsraeri. Utume murume mumwe wedzinza rimwe nerimwe reimba yemadzibaba ake, mumwe nomumwe ari jinda pakati pavo.” 3 Naizvozvo Mosesi akavatuma kubva kurenje reParani arayirwa naJehovha. Varume vacho vose vaiva vakuru vevanakomana vaIsraeri. 4 Aya ndiwo mazita avo: Wedzinza raRubheni, Shamua mwanakomana waZakuri; 5 wedzinza raSimiyoni, Shafati mwanakomana waHori; 6 wedzinza raJudha, Karebhi mwanakomana waJefune; 7 wedzinza raIsakari, Igari mwanakomana waJosefa; 8 wedzinza raEfremu, Hoshea mwanakomana waNuni; 9 wedzinza raBhenjamini, Pariti mwanakomana waRafu; 10 wedzinza raZebhuruni, Gadhieri mwanakomana waSodhi; 11 wedzinza raJosefa, nokuda kwedzinza raManase, Gadhi mwanakomana waSusi; 12 wedzinza raDhani, Amieri mwanakomana waGemari; 13 wedzinza raAsheri, Seturi mwanakomana waMikaeri; 14 wedzinza raNaftari, Nabhi mwanakomana waVhofisi; 15 wedzinza raGadhi, Geueri mwanakomana waMaki. 16 Aya ndiwo mazita evarume vakatumwa naMosesi kuti vanosora nyika yacho. Mosesi akaramba achishevedza Hoshea, mwanakomana waNuni kuti Jehoshua. 17 Mosesi paakanga achivatuma kuti vanosora nyika yeKenani, iye akati kwavari: “Endai neapa mupinde muNegebhu, mukwire munzvimbo ine makomo. 18 Munofanira kuona kuti nyika yacho yakadini nevanhu vagere imomo, kana vaine simba kana vasina simba, kana vari vashoma kana vazhinji; 19 uye kuti nyika yavagere mairi yakadini, kana yakanaka kana yakaipa, uye kuti maguta avagere maari akadini, kana vagere mumisasa kana mukati memasvingo; 20 kuti nyika yacho yakadini, kana yakaorera kana isina kuorera, kana iine miti kana kuti kwete. Munofanira kuva vakashinga, mutore zvimwe zvibereko zvenyika yacho.” Zvino mazuva acho aiva mazuva emichero yaitanga kuibva yemazambiringa. 21 Naizvozvo vakaenda, vakanosora nyika yacho kubvira kurenje reZini kusvikira kuRehobhu iri nechokumuganhu weHamati. 22 Pavakapinda muNegebhu, vakabva vasvika kuHebroni. Zvino Ahimani, Sheshai naTarimai, vaya vakaberekwa naAnaki, vaiva imomo. Sezvineiwo Hebroni rakanga ravakwa makore manomwe Zoani reIjipiti risati ravakwa. 23 Pavakasvika kumupata une rukova weEshkori, vakabva vatema bazi raiva nesumbu remazambiringa ipapo. Varume vaviri vakaritakura nedanda, pamwe chete nemamwe mapomegraneti nemamwe maonde. 24 Vakatumidza nzvimbo iyoyo kuti mupata une rukova weEshkori, nokuda kwesumbu rakatemwa ipapo nevanakomana vaIsraeri. 25 Kuzoti mazuva makumi mana apera, vakadzoka vachibva kunosora nyika. 26 Naizvozvo vakafamba, vakasvika kwaiva naMosesi naAroni neungano yose yevanakomana vaIsraeri murenje reParani, kuKadheshi. Vakadzoka neshoko kwavari nokuungano yose, vakavaratidza zvibereko zvenyika yacho. 27 Vakamuudza kuti: “Takapinda munyika yamakatituma, chokwadi inoyerera mukaka nouchi, izvi ndizvo zvibereko zvayo. 28 Asi chokwadi ndechokuti vanhu vanogara munyika yacho vane simba, uye maguta acho akavakirirwa makuru kwazvo; uye ikoko takaonawo vaya vakaberekwa naAnaki. 29 VaAmareki vagere munyika yeNegebhu, vaHiti nevaJebhusi nevaAmori vagere munzvimbo ine makomo, uye vaKenani vagere pedyo negungwa uye pedyo nokurutivi rwuno rwaJodhani.” 30 Karebhi akabva aedza kunyaradza vanhu pamberi paMosesi, akati: “Ngatibve taenda, tinofanira kuitora kuti ive yedu, nokuti chokwadi tinogona kuikunda.” 31 Asi varume vakaenda naye vakati: “Hatigoni kuenda kuti tinorwisa vanhu vacho, nokuti vane simba kutipfuura.” 32 Vakaramba vachiunza mashoko akaipa kuvanakomana vaIsraeri pamusoro penyika yavakanga vanosora, vachiti: “Nyika yacho, yatakapfuura nomairi kuti tiisore, inyika inoparadza vanogara mairi; uye vanhu vose vatakaona mairi varume vakanyanyisa kukura. 33 Takaona vaNefirimu ikoko, vanakomana vaAnaki, vakabva kuvaNefirimu; zvokuti takazviona sehwiza, uye ivo vakationawo saizvozvo.” 
14 Zvino ungano yose yakaridza mhere, vanhu vakaramba vachishevedzera, vachichema usiku ihwohwo hwose. 2 Vanakomana vaIsraeri vose vakatanga kugunun’unira Mosesi naAroni, ungano yose ikatanga kuti kwavari: “Dai takanga tafira hedu munyika yeIjipiti, kana kuti dai takanga tafira hedu murenje rino! 3 Jehovha ari kutiendeserei kunyika iyi kuti tiurayiwe nebakatwa? Madzimai edu nevana vedu vachapambwa. Hazvisi nani here kuti tidzokere hedu kuIjipiti?” 4 Vakatotaurirana vachiti: “Ngatigadze mutungamiriri, uye ngatidzokerei kuIjipiti!” 5 Zvino Mosesi naAroni vakawira pasi nezviso zvavo pamberi peungano yose yevanakomana vaIsraeri. 6 Joshua mwanakomana waNuni naKarebhi mwanakomana waJefune, vaiva vamwe vevakanosora nyika, vakabvarura nguo dzavo, 7 vakati kuungano yose yevanakomana vaIsraeri: “Nyika yatakapfuura nomairi kuti tiisore inyika yakanaka kwazvo. 8 Kana Jehovha achitifarira, achabva atiendesa kunyika iyi otipa, nyika inoyerera mukaka nouchi. 9 Musangopandukira Jehovha; uye regai kutya vanhu vomunyika yacho, nokuti ivo kudya kwedu. Chinodzivirira chavo chabva pamusoro pavo, uye Jehovha anesu. Regai kuvatya.” 10 Asi ungano yose yakataura nezvokuvatema nematombo. Vanakomana vaIsraeri vose vakaona kubwinya kwaJehovha kuri pamusoro petende rokusanganira. 11 Jehovha akazoti kuna Mosesi: “Vanhu ava vacharamba vasingandiremekedzi kusvikira rini, uye vacharamba vasingatendi mandiri nokuda kwezviratidzo zvose zvandakaita pakati pavo kusvikira rini? 12 Rega ndivarove nedenda, ndivadzinge, uye rega ndikuite rudzi rukuru norune simba kuvapfuura.” 13 Asi Mosesi akati kuna Jehovha: “Zvino vaIjipiti, avo pakati pavo imi makabudisa vanhu ava nesimba renyu, vachanzwa izvi. 14 Ivo vachazviudza vagari vomunyika iyi. Vakanzwa kuti ndimi Jehovha pakati pevanhu ava, uyo akaoneka chiso nechiso. Ndimi Jehovha, uye gore renyu rimire pamusoro pavo, munovatungamirira neshongwe yegore masikati uye neshongwe yomoto usiku. 15 Kana mukauraya vanhu ava somunhu mumwe chete, marudzi akanzwa nezvomukurumbira wenyu achabva ati, 16 ‘Jehovha akaurayira vanhu ava murenje nokuti akanga asingakwanisi kuvaendesa kunyika yaakavapikira.’ 17 Zvino ndapota, haiwa Jehovha, simba renyu ngarive guru sezvamakataura, muchiti, 18 ‘Jehovha, anononoka kutsamwa uye azere nomutsa worudo, anoregerera kukanganisa nokudarika, asi asingazomboregi kuranga, anoranga vanakomana nokuda kwokukanganisa kwemadzibaba kusvikira kuchizvarwa chechitatu nechizvarwa chechina.’ 19 Ndapota, kanganwirai kukanganisa kwevanhu ava maererano noukuru hwomutsa wenyu worudo, sezvamakaregerera vanhu ava kubvira muIjipiti kusvikira zvino.” 20 Jehovha akabva ati: “Ndakanganwira maererano neshoko rako. 21 Kunyange zvakadaro, noupenyu hwangu, nyika yose ichazadzwa nokubwinya kwaJehovha. 22 Asi varume vose vanga vachiona kubwinya kwangu nezviratidzo zvangu zvandakaita muIjipiti nomurenje asi vakaramba vachindiedza kagumi aka, vakasateerera inzwi rangu, 23 havazombooni nyika yandakapikira madzibaba avo, chokwadi, vose vasingandiremekedzi havazoioni. 24 Asi mushumiri wangu Karebhi, nokuti akava nemafungiro akasiyana, akaramba achinditevera zvakakwana, ndichamuendesa kunyika kwaakaenda, uye vana vake vachaita kuti ive yavo. 25 VaAmareki nevaKenani zvavachiri kugara mubani, dzokai mangwana, tamai kuti muende kurenje nenzira yokuGungwa Dzvuku.” 26 Zvino Jehovha akataura naMosesi naAroni, achiti: 27 “Ungano iyi yakaipa icharamba ichindigunun’unira kusvikira rini? Ndanzwa kugunun’una kwevanakomana vaIsraeri kwavari kundigunun’unira nako. 28 Iti kwavari, ‘“Noupenyu hwangu,” ndizvo zvinotaura Jehovha, “kana ndikasakuitirai saizvozvo sezvandanzwa muchitaura! 29 Zvitunha zvenyu zvichawira murenje rino, chokwadi, vanhu venyu vose vakanyorwa pauwandu hwenyu hwose kubvira pane vane makore makumi maviri zvichikwira, imi makandigunun’unira. 30 Imi hamuzopindi munyika yandakasimudzira ruoko rwangu ndichipika kuti ndigare nemi, kunze kwaKarebhi, mwanakomana waJefune naJoshua mwanakomana waNuni. 31 “‘“Vana venyu vamakati vachapambwa, ndivo vandichapinza, uye vachaziva nyika yamakaramba. 32 Asi zvitunha zvenyu zvichawira murenje rino. 33 Vanakomana venyu vachava vafudzi murenje kwemakore makumi mana, uye vachazvidavirira nokuda kwokuita ufeve kwenyu, kusvikira zvitunha zvenyu zvaperera murenje. 34 Muchazvidavirira nokuda kwokukanganisa kwenyu kwemakore makumi mana, maererano nokuwanda kwemazuva amakasora nyika yacho, mazuva makumi mana, zuva richiva gore, zuva richiva gore, zvamunofanira kuziva zvinorehwa nokuparadzaniswa kwangu nemi. 35 “‘“Ini Jehovha, ndataura izvi, chokwadi izvi ndizvo zvandichaitira ungano iyi yose yakaipa, vaya vose vakaungana kuti vandirwise: Vachaperera murenje rino, vachafira imomo. 36 Varume vaya vakatumwa naMosesi kunosora nyika yacho uye vaya vakati vadzoka, vakatanga kuita kuti ungano yose indigunun’unire, nokuuya nemashoko akaipa pamusoro penyika yacho, 37 chokwadi, varume vakauya nemashoko akaipa pamusoro penyika yacho vachafa nedenda pamberi paJehovha. 38 Asi pavarume vaya vakaenda kuti vanosora nyika, Joshua mwanakomana waNuni naKarebhi mwanakomana waJefune, vacharamba vachirarama.”’” 39 Mosesi paakataura mashoko aya kuvanakomana vose vaIsraeri, vanhu vacho vakabva vatanga kuchema kwazvo. 40 Uyezve, vakafumomuka, vakaedza kukwira pamusoro pegomo, vachiti: “Tiri pano, tinofanira kukwira kunzvimbo yakataurwa naJehovha. Nokuti takatadza.” 41 Asi Mosesi akati: “Munodarikirei murayiro waJehovha? Izvozvo hazvimbobudiriri. 42 Musakwira, nokuti Jehovha haasi pakati penyu, kuti murege kukundwa nevavengi venyu. 43 Nokuti vaAmareki nevaKenani variko mberi kwenyu; uye muchaurayiwa nebakatwa, nokuti, imi zvamakarega kutevera Jehovha, Jehovha haangarambiwo ainemi.” 44 Zvisinei, nokuzvikudza vakakwira pamusoro pegomo, asi areka yesungano yaJehovha haina kubva mumusasa pamwe chete naMosesi. 45 VaAmareki nevaKenani vaigara mugomo iroro vakadzika, vakavakunda, vakavadzingirira kusvikira kuHoma. 
15 Zvino Jehovha akataurazve naMosesi, achiti: 2 “Taura nevanakomana vaIsraeri, uti kwavari, ‘Kana mazopinda munyika yenzvimbo dzenyu dzokugara, yandichakupai, 3 munofanira kupa Jehovha chinopiwa chinopiswa nomoto, chinopiwa chinopiswa kana chibayiro chokuita nacho mhiko chaiyo kana yokuzvidira kana mumitambo yenyu yomwaka nomwaka, kuti muitire Jehovha kunhuhwirira kwakanaka, kunobva pamombe kana makwai; 4 munhu anouya nechinopiwa chake anofanirawo kuuya kuna Jehovha nechinopiwa chezviyo chefurawa yakatsetseka, chegumi cheefa, chakakanyiwa nemafuta anokwana chikamu chimwe chete pazvikamu zvina zvehini. 5 Unofanira kupa waini kuti ive chinopiwa chinonwiwa, chikamu chimwe chete pazvikamu zvina zvehini, pamwe chete nechinopiwa chinopiswa kana chechibayiro chegwayana gono rimwe nerimwe. 6 Kana riri gondohwe, unofanira kupa chinopiwa chezviyo chezvegumi zviviri zvefurawa yakatsetseka, yakakanyiwa nemafuta anokwana chikamu chimwe chete pazvikamu zvitatu zvehini. 7 Unofanira kuuya newaini kuti ive chinopiwa chinonwiwa, chikamu chimwe chete pazvikamu zvitatu zvehini, kuti ive kunhuhwirira kwakanaka kunoitirwa Jehovha. 8 “‘Asi kana ukapa mombe hono kuti ive chinopiwa chinopiswa kana chibayiro chokuita nacho mhiko chaiyo kana zvibayiro zvokugoverana nazvo kuna Jehovha, 9 munhu anofanira kuuyawo nemombe hono pamwe chete nechinopiwa chezviyo chezvegumi zvitatu zvefurawa yakatsetseka, yakakanyiwa nemafuta anokwana hafu yehini. 10 Unofanira kuuya newaini kuti ive chinopiwa chinonwiwa, hafu yehini, kuti ive chinopiwa chinopiswa nomoto, chokunhuhwirira kwakanaka kunoitirwa Jehovha. 11 Izvi ndizvo zvinofanira kuitirwa nzombe imwe neimwe kana gondohwe rimwe nerimwe kana chimwe chete pamakwayana makono kana pambudzi. 12 Zvisinei nokuwanda kwezvamungapa, izvozvo ndizvo zvamunofanira kuitira chimwe nechimwe maererano nokuwanda kwazvo. 13 Vanhu vose vomunyika yacho vanofanira kupa izvi saizvozvi pavanouya nechinopiwa chinopiswa nomoto, chokunhuhwirira kwakanaka kunoitirwa Jehovha. 14 “‘Kana pachizova nomutorwa achazogara nemi kana munhu anenge ari pakati penyu muzvizvarwa zvenyu zvose, uye achifanira kupa chinopiwa chinopiswa nomoto, chokunhuhwirira kwakanaka kunoitirwa Jehovha, sezvamunofanira kuita imi, ndizvo zvaanofanira kuitawo. 15 Imi veungano pamwe chete nomutorwa achange achigara imomo muchava nomurau mumwe chete. Uchava murau nokusingagumi muzvizvarwa zvenyu zvose. Mutorwa anofanira kuva akafanana nemi pamberi paJehovha. 16 Panofanira kuva nomutemo mumwe chete nomutongo mumwe chete kwamuri nokumutorwa ari kugara pamwe chete nemi.’” 17 Jehovha akataura naMosesi, achiti: 18 “Taura nevanakomana vaIsraeri, uti kwavari, ‘Kana mapinda munyika yandiri kukuendesai, 19 pamunodya chero zvokudya zvipi zvazvo zvenyika yacho, mupewo Jehovha mupiro. 20 Munofanira kupa mupiro woupfu husina kutsetseka hwezvibereko zvenyu zvokutanga kuti huve makeke akaita serin’i. Munofanira kuhupa sokupa kwamunoita mupiro unobva paburiro. 21 Munofanira kupa humwe upfu husina kutsetseka hwezvibereko zvenyu zvokutanga kuti huve mupiro kuna Jehovha muzvizvarwa zvenyu zvose. 22 “‘Zvino kana mukakanganisa, mukarega kuita mirayiro yose iyi, yakataurwa naJehovha kuna Mosesi, 23 zvose zvamakarayirwa naJehovha achishandisa Mosesi kubvira pazuva rakarayira Jehovha uye muzvizvarwa zvenyu zvose, 24 kana zvichinge zvakaitwa nokukanganisa, ungano isina kuzviona, ungano yose inofanira kubva yapa nzombe duku imwe chete kuti ive chinopiwa chinopiswa nokuda kwokunhuhwirira kwakanaka kunoitirwa Jehovha, pamwe chete nechinopiwa chayo chezviyo nechinopiwa chayo chinonwiwa maererano nezvinogara zvichiitwa, uye mbudzana imwe chete kuti ive chinopiwa chechivi. 25 Mupristi anofanira kuyananisira ungano yose yevanakomana vaIsraeri, vakanganwirwe; nokuti kwaiva kukanganisa, uye ivowo vakauya nechinopiwa chavo, chinopiwa chinopiswa nomoto kuna Jehovha nechinopiwa chavo chechivi pamberi paJehovha nokuda kwokukanganisa kwavo. 26 Ungano yose yevanakomana vaIsraeri nomutorwa ari kugara pakati pavo ngavakanganwirwe, nokuti kukanganisa kwakaitwa nevanhu vose. 27 “‘Zvino kana mweya chero upi zvawo ukatadza nokusaziva, munhu wacho ngaabve auya nenhunzvi yembudzi ine gore rimwe chete kuti ive chinopiwa chechivi. 28 Mupristi anofanira kuyananisira mweya wacho wakakanganisa pamberi paJehovha nokutadza usingaiti nemaune, kuti uyananisirwe, munhu wacho akanganwirwe. 29 Asi pamusoro pomunhu womunyika yacho ari pakati pevanakomana vaIsraeri, pamwe nomutorwa ari kugara pakati pavo, ngapave nomutemo mumwe chete kwamuri pamusoro pokuita chimwe chinhu musingaiti nemaune. 30 “‘Asi mweya unoita chinhu nemaune, munhu wacho angava munhu womunyika yacho kana mutorwa, achituka Jehovha, mweya iwoyo unofanira kuparadzwa pakati pevanhu vawo. 31 Nokuti munhu wacho azvidza shoko raJehovha uye atyora mutemo wake, chokwadi mweya iwoyo unofanira kuparadzwa. Kukanganisa kwomunhu wacho kuri paari.’” 32 Vanakomana vaIsraeri pavakanga vachiri kugara murenje, vakambowana mumwe murume achiunganidza huni pazuva resabata. 33 Vaya vakamuona achiunganidza huni vakabva vauya naye kuna Mosesi naAroni neungano yose. 34 Naizvozvo vakamusunga, nokuti zvaaifanira kuitirwa zvakanga zvisati zvataurwa zviri pachena. 35 Kwapera nguva yakati, Jehovha akati kuna Mosesi: “Chokwadi murume wacho anofanira kuurayiwa, ungano yose ichimutema nematombo kunze kwomusasa.” 36 Naizvozvo ungano yose yakamubudisa kunze kwomusasa, ikamutema nematombo akafa, sezvakanga zvarayirwa Mosesi naJehovha. 37 Zvino Jehovha akati kuna Mosesi: 38 “Taura nevanakomana vaIsraeri, uvaudze kuti vagadzire masa pamipendero yenguo dzavo muzvizvarwa zvavo zvose, vaise tambo yebhuruu pamusoro pomupendero une masa wenguo yacho, 39 ‘Unofanira kuva mupendero une masa kwamuri, munofanira kuuona moyeuka mirayiro yose yaJehovha, moiita, uye musatevera mwoyo yenyu nemaziso enyu, zvamuri kutevera muchiita unzenza. 40 Chinangwa chacho ndechokuti muyeuke, muite mirayiro yangu yose, muve vatsvene kuna Mwari wenyu. 41 Ndini Jehovha Mwari wenyu, akakubudisai munyika yeIjipiti kuti ndive Mwari wenyu. Ndini Jehovha Mwari wenyu.’” 
16 Zvino Kora mwanakomana waIzihari, mwanakomana waKohati, mwanakomana waRevhi, akasimuka, pamwe chete naDhatani naAbhiramu vanakomana vaEriyabhi, naOni mwanakomana waPereti, vanakomana vaRubheni. 2 Vakasimuka pamberi paMosesi, ivo nevarume mazana maviri nemakumi mashanu vevanakomana vaIsraeri, machinda eungano, vaya vaigara vachishevedzwa kumisangano, varume vakanga vakakurumbira. 3 Naizvozvo vakaunganira Mosesi naAroni, vakati kwavari: “Zvakwana imi, nokuti ungano yose, vose zvavo vatsvene uye Jehovha ari pakati pavo. Saka, nei muchizvikwidziridza paungano yaJehovha?” 4 Mosesi paakazvinzwa akabva awira pasi nechiso chake. 5 Akabva ataura naKora neungano yake yose, achiti: “Mangwanani, Jehovha achazivisa kuti wake ndoupi uye kuti mutsvene ndoupi, kuti ndiani anofanira kuswedera pedyo naye, uye munhu waachasarudza ndiye achaswedera pedyo naye. 6 Itai izvi: Torai midziyo yokuisira moto, Kora neungano yake yose, 7 muise moto mukati mayo, moisa rusenzi pairi pamberi paJehovha mangwana, uye munhu achasarudzwa naJehovha, ndiye mutsvene. Zvakwana, imi vanakomana vaRevhi!” 8 Zvino Mosesi akati kuna Kora: “Ndapota, teererai, imi vanakomana vaRevhi. 9 Chinhu chiduku here kwamuri kuti Mwari waIsraeri akakutsaurai paungano yaIsraeri kuti akuisei kwaari kuti muite basa repatebhenekeri yaJehovha uye kuti mumire pamberi peungano kuti muishumire, 10 uye kuti akuswededzei pedyo imi nehama dzenyu dzose, vanakomana vaRevhi vamuinavo? Naizvozvo mava kuedzawo kuda kuwana upristi here? 11 Nokuda kwaizvozvo iwe neungano yako yose iri kuungana, muri kurwisana naJehovha. Kana ari Aroni, iye ndianiwo zvake kuti mumugunun’unire?” 12 Gare gare Mosesi akatuma munhu kunoshevedza Dhatani naAbhiramu vanakomana vaEriyabhi, asi ivo vakati: “Hatisi kuzouya! 13 Chinhu chiduku kwazvo here kuti iwe wakatibudisa munyika inoyerera mukaka nouchi kuti utiurayire murenje, zvokuti wava kuda kuzviitawo jinda rinotitonga pazvinhu zvose? 14 Sezvazviri, hauna kutiendesa kunyika inoyerera mukaka nouchi, kuti utipe nhaka yeminda neyeminda yemizambiringa. Unoda kutushura maziso evanhu avo here? Hatisi kuzouya!” 15 Mosesi akabva atsamwa kwazvo, akati kuna Jehovha: “Musatarira chinopiwa chavo chezviyo. Handina kuvatorera kana mbongoro hono imwe chete, uyewo handina kukuvadza kana mumwe wavo.” 16 Mosesi akabva ati kuna Kora: “Iwe neungano yako yose, uyai pamberi paJehovha, iwe naivo naAroni, mangwana. 17 Mumwe nomumwe ngaatore mudziyo wake wokuisira moto, muise rusenzi pairi, uye mumwe nomumwe auye nomudziyo wake wokuisira moto pamberi paJehovha, midziyo yokuisira moto ine mazana maviri nemakumi mashanu, uye iwe naAroni, mumwe nomumwe aine mudziyo wake wokuisira moto.” 18 Naizvozvo mumwe nomumwe akatora mudziyo wake wokuisira moto, vakaisa moto pairi uye vakaisa rusenzi pairi, vakamira pasuo retende rokusanganira pamwe chete naMosesi naAroni. 19 Kora paakaunganidza ungano yose kuzorwisana navo pasuo retende rokusanganira, kubwinya kwaJehovha kwakabva kwaonekwa neungano yose. 20 Zvino Jehovha akataura naMosesi naAroni, achiti: 21 “Ibvai pakati peungano iyi, kuti ndibve ndangovatsakatisa.” 22 Naizvozvo vakawira pasi nezviso zvavo, vakati: “Haiwa Mwari, Mwari wesimba roupenyu rezvipenyu zvenyama yemarudzi ose, kana munhu mumwe chete akatadza, mungatsamwira ungano yose here?” 23 Jehovha akataurawo naMosesi, achiti: 24 “Taura neungano, uchiti, ‘Ibvai patebhenekeri dzaKora, Dhatani naAbhiramu!’” 25 Pashure paizvozvo Mosesi akasimuka, akaenda kwaiva naDhatani naAbhiramu, uye varume vakuru vaIsraeri vakaenda naye. 26 Akabva ataura neungano yacho, achiti: “Ndapota, ibvai pamberi pematende evanhu ava vakaipa, musabata chero chinhu chavo chipi zvacho, kuti murege kuparadzwa muchivi chavo chose.” 27 Vakabva vabva pamberi petebhenekeri yaKora, Dhatani naAbhiramu, kumativi ose, uye Dhatani naAbhiramu vakabuda, vakamira pamasuo ematende avo, pamwe chete nemadzimai avo, nevanakomana vavo nevana vavo. 28 Mosesi akabva ati: “Muchaziva neizvi kuti Jehovha akandituma kuti ndiite mabasa aya ose, kuti hazvisi zvomumwoyo mangu: 29 Kana vanhu ava vachizofa semafiro anongoita vanhu vose uye kana vachizorangwa semarangirwo anongoitwa vanhu vose, haasi Jehovha akandituma. 30 Asi kana chiri chinhu chitsva chichaitwa naJehovha, uye kana nyika ikashama muromo wayo, ikavamedza ivo nezvinhu zvavo zvose, vakaenda kuSheori vari vapenyu, muchabva maziva kuti varume ava havana kuremekedza Jehovha.” 31 Zvino paakangopedza kutaura mashoko aya ose, pavakanga vakamira pakatanga kutsemuka. 32 Nyika yakashama muromo wayo ikavamedza, ivo nemhuri dzavo nevanhu vose vakanga vari vaKora nezvinhu zvose. 33 Naizvozvo ivo, navose vaiva vavo, vakaenda kuSheori vari vapenyu, ivhu rikavafushira, zvokuti vakaparara pakati peungano. 34 VaIsraeri vose vakanga vakavapoteredza vakatiza, vanhu vacho pavairidza mhere, nokuti vakati: “Tinotya kuti nyika ingatimedza!” 35 Moto wakabva kuna Jehovha ukaparadza varume mazana maviri nemakumi mashanu vaipisira rusenzi. 36 Zvino Jehovha akataura naMosesi, achiti: 37 “Udza Eriyezari mwanakomana womupristi Aroni kuti atore midziyo yokuisira moto iri pakati pomoto mukuru, ‘Iwe uparadzire moto wacho ipapo; nokuti midziyo yacho mitsvene, 38 iyo midziyo yokuisira moto yevarume ava vakatadzira mweya yavo. Vanofanira kuipfura kuti ive marata matete, ave chokufukidza nacho atari, nokuti vakauya nayo pamberi paJehovha, zvokuti yakava mitsvene; uye ngaive chiratidzo kuvanakomana vaIsraeri.’” 39 Naizvozvo mupristi Eriyezari akatora midziyo yemhangura yokuisira moto, yakanga yauya nevaya vakanga vatsva, uye vakaipfura ikava chokufukidza nacho atari, 40 kuti ive chiyeuchidzo kuvanakomana vaIsraeri, kuti kurege kuva nomumwe munhuwo zvake asiri wevana vaAroni angaswedera pedyo kuti aite kuti rusenzi ipfungaire pamberi paJehovha, uye kuti kurege kuva nomunhu angaita saKora neungano yake, sezvaakanga audzwa naJehovha achishandisa Mosesi. 41 Zvino pazuva rakatevera chairo ungano yose yevanakomana vaIsraeri yakagunun’unira Mosesi naAroni, ichiti: “Imi, makauraya vanhu vaJehovha.” 42 Zvino ungano payakanga yaunganira Mosesi naAroni, vakabva vatendeukira kutende rokusanganira; uye tarira! gore rakanga rakaifukidza, uye kubwinya kwaJehovha kwakatanga kuoneka. 43 Mosesi naAroni vakauya pamberi petende rokusanganira. 44 Jehovha akabva ataura naMosesi, achiti: 45 “Ibvai pakati peungano iyi, kuti ndibve ndavatsakatisa.” Ivo vakabva vawira pasi nezviso zvavo. 46 Pashure paizvozvo Mosesi akati kuna Aroni: “Tora mudziyo wokuisira moto, uise moto unobva paatari pauri, uise rusenzi, wokurumidza kuenda kuungano, wonoiyananisira, nokuti kutsamwa kwabva pachiso chaJehovha. Denda ratanga!” 47 Aroni akabva autora, sezvakanga zvataurwa naMosesi, akamhanya, akapinda pakati peungano; uye tarira! denda rakanga ratanga pakati pevanhu. Naizvozvo akaisa rusenzi pauri, akatanga kuyananisira vanhu. 48 Akaramba akamira pakati pevakafa nevapenyu. Denda racho rakazoguma. 49 Vaya vakaurayiwa nedenda racho vakasvika zviuru gumi nezvina nemazana manomwe, tisingabatanidzi vaya vakafa nokuda kwaKora. 50 Aroni paakazodzokera kwaiva naMosesi kusuo retende rokusanganira, denda racho rakanga raguma. 
17 Zvino Jehovha akataura naMosesi, achiti: 2 “Taura nevanakomana vaIsraeri, utore kwavari tsvimbo imwe chete nokuda kweimba imwe neimwe yemadzibaba avo kumachinda avo ose, maererano nedzimba dzemadzibaba avo, tsvimbo gumi nembiri. Unyore zita romumwe nomumwe patsvimbo yake. 3 Unyore zita raAroni patsvimbo yaRevhi, nokuti pane tsvimbo imwe chete yomukuru weimba yemadzibaba avo. 4 Unofanira kudziisa mutende rokusanganira pamberi peChipupuriro, pandinogara ndichisangana nemi. 5 Zvichaitika ndezvokuti, murume wandichasarudza, tsvimbo yake ichatungira, uye ndichanyaradza kundigunun’unira kwevanakomana vaIsraeri, kwavari kukugunun’unirai.” 6 Naizvozvo Mosesi akataura nevanakomana vaIsraeri, uye machinda avo ose akamupa tsvimbo imwe chete nokuda kwejinda rimwe nerimwe, tsvimbo imwe chete nokuda kwejinda rimwe nerimwe, maererano nedzimba dzemadzibaba avo, tsvimbo gumi nembiri; uye tsvimbo yaAroni yakanga iri imwe yetsvimbo dzavo. 7 Mosesi akabva aisa tsvimbo dzacho pamberi paJehovha mutende reChipupuriro. 8 Zvino zuva rakatevera racho Mosesi paakapinda mutende reChipupuriro, tarira! tsvimbo yaAroni yeimba yaRevhi yakanga yatungira, uye yakanga ichibudisa tumapazi uye ichitumbuka maruva, ichibereka maarumondi akaibva. 9 Mosesi akabva abvisa tsvimbo dzose pamberi paJehovha, akaenda nadzo kuvanakomana vose vaIsraeri, vakatarira, mumwe nomumwe akatora tsvimbo yake. 10 Naizvozvo Jehovha akati kuna Mosesi: “Dzorera tsvimbo yaAroni pamberi peChipupuriro kuti ive chimwe chinhu chinofanira kuchengetwa kuti chive chiratidzo kuvanakomana vokupanduka, kuti kundigunun’unira kwavo kugume, kuti varege kufa.” 11 Mosesi akabva aita sezvaakanga arayirwa naJehovha. Akaita izvozvo chaizvo. 12 Zvino vanakomana vaIsraeri vakatanga kuti kuna Mosesi: “Zvino tichafa, tichaparara, isu tose tichaparara. 13 Ani naani anoswedera pedyo, anosvika pedyo netebhenekeri yaJehovha, achafa! Tofa here saizvozvo?”



^ (Num. 20:1-29) Zvino vanakomana vaIsraeri, ungano yose zvayo, vakasvika kurenje reZini mumwedzi wokutanga, uye vanhu vakagara muKadheshi. Miriyemu akafira imomo uye akavigwa imomo. 2 Zvino kwakanga kusina mvura nokuda kweungano, ivo vakatanga kuunganira Mosesi naAroni. 3 Vanhu vakapopotera Mosesi, vachiti: “Kudai takafa hedu pakafa hama dzedu pamberi paJehovha! 4 Makauyisirei ungano yaJehovha murenje rino kuti isu nemhuka dzedu dzinotakuriswa zvinhu tifire imomo? 5 Makatibudisirei muIjipiti kuti mutiuyise munzvimbo ino yakaipa? Haisi nzvimbo yembeu nemaonde nemazambiringa nemapomegraneti, uye hapana mvura yokuti tinwe.” 6 Zvino Mosesi naAroni vakabva pamberi peungano vakaenda kusuo retende rokusanganira, vakawira pasi nezviso zvavo, uye vakaratidzwa kubwinya kwaJehovha. 7 Jehovha akabva ataura naMosesi, achiti: 8 “Tora tsvimbo, uunganidze ungano, iwe naAroni mukoma wako, uye muudze ibwe pamberi pavo kuti ribudise mvura yaro; uye munofanira kuvabudisira mvura inobva paibwe mopa ungano nemhuka dzavo dzinotakuriswa zvinhu chokunwa.” 9 Naizvozvo Mosesi akatora tsvimbo pamberi paJehovha, sezvaakanga amurayira. 10 Pashure paizvozvo Mosesi naAroni vakaunganidza ungano pamberi peibwe, iye akati kwavari: “Chinzwai, zvino, imi vapanduki! Tikubudisirei mvura inobva paibwe iri here?” 11 Naizvozvo Mosesi akasimudza ruoko rwake, akarova ibwe racho kaviri netsvimbo yake; mvura zhinji ikabuda, ungano ikanwa pamwe chete nemhuka dzavo dzinotakuriswa zvinhu. 12 Gare gare Jehovha akati kuna Mosesi naAroni: “Zvamusina kuva nokutenda mandiri kuti munditsvenese vanakomana vaIsraeri vachizviona, naizvozvo hamusi kuzopinza ungano iyi munyika yandichavapa.” 13 Iyi ndiyo mvura yeMeribha, nokuti vanakomana vaIsraeri vakapopotera Jehovha, zvokuti iye akatsveneswa pakati pavo. 14 Naizvozvo Mosesi akatuma nhume kubva kuKadheshi kuti dziende kuna mambo weEdhomu kunoti: “Zvanzi nomunun’una wenyu Israeri, ‘Imi munonyatsoziva kutambudzika kwose kwakatiwira. 15 Madzibaba edu akaenda kuIjipiti, uye takaramba tigere muIjipiti kwemazuva mazhinji; asi vaIjipiti vakatanga kutikuvadza isu nemadzibaba edu. 16 Takazochema kuna Jehovha, iye akanzwa inzwi redu, akatuma ngirozi, akatibudisa muIjipiti; uye tiri muno muKadheshi, guta riri kumugumo kwenharaunda yenyu. 17 Tapota, tibvumireiwo kuti tipfuure nomunyika yenyu. Hatizopfuuri nomumunda kana nomumunda wemizambiringa, uye hatizonwi mvura yetsime. Tichafamba nomumugwagwa wamambo. Hatizotsaukiri kurudyi kana kuruboshwe, kusvikira tapfuura munharaunda yenyu.’” 18 Asi Edhomu akati kwaari: “Usapfuura nokwandiri, kuti ndirege kubuda nebakatwa kuzosangana newe.” 19 Vanakomana vaIsraeri vakatiwo kwaari: “Tichaenda nomugwagwa mukuru; uye kana ini nezvipfuwo zvangu tikanwa mvura yenyu, ndichakupaiwo mutengo wayo. Handina chimwe chinhu chandinoda kunze kwokupfuura netsoka dzangu.” 20 Asi iye akati: “Usapfuura.” Naizvozvo Edhomu akabuda kuti asangane naye aine vanhu vakawanda kwazvo noruoko rune simba. 21 Naizvozvo Edhomu haana kubvumira Israeri kuti apfuure nomunharaunda yake. Nokudaro Israeri akabva kwaari. 22 Zvino vanakomana vaIsraeri, iyo ungano yacho yose, vakatama kuKadheshi vakasvika kuGomo reHori. 23 Jehovha akabva ati kuna Mosesi naAroni vari muGomo reHori pedyo nomuganhu wenyika yaEdhomu: 24 “Aroni achaiswa kwakaiswa vanhu vokwake, nokuti haasi kuzopinda munyika yandichapa vanakomana vaIsraeri, nokuti imi makapandukira murayiro wangu pamusoro pemvura yeMeribha. 25 Tora Aroni naEriyezari mwanakomana wake, ukwire navo muGomo reHori. 26 Pfekenura Aroni nguo dzake, udzipfekedze mwanakomana wake Eriyezari; uye Aroni achaiswa kwakaiswa vanhu vokwake uye achafira imomo.” 27 Naizvozvo Mosesi akaita sezvaakanga arayirwa naJehovha; uye ivo vakakwira muGomo reHori ungano yose ichizviona. 28 Mosesi akabva apfekenura Aroni nguo dzake, akadzipfekedza mwanakomana wake Eriyezari, Aroni achibva afira ipapo pamusoro pegomo. Mosesi naEriyezari vakaburuka mugomo racho. 29 Ungano yose yakaona kuti Aroni akanga afa, uye imba yose yaIsraeri yakaramba ichichema Aroni kwemazuva makumi matatu.



^ (Num. 21:1-35) Zvino muKenani, mambo weAradhi, aigara muNegebhu, akanzwa kuti vaIsraeri vakanga vauya nenzira yokuAtarimu, uye akatanga kurwa nevaIsraeri, akatapa vamwe vavo. 2 Naizvozvo Israeri akapika kuna Jehovha, akati: “Chokwadi kana mukaisa vanhu ava muruoko rwangu, ndichaparadzawo chose maguta avo.” 3 Naizvozvo Jehovha akateerera inzwi raIsraeri akavapa vaKenani; uye vakavaparadza chose, ivo nemaguta avo. Nokudaro vakatumidza nzvimbo yacho kuti Homa. 4 Zvavakaramba vachifamba vachibva paGomo reHori vachienda nenzira yokuGungwa Dzvuku kuti vapoterere nyika yeEdhomu, mweya yevanhu yakatanga kuneta nokuda kwenzira yacho. 5 Vanhu vakaramba vachipopotera Mwari naMosesi, vachiti: “Makatibudisirei muIjipiti kuti tifire murenje? Nokuti hamuna chingwa uye hamuna mvura, mweya yedu yava kusema chingwa ichi chinosembura.” 6 Naizvozvo Jehovha akatuma nyoka dzine uturu pakati pevanhu, uye dzakaramba dzichiruma vanhu vacho, zvokuti vanhu vaIsraeri vazhinji vakafa. 7 Vanhu vakazouya kuna Mosesi, vakati: “Tatadza, nokuti tapopotera Jehovha uye imi. Tirevererei kuna Jehovha kuti abvise nyoka patiri.” Mosesi akareverera vanhu vacho. 8 Jehovha akabva ati kuna Mosesi: “Gadzira nyoka yakaita somoto uiise padanda rechiratidzo. Zvino kana munhu akarumwa, ngaabve aitarira, arambe ari mupenyu.” 9 Mosesi akabva agadzira nyoka yemhangura, akaiisa padanda rechiratidzo; zvino zvaiti kana nyoka ikange yaruma munhu, iye akatarira nyoka yemhangura, aibva aramba ari mupenyu. 10 Pashure paizvozvo vanakomana vaIsraeri vakatama, vakanodzika musasa kuObhoti. 11 Vakabva vatama paObhoti vakanodzika musasa kuIye-abharimu, murenje riri nechepakatarisana neMoabhi, nechokumabvazuva. 12 Vakatama ipapo vakanodzika musasa pedyo nomupata une rukova weZeredhi. 13 Vakatama ipapo vakanodzika musasa munzvimbo yeAnoni, iri murenje rinobvira pamuganhu wevaAmori; nokuti Anoni ndiwo waiva muganhu weMoabhi, pakati peMoabhi nevaAmori. 14 Ndokusaka mubhuku reHondo dzaJehovha zvichinzi: “Vhahebhu yaiva muSufa uye mipata ine hova yeAnoni, 15 nepanosangana mipata ine hova, pakarerekera kuchigaro cheAri uye pakasendamira kumuganhu weMoabhi.” 16 Vakabva ipapo vakaenda kuBheeri. Iri ndiro tsime rakanzi naJehovha kuna Mosesi: “Unganidza vanhu kuti ndivape mvura.” 17 Panguva iyoyo Israeri akaimba rwiyo urwu: “Haiwa iwe tsime, tubuka! Riimbirei imi vanhu! 18 Tsime, rakacherwa nemachinda. Rakacherwa nevanokudzwa vevanhu,  Nomudonzvo womutungamiriri, nemidonzvo yavo.” Vachibva murenje vakaenda kuMatana. 19 Vachibva kuMatana vakaenda kuNaharieri, uye vachibva kuNaharieri vakaenda kuBhamoti. 20 Vachibva kuBhamoti vakaenda kumupata uri munyika yeMoabhi, kumusoro kwePisga, uye kunobudikira kunzvimbo yakatarisana neJeshimoni. 21 Zvino Israeri akatuma nhume kuna Sihoni, mambo wevaAmori, achiti: 22 “Ndibvumireiwo kupfuura nomunyika yenyu. Hatizotsaukiri mumunda kana mumunda wemizambiringa. Hatizonwi mvura yomutsime. Tichafamba nomugwagwa wamambo kusvikira tapfuura munharaunda yenyu.” 23 Zvino Sihoni haana kubvumira Israeri kupfuura nomunharaunda yake, asi Sihoni akaunganidza vanhu vake vose, akaenda kunosangana naIsraeri murenje, akasvika kuJahazi, akatanga kurwa naIsraeri. 24 Israeri akamuuraya nomuromo webakatwa, akatora nyika yake kubvira kuAnoni kusvikira kuJabhoki, pedyo nevanakomana vaAmoni; nokuti Jazeri ndiro muganhu wevanakomana vaAmoni. 25 Naizvozvo Israeri akatora maguta aya ose, uye Israeri akatanga kugara mumaguta ose evaAmori, muHeshbhoni nomumataundi ose aiva pasi paro. 26 Nokuti Heshbhoni raiva guta raSihoni. Ndiye aiva mambo wevaAmori, uye ndiye akamborwa namambo weMoabhi, akatora nyika yake yose muruoko rwake kusvikira kuAnoni. 27 Ndokusaka vaitaura mashoko okunyomba vaizoti: “Uyai kuHeshbhoni. Guta raSihoni ngarivakwe uye rimiswe zvakasimba. 28 Nokuti moto wakabuda muHeshbhoni, murazvo wakabuda mutaundi raSihoni. Wakaparadza Ari reMoabhi, varidzi venzvimbo dzakakwirira dzeAnoni. 29 Une nhamo, iwe Moabhi! Muchaparara, haiwa imi vanhu vaKemoshi! Achaita kuti vanakomana vake vave sevaya vakapukunyuka uye vanasikana vake vatapwe namambo wevaAmori, Sihoni. 30 Naizvozvo ngativapfurei. Heshbhoni richaparara kusvikira kuDibhoni, Uye vakadzi kusvikira kuNofa, varume kusvikira kuMedhebha.” 31 Zvino Israeri akatanga kugara munyika yevaAmori. 32 Mosesi akabva atuma vamwe kunosora Jazeri. Naizvozvo vakatora mataundi aiva pasi paro, vakadzinga vaAmori vaiva imomo. 33 Pashure paizvozvo vakadzoka, vakaenda nenzira yokuBhashani. Ogi mambo weBhashani akauya kuzosangana navo, iye nevanhu vake vose, kuhondo yeEdrei. 34 Zvino Jehovha akati kuna Mosesi: “Usamutya, nokuti ndichamuisa muruoko rwako, iye nevanhu vake vose nenyika yake; umuitire sezvawakaitira Sihoni, mambo wevaAmori aigara muHeshbhoni.” 35 Naizvozvo vakamuuraya iye nevanakomana vake nevanhu vake vose, kusvikira asisina kana akapona; uye vakatora nyika yake.



^ (Num. 27:1-23) Zvino vanasikana vaZerofehadhi mwanakomana waHeferi mwanakomana waGiriyedhi mwanakomana waMakiri mwanakomana waManase, wemhuri dzaManase mwanakomana waJosefa, vakaswedera pedyo. Aya ndiwo aiva mazita evanasikana vake: Mahra, Noa naHogra naMirika naTiza. 2 Vakamira pamberi paMosesi nepamberi pomupristi Eriyezari nepamberi pemachinda neungano yose pasuo retende rokusanganira, vachiti: 3 “Baba vedu vakafira murenje, asi havana kuva pakati peungano, kureva vaya vakaungana kuti varwe naJehovha muungano yaKora, asi vakafira chivi chavo; uye havana kumbova nevanakomana. 4 Nei zita rababa vedu richifanira kubviswa pakati pemhuri yavo nokuti vakanga vasina mwanakomana? Haiwa, tipei nhaka pakati pehama dzababa vedu.” 5 Mosesi akaenda nenyaya yavo pamberi paJehovha. 6 Jehovha akabva ataura izvi kuna Mosesi: 7 “Vanasikana vaZerofehadhi vari kutaura zvakarurama. Unotofanira kuvapa nhaka pakati pehama dzababa vavo, uye unofanira kuita kuti vagare nhaka yababa vavo. 8 Unofanira kutaura nevanakomana vaIsraeri, uchiti, ‘Kana murume chero upi zvake akafa asina kuva nomwanakomana, munofanira kubva maita kuti nhaka yake igarwe nomwanasikana wake. 9 Kana asina mwanasikana, munofanira kubva mapa vakoma nevanun’una vake nhaka yake. 10 Kana asina vakoma nevanun’una, munofanira kubva mapa vakoma nevanun’una vababa vake nhaka yake. 11 Kana baba vake vasina vakoma nevanun’una, munofanira kubva mapa hama yake yomumba iri pedyo zvikuru naye nhaka yake, uye inofanira kuita kuti ive yayo. Unofanira kuva murau wevanakomana vaIsraeri maererano nezvakatongwa, sezvarayirwa Mosesi naJehovha.’” 12 Naizvozvo Jehovha akati kuna Mosesi: “Kwira mugomo iri reAbharimu, uone nyika yandichapa vanakomana vaIsraeri. 13 Kana waiona, uchabva waiswa kwakaiswa vanhu vokwako, sezvakaitwa mukoma wako Aroni, 14 nokuti makapandukira murayiro wangu murenje reZini pakapopota ungano, pamusoro pokunditsvenesa pedyo nemvura pamberi pavo. Iyi ndiyo mvura yeMeribha iri kuKadheshi murenje reZini.” 15 Zvino Mosesi akataura naJehovha, achiti: 16 “Jehovha Mwari wesimba roupenyu rezvipenyu zvenyama yemarudzi ose ngaagadze murume paungano 17 achabuda achivatungamirira uye achapinda achivatungamirira, achabuda navo uye achapinda navo, kuti ungano yaJehovha irege kuva semakwai asina mufudzi.” 18 Naizvozvo Jehovha akati kuna Mosesi: “Tora Joshua, mwanakomana waNuni, murume ane mafungiro akasiyana nevamwe, uise maoko ako pamusoro pake; 19 umumise pamberi pomupristi Eriyezari nepamberi peungano yose, umurayire ivo vachizviona. 20 Unofanira kuisa kumwe kukudzwa kwako paari, kuti ungano yose yevanakomana vaIsraeri imuteerere. 21 Iye achamira pamberi pomupristi Eriyezari, uye anofanira kumubvunzira nokutonga kweUrimu pamberi paJehovha. Vachabuda kana arayira uye vachapinda kana arayira, iye nevanakomana vose vaIsraeri vaainavo neungano yose.” 22 Zvino Mosesi akaita sezvaakanga arayirwa naJehovha. Naizvozvo akatora Joshua, akamumisa pamberi pomupristi Eriyezari nepamberi peungano yose, 23 akaisa maoko ake pamusoro pake akamurayira, sezvakanga zvataurwa naJehovha achishandisa Mosesi.



^ (Num. 31:1-54) Zvino Jehovha akataura naMosesi, achiti: 2 “Tsiva vaMidhiyani nokuda kwevanakomana vaIsraeri. Pashure paizvozvo uchaiswa kwakaiswa vanhu vokwako.” 3 Naizvozvo Mosesi akataura nevanhu, achiti: “Gadzirirai varume vari pakati penyu nokuda kwehondo, kuti varwise Midhiyani kuti vatsivire Jehovha Midhiyani. 4 Muchatumira vane chiuru kubva mudzinza rimwe nerimwe pamadzinza ose aIsraeri kuhondo.” 5 Naizvozvo dzinza rimwe chete rakapa chiuru chimwe chete chaibva muzviuru zvaIsraeri, zviuru gumi nezviviri zvakanga zvakagadzirira hondo. 6 Zvino Mosesi akavatuma kuhondo, chiuru chimwe chete chedzinza rimwe nerimwe, ivo naFiniyasi mwanakomana womupristi Eriyezari kuhondo, uye midziyo mitsvene nemabhosvo okushevedzera nawo zvaiva muruoko rwake. 7 Vakarwa naMidhiyani, sezvakanga zvarayirwa Mosesi naJehovha, vakauraya vanhurume vose. 8 Vakauraya madzimambo eMidhiyani pamwe chete nevamwe vakaurayiwa, aiti, Evhi naRekemu naZuri naHeri naRebha, madzimambo mashanu eMidhiyani; uye vakauraya Bharami mwanakomana waBheori nebakatwa. 9 Asi vanakomana vaIsraeri vakatapa vakadzi veMidhiyani nevana vavo; uye vakapamba zvipfuwo zvavo zvose nemombe dzavo dzose nezvinhu zvavo zvose zvokurarama nazvo. 10 Vakapisa nomoto maguta avo ose avaigara nemisasa yavo yose yaiva nemasvingo. 11 Vakatora zvinopambwa zvose nezvose zvinotorwa nechisimba zvakadai sevanhu nezvipfuwo. 12 Vakauya nenhapwa nezvakatorwa nechisimba nezvakapambwa kuna Mosesi nomupristi Eriyezari nokuungano yevanakomana vaIsraeri, kumusasa, kumapani erenje eMoabhi, ari pedyo naJodhani kuJeriko. 13 Zvino Mosesi nomupristi Eriyezari nemachinda ose eungano vakabuda kuti vavachingure kunze kwomusasa. 14 Mosesi akatsamwira varume vakagadzwa vemauto, vakuru vezviuru nevakuru vemazana vakanga vachibva kuhondo. 15 Naizvozvo Mosesi akati kwavari: “Makachengetedza vanhukadzi vose vari vapenyu here? 16 Tarirai! Ndivo vakakurudzira vanakomana vaIsraeri kuti vave vasina kutendeka kuna Jehovha pamusoro pezvakaitika paPeori, vachishandisa zvakataurwa naBharami, zvokuti denda rakawira ungano yaJehovha. 17 Saka urayai vanhurume vose pavana, uye urayai vakadzi vose vakaziva murume nokurara nomunhurume. 18 Chengetedzai vaduku vose vari pakati pevakadzi vasina kumboziva kurara nomunhurume vari vapenyu. 19 Asi imi dzikai musasa kunze kwomusasa kwemazuva manomwe. Munhu wose akauraya mweya uye munhu wose akabata munhu akaurayiwa, muzvichenese pazuva rechitatu nepazuva rechinomwe, imi nenhapwa dzenyu. 20 Munofanira kuchenesa nguo dzose nezvinhu zvose zvakagadzirwa nedehwe nezvinhu zvose zvakagadzirwa nemvere dzembudzi nezvinhu zvose zvakagadzirwa nematanda kuti zvibve chivi.” 21 Mupristi Eriyezari akabva ati kuvarume veuto vakanga vaenda kunorwa: “Uyu ndiwo murau womutemo wakarayirwa Mosesi naJehovha, 22 ‘Ndarama nesirivha, mhangura, simbi, tini nomutobvu zvoga, 23 izvo zvinhu zvose zvisingatsvi munofanira kuzvipfuudza nomumoto, uye zvichava zvakachena. Asi zvinofanira kunatswa nemvura kuti zvicheneswe. Zvinhu zvose zvinotsva munofanira kuzvipfuudza nomumvura. 24 Munofanira kugeza nguo dzenyu pazuva rechinomwe mova vakachena, uye pashure paizvozvo mungapinda mumusasa.’” 25 Zvino Jehovha akati kuna Mosesi: 26 “Iwe nomupristi Eriyezari nevakuru vemadzibaba eungano, verengai zvinhu zvakatorwa nechisimba, zvakatapwa zvose, vanhu nezvipfuwo. 27 Unofanira kukamura zvinhu zvakatorwa nechisimba kuva migove miviri pakati pevaya vanorwa hondo vakaenda kunorwa nevamwe vose veungano. 28 Unofanira kutora mutero waJehovha kuvarume vehondo vakaenda kunorwa, mweya mumwe chete pamazana mashanu, pavanhu nepamombe nepambongoro nepamakwai. 29 Uutore pahafu yavo woupa mupristi Eriyezari kuti uve mupiro waJehovha. 30 Pahafu yevanakomana vaIsraeri unofanira kutora mumwe chete pamakumi mashanu, pavanhu, pamombe, pambongoro nepamakwai, pazvipfuwo zvemarudzi ose, uye unofanira kuzvipa vaRevhi, vachengeti vezvinhu zvinosungirwa kuti zviitirwe tebhenekeri yaJehovha.” 31 Zvino Mosesi nomupristi Eriyezari vakaita sezvakanga zvarayirwa Mosesi naJehovha. 32 Zvakatorwa nechisimba, zvimwe zvakapambwa zvose zvakanga zvatorwa nevanhu vehondo sezvinopambwa, zvakasvika makwai zviuru mazana matanhatu nemakumi manomwe nezvishanu, 33 nemombe zviuru makumi manomwe nezviviri, 34 nembongoro zviuru makumi matanhatu nechimwe chete. 35 Asi mweya yevanhu, yevakadzi vakanga vasina kumboziva kurara nomunhurume, mweya yacho yose yaiva zviuru makumi matatu nezviviri. 36 Hafu yaiva mugove wevaya vakaenda kunorwa yakasvika makwai zviuru mazana matatu nemakumi matatu nezvinomwe nemazana mashanu. 37 Mutero waJehovha wakabva pamakwai wakava mazana matanhatu nemakumi manomwe nemashanu. 38 Mombe dzaiva zviuru makumi matatu nezvitanhatu, uye mutero waJehovha wakabva padziri waiva makumi manomwe nembiri. 39 Mbongoro dzaiva zviuru makumi matatu nemazana mashanu, uye mutero waJehovha wakabva padziri waiva makumi matanhatu neimwe. 40 Mweya yevanhu yaiva zviuru gumi nezvitanhatu, uye mutero waJehovha wakabva pairi waiva mweya makumi matatu nemiviri. 41 Mosesi akabva apa mupristi Eriyezari mutero kuti uve mupiro waJehovha, sezvakanga zvarayirwa Mosesi naJehovha. 42 Uye pahafu yezvaiva zvevanakomana vaIsraeri, yakakamurwa naMosesi pazvinhu zviya zvaiva zvevarume vakarwa hondo: 43 Zvino hafu yeungano yakabva paboka remakwai yakasvika zviuru mazana matatu nemakumi matatu nezvinomwe nemazana mashanu, 44 uye mombe dzakasvika zviuru makumi matatu nezvitanhatu, 45 mbongoro dzakasvika zviuru makumi matatu nemazana mashanu, 46 mweya yevanhu yakasvika zviuru gumi nezvitanhatu. 47 Zvino Mosesi akatora pahafu yevanakomana vaIsraeri chimwe chete chaifanira kutorwa pamakumi mashanu, pavanhu nepazvipfuwo, akazvipa vaRevhi, vachengeti vezvinhu zvaisungirwa kuti zviitirwe tebhenekeri yaJehovha, sezvakanga zvarayirwa Mosesi naJehovha. 48 Zvino varume vakagadzwa vaiva mapoka ezviuru zveuto, vakuru vezviuru nevakuru vemazana, vakaswedera kuna Mosesi, 49 vakati kuna Mosesi: “Vashandi venyu vaverenga varume vehondo vatinotarisira uye hapana kana mumwe anzi ashayikwa kwatiri. 50 Naizvozvo regai mumwe nomumwe wedu ape zvaakawana kuti chive chinopiwa chaJehovha, zvinhu zvendarama, tucheni twomuzviziso zvemakumbo, nezvishongo zvemaoko, marin’i ane zvidhindo, mhete, nezvishongo zvevakadzi, kuti tiyananisire mweya yedu pamberi paJehovha.” 51 Naizvozvo Mosesi nomupristi Eriyezari vakagamuchira ndarama yacho yakabva kwavari, zvishongo zvacho zvose zvinokosha. 52 Ndarama yose yomupiro wavakapa Jehovha yakasvika mashekeri zviuru gumi nezvitanhatu nemazana manomwe nemakumi mashanu, yakabva kuvakuru vezviuru nevakuru vemazana. 53 Mumwe nomumwe wevarume veuto akanga atora zvakapambwa. 54 Naizvozvo Mosesi nomupristi Eriyezari vakagamuchira ndarama yakabva kuvakuru vezviuru nevemazana, vakapinda nayo mutende rokusanganira kuti ive chiyeuchidzo kuvanakomana vaIsraeri pamberi paJehovha.



^ (Dheut. 34:1-12) Mosesi akabva akwira muGomo reNebho, pamusoro pePisga, rakatarisana neJeriko, achibva mumapani erenje eMoabhi. Jehovha akamuratidza nyika yose, Giriyedhi kusvikira kuDhani, 2 nyika yaNaftari yose nenyika yaEfremu naManase nenyika yose yaJudha kusvikira kugungwa riri nechokumavirira, 3 neNegebhu noRuwa, bani reJeriko, guta remichindwe, kusvikira kuZoari. 4 Zvino Jehovha akati kwaari: “Iyi ndiyo nyika yandakapikira Abrahamu, Isaka naJakobho, ndichiti, ‘Ndichaipa vana* vako.’ Ndaita kuti uione nemaziso ako, zvausingazoyambukiri kwairi.” 5 Pashure paizvozvo, Mosesi mushumiri waJehovha akafira imomo munyika yeMoabhi sezvakanga zvarayirwa naJehovha. 6 Iye akamuviga mumupata uri munyika yeMoabhi pakatarisana neBheti-peori, uye hapana anoziva guva rake kusvikira nhasi. 7 Mosesi akanga ava nemakore zana nemakumi maviri paakafa. Maziso ake akanga achiri kuona, uye simba rake rakanga risati rapera. 8 Vanakomana vaIsraeri vakachema Mosesi pamapani erenje eMoabhi kwemazuva makumi matatu. Mazuva okuchema enguva yokuchema Mosesi akazopera. 9 Zvino Joshua mwanakomana waNuni akanga azere nomudzimu wouchenjeri, nokuti Mosesi akanga aisa ruoko rwake pamusoro pake; vanakomana vaIsraeri vakatanga kumuteerera, uye vakaita sezvakanga zvarayirwa Mosesi naJehovha. 10 Asi pakati paIsraeri hapana kuzomukazve mumwe muprofita akaita saMosesi, aizivikanwa naJehovha chiso nechiso, 11 pamusoro pezviratidzo zvose nezvishamiso zvaakatumwa naJehovha kuti aite munyika yeIjipiti kuna Farao nokuvashandi vake vose nenyika yake yose, 12 uye pamusoro poruoko rune simba nemabasa ose anotyisa akaitwa naMosesi vaIsraeri vose vachiona.

Dhe 34:4 Kureva, “mbeu.”


^ (Gen. 5:1-9:29) Iri ndiro bhuku renhoroondo yaAdhamu. Zuva rakasikwa Adhamu naMwari, akamuita akafanana naMwari. 2 Akavasika munhurume nomunhukadzi. Pashure paizvozvo akavakomborera, akavatumidza kuti Munhu zuva ravakasikwa. 3 Adhamu akararama kwemakore zana nemakumi matatu, akazobereka mwanakomana akafanana naye, akatodzana naye, akamutumidza kuti Seti. 4 Mazuva aAdhamu pashure pokunge abereka Seti akasvika makore mazana masere. Munguva iyi akabereka vanakomana nevanasikana. 5 Naizvozvo mazuva ose aAdhamu aakararama akasvika makore mazana mapfumbamwe nemakumi matatu uye iye akafa. 6 Seti akararama kwemakore zana nemashanu, akazobereka Inoshi. 7 Abereka Inoshi, Seti akararama kwemakore mazana masere nemanomwe. Munguva iyi akabereka vanakomana nevanasikana. 8 Naizvozvo mazuva ose aSeti akasvika makore mazana mapfumbamwe negumi nemaviri uye iye akafa. 9 Inoshi akararama kwemakore makumi mapfumbamwe, akazobereka Kinani. 10 Abereka Kinani, Inoshi akararama kwemakore mazana masere negumi nemashanu. Munguva iyi akabereka vanakomana nevanasikana. 11 Naizvozvo mazuva ose aInoshi akasvika makore mazana mapfumbamwe nemashanu uye iye akafa. 12 Kinani akararama kwemakore makumi manomwe, akazobereka Maharareri. 13 Abereka Maharareri, Kinani akararama kwemakore mazana masere nemakumi mana. Munguva iyi akabereka vanakomana nevanasikana. 14 Naizvozvo mazuva ose aKinani akasvika makore mazana mapfumbamwe negumi uye iye akafa. 15 Maharareri akararama kwemakore makumi matanhatu nemashanu, akazobereka Jaredhi. 16 Abereka Jaredhi, Maharareri akararama kwemakore mazana masere nemakumi matatu. Munguva iyi akabereka vanakomana nevanasikana. 17 Naizvozvo mazuva ose aMaharareri akasvika makore mazana masere nemakumi mapfumbamwe nemashanu uye iye akafa. 18 Jaredhi akararama kwemakore zana nemakumi matanhatu nemaviri, akazobereka Inoki. 19 Abereka Inoki, Jaredhi akararama kwemakore mazana masere. Munguva iyi akabereka vanakomana nevanasikana. 20 Naizvozvo mazuva ose aJaredhi akasvika makore mazana mapfumbamwe nemakumi matanhatu nemaviri uye iye akafa. 21 Inoki akararama kwemakore makumi matanhatu nemashanu, akazobereka Metusera. 22 Abereka Metusera, Inoki akaramba achifamba naMwari wechokwadi kwemakore mazana matatu. Munguva iyi akabereka vanakomana nevanasikana. 23 Naizvozvo mazuva ose aInoki akasvika makore mazana matatu nemakumi matanhatu nemashanu. 24 Inoki akaramba achifamba naMwari wechokwadi. Haana kuzovapo, nokuti Mwari akamutora. 25 Metusera akararama kwemakore zana nemakumi masere nemanomwe, akazobereka Rameki. 26 Abereka Rameki, Metusera akararama kwemakore mazana manomwe nemakumi masere nemaviri. Munguva iyi akabereka vanakomana nevanasikana. 27 Naizvozvo mazuva ose aMetusera akasvika makore mazana mapfumbamwe nemakumi matanhatu nemapfumbamwe uye iye akafa. 28 Rameki akararama kwemakore zana nemakumi masere nemaviri, akazobereka mwanakomana. 29 Akamutumidza kuti Noa, achiti: “Uyu achatinyaradza pabasa redu nepakurwadziwa kwemaoko edu kunobva panyika yakatukwa naJehovha.” 30 Abereka Noa, Rameki akararama kwemakore mazana mashanu nemakumi mapfumbamwe nemashanu. Munguva iyi akabereka vanakomana nevanasikana. 31 Naizvozvo mazuva ose aRameki akasvika makore mazana manomwe nemakumi manomwe nemanomwe uye iye akafa. 32 Zvino Noa akanga ane makore mazana mashanu. Pashure paizvozvo Noa akabereka Shemu, Hamu naJafeti. 
6 Zvino vanhu pavakatanga kuva vazhinji panyika uye pavakaberekerwa vanasikana, 2 vanakomana vaMwari wechokwadi vakaona vanasikana vevanhu, kuti vakanga vakanaka; vakatora madzimai, kureva ose avakasarudza. 3 Pashure paizvozvo Jehovha akati: “Mudzimu wangu haungarambi uchishanda mumunhu nokusingagumi, iyewo zvaari wenyama. Naizvozvo mazuva ake achasvika zana nemakumi maviri.” 4 Mumazuva iwayo kwaiva nevaNefirimu panyika, uyewo pashure, vanakomana vaMwari wechokwadi pavakaramba vachirara nevanasikana vevanhu vakavaberekera vanakomana, ivo ndivo vaiva vanhu vaiva nesimba, vekare, vaiva nomukurumbira. 5 Naizvozvo Jehovha akaona kuti kuipa kwomunhu kwakanga kuri kuzhinji panyika uye zvose zvaidiwa nepfungwa dzomwoyo wake zvakanga zvakangoipa nguva dzose. 6 Jehovha akazvidemba kuti akanga aita vanhu panyika, akarwadziwa mumwoyo make. 7 Nokudaro Jehovha akati: “Ndichaparadza panyika vanhu vandakasika, kubvira kumunhu kusvikira kuchipfuwo, kusvikira kuchinokambaira uye kusvikira kuchisikwa chinobhururuka chokumatenga, nokuti ndinozvidemba kuti ndakazviita.” 8 Asi Noa akanzwirwa nyasha naJehovha. 9 Iyi ndiyo nhoroondo yaNoa. Noa akanga ari munhu akarurama. Akanga asina mhosva pakati pevanhu venguva yake. Noa akafamba naMwari wechokwadi. 10 Kwapera nguva yakati, Noa akabereka vanakomana vatatu, Shemu, Hamu naJafeti. 11 Nyika yakashatiswa pamberi paMwari wechokwadi uye nyika yakazara nechisimba. 12 Naizvozvo Mwari akaona kuti nyika yakanga yashatiswa, nokuti vanhu vose vakanga vashatisa nzira yavo panyika. 13 Pashure paizvozvo Mwari akati kuna Noa: “Kuguma kwevanhu vose kwasvika pamberi pangu, nokuti vazadza nyika nechisimba; uye tarira ndiri kuvaparadza pamwe chete nenyika. 14 Gadzira areka nomuti unobudisa zvinonama. Uchaita dzimba muareka yacho, uye uiname mukati nokunze netara. 15 Aya ndiwo magadzirire auchaiita: kureba kweareka, makubhiti mazana matatu, kufara kwayo, makubhiti makumi mashanu, uye kukwirira kwayo, makubhiti makumi matatu. 16 Uchaitira areka tsoha [denga; kana kuti, hwindo], uchaipedza kana kwasara kubhiti kumusoro, uye uchaisa suo reareka parutivi payo; uchaiita iine dzimba dzakaturikidzana, yepasi, yechipiri neyechitatu. 17 “Tarira, ndiri kuunza mafashamo emvura panyika kuti ndiparadze nyama yose ine simba roupenyu rinoshanda mairi iri pasi pedenga. Zvose zviri panyika zvichafa. 18 Ndiri kuita sungano yangu newe; pinda muareka, iwe nevanakomana vako nomudzimai wako nemadzimai evanakomana vako vauinavo. 19 Uchapinza zvisikwa zvose zvipenyu zvenyama yemarudzi ose muareka, zviviri zviviri, kuti zvichengetedzwe zviri zvipenyu pamwe chete newe. Zvichava chikono nechikadzi. 20 Pazvisikwa zvinobhururuka maererano nemarudzi azvo nezvipfuwo maererano nemarudzi azvo, pazvose zvinokambaira panyika maererano nemarudzi azvo, zviviri zviviri zvichapinda kwauri imomo kuti zvichengetedzwe zviri zvipenyu. 21 Asi iwe, tora zvokudya zvinodyiwa zvemarudzi ose; uzviunganidzire kwauri, zvichava zvokudya zvako nezvazvo.” 22 Noa akaita maererano nezvose zvaakanga arayirwa naMwari. Akaita izvozvo chaizvo. 
7 Pashure paizvozvo Jehovha akati kuna Noa: “Pinda muareka, iwe neimba yako yose, nokuti pakati pechizvarwa ichi ndiwe wandaona kuti wakarurama pamberi pangu. 2 Pamhuka dzose dzakachena, utore nomwe nomwe, hono nehadzi yayo; uye pamhuka dzose dzisina kuchena mbiri chete, hono nehadzi yayo; 3 uyewo pazvisikwa zvinobhururuka zvokumatenga zvinomwe zvinomwe, jongwe nesheche, kuti uchengetedze rudzi ruri rupenyu panyika pose. 4 Nokuti kwasara mazuva manomwe chete kuti ndinayise mvura panyika kwemazuva makumi mana nousiku makumi mana; ndichaparadza panyika zvinhu zvose zvandakaita.” 5 Noa akaita maererano nezvose zvaakanga arayirwa naJehovha. 6 Zvino Noa akanga ava nemakore mazana matanhatu pakauya mafashamo emvura panyika. 7 Naizvozvo Noa akapinda muareka, nevanakomana vake nomudzimai wake nemadzimai evanakomana vake, mvura yemafashamo isati yauya. 8 Pamhuka dzose dzakachena nemhuka dzose dzisina kuchena nepazvisikwa zvinobhururuka nezvose zvinofamba panyika, 9 zvakapinda zviri zviviri zviviri kuna Noa mukati meareka, chikono nechikadzi, sezvakanga zvarayirwa Noa naMwari. 10 Mazuva manomwe gare gare mvura yemafashamo yakauya panyika. 11 Mugore remazana matanhatu roupenyu hwaNoa, mumwedzi wechipiri, nezuva rechigumi nemanomwe romwedzi wacho, pazuva iri zvitubu zvose zvemvura yakadzika kwazvo zvakavhurwa nemagedhi emvura okumatenga akavhurwa. 12 Mvura zhinji yakaramba ichinaya panyika kwemazuva makumi mana nousiku makumi mana. 13 Pazuva iri chairo Noa akapinda muareka, naShemu naHamu naJafeti, vanakomana vaNoa, nomudzimai waNoa nemadzimai matatu evanakomana vake vaaiva navo; 14 ivo nemhuka dzose dzomusango maererano nemarudzi adzo, nezvipfuwo zvose maererano nemarudzi azvo, nezvinokambaira zvose zvinofamba panyika maererano nemarudzi azvo, nezvisikwa zvose zvinobhururuka maererano nemarudzi azvo, shiri dzose, zvisikwa zvose zvine mapapiro. 15 Zvakaramba zvichienda kuna Noa mukati meareka, zviri zviviri zviviri, zvenyama yemarudzi ose zvaiva nesimba roupenyu raishanda mazviri. 16 Zviya zvaipinda, zvenyama yemarudzi ose, chikono nechikadzi, zvakapinda, sezvaakanga arayirwa naMwari. Pashure paizvozvo Jehovha akavhara suo. 17 Zvino mafashamo akapfuurira kwemazuva makumi mana panyika, mvura ikaramba ichiwedzera, ikatanga kutakura areka, ikayangarara pamusoro penyika. 18 Mvura yacho yakawanda kwazvo ikaramba ichiwedzera zvikuru panyika, asi areka yakaramba ichienda iri pamusoro pemvura. 19 Mvura yakafukidza nyika kwazvo zvokuti makomo ose marefu aiva pasi pematenga ose akafukidzwa. 20 Mvura yakaafukidza kusvikira kumakubhiti gumi nemashanu uye makomo akafukidzwa. 21 Naizvozvo zvipenyu zvose zvaifamba panyika zvakafa, zvisikwa zvinobhururuka nezvipfuwo nemhuka dzomusango nezvinhu zvose zvinofamba zvakawanda zvaifamba zvakaita gurumwandira panyika, nevanhu vose. 22 Zvose zvakanga zvine mhepo yokufema yesimba roupenyu raishanda mumhino dzazvo, kureva zvose zvaiva panyika yakaoma, zvakafa. 23 Nokudaro akaparadza zvipenyu zvose zvaiva panyika, kubvira pamunhu kusvikira kumhuka, kusvikira kuchinokambaira, kusvikira kuchisikwa chinobhururuka chokumatenga, zvakaparadzwa panyika; asi Noa oga nevaya vaaiva navo muareka vakaramba vachirarama. 24 Mvura yakaramba yakafukidza nyika mazuva zana nemakumi mashanu. 
8 Pashure paizvozvo Mwari akayeuka Noa nemhuka dzose dzomusango nezvipfuwo zvose zvaaiva nazvo muareka, Mwari akaita kuti mhepo ipfuure nepanyika, mvura ikatanga kuserera. 2 Zvitubu zvemvura yakadzika nemagedhi emvura okumatenga zvakavharwa, naizvozvo mvura zhinji yaibva kumatenga yakamiswa. 3 Mvura yacho yakatanga kuserera panyika, ikaramba ichiserera; uye pakapera mazuva zana nemakumi mashanu, mvura yacho yakanga yadzikira. 4 Mumwedzi wechinomwe, pazuva rechigumi nemanomwe romwedzi wacho, areka yakagara pamusoro pemakomo eArarati. 5 Mvura yakaramba ichingoserera kusvikira pamwedzi wechigumi. Mumwedzi wechigumi, pazuva rokutanga romwedzi wacho, misoro yemakomo yakaoneka. 6 Naizvozvo mazuva makumi mana apera, Noa akavhura hwindo reareka raakanga agadzira. 7 Pashure paizvozvo akabudisa gunguo, rikaramba richibhururuka kunze, richienda uye richidzoka, kusvikira mvura yaoma panyika. 8 Gare gare akabudisa njiva ichibva kwaari kuti aone kana mvura yakanga yaserera panyika. 9 Asi njiva haina kuwana nzvimbo ipi neipi yokuti imhare norutsoka rwayo, naizvozvo yakadzoka muareka maaiva nokuti mvura yakanga ichiripo panyika pose. Akabudisa ruoko rwake, akaitora, akaipinza muareka maaiva. 10 Akamirirazve mamwe mazuva manomwe, akabudisazve njiva yacho muareka. 11 Gare gare njiva yacho yakauya kwaari panenge panguva yemanheru uye tarira! yaiva neshizha romuorivhi mumuromo mayo rakanga richangobva kutanhwa, naizvozvo Noa akaziva kuti mvura yakanga yaserera panyika. 12 Akamirirazve mamwe mazuva manomwe, akabva abudisa njiva yacho, asi haina kuzombodzokazve kwaari. 13 Zvino mugore remazana matanhatu nerimwe, mumwedzi wokutanga, pazuva rokutanga romwedzi wacho, mvura yakanga yaoma panyika; Noa akabvisa denga reareka akatarira, uye onei panyika pakanga paoma. 14 Mumwedzi wechipiri, pazuva rechimakumi maviri nemanomwe romwedzi wacho, nyika yakanga yaoma. 15 Zvino Mwari akataura naNoa achiti: 16 “Buda muareka, iwe nomudzimai wako nevanakomana vako nemadzimai evanakomana vako vauinavo. 17 Zvisikwa zvose zvipenyu zvauinazvo zvenyama yemarudzi ose, zvisikwa zvinobhururuka nemhuka nezvinhu zvose zvinofamba zvakawanda panyika, buda nazvo, kuti zviwande panyika, zvibereke zvive zvizhinji panyika.” 18 Noa akabuda nevanakomana vake nomudzimai wake nemadzimai evanakomana vake vaaiva navo. 19 Zvisikwa zvose zvipenyu, zvose zvinokambaira nezvisikwa zvose zvinobhururuka, zvose zvinofamba panyika, maererano nemarudzi azvo zvakabuda muareka. 20 Noa akatanga kuvakira Jehovha atari, akatora dzimwe pamhuka dzose dzakachena nezvisikwa zvose zvinobhururuka zvakachena, akapisira zvinopiwa zvinopiswa paatari yacho. 21 Zvino Jehovha akanzwa kunhuhwirira kwakanaka, naizvozvo Jehovha akati mumwoyo make: “Handichazotukizve nyika nemhosva yomunhu, nokuti zvinodiwa nomwoyo womunhu zvakaipa kubvira achiri muduku; uye handichazoparadzizve zvinhu zvose zvipenyu sezvandakaita. 22 Nokuti mazuva ose ayo nyika inoramba iripo, kudyara mbeu nokukohwa, kutonhora nokupisa, zhizha nechando, uye masikati nousiku, hazvizombomiri.” 
9 Zvino Mwari akakomborera Noa nevanakomana vake akati kwavari: “Berekai muwande, muzadze nyika. 2 Zvisikwa zvose zvipenyu zvenyika nezvisikwa zvose zvinobhururuka zvokumatenga, nezvose zvinofamba panyika, nehove dzose dzegungwa zvicharamba zvichikutyai nokukuvhundukai. Zvino zvaiswa mumaoko enyu. 3 Mhuka dzose mhenyu dzinofamba dzingava zvokudya zvenyu. Ndinokupai dzose, sezvandakaita zvinomera zvakasvibirira. 4 Nyama bedzi ine mweya wayo—iro ropa rayo—musaidya. 5 Uyewo, ndichabvunza ropa remweya yenyu. Ndicharibvunza paruoko rwezvisikwa zvose zvipenyu; ndichabvunza mweya womunhu paruoko rwomunhu, paruoko rwomumwe nomumwe ari hama yake. 6 Ani naani anoteura ropa romunhu, ropa rake richateurwa nomunhu, nokuti Mwari akaita munhu nomufananidzo wake. 7 Imi, berekai, muwande, zadzai nyika muve vazhinji pairi.” 8 Mwari akati kuna Noa nokuvanakomana vake vaaiva navo: 9 “Ndiri kuita sungano yangu nemi, nevana venyu vanokuteverai, 10 nemweya mipenyu yose yamuinayo, neshiri, nemhuka nezvisikwa zvose zvipenyu zvepanyika zvamuinazvo, kubvira pazvose zvakabuda muareka kusvikira pazvisikwa zvose zvipenyu zvepanyika. 11 Ndinoita sungano yangu nemi: Zvipenyu zvose hazvichazoparadzwizve nemvura yemafashamo, uye hakuchazovizve nemafashamo kuti aparadze nyika.” 12 Mwari akatizve: “Ichi ndicho chiratidzo chesungano yandiri kupa pakati pangu nemi nemweya mipenyu yose yamunayo, kwezvizvarwa nokusingagumi. 13 Ndinopa muraraungu wangu mugore, uye uchava chiratidzo chesungano yacho pakati pangu nenyika. 14 Pandinounza gore pamusoro penyika, muraraungu uchabva waoneka mugore. 15 Ndichayeuka sungano yangu iri pakati pangu nemi nemweya mipenyu yose pazvipenyu zvose zvenyama; uye mvura haichazovizve mafashamo kuti iparadze pazvipenyu zvose zvenyama. 16 Muraraungu uchava mugore, uye ndichauona kuti ndiyeuke sungano yacho nokusingagumi pakati paMwari nemweya mipenyu yose pazvipenyu zvose zvenyama zviri panyika.” 17 Mwari akadzokorora kuna Noa kuti: “Ichi ndicho chiratidzo chesungano yandinoita pakati pangu nezvipenyu zvose zvenyama zviri panyika.” 18 Zvino vanakomana vaNoa vakabuda muareka vaiva Shemu naHamu naJafeti. Gare gare Hamu akabereka Kenani. 19 Ava vatatu ndivo vaiva vanakomana vaNoa, uye vanhu vose vomunyika vakapararira kwose kwose vachibva kune ivava. 20 Zvino Noa akatanga kuva murimi, akadyara munda wemizambiringa. 21 Akatanga kunwa waini, akadhakwa, naizvozvo akapfekenura ari mutende rake. 22 Gare gare Hamu baba vaKenani vakaona kusapfeka kwababa vavo, vakaudza vakoma vavo vaviri kunze. 23 Shemu naJafeti vakatora jasi, vakariisa pamapfudzi avo, vakapinda nenhendashure. Nokudaro vakafukidza kusapfeka kwababa vavo, zviso zvavo zvakafuratira, uye havana kuona kusapfeka kwababa vavo. 24 Noa akazopengenuka pawaini yake akaziva zvaakanga aitirwa nomwanakomana wake muduku. 25 Akati: “Kenani ngaatukwe. Ngaave muranda akaderera kwazvo pavakoma vake.” 26 Akawedzera kuti: “Jehovha ngaarumbidzwe, Mwari waShemu, Uye Kenani ngaave muranda wake. 27 Mwari ngaape Jafeti nzvimbo yakakura, Uye ngaagare mumatende aShemu. Kenani ngaave muranda wakewo.” 28 Noa akararama kwemakore mazana matatu nemakumi mashanu mafashamo apfuura. 29 Naizvozvo mazuva ose aNoa akasvika makore mazana mapfumbamwe nemakumi mashanu uye iye akafa.



^ (Mab. 7:1-9:43) Asi mupristi mukuru akati: “Zvinhu izvi ndizvo here?” 2 Iye akati: “Varume, hama navanababa, inzwai. Mwari wokubwinya akazviratidza kuna tateguru wedu Abrahamu paakanga ari kuMesopotamiya, asati agara kuHarani, 3 uye akati kwaari, ‘Buda munyika yako uye ubve kuhama dzako, uende kunyika yandichakuratidza.’ 4 Akabva abuda munyika yevaKadheya, akanogara kuHarani. Zvino achibva imomo, pashure pokunge baba vake vafa, Mwari akamutamisira kunyika ino yamugere zvino. 5 Asi haana kumupa chimwe chinhu chaizogarwa nhaka mairi, aiwa, kunyange upamhi hwetsoka; asi akapikira kumupa iyo kuti ive yake, uye pashure pake kuvana* vake, paakanga asati ava nomwana. 6 Zvakare, Mwari akataura izvi, kuti vana vake vaizova vatorwa mune imwe nyika isiri yavo uye vanhu vacho vaizoita kuti vave varanda vovatambudza kwemakore mazana mana. 7 ‘Rudzi irworwo rwavachashandira ndicharutonga,’ Mwari akadaro, ‘uye pashure pezvinhu izvi ivo vachabuda uye vachandiitira basa dzvene munzvimbo ino.’ 8 “Akamupawo sungano yokudzingisa; saizvozvo akabereka Isaka, akamudzingisa pazuva rechisere, Isaka akabereka Jakobho, Jakobho akabereka misoro yemhuri gumi nemiviri. 9 Misoro yacho yemhuri yakava negodo naJosefa, ikamutengesera kuIjipiti. Asi Mwari akanga ainaye, 10 uye akamununura pakutambudzika kwake kwose, akamupa nyasha nouchenjeri pamberi paFarao mambo weIjipiti. Iye akamugadza kuti adzore Ijipiti neimba yake yose. 11 Asi nzara yakauya paIjipiti yose neKenani yose, iko kutambudzika kukuru; uye madzitateguru edu akanga asingawani zvokudya chero zvipi zvazvo. 12 Asi Jakobho akanzwa kuti kwakanga kuine zvokudya muIjipiti uye akatuma madzitateguru edu kekutanga. 13 Kechipiri Josefa akazivikanwa nevakoma vake; uye rudzi rwemhuri yaJosefa rwakaoneka kuna Farao. 14 Naizvozvo Josefa akavatuma kunoshevedza Jakobho baba vake nehama dzake dzose kubva kunzvimbo iyoyo, vaisvika mweya ine makumi manomwe nemishanu. 15 Jakobho akaburukira kuIjipiti. Iye akafa; uye ndizvo zvakaitawo madzitateguru edu, 16 uye vakaendeswa kuShekemu, vakavigwa muguva rakanga ratengwa naAbrahamu kuShekemu nomutengo wakati wemari yesirivha kuvanakomana vaHamori. 17 “Nguva zvayakanga ichiswedera pedyo kuti chipikirwa icho Mwari akanga azivisa pachena kuna Abrahamu chizadzike, vanhu vakawedzera, vakava vazhinji muIjipiti, 18 kusvikira kwamuka mumwe mambo muIjipiti, akanga asingazivi nezvaJosefa. 19 Uyu akashandisa manomano oumambo padzinza redu, akamanikidza nenzira yakaipa vanababa kuti vasiye vacheche vavo, kuti varege kuchengetedzwa vari vapenyu. 20 Panguva iyoyo chaiyo Mosesi akaberekwa, uye akanga akanaka kwazvo kunyange mukuona kwaMwari. Akarerwa mwedzi mitatu mumba mababa vake. 21 Asi paakasiyiwa, mwanasikana waFarao akamunhonga, akamurera somwanakomana wake. 22 Naizvozvo Mosesi akarayiridzwa muuchenjeri hwose hwevaIjipiti. Chokwadi, mashoko ake nemabasa ake zvaiva nesimba. 23 “Zvino panguva yaakanga ava kusvitsa makore makumi mana, akafunga kuti aongorore hama dzake, ivo vanakomana vaIsraeri. 24 Paakaona mumwe achiitirwa zvisina kururama, akamudzivirira, akatsivira uya akanga achiitirwa zvisina kukodzera nokuuraya muIjipiti. 25 Aifunga kuti hama dzake dzaizonzwisisa kuti Mwari akanga ari kudzipa ruponeso achishandisa ruoko rwake, asi idzo hadzina kuzvinzwisisa. 26 Zuva rakatevera akaoneka kwavari zvavakanga vachirwa, akaedzazve kuvayananisa murugare, achiti, ‘Varume, muri hama. Nei muchiitirana zvisina kururama?’ 27 Asi uya akanga achiitira muvakidzani wake zvisina kururama akamusundira kure, achiti, ‘Ndiani akakugadza kuti uve mudzori nomutongi wedu? 28 Asi unoda kundiuraya sokuuraya kwawakaita muIjipiti nezuro here?’ 29 Pakataurwa izvi Mosesi akatiza, akanova mutorwa munyika yeMidhiyani, kwaakabereka vanakomana vaviri. 30 “Pakapera makore makumi mana, ngirozi yakazviratidza kwaari iri mumurazvo womoto wegwenzi reminzwa ari murenje reGomo reSinai. 31 Zvino Mosesi paakazviona akashamisika nezvaakaona. Asi zvaakanga achiswedera kuti aongorore, inzwi raJehovha rakauya richiti, 32 ‘Ndini Mwari wemadzitateguru ako, Mwari waAbrahamu nowaIsaka nowaJakobho.’ Achidedera, Mosesi haana kuda kuongororazve. 33 Jehovha akati kwaari, ‘Bvisa hwashu mutsoka dzako, nokuti nzvimbo yaumire inzvimbo tsvene. 34 Chokwadi ndaona kuitirwa zvakaipa kwevanhu vangu vari muIjipiti, uye ndanzwa kugomera kwavo uye ndaburuka kuti ndivanunure. Zvino chiuya, ndichakutuma kuIjipiti.’ 35 Mosesi uyu, wavakaramba, vachiti, ‘Ndiani akakugadza kuti uve mudzori nomutongi?’ murume iyeyu Mwari akamutuma somutongi nomununuri noruoko rwengirozi yakazviratidza kwaari iri mugwenzi reminzwa. 36 Murume uyu akavabudisa pashure pokuita zvishamiso nezviratidzo muIjipiti nomuGungwa Dzvuku nomurenje kwemakore makumi mana. 37 “Ndiye Mosesi akati kuvanakomana vaIsraeri, ‘Mwari achakumutsirai muprofita akaita seni anobva pakati pehama dzenyu.’ 38 Uyu ndiye akanga ari pakati peungano murenje nengirozi iya yakataura naye paGomo reSinai nemadzitateguru edu, uye akagamuchira mashoko matsvene mapenyu kuti akupei. 39 Madzitateguru edu akaramba kumuteerera, asi vakamusundira parutivi, vakadzokera kuIjipiti mumwoyo mavo, 40 vachiti kuna Aroni, ‘Tigadzirire vanamwari kuti vatitungamirire. Nokuti Mosesi uyu, akatibudisa munyika yeIjipiti, hatizivi kuti chii chaitika kwaari.’ 41 Naizvozvo vakagadzira mhuru mumazuva iwayo, vakaunza chibayiro kuchidhori chacho, vakatanga kufarira mabasa emaoko avo. 42 Naizvozvo Mwari akafuratira, akavarega kuti vaitire basa dzvene uto rokudenga, sokunyorwa kwazvakaitwa mubhuku revaprofita, kuti, ‘Ndini here wamakapa mhuka nezvibayiro kwemakore makumi mana murenje, haiwa imi imba yaIsraeri? 43 Asi rakanga riri tende raMoroki nenyeredzi yamwari anonzi Refani zvamakatakura, zvidhori zvamakaita kuti muzvinamate. Naizvozvo ndichakuendesai kupfuura kuBhabhironi.’ 44 “Madzitateguru edu akanga aine tende rouchapupu murenje, sokurayira kwaakaita paaitaura naMosesi kuti arigadzire maererano nomufananidzo waakanga aona. 45 Madzitateguru edu akarigamuchira, akariunzawo naJoshua munyika yaiva yemamwe marudzi, ayo Mwari akadzinga pamberi pemadzitateguru edu. Rakaramba riri pano kusvikira mazuva aDhavhidhi. 46 Iye akafarirwa naMwari, akakumbira ropafadzo yokugovera nzvimbo yokuti Mwari waJakobho agare. 47 Zvisinei, Soromoni akamuvakira imba. 48 Kunyange zvakadaro, Wokumusorosoro haagari mudzimba dzakavakwa nemaoko; sokutaura kunoita muprofita kuti, 49 ‘Denga ndicho chigaro changu choumambo, uye nyika ndicho chitsiko chetsoka dzangu. Imba yakadini yamungandivakira? Jehovha anodaro. Kana kuti nzvimbo yangu yokuzororera iri kupi? 50 Ruoko rwangu haruna kuita zvinhu zvose izvi here?’ 51 “Vanhu vane nharo vane mwoyo nenzeve zvisina kudzingiswa, munogara muchirwisa mudzimu mutsvene; munoita sezvakaitwa nemadzitateguru enyu. 52 Ndoupi pavaprofita asina kutambudzwa nemadzitateguru enyu? Chokwadi, vakauraya vaya vakafanozivisa pamusoro pokuuya kwaIye akarurama, uyo imi mazova vatengesi nevapondi vake zvino, 53 imi makagamuchira Mutemo wakapiwa nokungirozi asi hamuna kuuchengeta.” 54 Naizvozvo, vachinzwa zvinhu izvi vakarwadziwa mwoyo kwazvo, vakatanga kumugeda-gedera mazino avo. 55 Asi iye, azere nomudzimu mutsvene, akanyatsotarira kudenga, akaona kubwinya kwaMwari nokwaJesu amire kuruoko rworudyi rwaMwari, 56 akati: “Tarirai! Ndinoona matenga akavhurika uye Mwanakomana womunhu amire kuruoko rworudyi rwaMwari.” 57 Ivo vakashevedzera nenzwi guru vakadzivira nzeve dzavo, vakamhanyira paari nomwoyo mumwe. 58 Pashure pokumukanda kunze kweguta, vakatanga kumutema nematombo. Zvapupu zvacho zvakaisa nguo dzazvo dzokunze patsoka dzejaya rainzi Sauro. 59 Vakaramba vachitema Stefani nematombo iye zvaaikumbira achiti: “Ishe Jesu, gamuchirai simba rangu roupenyu.” 60 Zvino, achipfugama, akashevedzera nenzwi rakasimba achiti: “Jehovha, musavapa mhosva yechivi ichi.” Pashure pokunge ataura izvi akarara murufu. 
8 Kana ari Sauro, akanga achibvumirana nokupondwa kwake. Pazuva iroro kutambudzwa kukuru kwakamuka paungano yaiva muJerusarema; vose kunze kwevaapostora chete vakapararira munzvimbo dzose dzeJudhiya neSamariya. 2 Asi varume vaitya Mwari vakanoviga Stefani, uye vakamuchema kwazvo. 3 Zvisinei, Sauro akatanga kutambudza ungano. Achipinda nechisimba muimba imwe neimwe uye, achizvuzvurudza varume nevakadzi, aivaisa kujeri. 4 Zvisinei, vaya vakanga vapararira vakapfuura nomunyika iyoyo vachizivisa mashoko akanaka eshoko racho. 5 Kana ari Firipi, akaburukira kuguta reSamariya, akatanga kuvaparidzira nezvaKristu. 6 Mapoka evanhu akanga achiteerera nomwoyo mumwe zvinhu zvaitaurwa naFiripi pavakanga vakateerera uye vakatarira zviratidzo zvaakanga achiita. 7 Nokuti pakanga paine vazhinji vaiva nemidzimu isina kuchena, iyoyi yaishevedzera nenzwi guru yobva yabuda. Zvakare, vazhinji vakanga vakaoma rutivi rwomuviri uye vakanga vakaremara vakarapwa. 8 Naizvozvo muguta iroro makava nomufaro mukuru. 9 Zvino muguta racho maiva nomumwe murume ainzi Simoni, uyo, izvi zvisati zvaitika, akanga achiita zvemashiripiti, achishamisa rudzi rweSamariya, achizviti akanga ari munhu anokosha. 10 Vose zvavo, kubvira kumuduku wavo kusvikira kumukuru wavo, vaimuteerera vachiti: “Murume uyu ndiye Simba raMwari, rinogona kunzi iGuru.” 11 Naizvozvo vaimuteerera nokuti akanga avashamisa kwenguva refu nokuita mashiripiti ake. 12 Asi zvino pavakatenda Firipi, akanga achizivisa mashoko akanaka pamusoro poumambo hwaMwari uye pamusoro pezita raJesu Kristu, vakabva vabhabhatidzwa, varume nevakadzi. 13 Simoni akavawo mutendi, uye pashure pokunge abhabhatidzwa, akanga aina Firipi nguva dzose; uye, akashamiswa paakaona zviratidzo nemabasa esimba makuru achiitika. 14 Vaapostora vaiva muJerusarema pavakanzwa kuti Samariya yakanga yagamuchira shoko raMwari, vakatumira Petro naJohani ikoko; 15 uye ivava vakaburukira kwavari, vakavanyengeterera kuti vawane mudzimu mutsvene. 16 Nokuti wakanga usati waburukira pana ani naani wavo, asi vakanga vangobhabhatidzwa muzita raShe Jesu. 17 Vakabva vaisa maoko avo pavari, ivo vakatanga kugamuchira mudzimu mutsvene. 18 Zvino Simoni paakaona kuti mudzimu wakapiwa nokuiswa kwemaoko evaapostora, akavapa mari, 19 achiti: “Ndipeiwo simba iri, kuti munhu wose wandinoisa maoko angu paari agamuchire mudzimu mutsvene.” 20 Asi Petro akati kwaari: “Sirivha yako ngaiparare newe, nokuti wafunga kuwana chipo chaMwari chepachena uchishandisa mari. 21 Hauna rutivi kana mugove munyaya iyi, nokuti mwoyo wako hauna kururama pamberi paMwari. 22 Naizvozvo, pfidza uipi hwako uhwu, uteterere Jehovha kuti, kana zvichibvira, ukanganwirwe kufunga kwomwoyo wako; 23 nokuti ndinoona kuti uri nduru inovava uye chisungo chokusarurama.” 24 Achipindura, Simoni akati: “Nditetererei kuna Jehovha kuti parege kuva nechinhu chimwe chete pane zvamataura chingauya pandiri.” 25 Naizvozvo, pavakanga vapupura kwazvo uye vataura shoko raJehovha, vakadzokera kuJerusarema, vachizivisa mashoko akanaka mumisha mizhinji yevaSamariya. 26 Zvisinei, ngirozi yaJehovha yakataura naFiripi, ichiti: “Simuka uende kumaodzanyemba kumugwagwa unobva kuJerusarema uchiburukira kuGaza.” (Uyu mugwagwa womurenje.) 27 Naizvozvo iye akasimuka, akaenda, uye tarira! kwaiva nomukuru mukuru wokuItiopiya, murume aiva nesimba aiva pasi paKandase mambokadzi wevaItiopiya, akanga ari mutarisiri wepfuma yake yose. Akanga aenda kuJerusarema kunonamata, 28 asi akanga ava kudzokera uye akanga agere mungoro yake achiverenga zvinonzwika bhuku romuprofita Isaya. 29 Naizvozvo mudzimu wakati kuna Firipi: “Swedera ufambe pamwe chete nengoro iyi.” 30 Firipi akamhanya ari parutivi, akamunzwa achiverenga zvinonzwika bhuku romuprofita Isaya, akati: “Unonyatsoziva zvauri kuverenga here?” 31 Iye akati: “Chokwadi, ndingadaro sei kana mumwe asingandirayiridzi?” Iye akakumbira Firipi kuti akwire, agare naye. 32 Zvino chikamu choRugwaro chaakanga achiverenga zvinonzwika chaiva ichi: “Segwai akaendeswa kunourayiwa, uye segwayana rinyerere pamberi pomuveuri waro, naizvozvo iye haashami muromo wake. 33 Paainyadziswa kutongwa kwakabviswa kwaari. Ndiani achataura mashoko echizvarwa chake? Nokuti upenyu hwake hunobviswa panyika.” 34 Achipindura, mukuru mukuru wacho akati kuna Firipi: “Ndinokukumbira, Muprofita ari kutaura izvi pamusoro paani? Pamusoro pake here kana kuti pamusoro pomumwe munhu?” 35 Firipi akashama muromo wake uye, achitanga noRugwaro urwu, akamuzivisa mashoko akanaka pamusoro paJesu. 36 Zvino zvavakanga vachienda vari mumugwagwa, vakasvika paiva nemvura zhinji, mukuru mukuru wacho akati: “Tarira! Mvura zhinji; chii chinonditadzisa kubhabhatidzwa?” 37 —— 38 Naizvozvo akarayira kuti ngoro imire, vakapinda mumvura, iye Firipi nomukuru mukuru wacho; uye akamubhabhatidza. 39 Pavakanga vabuda mumvura, mudzimu waJehovha wakakurumidza kubvisa Firipi, uye mukuru mukuru wacho haana kuzomuona, nokuti iye akaramba achienda zvake achifara. 40 Asi Firipi akawanikwa ava kuAshdhodhi, uye akapfuura nomunharaunda yacho, akaramba achizivisa mashoko akanaka kumaguta ose kusvikira asvika kuKesariya. 
9 Asi Sauro, achiine shungu dzokutyisidzira nokuponda vadzidzi vaShe, akaenda kumupristi mukuru, 2 akamukumbira tsamba dzokuenda nadzo kumasinagogi aiva muDhamasiko, kuti auye kuJerusarema nevarume nevakadzi, chero vapi zvavo vaaizowana vaiva veNzira Iyi, vakasungwa. 3 Zvino zvaaifamba, akasvika pedyo neDhamasiko, chiedza chakabva kudenga pachakangoerekana chamupenyera kumativi ose, 4 akawira pasi, akanzwa inzwi richiti kwaari: “Sauro, Sauro, uri kunditambudzirei?” 5 Iye akati: “Ndimi ani, Ishe?” Akati: “Ndini Jesu, wauri kutambudza. 6 Zvisinei, simuka upinde muguta, uye uchaudzwa zvaunofanira kuita.” 7 Zvino varume vakanga vachifamba naye vakanga vakamira vashaya kana chokutaura, chokwadi, vachinzwa inzwi, asi vasingaoni kana munhu. 8 Asi Sauro akasimuka, uye kunyange zvazvo maziso ake akanga akasvinura hapana chaaiona. Naizvozvo vakamubata ruoko, vakapinda naye muDhamasiko. 9 Kwemazuva matatu hapana kana chaakaona, uye haana kudya kana kunwa. 10 MuDhamasiko maiva nomumwe mudzidzi ainzi Ananiyasi, uye Ishe akati kwaari pane zvaakaratidzwa: “Ananiyasi!” Iye akati: “Ndiri pano, Ishe.” 11 Ishe akati kwaari: “Simuka, enda kumugwagwa unonzi Wakarurama, uye tsvaka murume anonzi Sauro anobva kuTaso, pamba paJudhasi. Nokuti, tarira! iye ari kunyengetera, 12 uye pane zvaaratidzwa aona munhu anonzi Ananiyasi achipinda, akaisa maoko ake paari kuti aonezve.” 13 Asi Ananiyasi akapindura kuti: “Ishe, ndakanzwa nevazhinji pamusoro pomurume uyu, kuti zvinhu zvizhinji sei zvinokuvadza zvaakaitira vatsvene venyu muJerusarema. 14 Nomuno ane simba rakabva kuvapristi vakuru kuti asunge vose vanodana zita renyu.” 15 Asi Ishe akati kwaari: “Chienda hako, nokuti kwandiri murume uyu mudziyo wakasarudzwa kuti aende nezita rangu kune mamwe marudzi nokumadzimambo nevanakomana vaIsraeri. 16 Nokuti ndichamuratidza pachena kuti zvinhu zvizhinji sei zvaanofanira kutambura nokuda kwezita rangu.” 17 Naizvozvo Ananiyasi akaenda, akapinda mumba macho, uye akaisa maoko ake paari, akati: “Sauro, hama, Ishe, iye Jesu akazviratidza kwauri mumugwagwa wawakanga uchiuya nawo, andituma, kuti uonezve uye uzadzwe nomudzimu mutsvene.” 18 Mumaziso ake makabva madonha zvinenge mafunurwa, uye iye akaonazve; akasimuka akabhabhatidzwa, 19 uye akadya zvokudya akawana simba. Akagara muDhamasiko kwemazuva akati, aine vadzidzi, 20 uye akabva atanga kuparidza Jesu mumasinagogi, kuti Uyu ndiye Mwanakomana waMwari. 21 Asi vose vaimunzwa vaikatyamadzwa uye vaiti: “Uyu haasi iye murume akaparadza vaya vaiva muJerusarema vanodana zita iri here, uye kuti akanga auyira izvozvi muno, kuti aende navo vakasungwa kuvapristi vakuru?” 22 Asi Sauro akaramba achiwana simba kwazvo uye akanga achishamisa kwazvo vaJudha vaigara muDhamasiko sezvaairatidza nenzira inonzwisisika kuti Jesu ndiye Kristu. 23 Zvino mazuva akati wandei paakanga ava kuda kupera, vaJudha vakarangana pamwe chete kuti vamuuraye. 24 Zvisinei, kurangana kwavo pamusoro pake kwakazivikanwa naSauro. Asi ivo vakanga vachinyatsorindawo magedhi masikati nousiku kuti vamuuraye. 25 Naizvozvo vadzidzi vake vakamutora, vakamuburutsa usiku nepakanga pakazaruka parusvingo, vachimudzikisa ari mudengu. 26 Paakasvika muJerusarema akaedza kubatana nevadzidzi; asi vose vaimutya, nokuti havana kutenda kuti akanga ari mudzidzi. 27 Naizvozvo Bhanabhasi akamuyamura, akaenda naye kuvaapostora, akavaudza zvose kuti akanga aona sei Ishe ari mumugwagwa, kuti akanga ataura naye, uye kuti muDhamasiko akanga ataura sei noushingi nezita raJesu. 28 Akaramba ainavo, achipinda nokubuda muJerusarema, achitaura noushingi nezita raShe; 29 uye aitaura nokuitirana nharo nevaJudha vaitaura chiGiriki. Asi ava vakaedza kumuuraya. 30 Hama padzakacherechedza izvi, dzakaburukira naye kuKesariya dzikamutumira kuTaso. 31 Chokwadi, ungano yacho muJudhiya mose nomuGarireya nomuSamariya yakabva yapinda munguva yorugare, ichivakwa; uye yakaramba ichiwedzera zvayaifamba ichitya Jehovha uye ichinyaradzwa nomudzimu mutsvene. 32 Zvino Petro zvaakanga achifamba nomumativi ose akasvikawo kuvatsvene vaigara muRidha. 33 Imomo akawana mumwe murume ainzi Eniyasi, akanga apedza makore masere akarara pakamubhedha kake, zvaakanga akaoma rutivi rwomuviri. 34 Petro akati kwaari: “Eniyasi, Jesu Kristu anokuporesa. Simuka upete mubhedha wako.” Iye akabva asimuka. 35 Vose vaigara muRidha nebani reSharoni vakamuona, uye ivava vakatendeukira kunaShe. 36 Asi muJopa maiva nomumwe mudzidzi ainzi Tabhita, zvinoreva kuti Dhokasi, kana zvashandurwa. Aiita mabasa mazhinji akanaka okupa varombo zvipo zvokuvanzwira ngoni. 37 Asi mumazuva iwayo akarwara, akafa. Naizvozvo vakamushambidza, vakamuradzika muimba yepamusoro. 38 Zvino Ridha zvarakanga riri pedyo neJopa, vadzidzi pavakanzwa kuti Petro akanga ari muguta iri vakatuma varume vaviri kwaari kuti vamuteterere vachiti: “Tapota usazengurira kusvika kuno kwatiri.” 39 Petro akasimuka, akaenda navo. Paakasvika, vakapinda naye muimba yepamusoro; uye chirikadzi dzose dzakauya kwaari dzichisvimha misodzi dzichimuratidza nguo dzomukati nedzokunze zhinji dzaiitwa naDhokasi paakanga ainavo. 40 Asi Petro akabudisa vanhu vose panze uye, achipfugama, akanyengetera, uye, achitendeukira kumutumbi wacho, akati: “Tabhita, muka!” Iye akasvinura uye paakaona Petro, iye akamuka akagara. 41 Achimutambanudzira ruoko rwake, akamusimudza, akashevedza vatsvene nechirikadzi, akamuisa kwavari ari mupenyu. 42 Izvi zvakazivikanwa muJopa mose, uye vazhinji vakatenda munaShe. 43 Akaramba ari muJopa kwemazuva mazhinji nomumwe munhu ainzi Simoni, musukuti wematehwe.

Mab 7:5 Kureva, “mbeu.”


^ (Mab. 13:1-28:31) Zvino muungano yomuAndiyoki maiva nevaprofita nevadzidzisi, Bhanabhasi naSimiyone ainzi Nigeri, naRusiyasi wokuKurini, naManaeni akadzidza naHerodhi mutongi woruwa, naSauro. 2 Zvavakanga vachishumira Jehovha uye vachitsanya pachena, mudzimu mutsvene wakati: “Pavanhu vose nditsaurirei Bhanabhasi naSauro nokuda kwebasa randakavashevedzera.” 3 Vakabva vatsanya, vakanyengetera, vakaisa maoko avo pamusoro pavo, vakavarega vachienda. 4 Naizvozvo varume ava, vatumwa nomudzimu mutsvene, vakaburukira kuSerukiya, vachibva ikoko vakaenda kuKupro nechikepe. 5 Pavakanga vava muSaramisi vakatanga kuzivisa shoko raMwari mumasinagogi evaJudha. Vaivawo naJohani achivashandira. 6 Pavakanga vafamba nomuchitsuwa chose kusvika kuPafosi, vakasangana nomumwe murume, muroyi, muprofita wenhema, muJudha ainzi Bha-Jesu, 7 uye aiva pamwe chete nomutongi woruwa rwacho Segiyo Paurosi, murume akachenjera. Achishevedza Bhanabhasi naSauro, murume uyu akada kunzwa shoko raMwari nomwoyo wose. 8 Asi Erimasi muroyi (chaizvoizvo, iwayo ndiwo mashandurirwo anoitwa zita rake) akatanga kuvapikisa, achitsvaka kuti mutongi wacho woruwa arege kutenda. 9 Sauro, anonziwo Pauro, achizadzwa nomudzimu mutsvene, akanyatsomutarira, 10 akati: “Haiwa iwe munhu azere nokubiridzira kwemarudzi ose nounyengeri hwemarudzi ose, iwe mwanakomana waDhiyabhorosi, iwe muvengi wezvinhu zvose zvakarurama, haungaregi here kukanganisa nzira dzakarurama dzaJehovha? 11 Naizvozvo, tarira! ruoko rwaJehovha ruri pamusoro pako, uchava bofu, usingaoni zuva kwenguva yakati.” Mhute nerima gobvu zvakabva zvava paari, uye akafamba-famba achitsvaka vanhu kuti vamutungamirire vakamubata ruoko. 12 Mutongi wacho woruwa, paakaona zvakanga zvaitika, akabva ava mutendi, zvaakanga ashamiswa nokudzidzisa kwaJehovha. 13 Zvino, Pauro nevarume vaaiva navo, vakapinda mugungwa vachibva kuPafosi, vakasvika kuPega muPamfiriya. Asi Johani akavasiya, akadzokera kuJerusarema. 14 Zvisinei, ivo vakapfuurira vachibva kuPega, vakasvika muAndiyoki muPisidhiya uye, vachipinda musinagogi pazuva resabata, vakagara pasi. 15 Pashure pokunge Mutemo neZvakanyorwa nevaprofita zvaverengerwa vanhu vose, vakuru vanotungamirira vesinagogi vakatumira shoko kwavari, vachiti: “Varume, hama, kana paine shoko chero ripi zvaro rokukurudzira vanhu ramuinaro, ritaurei.” 16 Naizvozvo Pauro akasimuka, uye achininira noruoko rwake, akati: “Varume, vaIsraeri nemi vamwe munotya Mwari, inzwai. 17 Mwari wevanhu ava vaIsraeri akasarudza madzitateguru edu, uye akakwidziridza vanhu vacho munguva yavakagara vari vatorwa munyika yeIjipiti, akavabudisa mairi noruoko rune simba. 18 Kwenguva inenge makore makumi mana akashivirira kuita kwavo vari murenje. 19 Pashure pokunge aparadza marudzi manomwe munyika yeKenani, akagova nyika yavo achishandisa mijenya: 20 zvose izvozvo zvakaitika mumakore anenge mazana mana nemakumi mashanu. “Pashure pezvinhu izvi akavapa vatongi kusvikira kumuprofita Samueri. 21 Asi kubvira panguva iyoyo vakakumbira mambo, uye Mwari akavapa Sauro mwanakomana waKishi, murume worudzi rwaBhenjamini, kwemakore makumi mana. 22 Pashure pokunge amubvisa, akavamutsira Dhavhidhi kuti ave mambo, iye waakapupurira pamusoro pake, akati, ‘Ndawana Dhavhidhi mwanakomana waJese, munhu anodiwa nomwoyo wangu, achaita zvinhu zvose zvandinoda.’ 23 Kubva muvana vomunhu uyu maererano nechipikirwa chake Mwari akaunzira Israeri muponesi, iye Jesu, 24 pashure paJohani, Iyeye asati asvika, akanga aparidza pachena kuvanhu vose vaIsraeri rubhabhatidzo rwokuratidza kupfidza. 25 Asi Johani zvaaiita basa rake, aiti, ‘Munofunga kuti ndini ani? Handisi iye. Asi, tarirai! kune mumwe ari kuuya shure kwangu ane tsoka dzine hwashu dzandisina kukodzera kusunungura.’ 26 “Varume, hama, imi vanakomana vorudzi rwaAbrahamu nevamwe vaya vari pakati penyu vanotya Mwari, shoko roruponeso urwu rakatumirwa kwatiri. 27 Nokuti vagari vomuJerusarema nevatongi vavo havana kuziva Uyu, asi, pavakatonga, vakazadzisa zvinhu zvakataurwa mune Zvakanyorwa nevaprofita, zvinhu zvinoverengwa zvinonzwika maSabata ose, 28 uye, kunyange vakashaya chinhu chakakodzera rufu, vakarayira Pirato kuti iye aurayiwe. 29 Zvino, pavakanga vaita zvinhu zvose zvakanyorwa pamusoro pake, vakamuburutsa padanda, vakamuviga muguva. 30 Asi Mwari akamumutsa kubva kuvakafa; 31 uye kwemazuva mazhinji aionekwa nevaya vakanga vakwira naye kuJerusarema vachibva kuGarireya, zvino vava zvapupu zvake kuvanhu. 32 “Naizvozvo tiri kukuzivisai mashoko akanaka pamusoro pechipikirwa chakaitwa kumadzitateguru, 33 kuti Mwari akachizadzisa zvizere kwatiri isu vana vavo pakuti akamutsa Jesu; sokunyorwa kwazvakaitwa mupisarema rechipiri kuti, ‘Ndiwe mwanakomana wangu, ini ndava Baba vako nhasi.’ 34 Izvozvo zvokuti akamumutsa kubva kuvakafa asingazombodzokeri kukuora, akataura kudai, ‘Ndichakupai mutsa worudo wakatendeka kuna Dhavhidhi.’ 35 Nokudaro anotiwo mune rimwe pisarema, ‘Hamuzobvumiri akavimbika wenyu kuti aone kuora.’ 36 Nokuti Dhavhidhiwo, akaita kuda kwakajekeswa kwaMwari muchizvarwa chake uye akarara murufu, akavigwa nemadzitateguru ake, akaona kuora. 37 Asi, iye akamutswa naMwari haana kuona kuora. 38 “Naizvozvo, hama, zivai kuti kukanganwirwa kwezvivi kuri kuziviswa kwamuri pachishandiswa Iyeyu; 39 uye kuti pazvinhu zvose zvamaisagona kunzi hamuna mhosva pazviri nomutemo waMosesi, munhu wose anotenda anonzi haana mhosva pachishandiswa Iyeyu. 40 Naizvozvo chenjerai kuti zvinotaurwa mune Zvakanyorwa nevaprofita hazviuyi pamuri, zvokuti, 41 ‘Zvionei, imi vaseki, mushamiswe nazvo, munyangarike, nokuti ndiri kuita basa mumazuva enyu, basa ramusingazombotendi kunyange kana munhu akarirondedzera rose kwamuri.’” 42 Zvino pavakanga vava kubuda, vanhu vakatanga kuteterera kuti vazotaurirwa zvinhu izvi pasabata raitevera. 43 Naizvozvo pashure pokunge musangano wepasinagogi wapera, vazhinji vevaJudha nevatendeuki vainamata Mwari vakatevera Pauro naBhanabhasi, avo pavakanga vachitaura navo vakatanga kuvakurudzira kuti varambe vari pamutsa usina kukodzera kuwanwa waMwari. 44 Sabata rakatevera rinenge guta rose rakaungana kuti rinzwe shoko raJehovha. 45 VaJudha pavakaona mapoka acho evanhu, vakazadzwa negodo vakatanga kupokana vachimhura zvinhu zvakanga zvichitaurwa naPauro. 46 Naizvozvo, vachitaura noushingi, Pauro naBhanabhasi vakati: “Zvakanga zvakakodzera kuti shoko raMwari ritange kutaurwa kwamuri. Zvamuri kurisundira kure uye muchizviti hamuna kukodzerwa noupenyu husingaperi, tarirai! tava kutendeukira kune mamwe marudzi. 47 Chokwadi, Jehovha akatirayira nemashoko aya, ‘Ndakakugadzai sechiedza chemamwe marudzi, kuti imi muve ruponeso kusvikira kumugumo wenyika.’” 48 Vemamwe marudzi pavakanzwa izvi, vakatanga kufara nokukudza shoko raJehovha, uye vose vaya vaiva nemafungiro akanaka okuti vave noupenyu husingaperi vakava vatendi. 49 Uyezve, shoko raJehovha rakaramba richiendeswa munyika yose. 50 Asi vaJudha vakakurudzira vakadzi vaiva nomukurumbira wakanaka vainamata Mwari nevarume vakuru veguta, uye vakaita kuti Pauro naBhanabhasi vatambudzwe, vakavadzingira kunze kwemiganhu yenzvimbo yavo. 51 Ava vakavazunzira guruva raiva patsoka dzavo, vakaenda kuIkoniyumu. 52 Vadzidzi vakaramba vachizadzwa nomufaro nomudzimu mutsvene. 
14 Zvino vava muIkoniyumu vakapinda pamwe chete musinagogi revaJudha, vakataura zvokuti vanhu vazhinjizhinji vevaJudha nevaGiriki vakava vatendi. 2 Asi vaJudha vasina kutenda vakakurudzira uye vakafurira mweya yevanhu vemamwe marudzi kuti vamukire hama. 3 Naizvozvo vakapedza nguva huru vachitaura noushingi uye vachishandisa simba raJehovha, uyo akapupurira shoko romutsa wake usina kukodzera kuwanwa nokubvumira zviratidzo nezvishamiso kuti zviitike nemaoko avo. 4 Zvisinei, vanhu vazhinji vomuguta vakakamukana, vamwe vakanga vachitsigira vaJudha asi vamwe vachitsigira vaapostora. 5 Zvino vemamwe marudzi nevaJudha nevatongi vavo, pavakaedza nechisimba kuti vavaitire zvakaipa nokuvatema nematombo, 6 ivo, pavakaziviswa nezvazvo, vakatizira kumaguta eRikaoniya, Ristra neDhebhe nenyika yakanga yakapoteredza; 7 uye ikoko vakaramba vachizivisa mashoko akanaka. 8 Zvino muRistra makanga mugere mumwe murume akanga akaremara makumbo, akanga akaremara kubvira achiri mudumbu raamai vake, uye akanga asati ambofamba. 9 Munhu uyu akanga akateerera Pauro paaitaura, uyo, paakaramba akanyatsomutarira uye achiona kuti aiva nokutenda kwokuti aigona kuporeswa, 10 akati nenzwi guru: “Simuka umire netsoka dzako uti twi.” Iye akasvetuka, akatanga kufamba. 11 Mapoka evanhu, achiona zvakanga zvaitwa naPauro, akashevedzera, mumutauro wechiRikaoniya achiti: “Vanamwari vava sevanhu uye vaburukira kwatiri!” 12 Vakabva vatumidza Bhanabhasi kuti Zeusi, asi Pauro Hemesi, zvaari iye akanga achitungamirira pakutaura. 13 Mupristi waZeusi, akanga aine temberi yakanga iri pamberi peguta, akauya nenzombe nehata dzemashizha kumagedhi uye akanga achida kupa zvibayiro aine mapoka evanhu. 14 Zvisinei, vaapostora, Bhanabhasi naPauro pavakazvinzwa, vakabvarura nguo dzavo dzokunze, vakasvetukira pakati peboka revanhu, vachishevedzera, 15 vachiti: “Varume, muri kuitirei zvinhu izvi? Nesuwo tiri vanhu vasina simba sezvamakangoitawo, uye tiri kukuzivisai mashoko akanaka, kuti imi mubve pazvinhu izvi zvisina zvazvinobatsira mutendeukire kuna Mwari mupenyu, akasika denga nenyika negungwa nezvinhu zvose zviri mazviri. 16 Muzvizvarwa zvakapfuura akabvumira marudzi ose kuti afambe munzira dzawo, 17 chokwadi, kunyange zvazvo asina kurega kuzvipupurira pakuti akaita zvakanaka, achikupai mvura inobva kudenga nemwaka inobereka zvibereko, achizadza mwoyo yenyu kwazvo nezvokudya nomufaro.” 18 Asi nokutaura zvinhu izvi havana kunyatsokwanisa kudzivisa mapoka evanhu kuti arege kuvabayira zvibayiro. 19 Asi vaJudha vakasvika vachibva kuAndiyoki neIkoniyumu vakanyengetedza mapoka evanhu, uye vakatema Pauro nematombo, vakamuzvuzvurudzira kunze kweguta, vachifunga kuti akanga afa. 20 Zvisinei, vadzidzi pavakamuunganira, iye akamuka, akapinda muguta. Pazuva rakatevera akabva naBhanabhasi vakaenda kuDhebhe. 21 Pashure pokuzivisa mashoko akanaka muguta iroro uye vawana vadzidzi vazhinji, vakadzokera kuRistra, Ikoniyumu uye kuAndiyoki, 22 vachisimbisa mweya yevadzidzi, vachivakurudzira kurambira mukutenda vachiti: “Tinofanira kupinda muumambo hwaMwari nomumatambudziko mazhinji.” 23 Zvakare, vakagadza varume vakuru nokuda kwavo muungano imwe neimwe uye, vachinyengetera pamwe chete nokutsanya, vakavaisa kuna Jehovha wavakanga vatenda. 24 Vakaenda nokuPisidhiya, vakasvika kuPamfiriya, 25 uye, pashure pokutaura shoko muPega, vakaburukira kuAtariya. 26 Vachibva ikoko vakaenda nechikepe kuAndiyoki, kwavakanga vagamuchidzwa kumutsa usina kukodzera kuwanwa waMwari nokuda kwebasa ravakanga vaita kwazvo. 27 Pavakanga vasvika uye vaunganidza ungano, vakabva varondedzera zvinhu zvizhinji izvo Mwari akanga aita achivashandisa, uye kuti akanga avhurira vemamwe marudzi suo rokutenda. 28 Naizvozvo vakapedza nguva huru nevadzidzi. 
15 Zvino vamwe varume vakaburuka vachibva kuJudhiya, vakatanga kudzidzisa hama vachiti: “Kana mukasadzingiswa maererano netsika yaMosesi, hamungaponeswi.” 2 Asi Pauro naBhanabhasi pavakakakavadzana nokuitirana nharo navo kwazvo, vakarangana kuti Pauro naBhanabhasi nevamwe vavo vaende kuvaapostora nevarume vakuru vaiva muJerusarema pamusoro penharo idzi. 3 Naizvozvo, pashure pokunge vaperekedzwa zvishoma neungano, varume ava vakapfuurira norwendo rwavo vakapfuura nomuFenikiya nomuSamariya, vachirondedzera zvose zvokutendeuka kwevanhu vemamwe marudzi, uye vakanga vachiita kuti hama dzose dzifare kwazvo. 4 Pavakasvika muJerusarema vakagamuchirwa nomutsa neungano nevaapostora nevarume vakuru, uye vakarondedzera zvinhu zvizhinji zvakanga zvaitwa naMwari achivashandisa. 5 Asi, vamwe vevaya veboka revaFarisi vakanga vatenda vakasimuka pazvigaro zvavo, vakati: “Zvakakodzera kuvadzingisa uye kuvarayira kuti vachengete mutemo waMosesi.” 6 Vaapostora nevarume vakuru vakaungana kuti vaone nezvenyaya iyi. 7 Zvino nharo huru padzakaitika, Petro akasimuka, akati kwavari: “Varume, hama, munonyatsoziva kuti kubva pamazuva ekare Mwari akandisarudza pakati penyu kuti nomuromo wangu vanhu vemamwe marudzi vanzwe shoko remashoko akanaka uye vatende; 8 uye Mwari, uyo anoziva mwoyo, akapupurira nokuvapa mudzimu mutsvene, sezvaakaitawo kwatiri. 9 Haana kumboisa musiyano pakati pedu navo, asi akanatsa mwoyo yavo nokutenda. 10 Naizvozvo, zvino, muri kuedzerei Mwari nokuisa pamitsipa yevadzidzi joko iro madzitateguru edu kana isu taisakwanisa kutakura? 11 Asi, tinovimba kuti tichaponeswa nomutsa usina kukodzera kuwanwa waShe Jesu sezvinongoitawo vanhu ivavo.” 12 Vanhu vazhinji vose vakanyarara, vakatanga kuteerera Bhanabhasi naPauro vachirondedzera zviratidzo zvizhinji nezvishamiso zvakanga zvaitwa naMwari achivashandisa pakati pemamwe marudzi. 13 Pashure pokunge vanyarara, Jakobho akapindura, achiti: “Varume, hama, ndinzwei. 14 Simiyone akarondedzera kwazvo kuti Mwari kwenguva yokutanga akafunga nezvemamwe marudzi kuti atore maari vanhu vezita rake. 15 Zvakanyorwa nevaprofita zvinobvumirana naizvozvi, sokunyorwa kwazvakaitwa kuti, 16 ‘Pashure pezvinhu izvi ndichadzoka, ndivakezve dumba raDhavhidhi rakawa; uye ndichavakazve matongo aro ndirimisezve, 17 kuti vaya vanosara pane vanhu ava vatsvake Jehovha nomwoyo wose, pamwe chete nevanhu vemamwe marudzi ose, vanhu vanoshevedzwa nezita rangu, ndizvo zvinotaura Jehovha, iye ari kuita zvinhu izvi, 18 zvakazivikanwa kubvira kare.’ 19 Nokudaro ndasarudza kuti tisanetsa vemamwe marudzi vari kutendeukira kuna Mwari, 20 asi kuti tivanyorere kuti varege zvinhu zvakasvibiswa nezvidhori, ufeve, zvinhu zvakadzipwa uye ropa. 21 Nokuti kubvira munguva yekare Zvakanyorwa naMosesi zvave zviine vanozviparidza muguta neguta, nokuti zvinoverengwa zvinonzwika musinagogi pamasabata ose.” 22 Vaapostora nevarume vakuru neungano yose vakabva vasarudza kutuma varume vakasarudzwa pakati pavo kuti vaende kuAndiyoki vaina Pauro naBhanabhasi, vanoti, Judhasi ainzi Bhasabhasi naSirasi, varume vaitungamirira pakati pehama; 23 uye vakanyora noruoko rwavo kuti: “Vaapostora nevarume vakuru, hama dzenyu, kuhama dziri kuAndiyoki neSiriya neKirikiya dzinobva kune mamwe marudzi: Kwaziwai! 24 Zvatakanzwa kuti vamwe vakabva kwatiri vakakunetsai nokutaura kwavo, vachiedza kuvhiringidza mweya yenyu, kunyange tisina kuvapa chero mirayiridzo ipi zvayo, 25 tabvumirana nomwoyo mumwe uye tasarudza varume vokukutumirai pamwe chete nevanodiwa vedu, Bhanabhasi naPauro, 26 varume vakaisa mweya yavo pangozi nokuda kwezita raShe wedu Jesu Kristu. 27 Naizvozvo tiri kutuma Judhasi naSirasi, kuti ivowo vakuudzei zvinhu izvozvo neshoko romuromo. 28 Nokuti mudzimu mutsvene nesu tasarudza kusawedzera mumwe mutoro kwamuri, kunze kwezvinhu izvi zvakakodzera, 29 kuti murambe muchirega zvinhu zvakabayirwa zvidhori, ropa, zvinhu zvakadzipwa uye ufeve. Kana mukanyatsozvidzivirira pazvinhu izvi, muchabudirira. Sarai zvakanaka!” 30 Naizvozvo, varume ava pavakaregwa kuti vaende, vakaburukira kuAndiyoki, vakaunganidza vanhu vaya vazhinji, vakavatambidza tsamba yacho. 31 Pashure pokuiverenga, vakafara nokukurudzira kwacho. 32 Judhasi naSirasi, ivo zvavaivawo vaprofita, vakakurudzira hama nehurukuro zhinji, vakadzisimbisa. 33 Naizvozvo, pavakapedza nguva yakati, hama dzakavarega vachienda norugare kune vaya vakanga vavatuma. 34 —— 35 Zvisinei, Pauro naBhanabhasi vakaramba vari muAndiyoki kwenguva yakati vachidzidzisa nokuzivisa mashoko akanaka eshoko raJehovha, nevamwewo vazhinji. 36 Zvino pashure pemazuva akati Pauro akati kuna Bhanabhasi: “Kupfuura zvinhu zvose, ngatidzokere, tishanyire hama muguta rimwe nerimwe matakazivisa shoko raJehovha tione kuti dzakadini.” 37 Kana ari Bhanabhasi, akanga akatsunga kuti aendewo naJohani, ainzi Mako. 38 Asi Pauro haana kufunga kuti zvakanga zvakakodzera kuti vaende naiyeyu, zvaakanga avasiya kuPamfiriya uye akanga asina kuenda navo kubasa. 39 Vakabva vatsamwirana kwazvo, zvokuti vakabva vaparadzana; Bhanabhasi akaenda naMako nechikepe kuKupro. 40 Pauro akasarudza Sirasi, akaenda pashure pokunge agamuchidzwa nehama kumutsa usina kukodzera kuwanwa waJehovha. 41 Asi akapfuura nokuSiriya nokuKirikiya, achisimbisa ungano. 
16 Naizvozvo iye akasvika kuDhebhe uyewo kuRistra. Uye tarira! paiva nomumwe mudzidzi ainzi Timoti, mwanakomana womukadzi muJudha aiva mutendi asi baba vake vari muGiriki, 2 iye aipupurirwa zvakanaka kwazvo nehama dzomuRistra neIkoniyumu. 3 Pauro akataura kuti aida kuenda nomurume uyu, akamutora akamudzingisa nokuda kwevaJudha vaiva munzvimbo idzodzo, nokuti vose vaiziva kuti baba vake vaiva muGiriki. 4 Zvino zvavaifamba nomumaguta vaipa vakanga varimo mirayiro yakanga yasarudzwa nevaapostora nevarume vakuru vaiva muJerusarema kuti vachengete. 5 Naizvozvo, chokwadi, ungano dzakaramba dzichisimbiswa pakutenda uye dzichiwedzera vanhu vazhinji zuva nezuva. 6 Zvakare, vakapfuura nomuFrijiya nomunyika yeGaratiya, nokuti vakarambidzwa nomudzimu mutsvene kutaura shoko muruwa rweEzhiya. 7 Uyezve, pavakasvika kuMisiya vakaedza kupinda muBhitiniya, asi mudzimu waishandiswa naJesu hauna kuvabvumira. 8 Naizvozvo vakapfuura pedyo neMisiya vakaburukira kuTroasi. 9 Pauro akaona chiratidzo usiku: mumwe murume muMakedhoniya akanga akamira achimuteterera achiti: “Yambukirai kuMakedhoniya mutibatsire.” 10 Zvino nokukurumidza pashure pokunge aona chiratidzo chacho, takatsvaka kuenda kuMakedhoniya, tichigumisa kuti Mwari akanga atishevedza kuti tizivise mashoko akanaka kwavari. 11 Naizvozvo takapinda mugungwa tichibva kuTroasi, tikafamba takananga kuSamotrasi, asi zuva rakatevera takananga kuNeaporisi, 12 uye tichibva ipapo takaenda kuFiripi, guta raiva pasi peRoma, riri guta rinokosha roruwa rweMakedhoniya. Takaramba tiri muguta iri, tikapedza mazuva akati kuti. 13 Nezuva resabata takabuda kunze kwegedhi pedyo norwizi, pataifunga kuti paiva nenzvimbo yokunyengeterera; uye takagara pasi, tikatanga kutaura nevakadzi vakanga vaungana. 14 Mumwe mukadzi ainzi Ridhiya, mutengesi wenguo dzepepuru, wokuguta reTiyatira uye aiva munamati waMwari, akanga achiteerera, uye Jehovha akanyatsovhura mwoyo wake kuti ateerere zvinhu zvakanga zvichitaurwa naPauro. 15 Zvino iye neveimba yake pavakabhabhatidzwa, akateterera achiti: “Kana muchiona kuti ndakatendeka kuna Jehovha, pindai mumba mangu, mugare.” Uye akangoita kuti tipinde. 16 Zvino patakanga tichienda kunzvimbo yokunyengeterera, takasangana nomumwe mushandikadzi akanga aine mudzimu, dhimoni rokushopera. Aiwanisa vanatenzi vake pfuma zhinji nokufembera. 17 Musikana uyu akaramba achitevera Pauro nesu achishevedzera nemashoko okuti: “Varume ava varanda vaMwari Wokumusorosoro, vari kukuparidzirai nzira yoruponeso.” 18 Akaramba achiita izvi kwemazuva mazhinji. Pakupedzisira Pauro akaneta nazvo, akatendeuka, akati kumudzimu wacho: “Ndinokurayira nezita raJesu Kristu kuti ubude maari.” Uye iwo wakabuda maari paawa iyoyo chaiyo. 19 Zvino, vanatenzi vake pavakaona kuti tariro yavo yokupfuma yakanga yabva, vakabata Pauro naSirasi, vakavazvuzvurudzira kuvatongi pamusika, 20 uye, vachivaendesa kuvakuru vehurumende, vakati: “Varume ava vari kukanganisa guta redu kwazvo, ivo zvavari vaJudha, 21 uye vari kuparidzira tsika dzisingabvumirwi nomutemo kuti isu tigamuchire kana kuti tiite, zvatiri vaRoma.” 22 Boka revanhu rakavamukira pamwe chete; uye pashure pokunge vakuru vehurumende vavabvarurira nguo dzokunze vachidzibvisa, vakarayira kuti varohwe neshamhu. 23 Pashure pokunge vavarova kwazvo, vakavakanda mujeri, vachirayira murindi wejeri kuti anyatsovachengetedza. 24 Zvaakanga apiwa murayiro wakadaro, iye akavakanda mujeri romukatikati ndokusunga zvakasimba tsoka dzavo mumatanda. 25 Asi panenge pakati pousiku Pauro naSirasi vakanga vachinyengetera vachirumbidza Mwari norwiyo; chokwadi, vamwe vasungwa vakanga vachivanzwa. 26 Kudengenyeka kwenyika kukuru kwakangoerekana kwaitika, zvokuti nheyo dzejeri dzakazununguswa. Zvakare, masuo ose akabva azaruka, uye zvisungo zvavo vose zvakasununguka. 27 Murindi wejeri, achimuka pahope uye achiona kuti masuo ejeri akanga akazaruka, akavhomora bakatwa rake uye akanga ava kuda kuzviuraya, achifunga kuti vasungwa vacho vakanga vatiza. 28 Asi Pauro akashevedzera nenzwi guru, achiti: “Usazvikuvadza, nokuti tose tiri muno!” 29 Naizvozvo akakumbira zvokuvhenekesa, akasvetukira imomo uye, achidedera, akawira pasi pamberi paPauro naSirasi. 30 Akavabudisa kunze, akati: “Madzichangamire, ndingaitei kuti ndiponeswe?” 31 Ivo vakati: “Tenda munaShe Jesu uye uchaponeswa, iwe neveimba yako.” 32 Vakamutaurira shoko raJehovha nevaya vose vaiva mumba make. 33 Akaenda navo muawa iyoyo yousiku, akavashambidza maronda avo; uye, vose zvavo, iye nevokwake vakabhabhatidzwa pakarepo. 34 Akavapinza mumba make, akagadzira tafura yezvokudya pamberi pavo, akafara kwazvo neimba yake yose zvaakanga atenda Mwari. 35 Pakwakanga kwaedza, vakuru vehurumende vakatuma mapurisa kunoti: “Sunungura varume vaya.” 36 Naizvozvo murindi wejeri akaudza Pauro mashoko avo achiti: “Vakuru vehurumende vatuma vanhu kuti imi vaviri musunungurwe. Naizvozvo, budai muende henyu norugare.” 37 Asi Pauro akati kwavari: “Vakatirova pamberi pevanhu vose tisina kupiwa mhosva, isu vanhu vaRoma, vakatikanda mujeri; uye zvino vava kutikanda kunze pachivande here? Aiwa, hazviiti! asi ngavauye vatibudise ivo.” 38 Naizvozvo mapurisa akaudza vakuru vehurumende mashoko aya. Ava vakatanga kutya pavakanzwa kuti varume vacho vaiva vaRoma. 39 Naizvozvo vakauya, vakavateterera uye, pashure pokuvabudisa, vakavakumbira kubva muguta iroro. 40 Asi ivo vakabuda mujeri, vakaenda kumba kwaRidhiya, uye pavakaona hama vakadzikurudzira, vakabva vaenda. 
17 Zvino vakaenda nomuAmfiporisi neAporoniya, vakasvika kuTesaronika, kwaiva nesinagogi revaJudha. 2 Naizvozvo maererano netsika yaPauro akapinda mavaiva, uye kwemasabata matatu akakurukurirana navo achishandisa Magwaro, 3 achitsanangura uye achiratidza nezvakanyorwa kuti zvakanga zvakakodzera kuti Kristu atambure uye kuti amuke kubva kuvakafa, uye achiti: “Uyu ndiye Kristu, uyu Jesu wandiri kukuparidzirai.” 4 Nokuda kwaizvozvo vamwe vavo vakava vatendi, vakabatana naPauro naSirasi, uye vanhu vazhinjizhinji vevaGiriki vainamata Mwari nevakadzi vazhinji vakakurumbira vakadarowo. 5 Asi vaJudha, vachinzwa godo, vakatora vamwe varume vakaipa vepamusika, vanhu vakanga vasina zvavanobatsira kuti vave navo, vakaumba boka rakanyongana, vakaita kuti guta riite mheremhere. Vakarwisa imba yaJasoni, vakatanga kutsvaka kuti vabudisirwe kumhomho. 6 Pavakavashayiwa, vakazvuzvurudzira Jasoni nedzimwe hama kuvatongi veguta, vachishevedzera kuti: “Vanhu ava vanyonganisa nyika inogarwa varipowo pano, 7 uye Jasoni avagamuchira nomutsa. Varume vose ivava vanoita zvinopesana nemirayiro yaKesari, vachiti kune mumwe mambo, anonzi Jesu.” 8 Chokwadi vakashatirisa boka revanhu nevatongi veguta pavakanzwa zvinhu izvi; 9 uye pashure pokunge vatora chokumbofanobata chakakwana kuna Jasoni nevamwe, vakavarega vachienda. 10 Hama dzakabva dzaendesa Pauro naSirasi kuBheriya usiku, uye ava, pavakasvika, vakapinda musinagogi revaJudha. 11 Zvino ava vakanga vaine pfungwa dzakanaka kupfuura vaya vokuTesaronika, nokuti vakagamuchira shoko nepfungwa dzinoda kwazvo, vachinyatsoongorora Magwaro zuva nezuva kana zvinhu izvi zvakanga zvakadaro. 12 Naizvozvo vazhinji vavo vakava vatendi, uye ndizvo zvakaitawo vakadzi vazhinji vechiGiriki vaiva nomukurumbira wakanaka pamwe chete nevarume vazhinji. 13 Asi vaJudha vokuTesaronika pavakaziva kuti shoko raMwari rakaparidzwawo muBheriya naPauro, vakaendawo ikoko kuti vakurudzire mapoka nokushatirisa mhomho yevanhu. 14 Hama dzakabva dzakurumidza kuendesa Pauro kure kugungwa; asi Sirasi naTimoti vakasara imomo. 15 Zvisinei, vaya vaiperekedza Pauro vakamusvitsa kuAtene uye, varayirwa kuti Sirasi naTimoti vakurumidze kuuya kwaari sezvavaigona, ivo vakaenda. 16 Zvino Pauro zvaakanga akavamirira muAtene, iye akashatiriswa mumwoyo make paakaona kuti guta rakanga rakazara nezvidhori. 17 Naizvozvo akatanga kukurukurirana nevaJudha musinagogi nevamwe vanhu vainamata Mwari uye mazuva ose pamusika nevaya vaivapo. 18 Asi vamwe vazivi vevaEpikuro nevaStoiki vakatanga kutaura naye vachiita nharo, uye vamwe vaiti: “Munhu uyu anotaura zvisina zvazvinobatsira anoda kutaurei?” Vamwe vachiti: “Anenge muparidzi wavanamwari vokune imwe nyika.” Iyi yaiva mhosva yokuti akanga achizivisa mashoko akanaka aJesu norumuko. 19 Naizvozvo vakamubata, vakaenda naye kuAreyopago, vachiti: “Tingagona here kuziva kuti kudzidzisa uku kutsva ndokwei kwauri kutaura? 20 Nokuti uri kuuya nezvinhu zvitsva munzeve dzedu. Naizvozvo tinoda kusvika pakuziva kuti zvinhu izvi zvinorevei.” 21 Chokwadi, vaAtene vose nevagari vokune dzimwe nyika vaigara imomo kwenguva pfupi vaisapedza nguva yavo yokuzorora pasina chavaiita asi vachitaura kana kuteerera chimwe chinhu chitsva. 22 Zvino Pauro akamira pakati peAreyopago, akati: “Vanhu vomuAtene, ndinoona kuti muzvinhu zvose munoita sokuti munotya vanamwari kwazvo kupfuura zvinoita vamwe. 23 Somuenzaniso, pandakanga ndichipfuura ndichinyatsocherechedza zvinhu zvamunonamata, ndakawana atari yakanga yakanyorwa kuti ‘Kuna Mwari Asingazivikanwi.’ Naizvozvo chamuri kuzvipira kwachiri saMwari musingazivi, ndicho chandiri kukuparidzirai. 24 Mwari akaita nyika nezvinhu zvose zviri mairi, Iyeyu zvaari Ishe wedenga nenyika, haagari mutemberi dzakaitwa nemaoko, 25 uyewo haashandirwi nemaoko evanhu sokunge kuti pane chimwe chinhu chaanoshayiwa, nokuti iye anopa vanhu vose upenyu nemhepo yokufema nezvinhu zvose. 26 Akaita marudzi ose evanhu kubva pamunhu mumwe chete, kuti agare pamusoro penyika yose, uye akatema nguva dzakatarwa nemiganhu yakaiswa yokugara kwevanhu, 27 kuti vatsvake Mwari, vamutsvangadzire, vamuwane, chokwadi, kunyange zvazvo asiri kure nomumwe nomumwe wedu. 28 Nokuti naye tine upenyu, tinofamba uye tiripo, sezvakataurwa nevamwe vadetembi vari pakati penyu kuti, ‘Nokuti tiri chizvarwa chakewo.’ 29 “Naizvozvo, zvatiri vana vaMwari, hatifaniri kufunga kuti Mwari akafanana nendarama kana sirivha kana dombo, kufanana nechimwe chinhu chakavezwa nounyanzvi nouchenjeri hwomunhu. 30 Chokwadi, Mwari akafuratira nguva dzokusaziva kwakadaro, asi zvino ari kuudza vanhu kuti kwose kwose vose vanofanira kupfidza. 31 Nokuti akatara zuva raanoda kutonga naro nyika inogarwa, nokururama achishandisa munhu waakagadza, uye akapa vimbiso kuvanhu vose pakuti akamumutsa kubva kuvakafa.” 32 Naizvozvo, pavakanzwa nezvokumuka kwevakafa, vamwe vakatanga kuseka, asi vamwe vakati: “Tichakunzwa pamusoro paizvozvi pane imwe nguva.” 33 Nokudaro Pauro akabuda pakati pavo, 34 asi vamwe vanhu vakabatana naye, vakava vatendi, pakati pavo paivawo naDhiyonisiyo, mutongi wedare reAreyopago, uye mukadzi ainzi Dhamarisi, nevamwe kunze kwavo. 
18 Pashure pezvinhu izvi akabva muAtene, akaenda kuKorinde. 2 Akawana mumwe muJudha ainzi Akwira, wokuPontasi akanga achangosvika achibva kuItari, nomudzimai wake Prisira, nokuti Kraudhiyo akanga arayira vaJudha vose kuti vabve muRoma. Naizvozvo akaenda kwavari 3 uye akagara pamba pavo nokuti vaiita basa rakafanana nerake, uye vakashanda, nokuti basa ravo raiva rokugadzira matende. 4 Zvisinei, aikurukura musinagogi masabata ose uye ainyengetedza vaJudha nevaGiriki. 5 Zvino, Sirasi naTimoti pavakasvika vachibva kuMakedhoniya, Pauro akatanga kubatikana kwazvo nokuparidza shoko, achipupurira kuvaJudha kuti avaratidze kuti Jesu ndiye Kristu. 6 Asi pashure pokunge varamba vachishora vachimutuka, akazunza nguo dzake, akati kwavari: “Ropa renyu ngarive pamisoro yenyu. Ini ndakachena. Kubvira zvino ndichaenda kuvanhu vemamwe marudzi.” 7 Naizvozvo akabva ipapo, akanopinda mumba momunhu ainzi Titiyo Justo, ainamata Mwari, aiva neimba yakanga yakabatana nesinagogi. 8 Asi Krispo mukuru aitungamirira sinagogi akatenda munaShe, uye ndizvo zvakaitawo imba yake yose. VaKorinde vazhinji vakazvinzwa vakatanga kutenda, vakabhabhatidzwa. 9 Zvakare, usiku Ishe akati kuna Pauro pane zvaakaratidzwa: “Usatya, asi ramba uchitaura uye usaramba wakanyarara, 10 nokuti ndinewe uye hapana munhu achakurwisa kuti akuitire zvinokuvadza; nokuti ndine vanhu vazhinji muguta rino.” 11 Naizvozvo akagara ari ipapo kwegore nemwedzi mitanhatu, achidzidzisa shoko raMwari pakati pavo. 12 Zvino Gariyo paakanga ari mutongi weAkaya, vaJudha vakamukira Pauro nomwoyo mumwe, vakamuendesa kuchigaro chokutonga, 13 vachiti: “Munhu uyu ari kunyengetedza vanhu kuti vanamate Mwari zvinopesana nomutemo.” 14 Asi Pauro zvaakanga ava kuda kushama muromo wake, Gariyo akati kuvaJudha: “Haiwa vaJudha, chokwadi kudai changa chiri chinhu chisina kururama kana chakaipa choushati, ndaizova nechikonzero chokukushivirirai kwazvo. 15 Asi kana dziri nharo pamusoro pemashoko nemazita nomutemo wenyu, imi munofanira kuzvitarisira. Handidi kuva mutongi wezvinhu izvi.” 16 Akabva avadzinga pamberi pechigaro chokutonga. 17 Naizvozvo vose vakabata Sositenesi mukuru aitungamirira sinagogi, vakatanga kumurova vari pamberi pechigaro chokutonga. Asi Gariyo haana hake kumbova nehanya nezvinhu izvi. 18 Zvisinei, pashure pokugara mamwe mazuva mazhinji, Pauro akaoneka hama, akabva aenda nechikepe kuSiriya, uye Prisira naAkwira vaiva naye, bvudzi romusoro wake zvarakanga radimburirwa muKenkreya, nokuti akanga aita mhiko. 19 Naizvozvo vakasvika kuEfeso, akavasiya ipapo; asi iye akapinda musinagogi, akakurukurirana nevaJudha. 20 Kunyange zvazvo vakaramba vachimukumbira kuti agare kwenguva refu, haana kubvuma 21 asi akaoneka, akavaudza kuti: “Ndichadzokazve kwamuri, kana Jehovha achida.” Akabva muEfeso, akapinda mugungwa, 22 akasvika kuKesariya. Akakwira, akanokwazisa ungano, akazoburukira kuAndiyoki. 23 Pavakapedza nguva yakati kuti ikoko, akabva, akaenda nzvimbo nenzvimbo nomunyika yeGaratiya neFrijiya, achisimbisa vadzidzi vose. 24 Zvino mumwe muJudha ainzi Aporo, wokuArekizandriya, aiva nyanzvi pakutaura, akasvika muEfeso; uye ainyatsoziva Magwaro. 25 Murume uyu akanga arayiridzwa nzira yaJehovha achiita zvokutaurirwa nomuromo uye, zvaakanga achipisa nomudzimu, akatanga kutaura nokudzidzisa nenzira yakarurama zvinhu zvine chokuita naJesu, asi aingoziva rubhabhatidzo rwaJohani chete. 26 Murume uyu akatanga kutaura noushingi musinagogi. Prisira naAkwira pavakamunzwa, vakamutora, vakava naye, vakamutsanangurira nzira yaMwari zvakanyatsorurama. 27 Uyezve, nokuti aida kuyambukira kuAkaya, hama dzakanyorera vadzidzi, dzichivarayira kuti vamugamuchire nomutsa. Naizvozvo paakasvika ikoko, akabatsira kwazvo vaya vakanga vatenda nokuda kwomutsa usina kukodzera kuwanwa waMwari; 28 nokuti nesimba akaratidza kwazvo vaJudha pachena kuti vakanga vasina kururama, asi achiratidza neMagwaro kuti Jesu ndiye aiva Kristu. 
19 Zvino Aporo paakanga achiri muKorinde, Pauro akapfuura nomumativi ari mukati menyika, akaburukira kuEfeso, akawana vadzidzi; 2 akati kwavari: “Makagamuchira mudzimu mutsvene here pamakava vatendi?” Ivo vakati kwaari: “Aiwa, hatina kumbonzwa kana kuine mudzimu mutsvene.” 3 Iye akati: “Saka, makabhabhatidzwa nei?” Ivo vakati: “Norubhabhatidzo rwaJohani.” 4 Pauro akati: “Johani akabhabhatidza norubhabhatidzo rwokuratidza kupfidza, achiudza vanhu kuti vatende mune uya akanga achizouya shure kwake, kureva muna Jesu.” 5 Pavakanzwa izvi, vakabhabhatidzwa muzita raShe Jesu. 6 Pauro paakaisa maoko ake pavari, mudzimu mutsvene wakauya pavari, vakatanga kutaura nendimi uye kuprofita. 7 Vose pamwe chete, vaiva varume vanenge gumi nevaviri. 8 Achipinda musinagogi, akataura noushingi kwemwedzi mitatu, achikurukura uye achivanyengetedza pamusoro poumambo hwaMwari. 9 Asi vamwe pavakaomesa mwoyo, vasingatendi, vachitaura zvakaipa pamusoro peNzira Iyi pamberi pevanhu vazhinji, akabva kwavari akabvisa vadzidzi kwavari, achikurukura zuva nezuva muimba huru yechikoro chaTirano. 10 Izvi zvakaitika kwemakore maviri, zvokuti vose vaigara muruwa rweEzhiya vakanzwa shoko raShe, vaJudha nevaGiriki. 11 Mwari akaramba achiita mabasa anoshamisa esimba nemaoko aPauro, 12 zvokuti kunyange machira maduku nemaepuroni zvaibva pamuviri wake zvichienda kuvanhu vanorwara, uye zvirwere zvakabva pavari, midzimu yakaipa ikabuda. 13 Asi vamwe vevaJudha vaingofamba-famba, vaiva netsika yokudzinga madhimoni vakaedzawo kutaura zita raShe Jesu pane vaya vaiva nemidzimu yakaipa, vachiti: “Ndinokurayirai kwazvo ndichishandisa Jesu anoparidzwa naPauro.” 14 Zvino kwaiva nevanakomana vanomwe vomumwe munhu ainzi Skevha, mupristi mukuru wechiJudha, vaiita izvozvi. 15 Asi uchipindura, mudzimu wakaipa wakati kwavari: “Jesu ndinomuziva uye Pauro ndinomuziva; asi imi ndimi vanaani?” 16 Naizvozvo munhu aiva nomudzimu wakaipa akavasvetukira, akavakurira mumwe pashure pomumwe, akavakunda, zvokuti vakatiza mumba imomo vasina kupfeka uye vakuvadzwa. 17 Izvi zvakazivikanwa nevanhu vose, vaJudha nevaGiriki vaigara muEfeso; uye vose vakabatwa nokutya, uye zita raShe Jesu rakaramba richikudzwa. 18 Vazhinji vevaya vakanga vava vatendi vaiuya vachireurura uye vachitaura pachena mabasa avo. 19 Chokwadi, vazhinji vevaya vaiita zvemashiripiti vakaunganidza mabhuku avo, vakaapisa pamberi pevanhu vose. Vakaverenga pamwe chete mutengo wao, vakawana kuti aikosha masirivha ane zviuru makumi mashanu. 20 Nokudaro shoko raJehovha rakaramba richikura nesimba uye richikunda. 21 Zvino zvinhu izvi pazvakanga zvapera, Pauro akafunga mumwoyo make kuti, pashure pokunge aenda nokuMakedhoniya neAkaya, aizoenda kuJerusarema, achiti: “Kana ndasvika ikoko ndinofanirawo kuona Roma.” 22 Naizvozvo akatuma vaviri vevaimushumira kuMakedhoniya, Timoti naErasto, asi iye akambononoka kwenguva yakati ari muruwa rweEzhiya. 23 Panguva iyoyo chaiyo pakava nenyonganyonga huru pamusoro peNzira Iyi. 24 Nokuti mumwe murume ainzi Dhemetriyo, mupfuri wesirivha, aiwanisa mhizha pfuma zhinji nokugadzira tutemberi twesirivha twaAtemisi; 25 uye akaunganidza ava nevaya vaigadzira zvinhu zvakadaro, akati: “Varume, munonyatsoziva kuti tinobudirira nebasa iri. 26 Uyewo, munoona nokunzwa kuti Pauro uyu akanyengetedza sei boka guru revanhu, akaita kuti vave nedzimwe pfungwa, kwete muEfeso chete asi munenge mumaruwa ose eEzhiya, achiti vaya vakagadzirwa nemaoko havasi vanamwari. 27 Zvakare, ngozi iripo haisi yokuti basa redu iri harizoremekedzwi chete asiwo kuti temberi yamwarikadzi mukuru Atemisi ichaonekwa sepasina uye kunyange ukuru hwake hunonamatwa noruwa rwose rweEzhiya nenyika inogarwa hwava kuda kugumiswa.” 28 Vachinzwa izvi uye vachitsamwa kwazvo, varume vacho vakatanga kushevedzera, vachiti: “Atemisi wevaEfeso mukuru!” 29 Naizvozvo guta rakazara nenyonganyonga, uye vakamhanyira munzvimbo yemitambo nomwoyo mumwe, vakatora nechisimba Gayo naAristako, vaMakedhoniya, vaifamba pamwe chete naPauro. 30 Kana ari Pauro, akanga achida kupinda mukati maiva nevanhu, asi vadzidzi havana kumubvumira. 31 Kunyange vamwe vevakuru vakuru vezviitiko nemitambo, vaaishamwaridzana navo, vakatumira shoko kwaari, vakatanga kumuteterera kuti arege kuzviisa pangozi munzvimbo yemitambo. 32 Chokwadi ndechokuti, vamwe vakanga vachishevedzera chinhu chimwe vamwe chimwe; nokuti ungano yakanga yakanyongana, uye voruzhinji vavo havana kuziva nei vakanga vaungana. 33 Naizvozvo vari pamwe chete vakabudisa Arekizanda muboka revanhu, vaJudha vachimusundira mberi; asi Arekizanda akavaninira noruoko rwake uye akanga achida kutaura kuti azvidzivirire kuvanhu. 34 Asi pavakaziva kuti akanga ari muJudha, vose vakashevedzera pamwe chete zvavakazhambatata anenge maawa maviri vachiti: “Atemisi wevaEfeso mukuru!” 35 Pakupedzisira, munyori wezvaiitika muguta paakanga anyaradza boka revanhu, akati: “Vanhu veEfeso, chokwadi munhu upi asingazivi kuti guta revaEfeso ndiro rinochengeta temberi yaAtemisi mukuru nomufananidzo wakadonha uchibva kudenga? 36 Naizvozvo zvinhu izvi zvazvisingarambiki, zvakakodzera kuti murambe makadzikama musingapapariki. 37 Nokuti mauya nevarume ava vasiri makororo etemberi kana vanhu vanomhura mwarikadzi wedu. 38 Naizvozvo kana Dhemetriyo nemhizha dzaainadzo vaine mhosva nomumwe munhu, mazuva edare aripo uye kune vatongi voruwa; ngavamhan’arirane. 39 Asi, kana paine chinhu chinopfuura izvozvo chamuri kutsvaka, chinofanira kusarudzwa pakuungana kuri pamutemo. 40 Nokuti chokwadi tiri pangozi yokupomerwa mhosva yokumukira pamusoro pezvaitika nhasi, pasina kana nechinhu chiripo chichatibvumira kupa chikonzero chemhirizhonga iyi.” 41 Paakanga ataura zvinhu izvi, akaendesa ungano yacho. 
20 Zvino pashure pokunge mheremhere yapera, Pauro akashevedza vadzidzi, uye paakanga avakurudzira uye avaoneka, akabva aenda kuMakedhoniya. 2 Pashure pokupfuura nomumativi iwayo uye achikurudzira vaivamo nemashoko mazhinji, akasvika kuGirisi. 3 Paakanga apedza mwedzi mitatu imomo, akasarudza kudzokera nokuMakedhoniya, nokuti vaJudha vakarangana pamusoro pake paakanga ava kuda kuenda nechikepe kuSiriya. 4 Aiperekedzwa naSopata mwanakomana waPairasi wokuBheriya, Aristako naSekundo vokuTesaronika, naGayo wokuDhebhe, naTimoti, naTikiko naTrofimo vokuruwa rweEzhiya. 5 Ava vakatungamira uye vakanga vakatimirira kuTroasi; 6 asi isu takapinda mugungwa tichibva kuFiripi pashure pemazuva omutambo wemakeke asina kuviriswa, uye takasvika kwavaiva muTroasi nemazuva mashanu; uye takapedza mazuva manomwe tiri imomo. 7 Pazuva rokutanga revhiki, patakanga takaungana kuti tidye, Pauro akatanga kukurukura nevaya vakanga vakaungana, zvaaizoenda zuva raitevera; uye akakurukura kwenguva refu kusvikira pakati pousiku. 8 Naizvozvo muimba yepamusoro matakanga takaungana maiva nemarambi mazhinji. 9 Rimwe jaya rakanga rigere pahwindo, rainzi Yutiko rakabatwa nehope huru Pauro paakaramba achitaura, uye, rakarara kudaro, rakawira pasi richibva panhurikidzwa yechitatu, rikanhongwa rafa. 10 Asi Pauro akaburuka pasi, akazviwisira pamusoro paro, akarifungatira, akati: “Regai kuita mheremhere nokuti mweya wava maari.” 11 Zvino akakwira kumusoro, akatanga kumedura chingwa, vakadya zvokudya, uye pashure pokunge ataura kwenguva refu, kusvikira kwaedza, pakupedzisira akaenda. 12 Naizvozvo vakaenda nomukomana wacho ari mupenyu, vakanyaradzwa kwazvo. 13 Zvino takafanoenda kuchikepe, tikafamba nechikepe tichienda kuAsosi, kwataida kukwidza Pauro, nokuti, pashure pokupa mirayiridzo yaizvozvi, iye aida kuenda netsoka. 14 Naizvozvo paakatibata muAsosi, takamukwidza, tikaenda naye kuMitirene; 15 uye, tichibva ipapo nechikepe mangwana acho, takasvika pakatarisana neKiyosi, asi zuva rakatevera takasvika kuSamosi, uye mangwana acho takasvika kuMireto. 16 Pauro akanga asarudza kufamba nechikepe achipfuura nokuEfeso, kuti arege kupedza chero nguva ipi zvayo muruwa rweEzhiya; nokuti aichimbidza kuti asvike kuJerusarema pazuva romutambo wePendekosti kana aigona. 17 Zvisinei, ari muMireto akatumira shoko kuEfeso, akashevedza varume vakuru veungano. 18 Pavakanga vasvika kwaaiva, iye akati kwavari: “Munonyatsoziva kuti kubvira pazuva rokutanga randakapinda muruwa rweEzhiya ndakanga ndinemi nguva yose, 19 ndichishandira Ishe nepfungwa dzinozvininipisa kwazvo nemisodzi nemiedzo yakandiwira nokuda kwokurangana kwevaJudha; 20 uyewo handina kurega kukuudzai zvinhu zvaikubatsirai kana kukudzidzisai pachena uye paimba neimba. 21 Asi ndakapupura kwazvo kuvaJudha nevaGiriki pamusoro pokupfidza kuna Mwari nokutenda munaShe wedu Jesu. 22 Zvino, tarirai! ndichigombedzerwa nomudzimu, ndiri kuenda kuJerusarema, kunyange ndisingazivi zvinhu zvichaitika kwandiri ndiri imomo, 23 kunze kwokuti muguta neguta mudzimu mutsvene unoramba uchindipupurira zvaunotaura kuti zvisungo nokutambudzika zvakandimirira. 24 Kunyange zvakadaro, handioni mweya wangu sounokosha kwandiri, kudai ndikangopedza basa rangu noushumiri hwaShe Jesu hwandakagamuchira, kuti ndipupurire kwazvo mashoko akanaka omutsa usina kukodzera kuwanwa waMwari. 25 “Zvino, tarirai! ndinoziva kuti imi mose vandakatanga kuparidzira umambo hamuzomboonizve chiso changu. 26 Nokudaro ndinokushevedzai kuti mupupurire iro zuva ranhasi kuti ndakachena paropa revanhu vose, 27 nokuti handina kurega kukuudzai zvose zvakasarudzwa naMwari. 28 Zvichenjererei imi neboka rose, ramakagadzwa pariri nomudzimu mutsvene kuti muve vatariri varo, kuti mufudze ungano yaMwari, yaakatenga neropa roMwanakomana wake. 29 Ndinoziva kuti kana ndaenda mhumhi dzinodzvinyirira dzichapinda pakati penyu uye hadzizobati boka nounyoro, 30 uye pakati penyu pachamuka varume vachataura zvinhu zvisina kururama kuti vatsause vadzidzi vavatevere. 31 “Naizvozvo rambai makamuka, muyeuke kuti kwemakore matatu, usiku nemasikati, handina kurega kurayira mumwe nomumwe nemisodzi. 32 Zvino ndinokuisai kuna Mwari nokushoko romutsa wake usina kukodzera kuwanwa, riri shoko rinogona kukuvakai nokukupai nhaka pakati pevakatsveneswa vose. 33 Handina kuchochora sirivha, kana ndarama, kana chipfeko chomunhu. 34 Imi munozviziva kuti maoko aya akashandira zvinhu zvandaida nezvevaya vandaiva navo. 35 Ndakakuratidzai muzvinhu zvose kuti nokushanda nesimba zvakadaro munofanira kubatsira vaya vasina simba, uye munofanira kuyeuka mashoko aShe Jesu, iye paakati, ‘Kupa kune mufaro mukuru kupfuura kugamuchira.’” 36 Paakanga ataura zvinhu izvi, akapfugama navo vose, akanyengetera. 37 Chokwadi, vose vakasvimha misodzi kwazvo, vakawira pamutsipa waPauro, vakamutsvoda zvinyoronyoro, 38 nokuti vakanyanya kurwadziwa neshoko raakanga ataura rokuti vakanga vasingazomboonizve chiso chake. Naizvozvo vakabva vamuperekedza kuchikepe. 
21 Zvino patakanga taparadzana navo, tava mugungwa, takafamba takarurama, tikasvika kuKosi, asi zuva rakatevera racho takasvika kuRodzi, uye tichibva ipapo takasvika kuPatara. 2 Patakanga tawana chikepe chaiyambukira kuFenikiya, takakwira chikepe chacho tikaenda. 3 Pashure pokunge taona chitsuwa cheKupro takachipfuura chiri kurutivi rwokuruboshwe, tikafamba nechikepe takananga kuSiriya, tikamira muTire, nokuti chikepe chaifanira kututunura zvachakanga chakatakura ipapo. 4 Takazowana vadzidzi taita zvokuvatsvaka uye takagara pano kwemazuva manomwe. Asi vatungamirirwa nomudzimu vakaudza Pauro kazhinji kuti arege kumbotsika zvake muJerusarema. 5 Naizvozvo patakanga tapedza mazuva acho, takabva, tikatanga rwendo rwedu; asi ivo vose, pamwe chete nevakadzi nevana, vakatiperekedza kusvika kunze kweguta. Uye tichipfugama pamhenderekedzo, takanyengetera, 6 tikaonekana navo, uye isu takakwira muchikepe asi ivo vakadzokera kudzimba dzavo. 7 Takabva tapedza rwendo rwokubva kuTire, tikasvika kuToremai, tikakwazisa hama, tikagara nadzo zuva rimwe chete. 8 Zuva rakatevera racho takabva, tikasvika kuKesariya, tikapinda mumba maFiripi muevhangeri, akanga ari mumwe wevarume vaya vanomwe, tikagara naye. 9 Murume uyu aiva nevanasikana vana, mhandara, dzaiprofita. 10 Asi zvatakagara mazuva mazhinji, mumwe muprofita ainzi Agabhasi akaburuka achibva kuJudhiya, 11 akauya kwatiri, akatora bhandi raPauro, akazvisunga makumbo nemaoko, akati: “Izvi ndizvo zvinotaura mudzimu mutsvene, ‘VaJudha vachasunga muridzi webhandi iri seizvi muJerusarema vomuisa mumaoko evanhu vemamwe marudzi.’” 12 Zvino patakanzwa izvi, isu nevaya vepanzvimbo iyoyo takatanga kumuteterera kuti arege kukwira kuJerusarema. 13 Pauro akabva apindura kuti: “Muri kuitei muchisvimha misodzi uye muchindishayisa simba mumwoyo? Ivai nechokwadi chokuti handina kungogadzirira kusungwa, asi kutofirawo zita raShe Jesu kuJerusarema.” 14 Patakatadza kumudzivisa, takabvuma nemashoko okuti: “Kuda kwaJehovha ngakuitike.” 15 Zvino pashure pemazuva iwaya takagadzirira rwendo rwacho, tikatanga kukwira kuJerusarema. 16 Asi vamwe vevadzidzi vaibva kuKesariya vakaendawo nesu, kuti vatisvitse pamba pomumwe munhu aizogara nesu, Minasoni wokuKupro, mumwe wevadzidzi vepakutanga. 17 Patakasvika muJerusarema, hama dzakatigamuchira nomufaro. 18 Asi pazuva rakatevera Pauro akaenda nesu kuna Jakobho; uye varume vakuru vose vakanga varipo. 19 Akavakwazisa, akatanga kurondedzera zvinhu zvose zvakaitwa naMwari pakati pemamwe marudzi noushumiri hwake. 20 Pashure pokunge vanzwa izvi vakatanga kukudza Mwari, vakati kwaari: “Unoona, hama, kuti zviuru zvevatendi zviri pakati pevaJudha zvingani; uye vose vanoshingairira Mutemo. 21 Asi vakanzwa runyerekupe pamusoro pako kuti wanga uchidzidzisa vaJudha vose vari pakati pemamwe marudzi kuti varambe Mosesi, uchivaudza kuti varege kudzingisa vana vavo kana kufamba mutsika dzavo dzakarongwa. 22 Saka, zvoitwa sei? Kunyange zvakadaro vachangonzwa kuti wasvika. 23 Naizvozvo ita izvi zvatinokuudza: Tine varume vana vakaita mhiko. 24 Enda nevarume ava, uzvichenese sezvinodiwa netsika uinavo, uripe, kuti misoro yavo iveurwe. Naizvozvo vanhu vose vachaziva kuti hapana chiripo pamusoro porunyerekupe rwavakaudzwa nezvako, asi kuti uri kufamba zvakanaka, iwe uchichengetawo Mutemo. 25 Kana vari vatendi vanobva pakati pemamwe marudzi, takatumira shoko, tichivaudza zvatakasarudza kuti vanofanira kuzvidzora pane zvakabayirwa zvidhori, neropa, nezvakadzipwa, noufeve.” 26 Pauro akabva aenda nevarume vacho zuva rakatevera, akazvichenesa ainavo sezvaidiwa netsika, akapinda mutemberi, kuti anozivisa mazuva aifanira kupedzwa nokuda kwokucheneswa sezvinodiwa netsika, kusvikira chinopiwa chacho chapiwa nokuda kwomumwe nomumwe wavo. 27 Zvino mazuva manomwe paakanga ava kuda kupera, vaJudha vokuEzhiya pavakamuona mutemberi vakatanga kunyonganisa boka rose revanhu, uye vakamubata, 28 vachishevedzera kuti: “Vanhu vaIsraeri, tibatsireiwo! Uyu ndiye munhu anodzidzisa vanhu vose kwose kwose zvinopesana nevanhu noMutemo nenzvimbo ino, uyezve, atouya mutemberi nevaGiriki uye asvibisa nzvimbo ino tsvene.” 29 Nokuti vakanga vamboona Trofimo wokuEfeso ainaye muguta, asi vakanga vachifunga kuti Pauro akanga auya naye mutemberi. 30 Guta rose rakaita mheremhere, vanhu vakamhanya pamwe chete; uye vakabata Pauro, vakamuzvuzvurudzira kunze kwetemberi. Uye masuo akabva avharwa. 31 Pavakanga vachida kumuuraya, mashoko akasvika kumutungamiriri weboka revarwi kuti Jerusarema rose rakanga ranyongana; 32 uye iye akabva atora varwi nevakuru veuto, akamhanyira kwavaiva. Pavakaona mutungamiriri wehondo nevarwi, vakarega kurova Pauro. 33 Mutungamiriri wehondo akabva asvika pedyo, akamubata, akarayira kuti asungwe necheni mbiri; uye akatanga kubvunza kuti aiva ani uye kuti akanga aitei. 34 Asi vamwe vaiva muboka revanhu vakatanga kushevedzera ichi, vamwe vachishevedzera icho. Naizvozvo, asingakwanisi kuziva chero chinhu chipi zvacho chechokwadi nokuda kwemheremhere yacho, akarayira kuti aunzwe kudzimba dzevarwi. 35 Asi paakasvika pamatanho, zvinhu zvakanga zvaipa zvokuti akanga ototakurwa nevarwi nokuda kwechisimba chaiitwa neboka revanhu; 36 nokuti vanhu vazhinji vakaramba vachitevera, vachishevedzera kuti: “Mubvisei!” 37 Zvino zvaakanga ava kuda kupinzwa mudzimba dzevarwi, Pauro akati kumutungamiriri wehondo: “Ndinobvumirwa here kutaura chimwe chinhu kwamuri?” Iye akati: “Unogona kutaura chiGiriki here? 38 Chokwadi hausi iwe muIjipiti akamutsa kumukira mazuva aya apfuura, akatungamirira varume vane zviuru zvina vakanga vaine mapanga kuenda kurenje here?” 39 Pauro akabva ati: “Chokwadi, ini ndiri muJudha, wokuTaso iri muKirikiya, handisi mugari weguta risinganyatsozivikanwi. Naizvozvo ndinokukumbirai, ndibvumirei kuti nditaure nevanhu ava.” 40 Pashure pokunge amubvumira, Pauro, akamira pamatanho, akaninira vanhu noruoko rwake. Kunyarara kukuru pakwakavapo, akataura navo nomutauro wechiHebheru, achiti: 
22 “Varume, hama navanababa, zvino chinzwai kuzvidzivirira kwangu kwamuri.” 2 (Naizvozvo, pavakanzwa achitaura navo nomutauro wechiHebheru vakatonyanya kunyarara, iye akati:) 3 “Ndiri muJudha, akaberekerwa muTaso yeKirikiya, asi ndakadzidza muguta rino ndiri pamakumbo aGamarieri, ndakarayiridzwa maererano nokusatsaudzira kwoMutemo wemadzitateguru, ndichishingairira Mwari sezvamuri kuita imi mose nhasi. 4 Ndakatambudza Nzira iyi kusvikira kurufu, ndichisunga nokuisa mujeri varume nevakadzi, 5 zvandingapupurirwawo nomupristi mukuru neungano yose yevarume vakuru. Ndakawanawo tsamba kubva kwavari kuti ndiende kuhama dzokuDhamasiko, uye ndakanga ndiri munzira ndichienda kunotora vaya vakanga vari ikoko, kuti ndiuye navo muJerusarema vakasungwa kuti varangwe. 6 “Asi pandakanga ndichienda uye ndava kuda kusvika kuDhamasiko, panenge pamasikati makuru, chiedza chikuru chakangoerekana chandipenyera kumativi ose chichibva kudenga, 7 uye ndakawira pasi ndikanzwa inzwi richiti kwandiri, ‘Sauro, Sauro, uri kunditambudzirei?’ 8 Ndakapindura kuti, ‘Ndimi ani, Ishe?’ Iye akati kwandiri, ‘Ndini Jesu wokuNazareta, wauri kutambudza.’ 9 Zvino varume vandakanga ndiinavo, chokwadi, vakaona chiedza asi havana kunzwisisa inzwi reaitaura neni. 10 Ndakati, ‘Ndoitei, Ishe?’ Ishe akati kwandiri, ‘Simuka, upinde muDhamasiko, imomo uchaudzwa zvinhu zvose zvawakatemerwa kuti uite.’ 11 Asi zvandaisagona kuona kana chero chinhu chipi zvacho nokuda kwokubwinya kwechiedza ichocho, ndakasvika kuDhamasiko ndakabatwa ruoko nevaya vandakanga ndiinavo. 12 “Zvino Ananiyasi, mumwe murume aitya Mwari maerereno noMutemo, aipupurirwa zvakanaka kwazvo nevaJudha vose vaigara imomo, 13 akauya kwandiri uye, amire pedyo neni, akati kwandiri, ‘Sauro, hama, chionazve!’ Ndakamutarira paawa iyoyo chaiyo. 14 Iye akati, ‘Mwari wemadzitateguru edu akusarudza kuti usvike pakuziva kuda kwake uye kuti uone Iye akarurama uye kuti unzwe inzwi romuromo wake, 15 nokuti uchava chapupu chake kuvanhu vose chezvinhu zvawaona nokunzwa. 16 Zvino uri kunonokerei? Simuka, ubhabhatidzwe, ubvise zvivi zvako nokudana zita rake.’ 17 “Asi pandakanga ndadzoka muJerusarema uye ndichinyengetera ndiri mutemberi, ndakaita sendabatwa nehope, 18 ndikamuona achiti kwandiri, ‘Chimbidza, ukurumidze kubuda muJerusarema, nokuti havazobvumi kupupura kwako pamusoro pangu.’ 19 Ndakati, ‘Ishe, ivo vanonyatsoziva kuti ndaiisa mujeri nokurova vaya vaikutendai musinagogi rimwe nerimwe; 20 uye paiteurwa ropa raStefani chapupu chenyu, iniwo ndakanga ndakamira pedyo ndichibvumirana nazvo uye ndichirinda nguo dzokunze dzevaya vaimuuraya.’ 21 Asi iye akanditi, ‘Chienda, nokuti ndichakutumira kumamwe marudzi ari kure.’” 22 Zvino vakaramba vachimuteerera kusvikira pashoko iri, vakashevedzera, vachiti: “Bvisai munhu akadai panyika, nokuti akanga asina kukodzera kurarama!” 23 Zvavakanga vachishevedzera, vachivheyesa nguo dzavo dzokunze, vachimwaya guruva mumhepo, 24 mutungamiriri wehondo akarayira kuti iye apinzwe mudzimba dzevarwi, akati aifanira kuongororwa achiita zvokuzvamburwa, kuti anyatsoziva nei vakanga vachimuitira mheremhere zvakadai. 25 Asi pavakanga vamutambanudza kuti vamurove, Pauro akati kumukuru weuto akanga akamira ipapo: “Munobvumirwa here nomutemo kuzvambura munhu muRoma asi asina kupiwa mhosva?” 26 Nokudaro, mukuru weuto paakanzwa izvi, akaenda kumutungamiriri wehondo akataura, achiti: “Munoda kuitei? Chokwadi munhu uyu muRoma.” 27 Naizvozvo mutungamiriri wehondo akauya, akati kwaari: “Ndiudze, Uri muRoma here?” Iye akati: “Hungu.” 28 Mutungamiriri wehondo akabva ati: “Ini ndakatenga kodzero idzodzi dzokuva mugari wemuno nemari zhinji kwazvo.” Pauro akati: “Asi ini ndakatoberekerwa madziri.” 29 Naizvozvo, varume vakanga vava kuda kumubvunzisisa vachimutambudza vakabva vabva paari; uye mutungamiriri wehondo akatya paakaziva kuti akanga ari muRoma uye kuti akanga amusunga. 30 Naizvozvo, mangwana acho, zvaaida kuziva zvechokwadi kuti nei akanga achipomerwa nevaJudha, akamusunungura, akarayira vapristi vakuru neboka reSanihedrini yose kuti vaungane. Akaburutsa Pauro pasi, akamumisa pakati pavo. 
23 Achinyatsotarira boka reSanihedrini Pauro akati: “Varume, hama, ndakazvibata pamberi paMwari nehana yakachena kwazvo kusvikira nhasi.” 2 Mupristi mukuru Ananiyasi akabva arayira vakanga vakamira pedyo naye kuti vamurove pamuromo. 3 Pauro akabva ati kwaari: “Mwari achakurova, iwe madziro akadzururwa nevhu jena. Unogara pasi kuti unditonge maererano noMutemo asi, uchidarika Mutemo wacho, unorayira kuti ndirohwe here?” 4 Vaya vakanga vakamira pedyo vakati: “Uri kutuka mupristi mukuru waMwari here?” 5 Pauro akati: “Hama, handina kuziva kuti ndiye mupristi mukuru. Nokuti zvakanyorwa kuti, ‘Usataura zvinokuvadza pamusoro pomutongi wevanhu vokwako.’” 6 Zvino Pauro paakaziva kuti rimwe boka rakanga riri revaSadhusi asi rimwe revaFarisi, akashevedzera ari muSanihedrini achiti: “Varume, hama, ini ndiri muFarisi, mwanakomana wevaFarisi. Ndiri kutongwa nokuda kwetariro yokumuka kwevakafa.” 7 Kukakavadzana kwakavapo pakati pevaFarisi nevaSadhusi nokuti akataura izvi, uye vanhu vazhinji vakakamukana. 8 Nokuti vaSadhusi vanoti hakuna kumuka kana ngirozi kana chisikwa chomudzimu, asi vaFarisi vanozvizivisa zvose pachena. 9 Naizvozvo pakava nemheremhere huru, uye vamwe vevanyori veboka revaFarisi vakasimuka, vakatanga kuita nharo dzinotyisa, vachiti: “Hationi chinhu chakaipa nomurume uyu; asi kana chisikwa chomudzimu kana ngirozi yakataura naye,—.” 10 Zvino kukakavadzana kwacho pakwakava kukuru, mutungamiriri wehondo akatya kuti Pauro aizoitwa kanyama kanyama navo, akarayira boka revarwi kuti riburuke rimubvute pakati pavo, rimupinze mudzimba dzevarwi. 11 Asi usiku hwakatevera Ishe akamira pedyo naye, akati: “Shinga kwazvo! Nokuti zvawave uchipupura kwazvo pamusoro pezvinhu zvine chokuita neni muJerusarema, naizvozvo unofanirawo kunopupura muRoma.” 12 Zvino pakwakaedza, vaJudha vakarangana, vakazvisunga nemhiko ine kutuka, vachiti vakanga vasingazodyi kana kunwa kusvikira vauraya Pauro. 13 Kwaiva nevarume vanopfuura makumi mana vakarangana izvi zvikasungwa nemhiko; 14 uye vakaenda kuvapristi vakuru nevarume vakuru, vakati: “Tazvisunga kwazvo nemhiko ine kutuka kuti hatifaniri kudya kana chinhu zvacho kusvikira tauraya Pauro. 15 Naizvozvo, imi pamwe chete neSanihedrini taurai pachena nomutungamiriri wehondo nei achifanira kuuya naye kwamuri sokunge kuti munoda kunyatsoziva zvakarurama nyaya dzine chokuita naye. Asi asati asvika pedyo tinenge tagadzirira kumuuraya.” 16 Zvisinei, mwanakomana wehanzvadzi yaPauro akanzwa nezvokumuvandira kwavo, uye akaenda, akanopinda mudzimba dzevarwi, akazviudza Pauro. 17 Naizvozvo Pauro akashevedza mumwe wevakuru veuto, akati: “Enda nejaya iri kumutungamiriri wehondo, nokuti rinoda kumuudza chimwe chinhu.” 18 Naizvozvo murume uyu akamutora, akaenda naye kumutungamiriri wehondo, akati: “Musungwa Pauro andishevedza, akakumbira kuti ndiuye nejaya iri kwamuri, zvariine chimwe chinhu chokukuudzai.” 19 Mutungamiriri wehondo akaribata ruoko, akabva ipapo, akatanga kuribvunza vari voga kuti: “Unoda kundiudzei?” 20 Iro rikati: “VaJudha vabvumirana kuti vakukumbirei kuti muburutsire Pauro kuSanihedrini mangwana sokunge kuti vanoda kunyatsoziva zvakarurama chimwe chinhu pamusoro pake. 21 Zvinotokosha, musavarega vachikunyengetedzai, nokuti varume vanopfuura makumi mana vavo vakamuvandira, uye vazvisunga nemhiko ine kutuka kuti varege kudya kana kunwa kusvikira vamuuraya; uye zvino vagadzirira, vachimirira vimbiso inobva kwamuri.” 22 Naizvozvo mutungamiriri wehondo akaita kuti jaya racho riende pashure pokurirayira kuti: “Usaudza chero ani zvake kuti wandibudisira pachena zvinhu izvi.” 23 Akashevedza vamwe vaviri vevakuru veuto, akati: “Itai kuti varwi mazana maviri vagadzirire kuenda netsoka kuKesariya, uyewo vatasvi vemabhiza makumi manomwe nevarume mazana maviri vane mapfumo, paawa yechitatu yousiku. 24 Uyewo, goverai mhuka dzinotakuriswa zvinhu kuti vaite kuti Pauro atasve, vamuendese kuna gavhuna Ferikisi akachengeteka.” 25 Uye akanyora tsamba yakanga iine mashoko aya: 26 “Kraudhiyo Risiyasi kuna changamire, Gavhuna Ferikisi: Kwaziwai! 27 Murume uyu akabatwa nevaJudha uye vakanga vava kuda kumuuraya, asi ndakabva ndangosvika neboka revarwi ndikamununura, nokuti ndakaziva kuti akanga ari muRoma. 28 Ndichida kuziva mhosva yavaimupomera, ndakamuburutsira kuSanihedrini ravo. 29 Ndakawana kuti anopomerwa pamusoro penyaya dzoMutemo wavo, asi asingapomerwi chero chinhu chimwe chete zvacho chakakodzera rufu kana zvisungo. 30 Asi nokuti ndakaziviswa zvavakarangana zvichaitirwa murume wacho, ndiri kubva ndamutumira kwamuri, ndichirayira vanomupomera kuti vamupomere pamberi penyu.” 31 Naizvozvo varwi ava vakatora Pauro maererano nokurayirwa kwavo, vakaenda naye kuAndipatrisi usiku. 32 Zuva rakatevera racho vakabvumira vatasvi vemabhiza kuti vapfuurire naye, uye ivo vakadzokera kudzimba dzevarwi. 33 Vatasvi vemabhiza vakapinda muKesariya, vakapa gavhuna wacho tsamba uyewo vakauya naPauro kwaari. 34 Naizvozvo akaiverenga, akabvunza ruwa rwaaibva, akaziva kuti aibva kuKirikiya. 35 “Ndichanyatsokuteerera,” iye akadaro, “kana vanokupomera vasvikawo.” Akarayira kuti arambe akachengetedzwa mumuzinda wamambo Herodhi. 
24 Zvino kwapera mazuva mashanu mupristi mukuru Ananiyasi akaburuka nevarume vakuru nomutauriri wevanhu vose, mumwe munhu ainzi Teturo, vakamhan’arira Pauro kuna gavhuna. 2 Paakashevedzwa, Teturo akatanga kumupomera, achiti: “Zvatiine rugare rukuru nokuda kwenyu uye kuti murudzi runo zvinhu zviri kuchinja nokuda kwokunyatsofunga kwenyu, 3 tinozvigamuchira nokuonga kukuru nguva dzose uyewo munzvimbo dzose, Haiwa Changamire Ferikisi. 4 Asi kuti ndirege kukudzivisaizve, ndinokukumbirai kuti mutinzwe kwenguva pfupi nomutsa wenyu. 5 Nokuti takawana murume uyu ari munhu anonetsa kwazvo uye achiita kuti pave nokumukira pakati pevaJudha vose munyika yose inogarwa uye ari mutungamiriri wekapoka kevokuNazareta, 6 uye uyo akaedzawo kusvibisa temberi, tikamubata. 7 —— 8 Imi munogona kumubvunzurudza monzwa kwaari pamusoro pezvinhu izvi zvatiri kumupomera.” 9 Naizvozvo vaJudha vakapindirawo mukudenha kwacho, vachitaura kuti zvinhu izvi zvakanga zviri izvo. 10 Pauro paakanongedzerwa nomusoro nagavhuna kuti ataure, akapindura kuti: “Zvandinonyatsoziva kuti mave muri mutongi worudzi urwu kwemakore mazhinji, ndinotaura nokuzvidira ndichizvidzivirira pazvinhu zvine chokuita neni, 11 imi zvamunogona kuwana kuti haapfuuri mazuva gumi nemaviri kubvira pandakakwira kuJerusarema kunonamata; 12 uye havana kundiwana ndiri mutemberi ndichiita nharo nomunhu kana ndichiita kuti mhomho yevanhu iungane mumasinagogi kana muguta rose. 13 Uyewo havagoni kukupai uchapupu hwezvinhu zvavari kundipomera iye zvino. 14 Asi ndinobvuma izvi kwamuri, kuti, maererano nemanamatiro avanoti ‘kapoka’ saizvozvi ndiri kuitira Mwari wemadzitateguru angu basa dzvene, zvandinotenda zvinhu zvose zviri muMutemo nezviri mune Zvakanyorwa nevaprofita; 15 uye ndine tariro kuna Mwari, tariro iyo varume ava vanayowo, kuti kuchava nokumuka kwevakarurama nevasina kururama. 16 Chokwadi, ndiri kuedza nguva dzose pana izvozvi kuti ndizive kuti handina kupara mhosva kuna Mwari nokuvanhu. 17 Naizvozvo pashure pemakore mazhinji kwazvo ndakasvika kuti ndiuye nezvipo zvokunzwira ngoni kurudzi rwangu, nezvinopiwa. 18 Pandakanga ndiri pazvinhu izvi vakandiwana ndiri mutemberi ndakachena sezvinodiwa netsika, asi ndisina boka revanhu kana kuti paine mheremhere. Asi kwakanga kuine vamwe vaJudha vaibva muruwa rweEzhiya, 19 vanofanira kuva varipo pamberi penyu kuti vandipomere kana vangava nechimwe chinhu chokundipomera. 20 Kana kuti, varume vari pano ngavazvitaurire voga chinhu chakaipa chavakawana zvandakamira pamberi peSanihedrini, 21 kunze kwokutaura kumwe chete kwandakashevedzera ndakamira pakati pavo ndichiti, ‘Nhasi ndiri kutongwa pamberi penyu nokuda kwokumuka kwevakafa!’” 22 Zvisinei, Ferikisi, achiziva zvakarurama kwazvo nyaya dzine chokuita neNzira iyi, akatanga kumbomisa varume vacho achiti: “Kana Risiyasi mutungamiriri wehondo angosvika kuno, ndichasarudza pamusoro penyaya idzi dzine chokuita nemi.” 23 Akarayira mukuru weuto kuti murume wacho achengetwe uye ave norusununguko rwakati kuti pakuva musungwa, uye kuti arege kudzivisa chero ani zvake wevanhu vake kumushumira. 24 Kwapera mazuva akati Ferikisi akasvika nomudzimai wake Drusira, akanga ari muJudha, uye akashevedza Pauro akamunzwa nezvokutenda muna Kristu Jesu. 25 Asi zvaaitaura pamusoro pokururama nokuzvidzora uye kutongwa kwaizouya, Ferikisi akatya, akati: “Panguva ino enda hako, asi kana ndawana nguva yakakodzera ndichakushevedzazve.” 26 Panguva iyoyowo, zvisinei, akanga achitarisira kuti apiwe mari naPauro. Nokuda kwaizvozvo akatomushevedza kazhinji achikurukura naye. 27 Asi, makore maviri paakapera, Ferikisi akatsiviwa naPokiyo Festo; uye nokuti Ferikisi aida kunzi akanaka nevaJudha akasiya Pauro akasungwa. 
25 Naizvozvo kwapera mazuva matatu, Festo akakwira kuJerusarema achibva kuKesariya shure kwokunge apinda muhurumende yoruwa irworwo; 2 uye vapristi vakuru nevarume vakuru vevaJudha vakamhan’arira Pauro kwaari. Naizvozvo vakatanga kumuteterera, 3 vachikumbira kuti vaitirwe zvakanaka pamusoro pomurume wacho kuti iye atumire shoko rokuti aunzwe kuJerusarema, zvavakanga vakamuvandira kuti vamuuraye vari mumugwagwa. 4 Zvisinei, Festo akapindura kuti Pauro aifanira kuchengetwa muKesariya uye kuti munguva pfupi iye akanga ava kuda kuenda ikoko. 5 “Nokudaro vaya vane simba pakati penyu,” iye akadaro, “ngavaburuke neni vamupomere, kana paine chimwe chinhu chisina kururama pamusoro pomunhu uyu.” 6 Naizvozvo paakanga apedza mazuva asingapfuuri masere kana kuti gumi ari pakati pavo, akaburukira kuKesariya, uye zuva rakatevera akagara pachigaro chokutonga, akarayira kuti Pauro aunzwe. 7 Paakasvika, vaJudha vakanga vaburuka vachibva kuJerusarema vakamira vakamukomberedza, vachimupomera mhosva zhinji uye dzakakura dzavasina kukwanisa kupa uchapupu pamusoro padzo. 8 Asi Pauro achizvidzivirira akati: “Handina kumbotadzira Mutemo wevaJudha kana temberi kana Kesari.” 9 Festo, achida kunzi akanaka nevaJudha, akapindura Pauro achiti: “Unoda here kukwira kuJerusarema kunotongwa ikoko pamberi pangu pamusoro pezvinhu izvi?” 10 Asi Pauro akati: “Ndakamira pamberi pechigaro chokutonga chaKesari, pandinofanira kutongwa. Handina kuitira vaJudha chinhu chakaipa, sezvamuri kunyatsoonawo. 11 Asi chokwadi, kana ndiri munhu anoita zvakaipa, uye ndakaita chimwe chinhu chakakodzera rufu, handikumbiri kuti ndirege kufa; asiwo kana pasina chimwe chezvinhu izvozvo zvandiri kupomerwa nevarume ava, hapana munhu angandigamuchidza kwavari kuti anzi akanaka. Ndinokwidza mhosva yacho kuna Kesari!” 12 Pashure pokutaura neungano yevaipa mazano, Festo akabva apindura kuti: “Wakwidza mhosva yacho kuna Kesari; saka uchaenda kuna Kesari.” 13 Zvino mazuva akati kuti paakanga apera, mambo Agripa naBhenisi vakasvika muKesariya kuzoshanya kuti varemekedze Festo. 14 Naizvozvo, zvavakanga vachipedza mazuva anoverengeka vari imomo, Festo akazivisa mambo nyaya dzine chokuita naPauro, achiti: “Pane mumwe murume akasiyiwa ari musungwa naFerikisi, 15 uye pandaiva muJerusarema vapristi vakuru nevarume vakuru vevaJudha vakamumhan’arira, vachikumbira kuti atongerwe rufu. 16 Asi ndakavapindura kuti haasiriwo maitiro echiRoma kugamuchidza chero munhu upi zvake kuti unzi wakanaka, munhu wacho anopomerwa asati asangana nevanomupomera chiso nechiso uye asati awana mukana wokutaura achizvidzivirira pamusoro pezvaari kupomerwa. 17 Naizvozvo vose pavakasvika pano, handina kunonoka, asi zuva rakatevera ndakagara pachigaro chokutonga, ndikarayira kuti murume wacho aunzwe. 18 Vamira, vanomupomera havana kubudisa mhosva yezvinhu zvakaipa zvandakanga ndambofungira pamusoro pake. 19 Vaingovawo zvavo nedzimwe nharo naye pamusoro pokunamata kwavo mwari uye pamusoro pomumwe Jesu akanga afa asi uyo Pauro akaramba achiti mupenyu. 20 Naizvozvo, ndichivhiringidzika nenharo pamusoro penyaya idzi, ndakamubvunza kana aida kuenda kuJerusarema kunotongwa ikoko pamusoro penyaya idzi. 21 Asi Pauro paakakwidza mhosva yacho kuti achengetwe nokuda kwezvaizosarudzwa naIye Anoremekedzwa, ndakarayira kuti achengetwe kusvikira ndava kuzomutumira kuna Kesari.” 22 Zvino Agripa akati kuna Festo: “Ini ndingadawo kunzwa murume wacho.” “Mangwana,” iye akadaro, “muchamunzwa.” 23 Naizvozvo, pazuva rakatevera, Agripa naBhenisi vakauya vachivhaira kwazvo, vakapinda muimba yaitongerwa mhosva vaine vatungamiriri vehondo nevarume vakuru vomuguta, uye Festo paakarayira, Pauro akaunzwa. 24 Festo akati: “Mambo Agripa nemi mose munesu, muri kuona munhu uyu wandakakumbirwa nevanhu vazhinji vose vevaJudha muJerusarema nokunowo, vachishevedzera kuti haachafaniri kurarama. 25 Asi ndakanzwisisa kuti hapana chakaipa chaakanga aita chakakodzera rufu. Naizvozvo murume uyu paakakwidza mhosva yacho kuna Iye Anoremekedzwa, ndakasarudza kumutumira. 26 Asi pamusoro pake handina chinhu chaicho chokuti ndinyore kunaShe wangu. Nokudaro ndamuunza pamberi penyu, uye kunyanya pamberi penyu imi, Mambo Agripa, kuti, kana kuongorora kwokutonga kwaitwa, ndiwane chimwe chinhu chokuti ndinyore. 27 Nokuti ndinozviona soupenzi kuti nditumire musungwa ndisingaratidziwo mhosva dzaanopomerwa.” 
26 Agripa akati kuna Pauro: “Unobvumirwa kutaura uchizvidzivirira.” Pauro akabva atambanudza ruoko rwake, akataura achizvidzivirira achiti: 2 “Mambo Agripa, pamusoro pezvinhu zvose zvandiri kupomerwa nevaJudha, ndinofara kuti nhasi ndiri kutaura ndichizvidzivirira ndiri pamberi penyu imi, 3 kunyanya zvamuri nyanzvi patsika dzose nenharo dziri pakati pevaJudha. Naizvozvo ndinokukumbirai kuti mundinzwe muchishivirira. 4 “Chokwadi, kana ari mararamiro angu kubvira ndichiri muduku, andakararama kubvira pakutanga pakati porudzi rwangu uye muJerusarema, vaJudha vose 5 vaimbozivana neni kubvira pakutanga vanoziva, kana vachida havo kupupurira, kuti ndaiva muFarisi maererano neboka risingatsaudziri remanamatiro edu. 6 Asi zvino ndinomira ndashevedzerwa kutongwa nokuda kwetariro yechipikirwa chakaitwa naMwari kumadzitateguru edu; 7 asi madzinza edu ane gumi nemaviri ari kutarisira kuwana kuzadzika kwechipikirwa ichi nokumuitira basa dzvene kwazvo usiku nemasikati. Ndiri kupomerwa nevaJudha pamusoro petariro iyi, haiwa mambo. 8 “Nei zvichiita sezvinhu zvisingadaviriki pakati penyu kuti Mwari anomutsa vakafa? 9 Kana ndiri ini, chokwadi ndakafunga mumwoyo mangu kuti ndinofanira kuita mabasa mazhinji anopesana nezita raJesu wokuNazareta; 10 chokwadi, andakaita muJerusarema, uye ini ndakakiyira vatsvene vazhinji mumajeri, zvandakanga ndagamuchira simba kubva kuvapristi vakuru; uye pavaifanira kuurayiwa, ndaizvitsigira. 11 Ndaiedza kuvamanikidza kuti varambe kutenda kwavo nokuvaranga kazhinji mumasinagogi ose; uye zvandaivapengera kwazvo, ndakatosvika pakuvatambudza kunyange mune mamwe maguta. 12 “Zvandakanga ndichishingairira zvinhu izvi ndichienda kuDhamasiko ndapiwa simba uye ndarayirwa nevapristi vakuru, 13 haiwa imi mambo, masikati makuru ndiri mumugwagwa, ndakaona chiedza chaibva kudenga chinopfuura kupenya kwezuva chichipenya kumativi angu ose neevaya vandaifamba navo. 14 Tose patakanga tawira pasi, ini ndakanzwa inzwi richiti kwandiri mumutauro wechiHebheru, ‘Sauro, Sauro, uri kunditambudzirei? Kuramba uchikava zvibayiso kunoita kuti zvikuomere.’ 15 Asi ndakati, ‘Ndimi ani, Ishe?’ Ishe akati, ‘Ndini Jesu, wauri kutambudza. 16 Kunyange zvakadaro, simuka umire netsoka dzako. Nokuti ndaita kuti ndioneke kwauri, kuti ndikusarudze uve mushumiri uye chapupu chezvinhu zvawaona nezvinhu zvandichaita kuti uone pamusoro pangu; 17 pandinenge ndichikununura pavanhu ava nepane mamwe marudzi andiri kukutuma kwaari, 18 kuti usvinudze maziso avo, kuti uvatendeutse kubva murima uchivaendesa kuchiedza uye kubva pasimba raSatani uchivaendesa kuna Mwari, kuti vagamuchire kukanganwirwa zvivi nenhaka pakati pevaya vakatsveneswa nokutenda kwavo mandiri.’ 19 “Saka, Mambo Agripa, handina kurega kuteerera zvandakaona zvokudenga, 20 asi kutanga kune vari muDhamasiko nokune vaya vari muJerusarema, nenyika yose yeJudhiya, nokune mamwe marudzi ndakavaendesera mashoko okuti vaifanira kupfidza votendeukira kuna Mwari nokuita mabasa anokodzera rupfidzo. 21 VaJudha vakandibata mutemberi pamusoro pezvinhu izvozvi vakaedza kundiuraya. 22 Zvisinei, ndinoramba ndichipupurira vose vakuru nevaduku kusvikira nhasi, nokuti ndakawana rubatsiro runobva kuna Mwari, asi pasina chandinotaura kunze kwezvinhu zvakataurwa mune Zvakanyorwa nevaprofita uyewo Zvakanyorwa naMosesi kuti zvaizoitika, 23 zvokuti Kristu aizotambura uye, zvaari wokutanga kumutswa kubva kuvakafa, aizozivisa chiedza kune vanhu ava nokune mamwe marudzi.” 24 Zvino paaitaura zvinhu izvi achizvidzivirira, Festo akati nenzwi guru: “Pauro, wava kupenga! Kudzidza zvikuru kwava kukupengesa!” 25 Asi Pauro akati: “Handisi kupenga, Haiwa Changamire Festo, asi ndiri kutaura mashoko echokwadi uye epfungwa dzakanaka. 26 Chokwadi, mambo wandiri kutaura naye norusununguko rwokutaura anonyatsoziva zvinhu izvi; nokuti ndinotenda kuti hapana kana chimwe chezvinhu izvi chaasingazivi, nokuti chinhu ichi hachina kuitwa pakavanda. 27 Imi, Mambo Agripa, munotenda Zvakanyorwa nevaprofita here? Ndinoziva kuti munotenda.” 28 Asi Agripa akati kuna Pauro: “Nenguva pfupi ungatondinyengetedza kuva muKristu.” 29 Pauro akati: “Ndinonyengetera kuna Mwari kuti murege kuva imi chete asiwo vaya vose vari kundinzwa nhasi, kuti muve vanhu vakaita seni, mungava munguva pfupi kana kuti munguva refu, asi tichingosiyana pazvisungo izvi chete.” 30 Zvino mambo akasimuka uye gavhuna naBhenisi nevarume vakanga vagere navo vakasimukawo. 31 Asi zvavakanga vachienda, vakatanga kutaurirana, vachiti: “Munhu uyu haaiti chinhu chakakodzera rufu kana kuti zvisungo.” 32 Zvakare, Agripa akati kuna Festo: “Munhu uyu angadai asunungurwa kudai anga asina kukwidza mhosva yacho kuna Kesari.” 
27 Zvino pazvakasarudzwa kuti tiende kuItari nechikepe, vakaisa Pauro nevamwe vasungwa mumaoko omumwe mukuru weuto ainzi Juriyasi weboka raAgasto. 2 Tichikwira chikepe chaibva kuAdramitiyumu chakanga chava kuda kuenda kunzvimbo dzaiva mumhenderekedzo yoruwa rweEzhiya, takatanga kufamba nechikepe, Aristako muMakedhoniya aibva kuTesaronika ainesu. 3 Zuva rakatevera takasvika kuSidhoni, uye Juriyasi akaitira Pauro mutsa kwazvo, akamubvumira kuenda kushamwari dzake kuti dzinomutarisira. 4 Tichibva ipapo takapinda mugungwa, tikaenda nechikepe takadzivirirwa neKupro, nokuti mhepo yaitidzivisa; 5 uye takafamba nomugungwa guru raiva pedyo neKirikiya nePamfiriya tikasvika pachiteshi chezvikepe chepaMaira muRikiya. 6 Asi ikoko mukuru weuto akawana chikepe chaibva kuArekizandriya chakanga chichienda kuItari, akaita kuti tichikwire. 7 Zvino, pashure pokunge tafamba nechikepe zvishoma nezvishoma kwemazuva akati, tikasvika kuKinidho tichinetseka, mhepo zvaisina kutibvumira kupfuurira, takafamba nechikepe takadzivirirwa neKrete paSarimoni, 8 uye tichitevedza mumhenderekedzo yacho tichinetseka, takasvika pane imwe nzvimbo yainzi Pokuzorora Pakanaka, pedyo nepaiva neguta reRaseya. 9 Nguva huru zvayakanga yapfuura uye zvino kwakanga kwava nengozi kuti tifambe nomugungwa nokuti kunyange kutsanya kwezuva rokuyananisa kwakanga kwatopfuura, Pauro akataura, 10 achiti kwavari: “Varume, ndinoona kuti kufamba nomugungwa kuchaita kuti pave nokuparara uye kurasikirwa kukuru, kwete nezvakatakurwa chete uye chikepe asiwo nemweya yedu.” 11 Zvisinei, mukuru weuto akateerera mufambisi wechikepe nomuridzi wengarava panzvimbo pezvakataurwa naPauro. 12 Zvino chiteshi chezvikepe zvachakanga chisina kukodzera kuti vapedzere mwaka wechando vari ipapo, voruzhinji vakati zvaiva nani kufamba nechikepe vachibva ipapo, kuti vaone kana zvimwe vaigona kusvika kuFonikisi kuti vanopedzera mwaka wechando ikoko, chiteshi chezvikepe cheKrete chakatarira kuchamhembe kwakadziva kumabvazuva uye kumaodzanyemba kwakadziva kumabvazuva. 13 Zvakare, mhepo yokumaodzanyemba payakavhuvhuta zvinyoronyoro, vakafunga kuti vainge vatowana zvavaida, vakabvisa chinomisa chikepe, vakatanga kufamba vachitevedza mhenderekedzo nechomukati vachitevedza Krete. 14 Zvisinei, nguva huru isati yapera, mhepo yakasimba, ine mvura inonzi Yuroakwiro yakavhuvhuta nesimba pachiri. 15 Chikepe zvachakabatwa nesimba chikasakwanisa kuramba chakanangana nemhepo, takangochirega chikakukurwa. 16 Zvino takafamba takadzivirirwa nechimwe chitsuwa chiduku chainzi Kaudha, asi takatamburira kutora kachikepe kaiva shure. 17 Asi pashure pokukakwidza mukati, vakatanga kushandisa zvokusungisa kuti vasunge chikepe; uye vachitya kubatwa nejecha muSitisi, vakadzikisa zvinofambisa chikepe vakabva vangotorwa nemhepo. 18 Asi nokuti takanga tichisundwa zvakasimba nemhepo ine mvura, zuva rakatevera vakatanga kuita kuti ngarava irerukirwe; 19 uye pazuva rechitatu, vakarasa zvishandiso zvomuchikepe, nemaoko avo. 20 Zvino, zuva kana nyeredzi zvazvisina kuoneka kwemazuva mazhinji, uye mhepo huru ine mvura iri patiri, tariro yose yokupona kwedu yakatanga kupera pakupedzisira. 21 Nguva refu payakapera vachizvinyima zvokudya, Pauro akabva asimuka pakati pavo, akati: “Varume, chokwadi maifanira kunge makanditeerera musina kupinda mugungwa kubva kuKrete uye musina kuva nokuparara uye kurasikirwa uku. 22 Zvisinei, zvino ndinoti kwamuri farai, nokuti hapana kana mweya mumwe chete wenyu ucharasika, kunze kwechikepe chete. 23 Nokuti usiku huno ngirozi yaMwari wangu wandinoitira basa dzvene yamira pedyo neni, 24 ichiti, ‘Pauro, usatya. Unofanira kumira pamberi paKesari, uye, tarira! Mwari akupa kwazvo vaya vose vari kufamba newe nechikepe.’ 25 Naizvozvo varume, farai; nokuti ndinotenda muna Mwari kuti zvichava chaizvoizvo sokuudzwa kwandaitwa. 26 Zvisinei, tinofanira kukandwa panyika yakaoma pane chimwe chitsuwa.” 27 Zvino pahwakanga hwava usiku hwechigumi nohuna tichiri kungokandwa kuno nokoko mugungwa reAdriya, pakati pousiku vafambisi vechikepe vakatanga kufungidzira kuti vakanga vava kuswedera pedyo neimwe nyika. 28 Vakayera kudzama kwacho vakawana kuti akanga ari mafatomu makumi maviri; naizvozvo vakafamba zvishoma, vakayerazve kudzama kwacho vakawana kuti akanga ava mafatomu gumi nemashanu. 29 Vachitya kuti taigona kukandwa pane imwe nzvimbo pamatombo, vakakanda zvinotsigisa chikepe zvina vari shure, vakatanga kuti dai kwaedza. 30 Asi vafambisi vechikepe pavakanga vava kuda kutiza muchikepe, vakadzikisa kachikepe vachinyepedzera kuda kunodzikisa zvinotsigisa chikepe vari pamuromo wechikepe, 31 Pauro akati kumukuru weuto nevarwi: “Kana varume ava vakasaramba vari muchikepe, hamungaponeswi.” 32 Varwi vakabva vacheka tambo dzekachikepe vakakarega kachidonha. 33 Zvino pakwakanga kwava kuda kuedza, Pauro akatanga kuvakurudzira vose kuti vadye, achiti: “Nhasi ndiro zuva rechigumi nemana makangorinda uye muchiramba musingadyi, zvamusina chamadya. 34 Naizvozvo ndinokukurudzirai kuti mudye, nokuti izvi zvakanaka nokuda kwokuchengeteka kwenyu; nokuti hapana kana bvudzi romumusoro momumwe wenyu richaparara.” 35 Pashure pokutaura zvinhu izvi, akatorawo chingwa, akaonga Mwari ari pamberi pavo vose, akachimedura, akatanga kudya. 36 Naizvozvo vose vakafara, vakatanga kudya. 37 Zvino, isu tose, mweya yaiva muchikepe taiva mazana maviri nemakumi manomwe nevatanhatu. 38 Pavakanga vaguta nezvokudya, vakabva varerutsira chikepe nokukanda gorosi mugungwa. 39 Pakupedzisira kwaedza, havana kugona kuziva nyika iyoyo asi vakanga vachiona imwe mhenderekedzo yokuzororera ine jecha, vakabva vatsunga kuenda ikoko, kana vaigona, kuti vanomisa chikepe ipapo. 40 Naizvozvo, vachicheka zvinotsigisa chikepe, vakazvirega zvichiwira mugungwa, panguva iyoyowo vakasunungura tambo dzezvikwasviso zvedanda rokudzoresa uye, pashure pokusimudza seiri repamberi kuti ritarire mhepo, vakabva vananga kumhenderekedzo. 41 Pavakasvika pamurwi wejecha waiva mugungwa, vakamisa ngarava muromo wacho ukabatwa nejecha, ukaramba usingatsuguduki, asi kumashure kwakatanga kutyorwa-tyorwa nesimba. 42 Varwi vakasarudza kuuraya vasungwa, kuti parege kuva nevanoshambira, vakatiza. 43 Asi mukuru weuto aida kusvitsa Pauro akachengeteka, akavadzivisa zvavaida kuita. Akarayira vaya vaikwanisa kushambira kuti vasvetukire mugungwa, vatange kusvika kunyika yakaoma, 44 uye vamwe vose vaite saizvozvo, vamwe vari pamapuranga uye vamwe pane zvimwe zvinhu zvakabva muchikepe. Nokudaro vose vakasvika panyika yakaoma vakachengeteka. 
28 Zvino patakanga tapukunyuka, takabva taziva kuti chitsuwa chacho chainzi Marita. 2 Vanhu vaitaura mutauro usiri wedu vakatiitira mutsa unoshamisa, nokuti vakabatidza moto, vakatigamuchira tose vachitibatsira nokuda kwemvura yainaya uye nokuda kwechando. 3 Asi Pauro paakaunganidza rimwe svinga retsotso akariisa pamoto, nyoka yakabuda nokuda kwokupisa, ikaruma uye ikaramba yakanamatira paruoko rwake. 4 Vanhu vaitaura mutauro usiri wedu pavakaona chisikwa ichi chine uturu chakarembera paruoko rwake, vakatanga kutaurirana vachiti: “Chokwadi murume uyu imhondi, kunyange zvazvo apukunyuka mugungwa, kururamisira kwokuranga hakuna kumubvumira kuti arambe achirarama.” 5 Zvisinei, akazunzira chisikwa chacho chine uturu mumoto, akasakuvara. 6 Asi vaitarisira kuti aizozvimba kana kuti aizongoerekana awira pasi ofa. Pashure pokunge vamira kwenguva refu, vakasaona chinhu chinokuvadza chichiitika kwaari, vakachinja pfungwa dzavo, vakatanga kuti aiva mwari. 7 Zvino pedyo nenzvimbo iyoyo murume mukuru wechitsuwa ichocho, ainzi Pabriyo, aiva neminda; uye akatigamuchira nomutsa, akagara nesu zvakanaka kwemazuva matatu. 8 Asi baba vaPabriyo vakanga varere vachitambudzika nefivha nemanyoka, uye Pauro akapinda mavaiva, akanyengetera, akaisa maoko ake pavari, akavaporesa. 9 Pashure pokunge izvi zvaitika, vanhu vose vakanga vaine zvirwere pachitsuwa ichi vakatangawo kuuya kwaari, vachirapwa. 10 Vakatikudzawo nezvipo zvizhinji uye, patakanga tava kuenda nechikepe, vakatirongedzera zvinhu zvataizoda. 11 Kwapera mwedzi mitatu takafamba nechikepe chaibva Arekizandriya chakanga chapedzera mwaka wechando pachitsuwa ichocho chaiva nomufananidzo waiti “Vanakomana vaZeusi.” 12 Takasvika pachiteshi chengarava cheSirakusi tikagara ipapo kwemazuva matatu, 13 inova ndiyo nzvimbo yatakazobva pairi tikatenderera, tikasvika kuRegiyumu. Kwapera zuva rimwe chete mhepo yokumaodzanyemba yakamuka, tikazosvika kuPuteori pazuva rechipiri. 14 Pano takawana hama uye dzakatiteterera kuti tigare nadzo kwemazuva manomwe; uye saizvozvi takananga kuRoma. 15 Hama dzaiva ikoko, padzakanzwa mashoko aiva nechokuita nesu, dzakauya kuzosangana nesu tichiri kuMusika weApiyo neHotera Nhatu uye, Pauro paakadziona, akaonga Mwari, akashinga. 16 Pakupedzisira, patakanga tapinda muRoma, Pauro akabvumirwa kugara oga aine murwi aimurinda. 17 Zvisinei, kwapera mazuva matatu akaunganidza vaya vaiva varume vakuru vevaJudha. Pavakanga vaungana, akati kwavari: “Varume, hama, kunyange ndakanga ndisina kuita chinhu chinopesana nevanhu kana tsika dzemadzitateguru edu, ndakaiswa mumaoko evaRoma somusungwa anobva kuJerusarema. 18 Ava, pashure pokunge vandibvunzurudza, vakanga vachida kundisunungura, zvapakanga pasina chikonzero chokuti ndiurayiwe. 19 Asi vaJudha pavakaramba vachipesana nazvo, ndakagombedzerwa kukwidza mhosva yacho kuna Kesari, asi kwete sokunge kuti ndaiva nechimwe chinhu chokupomera rudzi rwangu. 20 Chokwadi nokuda kweizvi ndakateterera kuti ndikuonei uye nditaure nemi, nokuti ndakasungwa necheni idzi nokuda kwetariro yaIsraeri.” 21 Ivo vakati kwaari: “Hatina kugamuchira tsamba dzakabva kuJudhiya dzine chokuita newe, uyewo hapana kana mumwe wehama asvika atiudza kana kuti ataura chinhu chakaipa pamusoro pako. 22 Asi tinofunga kuti zvakakodzera kuti tinzwe kwauri zvaunofunga, nokuti chokwadi pamusoro pekapoka aka tinozviziva kuti kanoshorwa kwose kwose.” 23 Zvino vakarangana zuva naye, uye vakauya kwaari vari vazhinji kwazvo munzvimbo yaaigara. Iye akavatsanangurira nyaya yacho nokuvapupurira kwazvo pamusoro poumambo hwaMwari uye achivanyengetedza pamusoro paJesu kubva mumutemo waMosesi neZvakanyorwa nevaprofita, kubvira mangwanani kusvikira manheru. 24 Vamwe vakatanga kutenda zvinhu zvakataurwa; vamwe vakanga vasingatendi. 25 Naizvozvo, nokuti vakanga vasingabvumirani, vakatanga kuenda, Pauro paaitaura shoko iri rimwe chete, achiti: “Mudzimu mutsvene wakataura zvakakodzera kumadzitateguru enyu uchishandisa muprofita Isaya, 26 uchiti, ‘Enda kuvanhu ava uti: “Kunzwa, muchanzwa asi hamuzombonzwisisi; uye, kutarira, muchatarira asi hamuzombooni. 27 Nokuti mwoyo yevanhu ava yava mikukutu, uye vakanzwa nenzeve dzavo pasina chavanoita, uye vakatsinzina maziso avo; kuti varege kuzomboona nemaziso avo uye kunzwa nenzeve dzavo uye kunzwisisa nemwoyo yavo vatendeuke, kuti ndivaporese.”’ 28 Naizvozvo zivai kuti nzira iyi, iyo Mwari anoponesa nayo, yakatumirwa kune mamwe marudzi; chokwadi iwo achaiteerera.” 29 —— 30 Naizvozvo akagara kwemakore maviri ose ari muimba yake oga yaibhadharwa, uye vose vaiuya kwaari aivagamuchira nomutsa, 31 achivaparidzira umambo hwaMwari uye achivadzidzisa zvinhu zvine chokuita naShe Jesu Kristu norusununguko rukuru rwokutaura, asingadziviswi.



^ (Mat. 4:1-25) Zvino Jesu akatungamirirwa nomudzimu kuti apinde murenje kunoedzwa naDhiyabhorosi. 2 Pashure pokunge atsanya mazuva ane makumi mana nousiku hune makumi mana, akatanga kunzwa nzara. 3 Uyewo, Muedzi akauya akati kwaari: “Kana uri mwanakomana waMwari, udza matombo aya kuti ave zvingwa.” 4 Asi achipindura, iye akati: “Zvakanyorwa kuti, ‘Munhu haangararami nechingwa chete, asi nemashoko ose anobuda mumuromo maJehovha.’” 5 Dhiyabhorosi akabva aenda naye muguta dzvene, akamumisa pamusoro porusvingo rwetemberi, 6 akati kwaari: “Kana uri mwanakomana waMwari, zviwisire pasi; nokuti zvakanyorwa kuti, ‘Iye acharayira ngirozi dzake pamusoro pako, uye dzichakutakura pamaoko adzo, kuti tsoka yako irege kumbogumburwa nedombo.’” 7 Jesu akati kwaari: “Zvakare zvakanyorwa kuti, ‘Usaedza Jehovha Mwari wako.’” 8 Zvakare Dhiyabhorosi akaenda naye kugomo refu refu, akamuratidza umambo hwose hwenyika nokubwinya kwahwo, 9 akati kwaari: “Ndichakupa zvinhu zvose izvi kana ukawira pasi wongondinamata kamwe chete.” 10 Jesu akabva ati kwaari: “Ibva, Satani! Nokuti zvakanyorwa kuti, ‘Jehovha Mwari wako ndiye waunofanira kunamata, uye ndiye oga waunofanira kuitira basa dzvene.’” 11 Dhiyabhorosi akabva amusiya, uye tarira! ngirozi dzakauya, dzikatanga kumushumira. 12 Zvino paakanzwa kuti Johani akanga asungwa, akabva, akaenda kuGarireya. 13 Uyezve, abva kuNazareta, akasvika akagara muKapenaume pedyo negungwa mumaruwa aZebhuruni neaNaftari, 14 kuti zvizadzike zviya zvakataurwa pachishandiswa muprofita Isaya, achiti: 15 “Haiwa iwe nyika yaZebhuruni nenyika yaNaftari, iri nechomumugwagwa wegungwa, mhiri kwaJodhani, Garireya yemamwe marudzi! 16 vanhu vagere murima vakaona chiedza chikuru, uye vaya vagere munzvimbo yomumvuri worufu, chiedza chakavabudira.” 17 Kubvira panguva iyoyo Jesu akatanga kuparidza, achiti: “Pfidzai, nokuti umambo hwokumatenga hwaswedera pedyo.” 18 Achifamba murutivi megungwa reGarireya, akaona mukoma nomunun’una, Simoni anonzi Petro naAndreya munun’una wake, vachidzikisa mambure okubatisa hove mugungwa, nokuti vaiva vabati vehove. 19 Iye akati kwavari: “Nditeverei, uye ndichakuitai vabati vevanhu.” 20 Vakabva vangosiya mambure acho, vakamutevera. 21 Achibvawo ipapo akaona vamwe vaviri vakanga vari mukoma nomunun’una, Jakobho mwanakomana waZebhedhi naJohani munun’una wake, vari muchikepe vaina Zebhedhi baba vavo, vachigadzira mambure avo, uye akavashevedza. 22 Vakabva vangosiya chikepe chacho nababa vavo, vakamutevera. 23 Zvino akapota neGarireya yose, achidzidzisa mumasinagogi avo nokuparidza mashoko akanaka oumambo uye achirapa hosha dzemarudzi ose noundonda hwemarudzi ose pakati pevanhu. 24 Mashoko ane chokuita naye akapararira muSiriya yose; uye vakamuunzira vose vakanga vachinetseka, vachitambudzwa nehosha dzakasiyana-siyana nemarwadzo, vaiva nemadhimoni nevaiva netsviyo nevakanga vakaoma rutivi rwomuviri, iye akavarapa. 25 Naizvozvo mapoka makuru evanhu akamutevera achibva kuGarireya neDhekaporisi neJerusarema neJudhiya uye achibva mhiri kwaJodhani.



^ (Mat. 10:1-42) Naizvozvo akashevedza vadzidzi vake vane gumi nevaviri, akavapa simba pamusoro pemidzimu isina kuchena, kuti vaidzinge uye kuti varape hosha dzemarudzi ose noundonda hwemarudzi ose. 2 Mazita evaapostora vane gumi nevaviri ndeaya: Wokutanga, Simoni, uya ainzi Petro, naAndreya munun’una wake; naJakobho mwanakomana waZebhedhi naJohani munun’una wake; 3 Firipi naBhatoromeyo; Tomasi naMateu muteresi; Jakobho mwanakomana waArifiyosi, naTadhiyosi; 4 Simoni muKenani, naJudhasi Iskariyoti, uya akazomutengesa. 5 Jesu akatuma ava vane gumi nevaviri, achivapa mirayiro iyi: “Musapinda mumugwagwa wemamwe marudzi, uye musapinda muguta revaSamariya; 6 asi, panzvimbo paizvozvo, rambai muchienda kumakwai akarasika eimba yaIsraeri. 7 Pamunenge muchienda, paridzai, muchiti, ‘Umambo hwokumatenga hwaswedera pedyo.’ 8 Rapai vanhu vanorwara, mutsai vanhu vakafa, chenesai vane maperembudzi, dzingai madhimoni. Makagamuchira pachena, ipai pachena. 9 Musatora ndarama kana sirivha kana mhangura yokuisa muzvikwama zvenyu zvinosungirwa pabhandi, 10 kana homwe yezvokudya zvorwendo, kana nguo mbiri dzomukati, kana hwashu kana mudonzvo; nokuti mushandi akakodzera kuwana zvokudya zvake. 11 “Muguta rose kana musha wamunopinda, tsvakai mariri munhu akakodzera, mugare imomo kusvikira mava kubva. 12 Pamunenge muchipinda mumba, kwazisai imba yacho; 13 uye kana imba yacho yakakodzera, rugare rwamunoishuvira ngaruuye pairi; asi kana isina kukodzera, rugare runobva kwamuri ngarudzokere kwamuri. 14 Kwose kusina munhu anokupinzai mukati kana kuteerera mashoko enyu, pamunobuda muimba iyoyo kana muguta iroro, zunzai guruva riri patsoka dzenyu. 15 Chokwadi ndinoti kwamuri, Nyika yeSodhoma neGomora ichagona kutsungirira kwazvo paZuva Rokutongwa kupfuura guta iroro. 16 “Tarirai! Ndiri kukutumai semakwai ari pakati pemhumhi; naizvozvo ivai vakachenjera senyoka asi musina mhosva senjiva. 17 Chenjererai vanhu; nokuti vachakuisai kumatare omunzvimbo imomo, uye vachakuzvamburai mumasinagogi avo. 18 Chokwadi, muchamanikidzwa kuenda pamberi pemagavhuna nemadzimambo nokuda kwangu, kuti zvive uchapupu kwavari uye kune mamwe marudzi. 19 Zvisinei, pavanokuendesai kumatare, musazvidya mwoyo pamusoro pematauriro amuchaita kana zvamuchataura; nokuti muchapiwa zvamuchataura muawa iyoyo; 20 nokuti hamusi imi moga munenge muchitaura, asi mudzimu waBaba venyu ndiwo uchange uchitaura uchikushandisai. 21 Uyezve, mukoma achaita kuti munun’una aurayiwe, baba mwana wavo, uye vana vachamukira vabereki uye vachaita kuti vaurayiwe. 22 Muchavengwa nevanhu vose nokuda kwezita rangu; asi anenge atsungirira kusvikira kumugumo ndiye achaponeswa. 23 Pavanokutambudzai muguta rimwe, tizirai kune rimwe; nokuti chokwadi ndinoti kwamuri, Hamungambopedzi kutenderera maguta aIsraeri Mwanakomana womunhu asati asvika. 24 “Mudzidzi haapfuuri mudzidzisi wake, uyewo muranda haapfuuri ishe wake. 25 Zvakakodzera kuti mudzidzi ave somudzidzisi wake, uye muranda saishe wake. Kana vanhu vakashevedza muridzi weimba kuti Bherizebhubhu, vachadaro zvikuru sei kune vaya veimba yake? 26 Naizvozvo musavatya; nokuti hapana chinhu chakafukidzwa chisingazofukurwi, uye chakavanzika chisingazozivikanwi. 27 Zvandinokuudzai murima, taurai muchiedza; uye zvamunonzwa zvichiitwa zevezeve, paridzai muri pamusoro pedzimba. 28 Musatya vaya vanouraya muviri asi vasingagoni kuuraya mweya; asi ityai iye anogona kuparadza mweya nomuviri muGehena. 29 Shiri duku mbiri hadzitengeswi nemari isingakoshi here? Asi hapana imwe yadzo ingawira pasi Baba venyu vasingazivi. 30 Asi imi kunyange bvudzi romusoro wenyu rakaverengwa rose. 31 Naizvozvo musatya: imi munokosha kupfuura shiri duku zhinji. 32 “Saka, munhu wose anobvuma kuti ari pamwe neni pamberi pevanhu, iniwo ndichabvuma kuti ndiri pamwe naye pamberi paBaba vangu vari kumatenga; 33 asi munhu wose anondiramba pamberi pevanhu, iniwo ndichamuramba pamberi paBaba vangu vari kumatenga. 34 Musafunga kuti ndakauya kuzounza rugare panyika; handina kuuya kuzounza rugare, asi bakatwa. 35 Nokuti ndakauya kuzoita kuti pave nokupesana, pakati pomwanakomana nababa vake, mwanasikana naamai vake, uye muroora navamwene vake. 36 Chokwadi, vavengi vomunhu vachava vanhu veimba yake. 37 Uya anoda baba kana amai kwazvo kupfuura ini, haana kukodzera ini; uye anoda mwanakomana kana mwanasikana kwazvo kupfuura ini, haana kukodzera ini. 38 Munhu wose asingagamuchiri danda rake rokutambudzikira akanditevera haana kukodzera ini. 39 Uya anowana mweya wake acharasikirwa nawo, uye anorasikirwa nomweya wake nokuda kwangu achauwana. 40 “Uya anokugamuchirai anondigamuchirawo, uye anondigamuchira anogamuchirawo iye akandituma. 41 Uya anogamuchira muprofita nokuti muprofita achawana mubayiro womuprofita, uye anogamuchira munhu akarurama nokuti munhu akarurama achawana mubayiro womunhu akarurama. 42 Munhu wose anopa mumwe wevaduku ava kapu chete yemvura inotonhorera kuti anwe nokuti iye mudzidzi, chokwadi ndinokuudzai, haazomborasikirwi nomubayiro wake.”



^ (Mat. 14:1-36) Panguva iyoyo chaiyo Herodhi, mutongi woruwa, akanzwa mashoko pamusoro paJesu, 2 akati kuvashandi vake: “Uyu ndiJohani Mubhabhatidzi. Akamutswa kubva kuvakafa, ndokusaka ari kukwanisa kuita mabasa esimba.” 3 Nokuti Herodhi akanga abata Johani, akamusunga, akamuisa mujeri nemhosva yaHerodhiyasi, mudzimai waFiripi, munun’una wake. 4 Nokuti Johani akanga ave achiti kwaari: “Hazvibvumirwi nomutemo kuti imi muve naye.” 5 Zvisinei, kunyange aida kumuuraya, akatya boka revanhu, nokuti vaimuona somuprofita. 6 Asi zuva rokuberekwa kwaHerodhi parakanga richichengetwa, mwanasikana waHerodhiyasi akatamba ipapo akafadza Herodhi kwazvo, 7 zvokuti akavimbisa achiita zvokupika kuti aizomupa chose chaaizokumbira. 8 Zvino iye, arayirwa naamai vake, akati: “Ndipei pano musoro waJohani Mubhabhatidzi uri mundiro huru.” 9 Kunyange zvazvo akashungurudzwa, mambo akarayira kuti aupiwe, nokuti airemekedza mhiko dzake uye nokuda kwevaya vakanga vakatsenhama naye; 10 uye akatumira shoko, akaita kuti Johani adimburwe musoro mujeri. 11 Musoro wake wakaunzwa uri mundiro huru ukapiwa musikana wacho, iye akauendesa kuna amai vake. 12 Vadzidzi vake vakazouya, vakabvisa chitunha chacho, vakamuviga, vakauya vakaudza Jesu. 13 Jesu achinzwa izvi, akabva ipapo nechikepe akaenda kunzvimbo yakanga isina vanhu kuti ave oga; asi mapoka evanhu achinzwa nezvazvo, akamutevera netsoka achibva mumaguta. 14 Zvino paakabuda muchikepe, akaona boka guru revanhu; uye akasiririswa navo, akarapa vairwara vavo. 15 Asi ava manheru vadzidzi vake vakauya kwaari, vakati: “Nzvimbo ino haina vanhu uye nguva yatopera; endesai mapoka acho evanhu, kuti vaende mumisha vazvitengere zvinhu zvokudya.” 16 Zvisinei, Jesu akati kwavari: “Havafaniri kuenda: imi vapei zvokudya.” 17 Ivo vakati kwaari: “Hatina chinhu pano kunze kwezvingwa zvishanu nehove mbiri.” 18 Iye akati: “Uyai nazvo pano pandiri.” 19 Zvino akarayira mapoka acho evanhu kuti vatsenhame pauswa, akatora zvingwa zvishanu nehove mbiri, uye achitarira kudenga, akakumbira chikomborero uye, amedura zvingwa, akazvipa vadzidzi, vadzidzi vakazvipawo mapoka acho evanhu. 20 Naizvozvo vose vakadya vakaguta, uye vakanhonga zvimedu zvakasara, zvikaita tswanda gumi nembiri dzakazara. 21 Asi vaya vakadya vaiva varume vanenge zviuru zvishanu, vakadzi nevana vaduku vasingabatanidzwi. 22 Pakarepo akabva agombedzera vadzidzi vake kuti vakwire chikepe ndokufanotungamira mhiri, iye paaiendesa mapoka acho evanhu. 23 Pakupedzisira, aendesa mapoka acho evanhu, akakwira mugomo ari oga kuti anonyengetera. Kunyange akanga ava manheru, iye akanga arimo ari oga. 24 Panguva ino chikepe chakanga chava kure nenyika yakaoma nemazana mazhinji emamita, chichinetswa nemafungu, nokuti mhepo yairwisana navo. 25 Asi munguva yokurinda yechina yousiku, akauya kwavari, achifamba pamusoro pegungwa. 26 Pavakamuona achifamba pamusoro pegungwa, vadzidzi vakanetseka, vachiti: “Idzangaradzimu!” Uye vakaridza mhere nokutya. 27 Asi Jesu akabva ataura navo nemashoko okuti: “Shingai, ndini; musatya.” 28 Achipindura, Petro akati kwaari: “Ishe, kana muri imi, ndirayirei kuti ndiuye kwamuri nepamusoro pemvura.” 29 Iye akati: “Uya!” Pakarepo Petro, achiburuka muchikepe, akafamba pamusoro pemvura akaenda kwaiva naJesu. 30 Asi achitarira dutu, akatya uye, ava kutanga kunyura, akashevedzera achiti: “Ishe, ndiponesei!” 31 Achitambanudza ruoko rwake Jesu akabva amubata, akati kwaari: “Iwe ane kutenda kuduku, nei usina kuva nechokwadi?” 32 Zvino vakwira muchikepe, dutu rakadzikama. 33 Vaya vakanga vari muchikepe vakabva vamupfugamira, vachiti: “Chokwadi imi muri Mwanakomana waMwari.” 34 Uye vakayambuka vakasvika kunyika yakaoma muGenesareti. 35 Vanhu venzvimbo iyoyo pavakamuziva vakatumira shoko munyika iyoyo yose yakapoteredza, uye vanhu vakauya kwaari nevaya vose vakanga vachirwara. 36 Vakatanga kumuteterera kuti vabate chete masa yenguo yake yokunze; uye vaya vose vakaibata vakanyatsoporeswa.



^ (Mat. 16:1-17:27) Zvino vaFarisi nevaSadhusi vakasvika kwaari uye, kuti vamuedze, vakamukumbira kuti avaratidze chiratidzo chinobva kudenga. 2 Achipindura, iye akati kwavari: “[[Kana ava manheru makajaira kuti, ‘Kunze kuchava kwakanaka, nokuti denga rakatsvuka somoto’; 3 uye mangwanani, ‘Kunze kuchatonhora, kuchanaya nhasi, nokuti denga rakatsvuka somoto, asi kwakakwidibira.’ Munoziva kududzira zvinenge zvakaita denga, asi hamugoni kududzira zviratidzo zvenguva.]] 4 Chizvarwa chakaipa nechoupombwe chinoramba chichitsvaka chiratidzo, asi hapana chiratidzo chachichapiwa kunze kwechiratidzo chaJona.” Naizvozvo akaenda, achivasiya. 5 Zvino vadzidzi vakayambukira mhiri vakakanganwa kuenda nezvingwa. 6 Jesu akati kwavari: “Rambai makasvinura muchenjerere mbiriso yevaFarisi nevaSadhusi.” 7 Naizvozvo vakatanga kufunga pakati pavo, vachiti: “Hatina kumbouya nezvingwa.” 8 Achiziva izvi, Jesu akati: “Nei muchifunga zvakadai pakati penyu, nokuti hamuna zvingwa, imi mune kutenda kuduku? 9 Hamusati mava kunzwisisa here, kana kuti hamuyeuki here zvingwa zvishanu zviya zvakadyiwa nevanhu vane zviuru zvishanu uye kuti makaunganidza tswanda ngani? 10 Kana zvingwa zvinomwe zviya zvakadyiwa nevanhu vane zviuru zvina uye kuti makaunganidza matengu mangani? 11 Sei musinganzwisisi kuti handina kutaura kwamuri pamusoro pezvingwa? Asi chenjererai mbiriso yevaFarisi nevaSadhusi.” 12 Vakabva vanzwisisa kuti haana kutaura kuti vachenjerere mbiriso yezvingwa, asi dzidziso yevaFarisi nevaSadhusi. 13 Zvino paakasvika mumativi eKesariya Firipi, Jesu akabvunza vadzidzi vake kuti: “Vanhu vari kuti Mwanakomana womunhu ndiani?” 14 Ivo vakati: “Vamwe vanoti Johani Mubhabhatidzi, vamwe Eriya, vamwewo Jeremiya kana mumwe wevaprofita.” 15 Iye akati kwavari: “Ko imi, munoti ndini ani?” 16 Achipindura, Simoni Petro akati: “Ndimi Kristu, Mwanakomana waMwari mupenyu.” 17 Jesu akamupindura kuti: “Unofara, Simoni mwanakomana waJona, nokuti nyama neropa hazvina kukuzivisa izvozvo, asi Baba vangu vari kumatenga ndivo vadaro. 18 Uyewo, ndinoti kwauri, Ndiwe Petro, uye padombo guru iri ndichavakira ungano yangu, uye magedhi eHadhesi haazoikundi. 19 Ndichakupa kiyi dzoumambo hwokumatenga, uye chose chaungasunga panyika chichava chinhu chakasungwa kumatenga, uye chose chaungasunungura panyika chichava chinhu chakasunungurwa kumatenga.” 20 Akabva arayira kwazvo vadzidzi kuti varege kuudza chero munhu upi zvake kuti iye akanga ari Kristu. 21 Kubvira panguva iyoyo, Jesu Kristu akatanga kuratidza vadzidzi vake kuti anofanira kuenda kuJerusarema otambura zvinhu zvizhinji zvinobva kuvarume vakuru nevapristi vakuru nevanyori, ourayiwa, ozomutswa pazuva rechitatu. 22 Petro akabva aenda naye parutivi, akatanga kumutsiura, achiti: “Zviitirei mutsa, Ishe; hamungambovi nomugumo uyu.” 23 Asi, achitendeuka, akati kuna Petro: “Enda shure kwangu, Satani! Uri chinhu chinogumbura kwandiri, nokuti haufungi zvinofungwa naMwari, asi zviya zvinofungwa nevanhu.” 24 Jesu akabva ati kuvadzidzi vake: “Kana munhu achida kunditevera, ngaazvirambe, atore danda rake rokutambudzikira, arambe achinditevera. 25 Nokuti munhu wose anoda kuponesa mweya wake acharasikirwa nawo; asi munhu wose anorasikirwa nomweya wake nokuda kwangu achauwana. 26 Nokuti zvichabatsirei kana munhu akawana nyika yose asi achirasikirwa nomweya wake? kana kuti munhu achatsinhanisa mweya wake nechii? 27 Nokuti Mwanakomana womunhu anofanira kuuya ari mukubwinya kwaBaba vake aine ngirozi dzake, uye achabva aripira mumwe nomumwe maererano nomufambiro wake. 28 Chokwadi ndinoti kwamuri pane vamwe vamire pano vasingazomboraviri rufu kusvikira vatanga vaona Mwanakomana womunhu achiuya muumambo hwake.” 
17 Kwapera mazuva matanhatu, Jesu akaenda naPetro naJakobho naJohani munun’una wake, akakwira navo mugomo refu refu vari voga. 2 Zvino akachinja chitarisiko pamberi pavo, chiso chake chikapenya sezuva, nguo dzake dzokunze dzikachena sechiedza. 3 Uye tarira! vakaona Mosesi naEriya vachikurukura naye. 4 Saka Petro akabva ati kuna Jesu: “Ishe, zvakanaka kuti tive pano. Kana muchida, ndichavaka matende matatu pano, rimwe renyu, rimwe raMosesi uye rimwe raEriya.” 5 Achiri kutaura, tarira! gore raipenya rakavafukidza, uye tarira! inzwi rakabva mugore, richiti: “Uyu ndiye Mwanakomana wangu, anodiwa, wandafarira; muteererei.” 6 Vadzidzi vachinzwa izvi vakawira pasi nezviso zvavo vakatya kwazvo. 7 Jesu akabva aswedera pedyo, uye achivabata, akati: “Simukai, musatya.” 8 Pavakatarira, hapana wavakaona kunze kwaJesu chete. 9 Zvavakanga vachiburuka mugomo, Jesu akavarayira, achiti: “Musaudza munhu zvamaratidzwa kusvikira Mwanakomana womunhu amutswa kubva kuvakafa.” 10 Zvisinei, vadzidzi vakamubvunza kuti: “Saka nei vanyori vachiti Eriya anofanira kutanga kuuya?” 11 Achipindura, iye akati: “Chokwadi, Eriya ari kuuya uye achadzorera zvinhu zvose. 12 Zvisinei, ndinoti kwamuri, Eriya akatouya uye havana kumuziva asi vakamuitira zvinhu zvavakanga vachida. Saizvozvowo Mwanakomana womunhu anofanira kutambura pamaoko avo.” 13 Vadzidzi vakanzwisisa kuti akanga achitaura kwavari pamusoro paJohani Mubhabhatidzi. 14 Pavakanga vava kuda kusvika kwaiva neboka revanhu, mumwe murume akasvika kwaari, achimupfugamira achiti: 15 “Ishe, nzwirai mwanakomana wangu ngoni, nokuti ane tsviyo uye anorwara, nokuti anowanzopunzikira mumoto uye kazhinji mumvura; 16 ndauya naye kuvadzidzi venyu, asi havana kugona kumurapa.” 17 Achipindura, Jesu akati: “Haiwa chizvarwa chisina kutenda uye chakamonyana, ndinofanira kuramba ndinemi kusvikira rini? Ndinofanira kukushivirirai kusvikira rini? Uya naye pano pandiri.” 18 Jesu akabva arituka, dhimoni racho rikabuda maari; uye mukomana wacho akapora kubva paawa iyoyo. 19 Pakarepo vadzidzi vakauya kuna Jesu vari voga vakati: “Nei tisina kugona kuridzinga?” 20 Iye akati kwavari: “Nokuda kwokutenda kwenyu kuduku. Nokuti chokwadi ndinoti kwamuri, Kana muine kutenda kwakakura setsanga yemasitadhi, muchati kugomo iri, ‘Ibva pano uende apo,’ uye richabva, uye hapana chinhu chamuchatadza.” 21 —— 22 Panguva yavakanga vakaungana muGarireya Jesu ndipo paakati kwavari: “Mwanakomana womunhu achatengeswa mumaoko evanhu, 23 uye vachamuuraya, asi achamutswa pazuva rechitatu.” Naizvozvo vakashungurudzwa kwazvo. 24 Pashure pokunge vasvika muKapenaume, varume vaiunganidza mutero wemadrakema maviri vakasvika kuna Petro, vakati: “Mudzidzisi wenyu haateri mutero wemadrakema maviri here?” 25 Iye akati: “Hungu.” Zvisinei, paakapinda mumba, Jesu akamutangira nokutaura kuti: “Simoni, unofungei? Madzimambo enyika anogamuchira miripo kana mutero womunhu wose kubva kuna vanaani? Kubva kuvanakomana vavo here kana kuvamwe vanhuwo zvavo?” 26 Paakati: “Kuvamwe vanhuwo zvavo,” Jesu akati kwaari: “Saka, vanakomana havateri. 27 Asi kuti tirege kuvagumbura, enda kugungwa, ukande chirauro, utore hove inotanga kubuda, uye paunoshamisa muromo wayo, uchawana mari yesitateri. Tora iyoyo uvape nokuda kwangu newe.”



^ (Mat. 26:1-75) Zvino Jesu paakapedza mashoko aya ose, akati kuvadzidzi vake: 2 “Munoziva kuti mazuva maviri kubva zvino paseka ichaitika, uye Mwanakomana womunhu achaiswa kwavari kuti arovererwe.” 3 Zvino vapristi vakuru nevarume vakuru vevanhu vakaungana muchivanze chomupristi mukuru ainzi Kayafasi, 4 vakarangana kuti vabate Jesu vachishandisa zano remanomano kuti vamuuraye. 5 Zvisinei, vakaramba vachiti: “Kwete pamutambo, kuti parege kumuka mheremhere pakati pevanhu.” 6 Zvino Jesu paaiva muBhetani mumba maSimoni wemaperembudzi, 7 mumwe mukadzi akanga aine chinu chearabhasta chaiva nemafuta anonhuhwirira, anodhura kwazvo, akasvika kwaari, akatanga kuadira mumusoro make paakanga akatsenhama patafura. 8 Vadzidzi vachiona izvi vakatsamwa, vakati: “Nei mafuta aya apambadzwa kudai? 9 Nokuti aya angadai atengeswa nemari zhinji uye yapiwa varombo.” 10 Achiziva izvi, Jesu akati kwavari: “Nei muchiedza kunetsa mukadzi uyu? Nokuti andiitira basa rakanaka. 11 Nokuti varombo munogara muinavo, asi hamusi kuzogara muineni. 12 Nokuti mukadzi uyu paaisa mafuta aya anonhuhwirira pamuviri wangu, azviita achigadzirira ini nokuda kwokuvigwa. 13 Chokwadi ndinoti kwamuri, Kwose kuchaparidzwa mashoko aya akanaka munyika yose, zvaitwa nomukadzi uyu zvichataurwawo achiyeukwa.” 14 Zvino mumwe wevane gumi nevaviri, ainzi Judhasi Iskariyoti, akaenda kuvapristi vakuru, 15 akati: “Muchandipei kuti ndimutengese kwamuri?” Ivo vakamutemera masirivha makumi matatu. 16 Naizvozvo kubvira panguva iyoyo akaramba achitsvaka mukana wakanaka wokumutengesa. 17 Pazuva rokutanga remakeke asina kuviriswa vadzidzi vakauya kuna Jesu, vachiti: “Munoda kuti tikugadzirirei kupi kuti mudye paseka?” 18 Iye akati: “Pindai muguta kuna Nhingi muti kwaari, Mudzidzisi ati, ‘Nguva yangu yakatarwa yava pedyo; ndichachengetera paseka pamba pako nevadzidzi vangu.’” 19 Zvino vadzidzi vakaita sezvavakarayirwa naJesu, vakagadzirira zvinhu nokuda kwepaseka. 20 Zvino, paakanga ava manheru, akanga akatsenhama patafura nevadzidzi gumi nevaviri. 21 Pavakanga vachidya, akati: “Chokwadi ndinoti kwamuri, Mumwe wenyu achanditengesa.” 22 Vashungurudzwa kwazvo neizvi, mumwe nomumwe wavo akatanga kuti kwaari: “Ishe, ndini here?” 23 Achipindura, iye akati: “Iye ari kuseva neni mundiro ndiye achanditengesa. 24 Chokwadi, Mwanakomana womunhu ari kuenda, sokunyorwa kwazvakaitwa pamusoro pake, asi ane nhamo munhu iyeye anotengesa Mwanakomana womunhu! Zvaizova zvakamunakira kwazvo kudai munhu iyeye akanga asina kuberekwa.” 25 Judhasi akanga ava kuda kumutengesa, achipindura, akati: “Ndini here, Rabhi?” Iye akati kwaari: “Iwe ndiwe wazvitaura.” 26 Zvavakaramba vachidya, Jesu akatora chingwa uye, akumbira chikomborero, akachimedura uye, achichipa vadzidzi, akati: “Torai, mudye. Ichi chinomirira muviri wangu.” 27 Uyewo, akatora kapu uye aonga, akaipa kwavari, achiti: “Inwai, imi mose; 28 nokuti iyi inomirira ‘ropa rangu resungano,’ richadururirwa vazhinji nokuda kwokukanganwirwa zvivi. 29 Asi ndinokuudzai kuti, Handichazombonwizve zvibereko izvi zvomuzambiringa kubvira zvino kusvikira zuva iroro pandichazvinwa nemi zvava zvitsva muumambo hwaBaba vangu.” 30 Pakupedzisira, pashure pokunge vaimba nziyo dzokurumbidza, vakabuda vakaenda kuGomo reMiorivhi. 31 Zvino Jesu akati kwavari: “Imi mose muchagumburwa nezvichaitika kwandiri usiku huno, nokuti zvakanyorwa kuti, ‘Ndicharova mufudzi, uye makwai eboka achapararira kwose.’ 32 Asi kana ndamutswa, ndichafanoenda kuGarireya.” 33 Asi Petro, achipindura, akati kwaari: “Kunyange zvazvo vamwe vose vakagumburwa nezvichaitika kwamuri, ini handizombogumburwi!” 34 Jesu akati kwaari: “Chokwadi ndinoti kwauri, Usiku huno, jongwe risati rarira, uchandiramba katatu.” 35 Petro akati kwaari: “Kunyange kana ndichifanira kufa nemi, handizombokurambii.” Vamwe vadzidzi vose vakataurawo zvakafanana. 36 Zvino Jesu akasvika navo panzvimbo inonzi Getsemane, akati kuvadzidzi vacho: “Garai pano ini ndiende uko kunonyengetera.” 37 Zvino achienda naPetro nevanakomana vaviri vaZebhedhi, akatanga kushungurudzika uye kunetseka kwazvo. 38 Akabva ati kwavari: “Mweya wangu uri kushungurudzwa kwazvo, zvokufa. Garai pano murambe makarinda neni.” 39 Achienda mberi zvishoma, akawira pasi nechiso chake, achinyengetera achiti: “Baba vangu, kana zvichibvira, kapu iyi ngaindipfuure. Zvisinei, kwete sokuda kwangu, asi sokuda kwenyu.” 40 Zvino akadzoka kuvadzidzi, akavawana vachirara, akati kuna Petro: “Nhai, maisagona kurinda neni kunyange kweawa imwe chete here? 41 Rambai makarinda murambe muchinyengetera, kuti murege kupinda mumuedzo. Chokwadi, mudzimu unoda, asi nyama haina simba.” 42 Akaendazve, kechipiri, akanyengetera, achiti: “Baba vangu, kana zvisingabviri kuti ipfuure kunze kwokuti ndinwire mairi, kuda kwenyu ngakuitwe.” 43 Akadzokazve akavawana vachirara, nokuti maziso avo akanga orema. 44 Naizvozvo achivasiya, akaendazve, akanyengetera kechitatu, achitaurazve shoko rakafanana. 45 Akabva adzoka kuvadzidzi akati kwavari: “Panguva yakaita seino muri kurara muchizorora henyu! Tarirai! Awa yaswedera pedyo yokuti Mwanakomana womunhu atengeswe mumaoko evatadzi. 46 Simukai, handei. Tarirai! Mutengesi wangu aswedera pedyo.” 47 Achiri kutaura, tarira! Judhasi, mumwe wevane gumi nevaviri, akauya aine boka guru revanhu raiva nemapakatwa netsvimbo vachibva kuvapristi vakuru nevarume vakuru vevanhu. 48 Zvino mutengesi wake akanga avapa chiratidzo, achiti: “Wandichatsvoda, ndiye; musungei.” 49 Achinanga kuna Jesu akati: “Kwaziwai, Rabhi!” uye akamutsvoda zvinyoronyoro. 50 Asi Jesu akati kwaari: “Shamwari, wavingei?” Ivo vakabva vauya, vakabata Jesu, vakamusunga. 51 Asi, tarira! mumwe wevaya vakanga vaina Jesu akatambanudza ruoko rwake, akavhomora bakatwa rake, akatema muranda womupristi mukuru, akabvisa nzeve yake. 52 Jesu akabva ati kwaari: “Dzorera bakatwa rako munzvimbo yaro, nokuti vose vanotora bakatwa vachaparara nebakatwa. 53 Kana kuti unofunga kuti handigoni here kukumbira Baba vangu kuti vandipe panguva ino mapoka makuru engirozi anopfuura gumi nemaviri? 54 Saka, Magwaro aizozadzika sei okuti zvinofanira kuitika saizvozvi?” 55 Muawa iyoyo Jesu akati kumapoka acho evanhu: “Mauya nemapakatwa netsvimbo semuri kurwisana negororo kuti muzondisunga here? Zuva nezuva ndaigara mutemberi ndichidzidzisa, asi hamuna kundisunga. 56 Asi izvi zvose zvaitika kuti magwaro evaprofita azadzike.” Vadzidzi vose vakabva vamusiya, vakatiza. 57 Vaya vakasunga Jesu vakaenda naye kumupristi mukuru Kayafasi, kwakanga kwakaungana vanyori nevarume vakuru. 58 Asi Petro akaramba achimutevera ari kure zvishoma, kusvikira pachivanze chomupristi mukuru, uye apinda mukati, akanga agere nevashandi vepamba kuti aone kuti zvaizoguma sei. 59 Munguva iyoyi vapristi vakuru neSanihedrini yose vakanga vachitsvaka uchapupu hwenhema hwokupomera Jesu kuti vamuuraye, 60 asi hapana hwavakawana, kunyange zvazvo zvapupu zvizhinji zvenhema zvakauya. Gare gare zviviri zvakauya, 61 zvikati: “Munhu uyu akati, ‘Ndinokwanisa kukoromora temberi yaMwari ndoivaka mumazuva matatu.’” 62 Naizvozvo mupristi mukuru akasimuka akati kwaari: “Hauna mhinduro here? Unoti chii nezvavari kukupomera?” 63 Asi Jesu akaramba akanyarara. Naizvozvo mupristi mukuru akati kwaari: “Ndinoita kuti upike naMwari mupenyu kuti utiudze kana uri Kristu Mwanakomana waMwari!” 64 Jesu akati kwaari: “Iwe ndiwe wazvitaura. Asi ndinoti kwamuri, Kubvira zvino muchaona Mwanakomana womunhu agere kuruoko rworudyi rwesimba achiuya ari pamusoro pemakore okudenga.” 65 Mupristi mukuru akabva abvarura nguo dzake dzokunze, achiti: “Amhura! Tichadireizve zvapupu? Onai! Zvino manzwa kumhura kwacho. 66 Munofungei?” Ivo vakapindura kuti: “Anofanira kufa.” 67 Vakabva vamupfira mate kuchiso, vakamurova nezvibhakera. Vamwe vakamurova nembama kuchiso, 68 vachiti: “Iwe Kristu, tiprofitire. Ndiani akurova?” 69 Zvino Petro akanga agere panze muchivanze; uye mumwe mushandikadzi akauya kwaari, achiti: “Newewo wakanga uina Jesu wokuGarireya!” 70 Asi iye akaramba pamberi pavo vose, achiti: “Handizivi zvauri kutaura.” 71 Pashure pokunge aenda kukamba kepagedhi, mumwe musikana akamuziva akati kune vakanga varipo: “Murume uyu akanga aina Jesu wokuNazareta.” 72 Iye akarambazve, achipika, achiti: “Munhu wacho handimuzivi!” 73 Pashure penguva duku vakanga vakamira ipapo vakauya vakati kuna Petro: “Chokwadi iwewo uri mumwe wavo, nokuti chokwadi, matauriro ako anokubatisa.” 74 Iye akabva atanga kutuka achipika, achiti: “Ini munhu wacho handimuzivi!” Zvino jongwe rakabva rarira. 75 Petro akayeuka mashoko akataurwa naJesu, okuti: “Jongwe risati rarira, uchandiramba katatu.” Uye akabuda panze akasvimha misodzi kwazvo.



^ (Mab. 1:1-5:42) Haiwa Tiyofiro, ndakanyora nhoroondo yokutanga, pamusoro pezvinhu zvose zvakatanga kuitwa uye kudzidziswa naJesu, 2 kusvikira pazuva raakakwidzwa kudenga, pashure pokunge apa vaapostora vaakasarudza murayiro achishandisa mudzimu mutsvene. 3 Akazviratidza kuna ivavawo ari mupenyu achishandisa uchapupu huzhinji hwaiva pachena pashure pokunge atambura, achionekwa navo kwemazuva makumi mana uye achitaura zvinhu zvoumambo hwaMwari. 4 Paakanga aungana navo akavarayira kuti: “Musabva muJerusarema, asi rambai makamirira chinhu chakapikirwa naBaba, chamakanzwa nezvacho kubva kwandiri; 5 nokuti chokwadi, Johani akabhabhatidza nemvura, asi imi muchabhabhatidzwa nomudzimu mutsvene kusati kwapera mazuva mazhinji pashure peizvi.” 6 Zvino, pavakanga vaungana, vakatanga kumubvunza vachiti: “Ishe, mava kudzorera umambo kuna Israeri panguva ino here?” 7 Iye akati kwavari: “Hazvisi zvenyu kuti muzive nezvenguva kana mwaka zvakaiswa naBaba musimba ravo; 8 asi muchagamuchira simba kana mudzimu mutsvene wasvika pamuri, uye muchava zvapupu zvangu muJerusarema nomuJudhiya mose nomuSamariya uye kusvikira kurutivi ruri kure kwazvo rwenyika.” 9 Pashure pokunge ataura zvinhu izvi, pavakanga vakatarira, akakwidzwa kudenga uye gore rakamutora vakasazomuona. 10 Zvavakanga vakanyatsotarira mudenga iye achienda, tarira! varume vaviri vakanga vakapfeka nguo chena vakamira pedyo navo, 11 vakati: “Varume vokuGarireya, makamirirei makatarira kudenga? Uyu Jesu akwidzwa kudenga achibva kwamuri achauya saizvozvo sokumuona kwamaita achienda kudenga.” 12 Vakabva vadzokera kuJerusarema vachibva mugomo rinonzi Gomo reMiorivhi, riri pedyo neJerusarema, zvarinongova chinhambwe chingafambwa pazuva resabata. 13 Naizvozvo, pavakanga vasvika, vakakwira muimba yepamusoro, mavakanga vachigara, Petro pamwe chete naJohani naJakobho naAndreya, Firipi naTomasi, Bhatoromeyo naMateu, Jakobho mwanakomana waArifiyosi naSimoni aishingaira, naJudhasi mwanakomana waJakobho. 14 Ivava vose vairamba vachinyengetera nomwoyo mumwe, pamwe chete nevamwe vakadzi naMariya amai vaJesu nevanun’una vake. 15 Zvino mumazuva iwaya Petro akasimuka pakati pehama (boka revanhu vose pamwe chete rakanga riri vanhu vanenge zana nemakumi maviri), akati: 16 “Varume, hama, zvakanga zvakakodzera kuti rugwaro ruzadzike, rwakanga rwafanotaurwa nomudzimu mutsvene uchishandisa muromo waDhavhidhi pamusoro paJudhasi, uya akava mutungamiriri wevaya vakasunga Jesu, 17 nokuti akanga averengerwa pakati pedu uye akawana mugove muushumiri uhwu. 18 (Naizvozvo, munhu iyeyu, akatenga munda nomubhadharo wezvisina kururama, uye achidonha nomusoro, mukati make makaputika zvine ruzha uye ura hwake hwose hwakabuda panze. 19 Zvakazivikanwawo nevagari vose vomuJerusarema, zvokuti munda iwoyo wakanzi mumutauro wavo Akeridhama, kureva, Munda Weropa.) 20 Nokuti zvakanyorwa mubhuku reMapisarema kuti, ‘Nzvimbo yake yokugara ngaive dongo, uye ngaparege kuva nomunhu anogara mairi,’ uye, ‘Mumwe munhu ngaatore nzvimbo yake youtariri.’ 21 Naizvozvo zvakakodzera kuti pavarume vakaungana nesu munguva yose iyo Ishe Jesu aipinda nokubuda pakati pedu, 22 kubvira pakubhabhatidzwa kwake naJohani kusvikira zuva raakakwidzwa kudenga achibva kwatiri, mumwe wevarume ivava anofanira kuva chapupu chorumuko rwake pamwe chete nesu.” 23 Naizvozvo vakasarudza vaviri, Josefa ainzi Bhasabhasi, akapiwa zita rokuti Justo, naMatiyasi. 24 Vakanyengetera, vakati: “Haiwa Jehovha, imi munoziva mwoyo yevanhu vose, pavarume vaviri ava ratidzai kuti ndoupi wamasarudza, 25 kuti atore nzvimbo youshumiri uhwu nokuva muapostora, izvo Judhasi akatsauka pazviri kuti aende kunzvimbo yake.” 26 Naizvozvo vakakanda mijenya pamusoro pavo, mujenya ukawira pana Matiyasi; uye akabva averengwa pamwe chete nevaapostora vane gumi nomumwe chete. 
2 Zvino zuva romutambo wePendekosti zvarakanga richipfuurira, vose vakanga vari panzvimbo imwe chete, 2 uye kwakangoerekana kwava noruzha rwakaita semhepo inovhuvhuta nesimba rwakabva kudenga, rukazadza imba yose mavakanga vagere. 3 Vakaona ndimi dzakafanana nedzomoto uye dzakapararira pose, pane mumwe nomumwe wavo pakagara rumwe chete, 4 vose vakazadzwa nomudzimu mutsvene, vakatanga kutaura nedzimwe ndimi, sokupiwa kwavakanga vachiitwa nomudzimu kuti vataure. 5 Sezvineiwo, muJerusarema maigara vaJudha, vanhu vaitya Mwari, vakanga vabva kumarudzi ose evari pasi pedenga. 6 Naizvozvo, ruzha urwu parwakaitika, vanhu vazhinji vakaungana uye vakashamiswa, nokuti mumwe nomumwe akavanzwa vachitaura nomutauro wake. 7 Chokwadi, vakakatyamadzwa, vakatanga kushamisika, vakati: “Onai, vose vari kutaura ava havasi vaGarireya here? 8 Asi sei mumwe nomumwe wedu ari kunzwa mutauro wake waakaberekwa nawo? 9 VaPatiya nevaMedhiya nevaEramu, nevagari vokuMesopotamiya, vokuJudhiya, vokuKapadhokiya, vokuPontasi, vokuruwa rweEzhiya, 10 vokuFrijiya, vokuPamfiriya, vokuIjipiti nevokumativi eRibhiya, iri nechokuKurini, nevashanyi vanobva kuRoma, vaJudha nevatendeuki, 11 vaKrete nevaArabhiya, tinovanzwa vachitaura nendimi dzedu pamusoro pezvinhu zvikuru zvaMwari.” 12 Chokwadi, vose vakakatyamadzwa uye vakanga vachivhiringidzika, vachiti kune mumwe nomumwe: “Chinhu ichi chinorevei?” 13 Zvisinei, vamwe vakavaseka, vakatanga kuti: “Vaguta waini inotapira.” 14 Asi Petro akamira nevane gumi nomumwe chete, akashevedzera, akataura izvi kwavari: “Vanhu vomuJudhiya nemi mose vagari vomuJerusarema, zivai izvi uye ipai nzeve kumashoko angu. 15 Chokwadi, vanhu ava havana kudhakwa, sezvamunofunga, nokuti iawa yechitatu yezuva. 16 Asi, izvi ndizvo zvakataurwa pachishandiswa muprofita Joeri, zvichinzi, 17 ‘“Nemazuva okupedzisira,” Mwari anodaro, “ndichadurura mumwe mudzimu wangu pavanhu vemarudzi ose, vanakomana venyu nevanasikana venyu vachaprofita uye majaya enyu achaona zviratidzo uye vakwegura venyu vacharota hope; 18 ndichadurura mumwe womudzimu wangu mumazuva iwayo kunyange pavarandarume vangu nevarandakadzi vangu, uye ivo vachaprofita. 19 Ndichaita zvishamiso kudenga, kumusoro uye zviratidzo panyika, pasi, ropa nomoto nemhute youtsi; 20 zuva richasviba uye mwedzi uchava ropa zuva guru nerakakurumbira raJehovha risati rasvika. 21 Asi munhu wose anodana zita raJehovha achaponeswa.”’ 22 “Vanhu vaIsraeri, inzwai mashoko aya: Jesu wokuNazareta, munhu akaratidzwa pachena naMwari kwamuri nemabasa esimba nezvishamiso nezviratidzo zvakaitwa naMwari achishandisa iye pakati penyu, sezvamunoziva imi, 23 munhu uyu, uyo akaiswa kwamuri nechinangwa chakasarudzwa uye nokufanoziva kwaMwari, imi makamuisa padanda muchishandisa maoko evanhu vasingateereri mutemo, mukamuuraya. 24 Asi Mwari akamumutsa nokusunungura kurwadza kworufu, nokuti zvakanga zvisingabviri kuti iye arambe akabatwa zvakasimba narwo. 25 Nokuti Dhavhidhi anoti nezvake, ‘Ndaiva naJehovha pamberi pangu nguva dzose; nokuti ari kuruoko rwangu rworudyi kuti ndirege kumbozununguswa. 26 Nokuda kweizvi mwoyo wangu wakafara uye rurimi rwangu rwakafara kwazvo. Zvakare, kunyange nyama yangu ichagarawo mutariro; 27 nokuti hamuzosiyi mweya wangu uri muHadhesi, uyewo hamuzobvumiri akavimbika wenyu kuti aone kuora. 28 Makaita kuti ndizive nzira dzoupenyu, muchandizadza nomufaro nechiso chenyu.’ 29 “Varume, hama, zvinobvumidzwa kuti nditaure nemi norusununguko rwokutaura nezvomusoro wemhuri Dhavhidhi, kuti iye akafa, akavigwa uye guva rake riri pakati pedu nanhasi. 30 Naizvozvo, nokuti akanga ari muprofita uye aiziva kuti Mwari akanga amupikira nemhiko kuti aizoita kuti mumwe aizobva pazvibereko zvomuchiuno make agare pachigaro chake choumambo, 31 akafanoona, akataura pamusoro porumuko rwaKristu, kuti haana kusiyiwa muHadhesi uyewo nyama yake haina kuora. 32 Uyu Jesu akamutswa naMwari, uye isu tose tiri zvapupu zvechinhu ichi. 33 Naizvozvo nokuti akakwidziridzwa kuruoko rworudyi rwaMwari, akagamuchira mudzimu mutsvene wakapikirwa kubva kuna Baba, adurura izvi zvamuri kuona nokunzwa. 34 Chokwadi Dhavhidhi haana kukwira kumatenga, asi iye anoti, ‘Jehovha akati kunaShe wangu: “Gara kuruoko rwangu rworudyi, 35 kusvikira ndaita kuti vavengi vako vave sechitsiko chetsoka dzako.”’ 36 Naizvozvo imba yose yaIsraeri ngaizive kuti Mwari akamuita zvose zviri zviviri Ishe naKristu, iyeyu Jesu wamakaroverera.” 37 Zvino pavakanzwa izvi vakabayiwa pamwoyo, uye vakati kuna Petro nevamwe vaapostora vose: “Varume, hama, toitei?” 38 Petro akati kwavari: “Pfidzai, uye mumwe nomumwe wenyu ngaabhabhatidzwe muzita raJesu Kristu kuti mukanganwirwe zvivi zvenyu, uye muchagamuchira chipo chepachena chomudzimu mutsvene. 39 Nokuti chipikirwa ndechenyu nevana venyu navose vari kure, vazhinji vose avo Jehovha Mwari wedu angashevedza kuti vauye kwaari.” 40 Akapupurira kwazvo nemamwe mashoko mazhinji, akaramba achivarayira, achiti: “Poneswai pachizvarwa chino chisina kururama.” 41 Naizvozvo vaya vakagamuchira shoko rake nomwoyo wose vakabhabhatidzwa, uye pazuva iroro mweya inenge zviuru zvitatu yakawedzerwa. 42 Vakaramba vachizvipira kune zvaidzidziswa nevaapostora uye pakugoverana, pazvokudya nepaminyengetero. 43 Chokwadi, mweya yose yakatanga kubatwa nokutya, uye zvishamiso nezviratidzo zvakatanga kuitika nokuvaapostora. 44 Vose vaya vakava vatendi vakanga vari pamwe chete zvinhu zvose zviri zvavo vose, 45 uye vakatengesa zvinhu zvavo nepfuma vachigovera vose zvavaiwana, sezvaidiwa nomumwe nomumwe. 46 Zuva rimwe nerimwe vakaramba vari patemberi nomwoyo mumwe, uye vakadya zvokudya zvavo mudzimba dzavo uye vakadya zvokudya nokufara kukuru uye nomwoyo wose, 47 vachirumbidza Mwari uye vachifarirwa nevanhu vose. Panguva iyoyowo Jehovha akaramba achiwedzera kwavari zuva nezuva vaya vakanga vachiponeswa. 
3 Zvino Petro naJohani vakanga vachikwira kutemberi nokuda kweawa yomunyengetero, awa yechipfumbamwe, 2 uye mumwe murume akanga akaremara kubvira achiri mudumbu raamai vake akanga akatakurwa, uye zuva nezuva vaimuisa pedyo nesuo retemberi rainzi Rakanaka, kuti akumbire zvipo zvokunzwirwa ngoni kune vaya vaipinda mutemberi. 3 Paakaona Petro naJohani vava kuda kupinda mutemberi akatanga kukumbira kuti apiwe zvipo zvokunzwirwa ngoni. 4 Asi Petro naJohani, vakanyatsomutarira, vakati: “Titarire.” 5 Naizvozvo akanyatsovatarira, achitarisira kupiwa chimwe chinhu navo. 6 Zvisinei, Petro akati: “Sirivha nendarama handina, asi chandiinacho ndicho chandinokupa: Muzita raJesu Kristu wokuNazareta, famba!” 7 Naizvozvo akamubata noruoko rworudyi, akamusimudza. Tsoka dzake nemapfupa epazviziso zvemakumbo ake zvakabva zvasimbiswa; 8 uye achisvetuka, akamira, akatanga kufamba, akapinda navo mutemberi, achifamba uye achisvetuka-svetuka, achirumbidza Mwari. 9 Vanhu vose vakamuona achifamba, achirumbidza Mwari. 10 Zvakare, vakamuziva, kuti uyu ndiye murume aigarira kupiwa zvipo zvokunzwirwa ngoni paGedhi Rakanaka retemberi, uye vakakatyamadzwa nokushamiswa kwazvo nezvakanga zvaitika kwaari. 11 Naizvozvo, murume wacho zvaakanga achiramba aina Petro naJohani, vanhu vose vakamhanyira kwavari pane rainzi vharanda raSoromoni, vashamiswa kwazvo. 12 Petro paakaona izvi, akati kuvanhu vacho: “Vanhu vaIsraeri, nei muri kushamisika neizvi, kana kuti nei makanyatsotitarira sokunge kuti taita kuti afambe nesimba redu kana kuti kuzvipira kwedu kuna Mwari? 13 Mwari waAbrahamu nowaIsaka nowaJakobho, Mwari wemadzitateguru edu, akakudza Mushumiri wake, iye Jesu, uyo wamakaisa pamberi paPirato uye mukamuramba, paakanga asarudza kumusunungura. 14 Chokwadi, makaramba munhu mutsvene iyeye uye akarurama, mukakumbira kuti mupiwe henyu munhu aiva mhondi, 15 asi makauraya Mumiririri Mukuru woupenyu. Asi Mwari akamumutsa kubva kuvakafa, isu tiri zvapupu zvechinhu ichi. 16 Naizvozvo nokutenda kwedu muzita rake, zita rake raita kuti murume uyu wamuri kuona uye wamunoziva asimbe, uye kutenda kunovapo nokwaari kwaporesa zvakakwana murume uyu pamberi penyu mose. 17 Zvino, hama, ndinoziva kuti makaita nokusaziva, sezvakaitawo vatongi venyu. 18 Asi Mwari akazadzika saizvozvo zvinhu zvaakafanozivisa achishandisa miromo yevaprofita vose, kuti Kristu wake aizotambura. 19 “Naizvozvo, pfidzai, mutendeuke kuti zvivi zvenyu zvidzimwe, kuti mwaka yokusimbaradzwa iuye ichibva kuna iye Jehovha 20 uye kuti atume Kristu akagadzwa nokuda kwenyu, iye Jesu, 21 uyo chokwadi, anofanira kuchengetwa kudenga kusvikira nguva dzokudzorerwa kwezvinhu zvose idzo Mwari akataura nezvadzo achishandisa miromo yevaprofita vake vatsvene vomunguva yekare. 22 Chokwadi, Mosesi akati, ‘Jehovha Mwari achakumutsirai muprofita akaita seni anobva pakati pehama dzenyu. Munofanira kumuteerera maererano nezvinhu zvose zvaanotaura kwamuri. 23 Chokwadi, chero mweya upi zvawo usingateereri Muprofita iyeye uchaparadzwa zvachose pakati pevanhu.’ 24 Chokwadi, vaprofita vose, kubvira pana Samueri nevaya vakazotevera shure kwake, vose vakataura, vakazivisawo pachena mazuva aya. 25 Ndimi vanakomana vevaprofita nevesungano iyo Mwari akaita nemadzitateguru enyu, achiti kuna Abrahamu, ‘Mhuri dzose dzepanyika dzichakomborerwa nokumwana* wako.’ 26 Pashure pokukumutsirai Mushandi wake, Mwari akatanga kumutuma kwamuri kuti akukomborerei nokuita kuti mumwe nomumwe abve pamabasa enyu akaipa.” 
4 Zvino vaviri vacho pavaitaura nevanhu, vapristi vakuru nomukuru mukuru wetemberi nevaSadhusi vakauya pavaiva, 2 vagumbuka nokuti ivo vakanga vachidzidzisa vanhu uye vakanga vachizivisa pachena kumuka kubva kuvakafa vachishandisa zvakaitika kuna Jesu; 3 uye vakavabata, vakavaisa muchitokisi kusvikira mangwana acho, nokuti akanga atova manheru. 4 Zvisinei, vazhinji vevaya vakanga vateerera hurukuro yacho vakatenda, uye varume vacho vakava zviuru zvinenge zvishanu. 5 Zuva rakatevera vatongi vavo nevarume vakuru nevanyori vakaungana muJerusarema 6 (uyewo Anasi mupristi mukuru naKayafasi naJohani naArekizanda nehama zhinji dzomupristi mukuru), 7 uye vakavamisa pakati pavo vakatanga kubvunza kuti: “Makaita izvi nesimba ripi kana kuti nezita raani?” 8 Zvino Petro, azadzwa nomudzimu mutsvene, akati kwavari: “Vatongi vevanhu nevarume vakuru, 9 kana tiri kubvunzurudzwa nhasi uno, nokuda kwebasa rakanaka ratakaitira murume anorwara, kuti murume uyu akaporeswa naani, 10 zivai izvi imi mose nevanhu vose vaIsraeri, kuti nezita raJesu Kristu wokuNazareta, wamakaroverera asi akamutswa naMwari kubva kuvakafa, murume uyu amire pano pamberi penyu apora nokuda kwaiyeyu. 11 Uyu ndiro ‘dombo rakanzi harikoshi nemi vavaki razova musoro wekona.’ 12 Uyezve, hapana mumwe angaponesa vanhu, nokuti hapana rimwe zita pasi pedenga rakapiwa pakati pevanhu ratinofanira kuponeswa naro.” 13 Zvino pavakaona kuti Petro naJohani vaitaura vasingatyi, vakanzwisisa kuti vakanga vari vanhuwo zvavo, vasina kudzidza, ivo vakashamisika. Vakatanga kuziva kuti vaimbova naJesu; 14 uye zvavakanga vakatarira murume wacho akanga arapwa akamira navo, vakashaya chokupikisa nacho. 15 Naizvozvo vakavarayira kuti vabude muimba yeSanihedrini, uye vakatanga kurangana, 16 vachiti: “Tichaitei nevarume ava? Nokuti, chokwadi, chiratidzo chikuru chaitika nokwavari, icho chinoonekwa nevagari vose vomuJerusarema; uye hatigoni kuchiramba. 17 Zvisinei, kuti zvirege kuparadzirwazve kwose kwose pakati pevanhu, ngativatyisidzirei kuti varege kuzotaurazve vachishandisa zita iri chero kumunhu upi zvake.” 18 Naizvozvo vakavashevedza, vakavarayira, kuti vasambotaura kana kudzidzisa chero kupi zvako nezvezita raJesu. 19 Asi vachipindura, Petro naJohani vakati: “Kana zvakarurama pamberi paMwari kuti titeerere imi panzvimbo paMwari, tongai henyu. 20 Asi kana tiri isu, hatingaregi kutaura pamusoro pezvinhu zvatakaona nezvatakanzwa.” 21 Naizvozvo, pavakanga vavatyisidzirazve, vakavasunungura, zvavasina kuwana chikonzero chero chipi zvacho chokuti vavarange uye nokuda kwevanhu, nokuti vose vakanga vachikudza Mwari pamusoro pezvakanga zvaitika; 22 nokuti murume akanga aitirwa chiratidzo ichi chokuporeswa akanga aine makore anopfuura makumi mana. 23 Pashure pokusunungurwa, ivo vakaenda kuvanhu vokwavo, vakataura zvinhu zvavakanga vaudzwa nevapristi vakuru nevarume vakuru. 24 Vachinzwa izvi vose vakashevedzera nomwoyo mumwe kuna Mwari, vakati: “Changamire Ishe, Ndimi makaita denga nenyika negungwa nezvinhu zvose zviri mazviri, 25 uye nomudzimu mutsvene makataura muchishandisa muromo watateguru wedu Dhavhidhi, mushandi wenyu kuti, ‘Marudzi akaitirei mheremhere uye nei vanhu vakafungisisa zvinhu zvisina zvazvinobatsira? 26 Madzimambo epanyika akamira uye vatongi vakaungana pamwe chete kuti varwe naJehovha uye kuti varwe nomuzodziwa wake.’ 27 Kunyange zvakadaro, Herodhi naPondiyo Pirato nevanhu vemamwe marudzi nevanhu vaIsraeri vakaungana muguta rino kuti varwe nomushandi wenyu mutsvene Jesu, wamakazodza, 28 kuti vaite zvinhu zvakafanosarudzwa noruoko rwenyu uye nokuronga kwenyu kuti zviitike. 29 Zvino, Jehovha, inzwai kutyisidzira kwavo, mubvumire varanda venyu kuti varambe vachitaura shoko renyu noushingi, 30 muchitambanudza ruoko rwenyu nokuda kwokuporesa uye zviratidzo nezvishamiso zvichiitika nezita romushandi wenyu mutsvene Jesu.” 31 Pavakanga vateterera, nzvimbo yavakanga vakaungana mairi yakazununguka; uye vose zvavo vakazadzwa nomudzimu mutsvene uye vakanga vachitaura shoko raMwari noushingi. 32 Zvakare, vanhu vazhinji pane vaya vakanga vatenda vakanga vaine mwoyo nomweya mumwe, hapana kunyange nomumwe aiti zvinhu zvaaiva nazvo ndezvake oga; asi kuti zvose zvavaiva nazvo zvaiva zvavo vose. 33 Uyewo, vaapostora vakaramba vachipupura nesimba guru pamusoro porumuko rwaShe Jesu; uye vose vakaitirwa mutsa usina kukodzera kuwanwa mukuru kwazvo. 34 Chokwadi, pakati pavo pakanga pasina aishayiwa; nokuti vose vakanga vaine minda kana dzimba vaizvitengesa vachiuya nezvainge zvawanikwa pazvinhu zvainge zvatengeswa 35 uye vaizviisa patsoka dzevaapostora. Uyewo mumwe nomumwe aizogoverwa, sokushayiwa kwaaiita. 36 Naizvozvo Josefa, uya akapiwa zita rokuti Bhanabhasi nevaapostora, zvinoreva kuti, Mwanakomana Wokunyaradza, kana zvashandurwa, muRevhi, munhu wokuKupro, 37 aiva nomunda, akautengesa, akauya nemari yacho, akaiisa patsoka dzevaapostora. 
5 Zvisinei, mumwe murume, ainzi Ananiyasi, pamwe chete nomudzimai wake Safira, akatengesa chinhu chavaiva nacho, 2 akavanza imwe yemari yacho, mudzimai wake achizvizivawo, uye akauya nechikamu chete, akachiisa patsoka dzevaapostora. 3 Asi Petro akati: “Ananiyasi, nei Satani akushingisa kuti uedze kunyengera mudzimu mutsvene uye kuti uvanze imwe mari yomunda wacho? 4 Kunyange kudai waramba uinawo, waisazongoramba uri wako here, uye watengeswa, mari yacho haina kuramba iri mumaoko ako here? Nei wafunga kuita chinhu chakadai seichi mumwoyo mako? Hauna kuedza kunyengera vanhu, asi Mwari.” 5 Paakanzwa mashoko aya Ananiyasi akawira pasi, akafa. Kutya kukuru kwakabata vose vakazvinzwa. 6 Asi majaya akasimuka, akamuputira nemachira, akamutakura akaenda naye kunze, akamuviga. 7 Zvino pashure penguva inenge maawa matatu mudzimai wake akapinda, asingazivi zvakanga zvaitika. 8 Petro akati kwaari: “Ndiudze, imi vaviri makatengesa munda nemari yakadai here?” Iye akati: “Hungu, nemari yakadaro.” 9 Naizvozvo Petro akati kwaari: “Nei imi vaviri makabvumirana kuti muedze mudzimu waJehovha? Tarira! Tsoka dzevaya vaviga murume wako dziri pasuo, uye vachakutakurawo voenda newe kunze.” 10 Akabva awira pasi patsoka dzaPetro, akafa. Majaya acho paakapinda, akamuwana afa, akamutakura akaenda naye kunze, akamuviga parutivi pomurume wake. 11 Naizvozvo kutya kukuru kwakabata ungano yose nevaya vose vakanzwa pamusoro pezvinhu izvi. 12 Zvakare, zviratidzo zvizhinji nezvishamiso zvakaramba zvichiitwa nemaoko evaapostora pakati pevanhu; uye vose vaiva nomwoyo mumwe vari muvharanda raSoromoni. 13 Chokwadi, hapana kana mumwe chete wevamwe vacho akanga aine ushingi hwokubatana navo; kunyange zvakadaro, vanhu vakanga vachivarumbidza. 14 Uyezve, varume nevakadzi vazhinjizhinji vaitenda munaShe, vakaramba vachiwedzerwa; 15 zvokuti vakatobudisa vairwara kunze mumigwagwa yakafara, vakavaradzika imomo patumibhedha nemaponde, kuti Petro zvaaizopfuura, zvimwe mumvuri wake chete waizowira pane mumwe wavo. 16 Uyewo, vazhinji vaibva mumaguta akapoteredza Jerusarema vakaramba vachiungana, vakatakura vanhu vairwara nevaya vainetswa nemidzimu isina kuchena, uye vose vairapwa. 17 Asi mupristi mukuru nevaya vose vaiva naye, boka raivapo panguva iyoyo revaSadhusi, vakasimuka uye vakazadzwa negodo, 18 vakabata vaapostora, vakavaisa muchitokisi chaipfigirwa vanhu vose. 19 Asi usiku ngirozi yaJehovha yakavhura masuo ejeri, ikavabudisa kunze, ikati: 20 “Endai, uye kana mamira mutemberi, rambai muchitaura nevanhu mashoko ose pamusoro poupenyu uhu.” 21 Pashure pokunzwa izvi, vakapinda mutemberi kwaedza, vakatanga kudzidzisa. Zvino pakasvika mupristi mukuru nevaya vakanga vainaye, vakaunganidza Sanihedrini neungano yose yevarume vakuru vevanakomana vaIsraeri, vakatumira vanhu kujeri kuti vaunzwe. 22 Asi pakasvika vakuru vakuru ikoko havana kuvawana vari mujeri. Naizvozvo vakadzoka, vakataura izvozvo, 23 vachiti: “Tawana jeri rakakiyiwa rakachengeteka uye varindi vakamira pamasuo, asi patavhura hapana watawana mukati.” 24 Naizvozvo, mukuru mukuru wetemberi nevapristi vakuru pavakanzwa mashoko aya, vakavhiringidzika kwazvo pamusoro penyaya idzi kuti izvi zvaizovei. 25 Asi mumwe murume akasvika, akavaudza kuti: “Tarirai! Varume vamakaisa mujeri vari mutemberi, vakamira havo vachidzidzisa vanhu.” 26 Mutarisiri wepatemberi akaenda nevakuru vakuru vake vaimushandira, vakabva vauya navo, asi pasina zvechisimba, zvavaitya kutemwa nematombo nevanhu. 27 Naizvozvo vakauya navo, vakavamisa muimba yeSanihedrini. Mupristi mukuru akavabvunzurudza, 28 akati: “Takakurayirai kwazvo kuti murege kuramba muchidzidzisa nezvezita iri, asi tarirai! mazadza Jerusarema nokudzidzisa kwenyu, uye makatsunga kuunza ropa romunhu uyu pamusoro pedu.” 29 Vachipindura, Petro nevamwe vaapostora vakati: “Tinofanira kuteerera Mwari somutongi panzvimbo pevanhu. 30 Mwari wemadzitateguru edu akamutsa Jesu, wamakauraya, muchimuturika padanda. 31 Mwari akakwidziridza iyeyu kuruoko rwake rworudyi soMumiririri Mukuru noMuponesi, kuti ape rupfidzo kuna Israeri nokukanganwirwa zvivi. 32 Isu tiri zvapupu zvezvinhu izvi, pamwe chetewo nomudzimu mutsvene, uyo Mwari akapa vaya vanomuteerera somutongi.” 33 Pavakanzwa izvi, vakarwadziwa kwazvo uye vakanga vachida kuvauraya. 34 Asi mumwe murume, muFarisi ainzi Gamarieri, mudzidzisi woMutemo airemekedzwa nevanhu vose, akasimuka muSanihedrini, akarayira kuti varume vacho vabudiswe kwenguva duku. 35 Iye akati kwavari: “Vanhu vaIsraeri, zvichenjererei pane zvamunoda kuita pamusoro pevarume ava. 36 Somuenzaniso, mazuva ano asati asvika Tudhasi akamuka, achizviti akanga ari munhu anokosha, uye varume vazhinji, vanenge mazana mana, vakabatana neboka rake. Asi akaurayiwa, uye vose vaimuteerera vakapararira, zvikashaya basa. 37 Pashure pake Judhasi wokuGarireya akamuka mumazuva okunyoresa, akatsausa vanhu kuti vamutevere. Asi murume iyeye akaparara, uye vaya vose vaimuteerera vakapararira kwose kwose. 38 Naizvozvo, pane zviripo izvi, ndinoti kwamuri, Musapindira mune zvevarume ava, asi varegei vakadaro; (nokuti, kana zano iri uye kana basa iri richibva kuvanhu, richaparara; 39 asi kana richibva kuna Mwari, hamuzokwanisi kuvaparadza;) kana zvisina kudaro, chokwadi zvimwe mungawanikwa muchirwisana naMwari.” 40 Zvino vakamuteerera, vakashevedza vaapostora, vakavarova, vakavarayira kuti varege kutaura pamusoro pezita raJesu, vakavarega vachienda. 41 Naizvozvo, ava vakabva zvavo pamberi peSanihedrini, vachifara nokuti vakanga vanzi vakakodzera kuzvidzirwa zita rake. 42 Mazuva ose vakaramba vachidzidzisa nokuzivisa mashoko akanaka pamusoro paiye Kristu Jesu, mutemberi uye paimba neimba vasingaregi.

Mab 3:25 Kureva, “mbeu.”


^ (Mab. 8:1-12:25) Kana ari Sauro, akanga achibvumirana nokupondwa kwake. Pazuva iroro kutambudzwa kukuru kwakamuka paungano yaiva muJerusarema; vose kunze kwevaapostora chete vakapararira munzvimbo dzose dzeJudhiya neSamariya. 2 Asi varume vaitya Mwari vakanoviga Stefani, uye vakamuchema kwazvo. 3 Zvisinei, Sauro akatanga kutambudza ungano. Achipinda nechisimba muimba imwe neimwe uye, achizvuzvurudza varume nevakadzi, aivaisa kujeri. 4 Zvisinei, vaya vakanga vapararira vakapfuura nomunyika iyoyo vachizivisa mashoko akanaka eshoko racho. 5 Kana ari Firipi, akaburukira kuguta reSamariya, akatanga kuvaparidzira nezvaKristu. 6 Mapoka evanhu akanga achiteerera nomwoyo mumwe zvinhu zvaitaurwa naFiripi pavakanga vakateerera uye vakatarira zviratidzo zvaakanga achiita. 7 Nokuti pakanga paine vazhinji vaiva nemidzimu isina kuchena, iyoyi yaishevedzera nenzwi guru yobva yabuda. Zvakare, vazhinji vakanga vakaoma rutivi rwomuviri uye vakanga vakaremara vakarapwa. 8 Naizvozvo muguta iroro makava nomufaro mukuru. 9 Zvino muguta racho maiva nomumwe murume ainzi Simoni, uyo, izvi zvisati zvaitika, akanga achiita zvemashiripiti, achishamisa rudzi rweSamariya, achizviti akanga ari munhu anokosha. 10 Vose zvavo, kubvira kumuduku wavo kusvikira kumukuru wavo, vaimuteerera vachiti: “Murume uyu ndiye Simba raMwari, rinogona kunzi iGuru.” 11 Naizvozvo vaimuteerera nokuti akanga avashamisa kwenguva refu nokuita mashiripiti ake. 12 Asi zvino pavakatenda Firipi, akanga achizivisa mashoko akanaka pamusoro poumambo hwaMwari uye pamusoro pezita raJesu Kristu, vakabva vabhabhatidzwa, varume nevakadzi. 13 Simoni akavawo mutendi, uye pashure pokunge abhabhatidzwa, akanga aina Firipi nguva dzose; uye, akashamiswa paakaona zviratidzo nemabasa esimba makuru achiitika. 14 Vaapostora vaiva muJerusarema pavakanzwa kuti Samariya yakanga yagamuchira shoko raMwari, vakatumira Petro naJohani ikoko; 15 uye ivava vakaburukira kwavari, vakavanyengeterera kuti vawane mudzimu mutsvene. 16 Nokuti wakanga usati waburukira pana ani naani wavo, asi vakanga vangobhabhatidzwa muzita raShe Jesu. 17 Vakabva vaisa maoko avo pavari, ivo vakatanga kugamuchira mudzimu mutsvene. 18 Zvino Simoni paakaona kuti mudzimu wakapiwa nokuiswa kwemaoko evaapostora, akavapa mari, 19 achiti: “Ndipeiwo simba iri, kuti munhu wose wandinoisa maoko angu paari agamuchire mudzimu mutsvene.” 20 Asi Petro akati kwaari: “Sirivha yako ngaiparare newe, nokuti wafunga kuwana chipo chaMwari chepachena uchishandisa mari. 21 Hauna rutivi kana mugove munyaya iyi, nokuti mwoyo wako hauna kururama pamberi paMwari. 22 Naizvozvo, pfidza uipi hwako uhwu, uteterere Jehovha kuti, kana zvichibvira, ukanganwirwe kufunga kwomwoyo wako; 23 nokuti ndinoona kuti uri nduru inovava uye chisungo chokusarurama.” 24 Achipindura, Simoni akati: “Nditetererei kuna Jehovha kuti parege kuva nechinhu chimwe chete pane zvamataura chingauya pandiri.” 25 Naizvozvo, pavakanga vapupura kwazvo uye vataura shoko raJehovha, vakadzokera kuJerusarema, vachizivisa mashoko akanaka mumisha mizhinji yevaSamariya. 26 Zvisinei, ngirozi yaJehovha yakataura naFiripi, ichiti: “Simuka uende kumaodzanyemba kumugwagwa unobva kuJerusarema uchiburukira kuGaza.” (Uyu mugwagwa womurenje.) 27 Naizvozvo iye akasimuka, akaenda, uye tarira! kwaiva nomukuru mukuru wokuItiopiya, murume aiva nesimba aiva pasi paKandase mambokadzi wevaItiopiya, akanga ari mutarisiri wepfuma yake yose. Akanga aenda kuJerusarema kunonamata, 28 asi akanga ava kudzokera uye akanga agere mungoro yake achiverenga zvinonzwika bhuku romuprofita Isaya. 29 Naizvozvo mudzimu wakati kuna Firipi: “Swedera ufambe pamwe chete nengoro iyi.” 30 Firipi akamhanya ari parutivi, akamunzwa achiverenga zvinonzwika bhuku romuprofita Isaya, akati: “Unonyatsoziva zvauri kuverenga here?” 31 Iye akati: “Chokwadi, ndingadaro sei kana mumwe asingandirayiridzi?” Iye akakumbira Firipi kuti akwire, agare naye. 32 Zvino chikamu choRugwaro chaakanga achiverenga zvinonzwika chaiva ichi: “Segwai akaendeswa kunourayiwa, uye segwayana rinyerere pamberi pomuveuri waro, naizvozvo iye haashami muromo wake. 33 Paainyadziswa kutongwa kwakabviswa kwaari. Ndiani achataura mashoko echizvarwa chake? Nokuti upenyu hwake hunobviswa panyika.” 34 Achipindura, mukuru mukuru wacho akati kuna Firipi: “Ndinokukumbira, Muprofita ari kutaura izvi pamusoro paani? Pamusoro pake here kana kuti pamusoro pomumwe munhu?” 35 Firipi akashama muromo wake uye, achitanga noRugwaro urwu, akamuzivisa mashoko akanaka pamusoro paJesu. 36 Zvino zvavakanga vachienda vari mumugwagwa, vakasvika paiva nemvura zhinji, mukuru mukuru wacho akati: “Tarira! Mvura zhinji; chii chinonditadzisa kubhabhatidzwa?” 37 —— 38 Naizvozvo akarayira kuti ngoro imire, vakapinda mumvura, iye Firipi nomukuru mukuru wacho; uye akamubhabhatidza. 39 Pavakanga vabuda mumvura, mudzimu waJehovha wakakurumidza kubvisa Firipi, uye mukuru mukuru wacho haana kuzomuona, nokuti iye akaramba achienda zvake achifara. 40 Asi Firipi akawanikwa ava kuAshdhodhi, uye akapfuura nomunharaunda yacho, akaramba achizivisa mashoko akanaka kumaguta ose kusvikira asvika kuKesariya. 
9 Asi Sauro, achiine shungu dzokutyisidzira nokuponda vadzidzi vaShe, akaenda kumupristi mukuru, 2 akamukumbira tsamba dzokuenda nadzo kumasinagogi aiva muDhamasiko, kuti auye kuJerusarema nevarume nevakadzi, chero vapi zvavo vaaizowana vaiva veNzira Iyi, vakasungwa. 3 Zvino zvaaifamba, akasvika pedyo neDhamasiko, chiedza chakabva kudenga pachakangoerekana chamupenyera kumativi ose, 4 akawira pasi, akanzwa inzwi richiti kwaari: “Sauro, Sauro, uri kunditambudzirei?” 5 Iye akati: “Ndimi ani, Ishe?” Akati: “Ndini Jesu, wauri kutambudza. 6 Zvisinei, simuka upinde muguta, uye uchaudzwa zvaunofanira kuita.” 7 Zvino varume vakanga vachifamba naye vakanga vakamira vashaya kana chokutaura, chokwadi, vachinzwa inzwi, asi vasingaoni kana munhu. 8 Asi Sauro akasimuka, uye kunyange zvazvo maziso ake akanga akasvinura hapana chaaiona. Naizvozvo vakamubata ruoko, vakapinda naye muDhamasiko. 9 Kwemazuva matatu hapana kana chaakaona, uye haana kudya kana kunwa. 10 MuDhamasiko maiva nomumwe mudzidzi ainzi Ananiyasi, uye Ishe akati kwaari pane zvaakaratidzwa: “Ananiyasi!” Iye akati: “Ndiri pano, Ishe.” 11 Ishe akati kwaari: “Simuka, enda kumugwagwa unonzi Wakarurama, uye tsvaka murume anonzi Sauro anobva kuTaso, pamba paJudhasi. Nokuti, tarira! iye ari kunyengetera, 12 uye pane zvaaratidzwa aona munhu anonzi Ananiyasi achipinda, akaisa maoko ake paari kuti aonezve.” 13 Asi Ananiyasi akapindura kuti: “Ishe, ndakanzwa nevazhinji pamusoro pomurume uyu, kuti zvinhu zvizhinji sei zvinokuvadza zvaakaitira vatsvene venyu muJerusarema. 14 Nomuno ane simba rakabva kuvapristi vakuru kuti asunge vose vanodana zita renyu.” 15 Asi Ishe akati kwaari: “Chienda hako, nokuti kwandiri murume uyu mudziyo wakasarudzwa kuti aende nezita rangu kune mamwe marudzi nokumadzimambo nevanakomana vaIsraeri. 16 Nokuti ndichamuratidza pachena kuti zvinhu zvizhinji sei zvaanofanira kutambura nokuda kwezita rangu.” 17 Naizvozvo Ananiyasi akaenda, akapinda mumba macho, uye akaisa maoko ake paari, akati: “Sauro, hama, Ishe, iye Jesu akazviratidza kwauri mumugwagwa wawakanga uchiuya nawo, andituma, kuti uonezve uye uzadzwe nomudzimu mutsvene.” 18 Mumaziso ake makabva madonha zvinenge mafunurwa, uye iye akaonazve; akasimuka akabhabhatidzwa, 19 uye akadya zvokudya akawana simba. Akagara muDhamasiko kwemazuva akati, aine vadzidzi, 20 uye akabva atanga kuparidza Jesu mumasinagogi, kuti Uyu ndiye Mwanakomana waMwari. 21 Asi vose vaimunzwa vaikatyamadzwa uye vaiti: “Uyu haasi iye murume akaparadza vaya vaiva muJerusarema vanodana zita iri here, uye kuti akanga auyira izvozvi muno, kuti aende navo vakasungwa kuvapristi vakuru?” 22 Asi Sauro akaramba achiwana simba kwazvo uye akanga achishamisa kwazvo vaJudha vaigara muDhamasiko sezvaairatidza nenzira inonzwisisika kuti Jesu ndiye Kristu. 23 Zvino mazuva akati wandei paakanga ava kuda kupera, vaJudha vakarangana pamwe chete kuti vamuuraye. 24 Zvisinei, kurangana kwavo pamusoro pake kwakazivikanwa naSauro. Asi ivo vakanga vachinyatsorindawo magedhi masikati nousiku kuti vamuuraye. 25 Naizvozvo vadzidzi vake vakamutora, vakamuburutsa usiku nepakanga pakazaruka parusvingo, vachimudzikisa ari mudengu. 26 Paakasvika muJerusarema akaedza kubatana nevadzidzi; asi vose vaimutya, nokuti havana kutenda kuti akanga ari mudzidzi. 27 Naizvozvo Bhanabhasi akamuyamura, akaenda naye kuvaapostora, akavaudza zvose kuti akanga aona sei Ishe ari mumugwagwa, kuti akanga ataura naye, uye kuti muDhamasiko akanga ataura sei noushingi nezita raJesu. 28 Akaramba ainavo, achipinda nokubuda muJerusarema, achitaura noushingi nezita raShe; 29 uye aitaura nokuitirana nharo nevaJudha vaitaura chiGiriki. Asi ava vakaedza kumuuraya. 30 Hama padzakacherechedza izvi, dzakaburukira naye kuKesariya dzikamutumira kuTaso. 31 Chokwadi, ungano yacho muJudhiya mose nomuGarireya nomuSamariya yakabva yapinda munguva yorugare, ichivakwa; uye yakaramba ichiwedzera zvayaifamba ichitya Jehovha uye ichinyaradzwa nomudzimu mutsvene. 32 Zvino Petro zvaakanga achifamba nomumativi ose akasvikawo kuvatsvene vaigara muRidha. 33 Imomo akawana mumwe murume ainzi Eniyasi, akanga apedza makore masere akarara pakamubhedha kake, zvaakanga akaoma rutivi rwomuviri. 34 Petro akati kwaari: “Eniyasi, Jesu Kristu anokuporesa. Simuka upete mubhedha wako.” Iye akabva asimuka. 35 Vose vaigara muRidha nebani reSharoni vakamuona, uye ivava vakatendeukira kunaShe. 36 Asi muJopa maiva nomumwe mudzidzi ainzi Tabhita, zvinoreva kuti Dhokasi, kana zvashandurwa. Aiita mabasa mazhinji akanaka okupa varombo zvipo zvokuvanzwira ngoni. 37 Asi mumazuva iwayo akarwara, akafa. Naizvozvo vakamushambidza, vakamuradzika muimba yepamusoro. 38 Zvino Ridha zvarakanga riri pedyo neJopa, vadzidzi pavakanzwa kuti Petro akanga ari muguta iri vakatuma varume vaviri kwaari kuti vamuteterere vachiti: “Tapota usazengurira kusvika kuno kwatiri.” 39 Petro akasimuka, akaenda navo. Paakasvika, vakapinda naye muimba yepamusoro; uye chirikadzi dzose dzakauya kwaari dzichisvimha misodzi dzichimuratidza nguo dzomukati nedzokunze zhinji dzaiitwa naDhokasi paakanga ainavo. 40 Asi Petro akabudisa vanhu vose panze uye, achipfugama, akanyengetera, uye, achitendeukira kumutumbi wacho, akati: “Tabhita, muka!” Iye akasvinura uye paakaona Petro, iye akamuka akagara. 41 Achimutambanudzira ruoko rwake, akamusimudza, akashevedza vatsvene nechirikadzi, akamuisa kwavari ari mupenyu. 42 Izvi zvakazivikanwa muJopa mose, uye vazhinji vakatenda munaShe. 43 Akaramba ari muJopa kwemazuva mazhinji nomumwe munhu ainzi Simoni, musukuti wematehwe. 
10 Zvino muKesariya maiva nomumwe murume ainzi Koneriyasi, mukuru weuto weboka rokuItari, semashevedzerwo araiitwa, 2 murume akanga akazvipira uye aitya Mwari pamwe chete neveimba yake vose, uye aipa vanhu zvipo zvizhinji zvokuvanzwira ngoni uye aiteterera kuna Mwari nguva dzose. 3 Paawa inenge yechipfumbamwe yemasikati akanyatsoona pane zvaakaratidzwa ngirozi yaMwari ichiuya kwaari, ikati kwaari: “Koneriyasi!” 4 Murume wacho akanyatsoitarira uye, achitya, akati: “Chii, Ishe?” Iyo ikati kwaari: “Minyengetero yako nezvipo zvokunzwira ngoni zvakwira sechiyeuchidzo pamberi paMwari. 5 Zvino tuma varume kuJopa vanoshevedza mumwe Simoni anonzi Petro. 6 Murume uyu akagamuchirwa nomumwe munhu anonzi Simoni, musukuti wematehwe, ane imba iri pedyo negungwa.” 7 Ngirozi yakataura naye payakanga yangoenda, iye akashevedza vaviri vevashandi vake vomumba nomurwi akanga akazvipira kuna Mwari pakati pevaya vaimushandira nguva dzose, 8 akarondedzera kwavari zvinhu zvose, akavatuma kuJopa. 9 Zuva rakatevera vachiri parwendo rwavo uye vava kusvika muguta racho, Petro akakwira pamusoro pemba paawa inenge yechitanhatu kuti anyengetere. 10 Asi akanzwa nzara kwazvo. Zvavakanga vachigadzira zvokudya, akaita seabatwa nehope, 11 akaona denga richizaruka uye chinhu chinenge mudziyo chichiburuka chakaita sejira guru rerineni riri kudzikiswa panyika nemativi aro mana; 12 uye machiri makanga muine zvisikwa zvemarudzi ose zvine makumbo mana nezvinhu zvinokambaira zvepanyika neshiri dzokudenga. 13 Inzwi rakauya kwaari richiti: “Petro, simuka uuraye, udye!” 14 Asi Petro akati: “Kwete, Ishe, nokuti handina kumbodya chinhu chakasviba nechisina kuchena.” 15 Inzwi rakataurazve naye, kechipiri richiti: “Rega kuti zvinhu zvacheneswa naMwari zvakasviba.” 16 Izvi zvakaitika kechitatu, uye mudziyo wacho wakabva wakwidzwa kudenga. 17 Zvino Petro paakanga achiri kuvhiringidzika kwazvo mumwoyo make pamusoro pokuti zvaakaratidzwa zvaakanga aona zvingarevei, tarira! varume vakatumwa naKoneriyasi vakanga vabvunza imba yaSimoni uye vakanga vamira ipapo pagedhi. 18 Vakashevedzera, vakabvunza kana Simoni ainzi Petro akanga agamuchirwa ipapo. 19 Petro zvaakanga achifunga pamusoro pezvaakanga aratidzwa zvacho, mudzimu wakati: “Tarira! Varume vatatu vari kukutsvaka. 20 Zvisinei, simuka, buruka pasi uende navo, usingambozenguriri, nokuti ndavatuma.” 21 Naizvozvo Petro akaburuka pasi kuvarume vacho, akati: “Tarirai! Ndini wamuri kutsvaka. Mavingei pano?” 22 Ivo vakati: “Koneriyasi, mukuru weuto, murume akarurama, anotya Mwari uye anopupurirwa zvakanaka norudzi rwose rwevaJudha, akapiwa mirayiridzo yaMwari nengirozi tsvene kuti akushevedze kuti uuye kumba kwake kuti anzwe zvinhu zvauchataura.” 23 Naizvozvo akavati vapinde, akavagamuchira. Zuva rakatevera akasimuka, akaenda navo, uye dzimwe hama dzakanga dzabva kuJopa dzakaenda naye. 24 Pazuva rakatevera, akapinda muKesariya. Chokwadi, Koneriyasi akanga akavamirira uye akanga aunganidza hama dzake neshamwari dzapedyo. 25 Petro zvaakapinda, Koneriyasi akamuchingura, akawira pasi patsoka dzake, akamupfugamira. 26 Asi Petro akamusimudza, achiti: “Simuka; iniwo ndiri munhu.” 27 Zvaaikurukura naye akapinda, akawana vanhu vazhinji vakaungana, 28 iye akati kwavari: “Munonyatsoziva kuti hazvisi pamutemo sei kuti muJudha abatane kana kuti aswedere kune mumwe munhu werimwe dzinza; asi Mwari akandiratidza kuti hapana munhu wandinofanira kuti akasviba kana kuti haana kuchena. 29 Nokudaro ndauya, ndisingamborambi, pandashevedzwa. Naizvozvo ndiri kubvunza zvamandishevedzera.” 30 Naizvozvo Koneriyasi akati: “Mazuva mana apfuura kana tichiverenga kubva paawa ino, ndakanga ndichinyengetera ndiri mumba mangu paawa yechipfumbamwe, apo, tarira! murume akanga akapfeka zvipfeko zvinopenya akamira pamberi pangu, 31 akati, ‘Koneriyasi, munyengetero wako wanzwiwa uye zvipo zvako zvokunzwira ngoni zvayeukwa naMwari. 32 Naizvozvo, tuma vanhu kuJopa unoshevedza Simoni, anonzi Petro. Murume uyu ari kugara mumba maSimoni, musukuti wematehwe, pedyo negungwa.’ 33 Naizvozvo ndakabva ndakutumira vanhu, uye waita zvakanaka kuuya kuno. Nokudaro panguva ino tose tiri pamberi paMwari kuti tinzwe zvinhu zvose zvawakarayirwa naJehovha kuti utaure.” 34 Petro akabva ashama muromo wake, akati: “Chokwadi ndinoona kuti Mwari haasaruri, 35 asi murudzi rwose munhu anomutya uye anoita zvakarurama anogamuchirwa naye. 36 Akatumira shoko kuvanakomana vaIsraeri kuti avazivise mashoko akanaka orugare pachishandiswa Jesu Kristu: Uyu ndiye Ishe wevamwe vose. 37 Munoziva nyaya yakataurwa pamusoro payo muJudhiya mose, kutangira kuGarireya pashure porubhabhatidzo rwakaparidzwa naJohani, 38 yokuti, Jesu wokuNazareta, akazodzwa sei naMwari nomudzimu mutsvene nesimba, iye akapota nomunyika iyoyo yose achiita zvakanaka uye achiporesa vose vakanga vakadzvinyirirwa naDhiyabhorosi; nokuti Mwari akanga ainaye. 39 Isu tiri zvapupu zvezvinhu zvose zvaakaita munyika yevaJudha nomuJerusarema; asi ivowo vakamuuraya nokumuturika padanda. 40 Mwari akamutsa Iyeyu pazuva rechitatu akamubvumira kuti aonekwe, 41 kwete nevanhu vose, asi nezvapupu zvakafanogadzwa naMwari, isu vacho, takadya nokunwa naye pashure pokunge amutswa kubva kuvakafa. 42 Uyewo, akatirayira kuparidzira vanhu nokupupura kwazvo kuti Uyu ndiye akagadzwa naMwari kuti ave mutongi wevapenyu nevakafa. 43 Vaprofita vose vanomupupurira, kuti munhu wose anotenda maari anokanganwirwa zvivi nomuzita rake.” 44 Petro achiri kutaura pamusoro pezvinhu izvi mudzimu mutsvene wakauya pane vaya vose vakanga vachinzwa shoko. 45 Vakatendeka vakanga vauya naPetro vaiva vamwe vevaya vakadzingiswa vakashamiswa, nokuti chipo chepachena chomudzimu mutsvene chakanga chichidururirwawo pavanhu vemamwe marudzi. 46 Nokuti vakavanzwa vachitaura nendimi uye vachikudza Mwari. Petro akabva ati: 47 “Pane munhu angadzivisa kushandiswa kwemvura here kuti ava vagamuchira mudzimu mutsvene sezvatakaitawo isu varege kubhabhatidzwa?” 48 Naizvozvo akavarayira kuti vabhabhatidzwe muzita raJesu Kristu. Vakabva vamukumbira kuti agare kwemazuva akati kuti. 
11 Zvino vaapostora nehama dzakanga dziri muJudhiya vakanzwa kuti vanhu vemamwe marudzi vakanga vagamuchirawo shoko raMwari. 2 Naizvozvo Petro paakakwira kuJerusarema, vaitsigira kudzingiswa vakatanga kuita nharo naye, 3 vachiti akanga apinda mumba mevanhu vaiva vasina kudzingiswa uye akanga adya navo. 4 Petro akatanga uye akavatsanangurira zvinhu zvose, achiti: 5 “Ndakanga ndiri muguta reJopa ndichinyengetera, uye ndakaita sendabatwa nehope ndikaona pane zvandakaratidzwa, chinhu chinenge mudziyo chichiburuka sejira guru rerineni riri kudzikiswa nemativi aro mana richibva kudenga, uye chakauya pandakanga ndiri chaipo. 6 Ndichinyatsotarira machiri, ndakacherechedza, ndikaona zvisikwa zvine makumbo mana zvepanyika nemhuka dzomusango nezvinhu zvinokambaira neshiri dzokudenga. 7 Ndakanzwawo inzwi richiti kwandiri, ‘Petro, simuka, uraya udye!’ 8 Asi ndakati, ‘Kwete, Ishe, nokuti chinhu chakasviba kana chisina kuchena hachisati chambopinda mumuromo mangu.’ 9 Inzwi rakabva kudenga rakapindura kechipiri rikati, ‘Iwe rega kuti zvinhu zvakacheneswa naMwari zvakasviba.’ 10 Izvi zvakaitika kechitatu, uye zvinhu zvose zvakakwidzwa zvichidzokera kudenga. 11 Uyewo, tarira! panguva iyoyo pakanga paine varume vatatu vakanga vakamira pamba patakanga tiri, vatumwa kwandiri vachibva kuKesariya. 12 Naizvozvo mudzimu wakandiudza kuti ndiende navo, ndisingambozenguriri. Asi idzi hama nhanhatu dzakaendawo neni, uye takapinda mumba momunhu wacho. 13 “Iye akatiudza maonero aakaita ngirozi imire mumba make ichiti, ‘Tuma vanhu kuJopa, unoshevedza Simoni anonzi Petro, 14 uye achakuudza zvinhu zvaungaita iwe neveimba yako yose kuti muponeswe.’ 15 Asi pandakatanga kutaura, mudzimu mutsvene wakaburukira pavari sezvawakaitawo patiri pakutanga. 16 Naizvozvo ndakayeuka shoko raShe, kuti aiti, ‘Kana ari Johani, akabhabhatidza nemvura, asi imi muchabhabhatidzwa nomudzimu mutsvene.’ 17 Naizvozvo, kana Mwari akavapa chipo chepachena chakafanana nechaakatipawo isu takatenda munaShe Jesu Kristu, ini ndaiva ani zvangu kuti ndikwanise kudzivisa Mwari?” 18 Zvino pavakanzwa zvinhu izvi, vakabvuma, uye vakakudza Mwari, vachiti: “Zvinoka, Mwari apawo vanhu vemamwe marudzi mukana wokupfidza nokuda kwoupenyu.” 19 Naizvozvo vaya vakanga vaparadzirwa nokutambudzwa kwakamuka pamusoro paStefani vakaenda vakanosvika kuFenikiya nokuKupro nokuAndiyoki, asi vasingatauri shoko naani zvake kunze kwevaJudha chete. 20 Zvisinei, pakati pavo pakanga paine varume vokuKupro nevokuKurini vakauya kuAndiyoki vakatanga kutaura nevanhu vaitaura chiGiriki, vachizivisa mashoko akanaka aShe Jesu. 21 Uyezve, ruoko rwaJehovha rwakanga ruinavo, uye vazhinji kwazvo vakava vatendi vakatendeukira kunaShe. 22 Mashoko pamusoro pavo akasvika munzeve dzeungano yakanga iri muJerusarema, uye vakatuma Bhanabhasi kuti anosvika kuAndiyoki. 23 Paakasvika, akaona mutsa usina kukodzera kuwanwa waMwari, akafara, akatanga kuvakurudzira vose kuti varambe vari munaShe nokutsunga kwomwoyo; 24 nokuti akanga ari munhu akanaka azere nomudzimu mutsvene uye nokutenda. Boka guru revanhu rakawedzerwa kunaShe. 25 Naizvozvo akaenda kuTaso kuti anonyatsotsvaka Sauro 26 uye, pashure pokunge amuwana, akauya naye kuAndiyoki. Nokudaro kwegore rose vakaungana navo muungano, vakadzidzisa boka guru revanhu, uye maiva muAndiyoki umo vadzidzi vakatanga kutumidzwa kuti vaKristu nokutungamirira kwaMwari. 27 Zvino mumazuva aya vaprofita vakauya kuAndiyoki vachibva kuJerusarema. 28 Mumwe wavo ainzi Agabhasi akasimuka, akatanga kuratidza nomudzimu kuti nzara huru yakanga yava kuda kuuya munyika yose inogarwa; iyo, chokwadi, yakaitika munguva yaKraudhiyo. 29 Naizvozvo vaya vaiva vadzidzi vakasarudza, mumwe nomumwe wavo maererano nezvaaigona, kuti vaite basa rokuyamura nokutumira zvinhu kuhama dzaigara muJudhiya; 30 uye vakaita izvi, vachizvitumira kuvarume vakuru noruoko rwaBhanabhasi naSauro. 
12 Panenge panguva iyoyo chaiyo mambo Herodhi akatanga kutora matanho akasimba kuti aitire vamwe veungano zvakaipa. 2 Akauraya Jakobho mukoma waJohani nebakatwa. 3 Zvaakaona kuti zvakanga zvichifadza vaJudha, akabva asungawo Petro. (Sezvineiwo, iwayo akanga ari mazuva emakeke asina kuviriswa.) 4 Achimubata, akamuisa mujeri, akamuisa kumapoka mana evarwi kuti amurinde, boka rimwe nerimwe riine varwi vana, zvaaida kuzomubudisa kuti amuise kuvanhu paseka yapera. 5 Naizvozvo Petro akanga achichengetwa mujeri; asi ungano yakanga ichimunyengeterera kwazvo kuna Mwari. 6 Zvino Herodhi paakanga ava kuda kumubudisa, usiku ihwohwo Petro akanga akarara akasungwa necheni mbiri ari pakati pevarwi vaviri, uye varindi vakanga vari pasuo vachichengeta jeri. 7 Asi, tarira! ngirozi yaJehovha yakamira pedyo, chiedza chikavheneka muchitokisi. Ichirova Petro parutivi, yakamumutsa, ichiti: “Kurumidza kumuka!” Uye cheni dzake dzakadonha kubva pamaoko ake. 8 Ngirozi yakati kwaari: “Zvisunge chiuno usunge hwashu dzako.” Iye akaita saizvozvo. Pakupedzisira yakati kwaari: “Pfeka nguo yako yokunze urambe uchinditevera.” 9 Iye akabuda, akaramba achiitevera, asi haana kuziva kuti zvakanga zvichiitwa nengirozi zvakanga zvichinyatsoitika. Chokwadi, iye akafunga kuti akanga achiona chiratidzo. 10 Vachipfuura nepane varindi vokutanga nevechipiri, vakasvika kugedhi resimbi raipinda muguta, uye iri rakangovavhurikira roga. Pashure pokunge vabuda kunze, vakapfuura mugwagwa mumwe chete, ngirozi yacho ikabva yabva kwaari. 11 Petro achipengenuka, akati: “Zvino chokwadi ndava kuziva kuti Jehovha atuma ngirozi yake, ikandinunura paruoko rwaHerodhi nepazvinhu zvose zvanga zvichitarisirwa nevanhu vechiJudha.” 12 Pashure pokunge afunga nezvazvo, akaenda kumba kwaMariya amai vaJohani ainzi Mako, kwakanga kwakaungana vanhu vazhinji vachinyengetera. 13 Paakagogodza pasuo regedhi, mushandikadzi ainzi Rodha akauya kuzoona kuti ndiani, 14 uye, paakaziva inzwi raPetro, haana kuvhura gedhi nokufara, asi akamhanyira mukati akataura kuti Petro akanga akamira pagedhi. 15 Ivo vakati kwaari: “Unopenga.” Asi iye akaramba achitaura zvakasimba kuti ndizvo. Vakatanga kuti: “Ingirozi yake.” 16 Asi Petro akaramba ari ipapo achigogodza. Pavakavhura, vakamuona, vakakatyamadzwa. 17 Asi akavaninira noruoko rwake kuti vanyarare, akavaudza zvose kuti Jehovha akanga amubudisa sei mujeri, uye akati: “Muudze Jakobho pamwe chete nehama zvinhu izvi.” Naizvozvo akabuda, akaenda kune imwe nzvimbo. 18 Naizvozvo, pakwakanga kwachena, pakava nemheremhere huru pakati pevarwi pamusoro pokuti chaizvoizvo chii chakanga chaitika kuna Petro. 19 Herodhi akamutsvaka kwazvo uye, amushaya, akabvunzurudza varindi, akarayira kuti vaendeswe kunorangwa; uye akabva kuJudhiya akaburukira kuKesariya, akapedza nguva yakati ikoko. 20 Zvino akanga achinzwa achida kurwisa vanhu vokuTire nevokuSidhoni. Naizvozvo vakauya kwaari nomwoyo mumwe uye, pashure pokunyengetedza Brasto, uyo akanga achitarisira imba yamambo, vakatanga kukumbira rugare, nokuti nyika yavo yaipiwa zvokudya nenyika yamambo. 21 Asi pazuva rakatarwa, Herodhi akapfeka zvipfeko zvoumambo, akagara pachigaro chokutonga, akatanga kutaura kwavari vose. 22 Vanhu vakanga vakaungana vakatangawo kushevedzera vachiti: “Inzwi ramwari, kwete romunhu!” 23 Ngirozi yaJehovha yakabva yamurova, nokuti haana kukudza Mwari; uye akadyiwa nehonye, akafa. 24 Asi shoko raJehovha rakaramba richikura uye richipararira. 25 Kana ari Bhanabhasi naSauro, pashure pokunge vaita basa rokuyamura muJerusarema zvizere, vakadzokera, vakaenda naJohani, anonzi Mako.


















^ (Joh. 6:48-68) “Ndini chingwa choupenyu. 49 Madzitateguru enyu akadya mana murenje asi akafa. 50 Ichi ndicho chingwa chinoburuka chichibva kudenga, kuti munhu achidye arege kufa. 51 Ndini chingwa chipenyu chakaburuka chichibva kudenga; kana munhu akadya chingwa ichi achararama nokusingaperi; uye, chokwadi, chingwa chandichapa inyama yangu nokuda kwoupenyu hwenyika.” 52 Naizvozvo vaJudha vakatanga kuitirana nharo, vachiti: “Munhu uyu angatipa sei nyama yake kuti tidye?” 53 Naizvozvo Jesu akati kwavari: “Chokwadi, chokwadi ndinoti kwamuri, Kana mukasadya nyama yoMwanakomana womunhu nokunwa ropa rake, hamuna upenyu mamuri. 54 Uya anodya nyama yangu nokunwa ropa rangu ane upenyu husingaperi, uye ndichamumutsa pazuva rokupedzisira; 55 nokuti nyama yangu ndicho chokudya chechokwadi, uye ropa rangu ndicho chokunwa chechokwadi. 56 Uya anodya nyama yangu nokunwa ropa rangu anoramba ari pamwe neni, neni ndiri pamwe naye. 57 Baba vapenyu zvavakandituma, ini ndinoraramawo nokuda kwaBaba, anondidya, naiyewo achararama nokuda kwangu. 58 Ichi ndicho chingwa chakaburuka chichibva kudenga. Hazvina kuita sepaya madzitateguru enyu paakadya asi iwo akafa. Anodya chingwa ichi achararama nokusingaperi.” 59 Akataura zvinhu izvi paakanga achidzidzisa pakanga pakaungana vanhu muKapenaume. 60 Naizvozvo vazhinji vevadzidzi vake, pavakanzwa izvi, vakati: “Kutaura uku kunoshamisa kwazvo; ndiani angakuteerera?” 61 Asi Jesu, achiziva kuti vadzidzi vake vakanga vachigunun’una pamusoro peizvi, akati kwavari: “Izvi zvinokugumburai here? 62 Naizvozvo, zvakadini, kana mukaona Mwanakomana womunhu achikwira kwaaiva pakutanga? 63 Mudzimu ndiwo unopa upenyu; nyama haina kana zvainobatsira. Mashoko andataura kwamuri ndeomudzimu uye anopa upenyu. 64 Asi pane vamwe venyu vasingatendi.” Nokuti kubva pakutanga Jesu aiziva kuti ndivanaani vakanga vasingatendi uye kuti ndiani akanga achizomutengesa. 65 Naizvozvo akati: “Ndokusaka ndati kwamuri, Hapana angauya kwandiri kana akasabvumirwa naBaba.” 66 Nokuda kweizvi vazhinji vevadzidzi vake vakadzokera kuzvinhu zvavakasiya uye vakanga vasingachafambizve naye. 67 Naizvozvo Jesu akati kune vane gumi nevaviri: “Munoda kuendawo here?” 68 Simoni Petro akamupindura kuti: “Ishe, tichaenda kuna ani? Ndimi mune mashoko oupenyu husingaperi;









^ ***bh pp. 106-114 Nei Mwari Achibvumira Kutambura?***
CHITSAUKO 11
Nei Mwari Achibvumira Kutambura?
Mwari ndiye akakonzera kutambura kuri munyika here?
Inyaya ipi yakamutswa mumunda weEdheni?
Mwari achabvisa sei migumisiro yokutambura kwevanhu?
PASHURE pokurwisana kwakaipa mune imwe nyika yasakadzwa nehondo, zviuru zvevakadzi nevana vasiri varwi vakanga vaurayiwa vakavigwa muguva rimwe chete rakanga rakapoteredzwa notumichinjikwa. Kamuchinjikwa kamwe nekamwe kaiva neshoko iri: “Nei?” Dzimwe nguva iwoyo ndiwo mubvunzo unorwadza zvikuru unobvunzwa nevanhu vose. Vanhu vanoubvunza vakasuruvara apo hondo, njodzi, hosha, kana kuti mhosva inoparwa zvinouraya vanhu vavanoda vasina mhosva, zvinoparadza misha yavo, kana kuti zvinounza kutambura kusingatauriki nedzimwe nzira. Vanoda kuziva nei matambudziko akadaro achivawira.
2 Nei Mwari achibvumira kutambura? Kana Jehovha Mwari aine simba rose, aine rudo, akachenjera, uye akarurama, nei nyika izere kwazvo noruvengo uye kusaruramisira? Wakambonetseka nezvinhu izvi iwe pachako here?
3 Zvakaipa here kubvunza kuti nei Mwari achibvumira kutambura? Vamwe vanonetseka kuti kubvunza mubvunzo wakadaro kunoreva kuti havana kutenda kwakakwana kana kuti vari kuratidza kusaremekedza Mwari. Zvisinei, paunenge uchiverenga Bhaibheri, uchaona kuti vanhu vakanga vakatendeka, vaitya Mwari, vaiva nemibvunzo yakafanana. Somuenzaniso, muprofita Habhakuki akabvunza Jehovha kuti: “Nei muchiita kuti ndione zvinhu zvinokuvadza, uye muchiramba makatarira zvinhu zvinongotambudza? Nei kupamba nokuita zvechisimba zviri pamberi pangu, nei kupopotedzana kuchiitika, uye nei kukakavara kuchiitwa?”—Habhakuki 1:3.
4 Jehovha akatuka here muprofita wacho akatendeka Habhakuki nokuti akanga abvunza mibvunzo yakadaro? Kwete. Pane kudaro, Mwari akabatanidza mashoko aHabhakuki omwoyo wose munhoroondo yakafuridzirwa yeBhaibheri. Mwari akamubatsirawo kuti anyatsonzwisisa zvinhu uye kuti ave nokutenda kwakasimba. Jehovha anoda kukuitira zvakafanana. Yeuka kuti Bhaibheri rinodzidzisa kuti “iye ane hanya nemi.” (1 Petro 5:7) Mwari anovenga uipi uye kutambura kwahunokonzera kupfuura chero munhu upi zvake. (Isaya 55:8, 9) Saka, nei munyika muine kutambura kwakawanda kudai?
NEI PAINE KUTAMBURA KWAKAWANDA KUDAI?
5 Vanhu vezvitendero zvakasiyana-siyana vakaenda kuvafundisi vavo nevadzidzisi kunobvunza nei paine kutambura kwakawanda kudai. Kakawanda, mhinduro ndeyokuti kutambura kuda kwaMwari uye kuti kare kare akasarudza zvose zvaizoitika, kusanganisira zviitiko zvinotyisa. Vakawanda vanoudzwa kuti maitiro aMwari haatsananguriki kana kuti iye anouraya vanhu—kunyange vana—kuti ave navo kudenga. Zvisinei, sezvawakadzidza, Jehovha Mwari haambokonzeri zvinhu zvakaipa. Bhaibheri rinoti: “Mwari wechokwadi haamboiti zvakaipa, uye Wemasimbaose haamboiti zvisina kururama!”—Jobho 34:10.
6 Unoziva here nei vanhu vachiita chikanganiso chokupa Mwari mhosva yokutambura kwose kuri munyika? Kakawanda, vanopa Mwari Wemasimbaose mhosva nokuti vanofunga kuti ndiye mutongi chaiye wenyika ino. Havazivi chokwadi chiri nyore asi chinokosha chinodzidziswa neBhaibheri. Wakadzidza chokwadi ichocho muChitsauko 3 chebhuku rino. Mutongi chaiye wenyika ino ndiSatani Dhiyabhorosi.
7 Bhaibheri rinotaura zviri pachena kuti: “Nyika yose iri musimba reakaipa.” (1 Johani 5:19) Paunofunga nezvazvo, izvozvo hazvina musoro here? Nyika ino inoratidza unhu hwechisikwa chomudzimu chisingaoneki chiri “kutsausa nyika yose inogarwa.” (Zvakazarurwa 12:9) Satani ane ruvengo, anonyengera, uye ane utsinye. Saka nyika iri musimba rake yakazarawo noruvengo, kunyengera uye utsinye. Ndicho chimwe chikonzero nei paine kutambura kwakawanda kudai.
8 Chikonzero chechipiri nei paine kutambura kwakawanda kudai ndechokuti, sezvakakurukurwa muChitsauko 3, vanhu vave vasina kukwana uye vaine zvivi kubvira vanhu pavakapanduka mumunda weEdheni. Vanhu vane zvivi vanowanzorwira kutonga vamwe, uye izvi zvinoguma nehondo, udzvinyiriri, uye kutambura. (Muparidzi 4:1; 8:9) Chikonzero chechitatu chokutambura i“nguva nezviitiko zvisingafanoonekwi.” (Muparidzi 9:11) Munyika umo Jehovha asiri Mutongi anodzivirira, vanhu vangatambura nokuti zvinongoitikawo kuti vanova munzvimbo ine ngozi panguva inoitika njodzi yacho.
9 Zvinotinyaradza kuziva kuti Mwari haakonzeri kutambura. Haasi iye anokonzera hondo, kuparwa kwemhosva, udzvinyiriri, kana kunyange njodzi dzinongoitika dzoga izvo zvinoita kuti vanhu vatambure. Asi, tinofanira kuziva kuti, Nei Jehovha achibvumira kutambura kwose uku? Kana ari iye Wemasimbaose, ane simba rokumisa kutambura. Saka, nei asingashandisi simba rake? Mwari ane rudo watinoziva anofanira kuva nechikonzero chakanaka.—1 Johani 4:8.
NYAYA INOKOSHA INOMUTSWA
10 Kuti tizive kuti nei Mwari achibvumira kutambura, tinofanira kufunga zvakaitika kare panguva apo kutambura kwakatanga. Satani paakaita kuti Adhamu naEvha vasateerere Jehovha, nyaya inokosha yakamutswa. Satani haana kuramba kuti Jehovha ane simba. Iye anotoziva kuti simba raJehovha harina parinogumira. Asi chaakaramba ikodzero yokutonga yaJehovha. Nokutaura kuti Mwari aiva murevi wenhema anonyima vanhu vaanotonga zvinhu zvakanaka, Satani akapomera Jehovha kuti mutongi akaipa. (Genesisi 3:2-5) Satani akataura nenzira isina kunanga kuti vanhu vaizobudirira vasingatongwi naMwari. Izvi zvakadenha uchangamire hwaJehovha, kodzero yake yokutonga.
11 Adhamu naEvha vakapandukira Jehovha. Chaizvoizvo, vakati: ‘Hatidi kuti Jehovha ave Mutongi wedu. Tinogona kuzvisarudzira chakanaka nechakaipa.’ Jehovha aizogadzirisa sei nyaya iyoyo? Aizodzidzisa sei zvisikwa zvose zvakangwara kuti vapanduki vacho vakanga vasina kururama uye kuti nzira yake zvechokwadi ndiyo yakanakisisa? Mumwe munhu angataura kuti Mwari aifanira kunge akangoparadza vapanduki vacho ndokutanga patsva. Asi Jehovha akanga ataura chinangwa chake chokuzadza pasi nevana vaAdhamu naEvha, uye aida kuti vararame muparadhiso pasi pano. (Genesisi 1:28) Jehovha anozadzisa zvinangwa zvake nguva dzose. (Isaya 55:10, 11) Kunze kwaizvozvo, kuparadza vapanduki muEdheni kungadai kusina kugadzirisa nyaya yakanga yamutswa yaiva nechokuita nekodzero yaJehovha yokutonga.
12 Ngatimbofungei nezvomuenzaniso. Chimbofungidzira kuti mudzidzisi ari kuudza vadzidzi vake kuti vangagadzirisa sei dambudziko rakaoma. Mumwe mudzidzi akangwara asi anopandukira anotaura kuti nzira iri kushandiswa nomudzidzisi kugadzirisa dambudziko racho haina kururama. Achiratidza kuti mudzidzisi haakwanisi, mupanduki uyu anoomerera pakuti anoziva nzira iri nani yokugadzirisa dambudziko racho. Vamwe vadzidzi vanofunga kuti akarurama, uye vanopandukawo. Mudzidzisi wacho anofanira kuitei? Kana akadzinga vapanduki vacho mukirasi, izvi zvichaita kuti vamwe vadzidzi vaitei? Havazofungi here kuti mumwe wavo wavanodzidza naye uye vamwe vabatana naye vakarurama? Vamwe vadzidzi vose vari mukirasi yacho vangasvika pakusaremekedza mudzidzisi wacho, vachifunga kuti anotya kuratidzwa kuti haana kururama. Asi ngatitii mudzidzisi wacho anobvumira mupanduki wacho kuratidza kirasi kuti iye aizogadzirisa dambudziko racho sei.
13 Jehovha akaita zvakafanana nezvinoitwa nomudzidzisi wacho. Yeuka kuti vapanduki vaiva muEdheni handivo chete vaibatanidzwa. Mamiriyoni engirozi akanga akatarisa. (Jobho 38:7; Dhanieri 7:10) Kugadzirisa kwakaita Jehovha kupanduka kwacho kwaizova nezvakwaizoita zvakanyanya pangirozi dzose idzodzo uye pakupedzisira pazvisikwa zvose zvakangwara. Saka, Jehovha akaitei? Akabvumira Satani kuti aratidze matongero aaizoita vanhu. Mwari akabvumirawo vanhu kuti vazvitonge vachitungamirirwa naSatani.
14 Mudzidzisi womumuenzaniso wedu anoziva kuti mupanduki wacho nevamwe vadzidzi vari kumutsigira havana kururama. Asi anozivawo kuti kuvapa mukana wokuedza kuratidza pfungwa yavo kuchabatsira kirasi yose. Vapanduki vacho pavanokundikana, vadzidzi vose vakatendeseka vachaona kuti mudzidzisi ndiye chete anokwanisa kutungamirira kirasi. Vachanzwisisa nei mudzidzisi achizobvisa chero vapi zvavo vanopanduka mukirasi yacho. Saizvozvowo, Jehovha anoziva kuti vanhu vose vane mwoyo yakatendeseka uye ngirozi vachabatsirwa nokuona kuti Satani nevamwe vaakapanduka navo vakundikana uye kuti vanhu havagoni kuzvitonga. Kufanana naJeremiya womunguva yekare, vachadzidza chokwadi ichi chinokosha: “Haiwa Jehovha, ndinonyatsoziva kuti nzira yomunhu wepanyika haisi yake. Munhu anofamba haakwanisi kudzora nhanho dzake.”—Jeremiya 10:23.
NEI KWENGUVA REFU KUDAI?
15 Zvisinei, nei Jehovha akabvumira kuti kutambura kupfuurire kwenguva refu kudai? Nei asingaiti kuti zvinhu zvakaipa zvirege kuitika? Funga zvinhu zviviri izvo mudzidzisi womumuenzaniso wedu aisazoita. Kutanga, aisazodzivisa mudzidzi wacho apanduka kutaura nzira yake yokugadzirisa zvinhu. Chechipiri, mudzidzisi wacho aisazobatsira mupanduki wacho kugadzirisa zvinhu. Saizvozvowo, funga nezvezvinhu zviviri izvo Jehovha akatsunga kusaita. Kutanga, haana kudzivisa Satani nevaya vanomutsigira kuedza kuratidza kuti vakarurama. Saka zvave zvakakodzera kubvumira kuti nguva ipfuure. Muzviuru zvemakore zvenhoroondo yevanhu, vanhu vakaedza kuzvitonga kwakasiyana-siyana, kana kuti hurumende dzevanhu. Vanhu vakabudirira mune zvesayenzi nezvimwe zvinhu, asi kusaruramisira, urombo, kuparwa kwemhosva, uye hondo zvakatonyanya kuwedzera. Iye zvino kutonga kwevanhu kwaratidza kuti kwakundikana.
16 Chechipiri, Jehovha haana kubatsira Satani kutonga nyika ino. Somuenzaniso, kudai Mwari aizodzivisa mhosva dzakaipa kwazvo dzinoparwa, chaizvoizvo aisazova achitsigira kuti vapanduki vakarurama here? Mwari aisazova achiita kuti vanhu vafunge kuti zvimwe vanhu vanogona kuzvitonga pasina matambudziko anovapo here? Kudai Jehovha aizoita izvozvo, aizotsigirawo nhema. Zvisinei, ‘hazvibviri kuti Mwari areve nhema.’—VaHebheru 6:18.
17 Zvisinei, zvakadini nezvakaipa zvose zvakaitwa munguva refu Mwari paange achipandukirwa? Tinofanira kuyeuka kuti Jehovha ane masimba ose. Saka, anogona uye achabvisa migumisiro yose yokutambura kwevanhu. Sezvatakatodzidza, kuparadzwa kuri kuitwa nyika yedu kuchagadziriswa nokuchinja nyika yacho kuti ive Paradhiso. Migumisiro yechivi ichabviswa nokutenda chibayiro chorudzikinuro chaJesu, uye migumisiro yorufu ichachinjwa pachishandiswa rumuko. Saka Mwari achashandisa Jesu “kuti aputse mabasa aDhiyabhorosi.” (1 Johani 3:8) Jehovha achaita zvose izvi panguva yakakodzera chaiyo. Tinogona kufara kuti haana kukurumidza kuzviita, nokuti kushivirira kwake kwakatipa mukana wokudzidza chokwadi uye kumushumira. (2 Petro 3:9, 10) Munguva iyi, Mwari ave achishingaira kutsvaka vanhu vanomunamata nomwoyo wose uye kuvabatsira kutsungirira chero kutambura kupi zvako kungauya pavari munyika ino yatambura.—Johani 4:23; 1 VaKorinde 10:13.
18 Vamwe vangashamisika kuti, Kutambura kwose uku kungadai kusina kudziviswa here kudai Mwari akanga asika Adhamu naEvha nenzira yokuti vaisazopanduka? Kuti mubvunzo iwoyo upindurwe, unofanira kuyeuka chipo chinokosha chawakapiwa naJehovha.
UCHASHANDISA SEI CHIPO CHAKABVA KUNA MWARI?
19 Sezvatakaona muChitsauko 5, vanhu vakasikwa vaine rusununguko rwokusarudza. Unoziva here kuti ichocho chipo chinokosha zvakadini? Mwari akasika mhuka dzisingaverengeki, uye idzi dzinoita zvinhu nouchenjeri hwadzakapiwa pakusikwa. (Zvirevo 30:24) Munhu akagadzira marobhoti anogona kurongerwa kuti aite zvose zvaanenge arayirwa. Taizofara here kudai Mwari akanga atisika saizvozvo? Kwete, tinofara kuti tine rusununguko rwokusarudza kuti tinoda kuva vanhu vakaita sei, mararamiro atinoda, ushamwari hwatinoda kuva nahwo, nezvimwewo. Tinofarira kuva norusununguko rwakati, uye izvozvo ndizvo izvo Mwari anoda kuti tive nazvo.
20 Jehovha haafariri basa rinoitwa munhu achiita zvokumanikidzwa. (2 VaKorinde 9:7) Kuenzanisira: Ndezvipi zvaizonyanya kufadza mubereki—kutaura kwomwana kuti “Ndinokudai” nokuti anenge audzwa kuti adaro kana kuti kutaura izvozvo zvichibva pamwoyo? Saka mubvunzo ndewokuti, Iwe uchashandisa sei kuzvisarudzira kwawakapiwa naJehovha? Satani, Adhamu, uye Evha vakashandisa kuzvisarudzira nenzira yakaipa kwazvo. Vakaramba Jehovha Mwari. Iwe uchaitei?
21 Une mukana wokushandisa zvakanaka kwazvo chipo chinoshamisa ichocho chokuzvisarudzira. Unogona kubatana nemamiriyoni evanhu vakasarudza kutsigira Jehovha. Vanoita kuti Mwari afare nokuti vanoshingairira kuratidza kuti Satani murevi wenhema uye mutongi akundikana zvinosiririsa. (Zvirevo 27:11) Iwewo unogona kuita izvozvo nokusarudza mararamiro akarurama. Izvi zvichatsanangurwa muchitsauko chinotevera.
ZVINODZIDZISWA NEBHAIBHERI
▪ Mwari haakonzeri mamiriro ezvinhu akaipa ari munyika.—Jobho 34:10.
▪ Nokutaura kuti Mwari murevi wenhema uye kuti anonyima vanhu vaanotonga zvinhu zvakanaka, Satani akaratidza kusava nechokwadi nekodzero yaJehovha yokutonga.—Genesisi 3:2-5.
▪ Jehovha achashandisa Mwanakomana wake, Mutongi woUmambo hwaMesiya, kuti agumise kutambura kwose kwevanhu uye kuti abvise migumisiro yakwo yose.—1 Johani 3:8.
[Mibvunzo Yechidzidzo]
1, 2. Mazuva ano vanhu vanotarisana nokutambura kwakaita sei, zvichiita kuti vakawanda vabvunze mibvunzo ipi?
3, 4. (a) Chii chinoratidza kuti hazvina kuipa kubvunza kuti nei Mwari achibvumira kutambura? (b) Jehovha anonzwa sei pamusoro pouipi uye kutambura?
 5. Ndezvipi zvikonzero zvinopiwa dzimwe nguva pakutsanangura kutambura kwevanhu, asi Bhaibheri rinodzidzisei?
 6. Nei vanhu vakawanda vachiita chikanganiso chokupa Mwari mhosva yokutambura kuri munyika?
7, 8. (a) Nyika inoratidza sei unhu hwomutongi wayo? (b) Kusakwana kwevanhu uye “nguva nezviitiko zvisingafanoonekwi” zvinoitawo sei kuti vanhu vatambure?
 9. Nei tingava nechokwadi chokuti Jehovha ane chikonzero chakanaka chokubvumira kuti kutambura kupfuurire?
10. Satani akaramba chii, uye sei?
11. Nei Jehovha asina kungoparadza vapanduki muEdheni?
12, 13. Enzanisira nei Jehovha akabvumira Satani kuva mutongi wenyika ino uye kuti nei Mwari akabvumira kuti vanhu vazvitonge.
14. Kusarudza kwaJehovha kuti vanhu vazvitonge kuchabatsirei?
15, 16. (a) Nei Jehovha akabvumira kuti kutambura kupfuurire kwenguva yakareba kudai? (b) Nei Jehovha asina kudzivisa zvinhu zvakadai semhosva dzakaipa kwazvo dzinoparwa?
17, 18. Jehovha achaitei nezvakaipa zvose zvakakonzerwa nokutonga kwevanhu uye kukanganisa kwaSatani?
19. Jehovha akatipa chipo chipi chinokosha, uye nei tichifanira kuchikoshesa?
20, 21. Tingashandisa sei chipo chokuzvisarudzira nenzira yakanaka kwazvo, uye nei tichifanira kuita izvozvo?
[Mufananidzo uri pamapeji 106, 107]
Jehovha achagumisa kutambura kwose
[Mufananidzo uri papeji 110]
Mudzidzi anokwanisa kupfuura mudzidzisi here?
[Mufananidzo uri papeji 113]
Mwari achakubatsira kutsungirira kutambura

